
			പ്രസാധകക്കുറിപ്പ്

			പെരുങ്കള്ളങ്ങള്‍ കൊണ്ടും കലാപം നിര്‍മിക്കുന്ന വല്ലാത്തൊരു കാലമാണ്. വിദ്വേഷം വിതച്ചും കലാപമുണ്ടാക്കിയും  അധികാരം നേടുന്ന ഒട്ടും വൃത്തിയില്ലാത്ത ചെയ്തികളുടെ കാലം. 
പിന്നീട് അധികാരം നിലനിര്‍ത്താനും ഇതേ വെറുപ്പും വിദ്വേഷവും തന്നെ അവര്‍ പടര്‍ത്തിക്കൊണ്ടിരിക്കുന്നു. ആളുകളെ കൊല്ലുന്നവര്‍ക്ക് ആരാധകര്‍ കൂടി വരുന്നു. എന്തുകൊണ്ടാണ് സ്നേഹത്തിനും സാഹോദര്യത്തിനും രാഷ്ട്രീയ മാര്‍ക്കറ്റില്‍ വിലയിടിയുന്നതെന്ന് അന്വേഷിക്കുകയാണ് നിസാര്‍ പുതുവനയുടെ ഈ പുസ്തകം. നമുക്കീ നാടിനെ ജീവനോടെ വേണമെന്നുള്ള കൊതിയാണ് ഈ പുസ്തകത്തിന്റെ കാമ്പ്. ഇങ്ങനെയൊക്കെയാണ് ഇപ്പോള്‍ നമ്മുടെ നാടെന്നും നമുക്ക് ജനാധിപത്യത്തിന്റെയും പരസ്പര സ്നേഹത്തിന്റെയും ആകാശങ്ങളിലേക്ക് തന്നെ മടങ്ങണമെന്നുമാണ് പുസ്തകം ആഹ്വാനം ചെയ്യുന്നത്. കാലിക കാലത്തെ കുറിച്ച അസ്വസ്ഥതയോടെയും വരും കാലത്തെ കുറിച്ച പ്രതീക്ഷകളോടെയും വായനക്കാര്‍ക്ക് മുമ്പില്‍ ഈ പുസ്തകം സമര്‍പ്പിക്കുകയാണ്.

			എഡിറ്റർ,
കൂര ബുക്സ്

		

		

			നിസാർ പുതുവന 

			മാധ്യമം ദിനപത്രത്തിൽ സബ് എഡിറ്റർ. ആലപ്പുഴ തൃക്കുന്നപ്പുഴ പാനൂർ പുതുവനയിൽ പരേതനായ മൈതീൻ കുഞ്ഞിന്റെയും ജമീലയുടെയും മകനാണ്. ദേശീയ മാധ്യമ അവാർഡ്, നാഷനൽ ഫൗണ്ടേഷൻ ഫോർ ഇന്ത്യ ഫെല്ലോഷിപ്പ്, യുനൈറ്റഡ് നേഷൻ പോപ്പുലേഷൻ ഫസ്റ്റ് ലാഡ്‍ലി മീഡിയ അവാർഡ്, ഇന്ത്യ പ്രസ് ക്ലബ് ഓഫ് നോർത്ത് അമേരിക്ക മാധ്യമ അവാർഡ്, യൂനിസെഫ് സ്പെഷ്യൽ അച്ചീവ്മെന്‍റ് പുരസ്കാരം, കേരള മീഡിയ അക്കാദമി മാധ്യമ ഫെല്ലോഷിപ്പ്, അംബേദ്കർ മാധ്യമ അവാർഡ്, ഗ്രീൻ റിബ്ബൺ മാധ്യമ അവാർഡ്, സംസ്ഥാന സർക്കാറിന്റെ 2019ലെ കയർ കേരള അവാർഡ്, ലാഡ്‍ലി മീഡിയ ഫെല്ലോഷിപ്പ് എന്നിവ ലഭിച്ചിട്ടുണ്ട്. ആനുകാലികങ്ങളിൽ കഥകൾ എഴുതാറുണ്ട്. ഡി.സി ബുക്സ് പ്രസിദ്ധീകരിച്ച, യുവ എഴുത്തുകാർ നോവലിസ്റ്റ് ബെന്യാമിനുമായി ഒരുമിച്ചെഴുതിയ ‘പുഴമീനുകളെ കൊല്ലുന്ന വിധം’ എന്ന നോവലിൽ പങ്കാളിയായിട്ടുണ്ട്. ഭാര്യ കോളജ് അധ്യാപികയായ ഷഹന സൈനുല്ലാബ്ദീൻ. മകൻ: അഹ്മദ് നഥാൻ സ്കൂൾ വിദ്യാർഥിയാണ്.

			ഫോൺ: 7907628883

			ഇ മെയിൽ: nizaralleppy@gmail.com

		

		

			ആമുഖം

			കടുത്ത നിശബ്ദതയാണ്. ആരും സംസാരിക്കുന്നില്ല. ലോകത്തെ ഏറ്റവും വലിയ രാജ്യത്തിന്റെ വെളിച്ചം കെട്ടിരിക്കുന്നു. കൊടും വർഗീയ വാദികൾക്കും ജനാധിപത്യ മാർഗത്തിലൂടെ അധികാരം കൈയാളി തങ്ങൾക്ക് അനഭിമതരായവരെ ഉൺമൂലനം ചെയ്യാൻ സാധിക്കുമെന്ന് നാം വളരെ ലളിതമായി ലോകത്തിന് കാണിച്ചുകൊടുത്തിരിക്കുന്നു. 

			അപരനോടുള്ള വെറുപ്പുകൾ ബാലറ്റ് പെട്ടികൾ നിറക്കുന്ന കാലത്താണ് നാം ജീവിക്കുന്നത്. നിലനിൽപ്പിനായി ശ്വാസം കിട്ടാതെ കൈകാലിട്ടടിക്കുമ്പോഴും ‘അവർ’ അനുഭവിക്കണം എന്ന മനോഭാവം അതിശീഘ്രം മനുഷ്യന്റെ മനസുകളിൽ പടർന്നുപിടിച്ചിരിക്കുന്നു. 

			ഫാസിസത്തെ ഒക്കെയും കടത്തിവെട്ടി പോസ്റ്റ് ട്രൂത്തിന്റെയും പോപ്പുലിസത്തിന്റെയും കാലത്താണ് നാം ജീവിക്കുന്നത്. ജനാധിപത്യത്തിൽപോലും നുണപ്പുറത്തേറി രാജാക്കൻമാരാകാൻ നേതാക്കൾക്ക് കഴിയുന്ന കാലം. ‘നട്ടാൻ കുരുക്കാത്ത നുണ’ എന്നതൊക്കെ എത്രയോ പഴയ വാക്കായിപ്പോയി. നുണ നട്ട് കരുപ്പിടിപ്പിക്കാനും വിളവെടുക്കാനും ഫലം അനുഭവിക്കാനും വളരെ എളുപ്പത്തിൽ സാധിക്കുന്ന സംഗതിയാണെന്ന് ഈ കാലത്തെ ഗീബൽസുമാർ നമുക്ക് പറഞ്ഞുതരുന്നു. 

			വെറിപൂണ്ട നേതാക്കളുടെ ആക്രോശങ്ങൾക്കാണ് ഇപ്പോൾ ജനതയുടെ കൈയൊപ്പ് പതിയുന്നത്. വളരെ ചെറിയ ഒരു ന്യൂനപക്ഷമാണ് ചെറുത്തുനിൽപ്പിനുള്ളത്. രാജ്യത്ത് പുതിയ ഒരു ആക്രോശ ആൾക്കൂട്ട രാഷ്ട്രീയം രൂപപ്പെട്ടിരിക്കുന്നു. വെറുപ്പാണ് അതിന്റെ ആകെ മൂലധനം. ആ കൂട്ടത്തിൽ ആളുകളുടെ എണ്ണം പെരുകിയും വരുന്നുണ്ട്. അലക്സ് ബിയേഡിന്റെ ‘ദ ലയിംഗ് കിംഗ്’ (The Lying King) എന്നൊരു കഥയുണ്ട്. വെറും നുണയനായ ഒരു രാജാവിന്റെ കഥ. നമ്മുടെ കാലഘട്ടവും ജീവിതവും ഒക്കെയായി ഏറെ ബന്ധമുള്ളൊരു കഥ. പാതിരാത്രി നക്ഷത്രങ്ങളെ നോക്കി ഗുഡ് മോണിംഗ് പറയുന്ന ഒരു പന്നി രാജാവ്. 

			മഴ പെയ്യുമ്പോള്‍ മേഘങ്ങളൊന്നുമില്ലല്ലോ എന്നും നനഞ്ഞു കിടക്കുന്ന മണ്ണില്‍ ചവിട്ടി വരണ്ടു കിടക്കുന്നല്ലോ എന്നും മയിലിനെ നോക്കി നീയെന്ത് വിരൂപനാണ് എന്നും നുണ പറയുന്ന ഒരു പന്നി രാജാവ്. കടുവകള്‍ സസ്യഭുക്കുകളാണെന്ന് അയാൾ മാനുകളോട് കള്ളം പറഞ്ഞു. 
രാജ്യത്തെ ജീവികൾക്കിടയിൽ ആവതും വെറുപ്പ് പടർത്തി. ഒരു കുഞ്ഞെലി മാത്രം പന്നി രാജാവിനെ എതിർത്തു. നുണയൻ പന്നിക്ക് രാജാവാകാനാവില്ല (A lying pig should not be the king) എന്ന് രാജ്യനിവാസികൾക്ക് മനസിലായപ്പോഴേക്കും കാലമേറെ കഴിഞ്ഞിരുന്നു. രാജ്യമാകെ കട്ടുമുടിച്ചിട്ട് താൻ രാജ്യ സ്നേഹിയാണെന്ന് നുണ പറഞ്ഞ പന്നി രാജാവിനെ ദേശവാസികൾ ചവിട്ടിപ്പുറത്താക്കുന്നിടത്താണ് അലക്സ് ബിയേഡിന്റെ കുഞ്ഞു കഥ അവസാനിക്കുന്നത്. 

			വെറുപ്പ് പകർച്ച അതിന്റെ എല്ലാ സീമകളെയും ലംഘിച്ചു മുന്നേറുന്ന കാഴ്ചയാണ് ചുറ്റും. വളരെ കുറച്ചുപേർ മാത്രം അതിനെ കുറിച്ച് സംസാരിക്കുന്നു. ആകുലപ്പെടുന്നു. ബാക്കിയൊക്കെയും ആൾക്കൂട്ട വെറുപ്പിൽ കൂട്ടുകൂടുന്നു. അതിന്റെ സാമൂഹിക പരിസരം കുറച്ചുകൂടി ഈ പുസ്തകത്തിലൂടെ വ്യക്തമാകും എന്ന് വിശ്വസിക്കുന്നു.

		

		

			അമ്മദിന്...
ഭൂമിയിൽ സ്നേഹമുള്ള

			എല്ലാവർക്കും...

		

		

			വെറുപ്പ് ആത്മാവിന്റെ വ്രണമാണ്

			‘നിങ്ങൾക്ക് ആരോടെങ്കിലും വെറുപ്പ് തോന്നിയിട്ടുണ്ടോ?.’ ഗവേഷണത്തിനായി തെരഞ്ഞെടുക്കപ്പെട്ട 40 ഇസ്രായേൽ സൈനികരോടുള്ള ആദ്യത്തെ ചോദ്യം ഇതായിരുന്നു. 

			‘ഇല്ല, ഞങ്ങൾക്ക് ആരോടും ഒരു വിദ്വേഷവും ഇല്ല’ എന്നായിരുന്നു അവർ ഒരേ സ്വരത്തിൽ നൽകിയ മറുപടി. ‘ഫലസ്തീൻ രാജ്യത്തോടും അവിടുത്തെ ജനതയോടും നിങ്ങൾക്ക് തോന്നുന്ന വികാരം എന്താണ്?.’ ‘ഞങ്ങൾ ഫലസ്തീനികളെ അങ്ങേയറ്റം വെറുക്കുന്നു. ഒരു പ്രാവശ്യം എങ്കിലും ജീവിതത്തിൽ ഫലസ്തീനെ ആക്രമിക്കാൻ അവസരം കിട്ടണം എന്ന് ആഗ്രഹിക്കുന്നു’. എല്ലാവരും പല രീതിയിൽ ഇതേ മറുപടി നൽകി. 

			ഇസ്രായേൽ എന്ന ജൂത രാഷ്ട്രം കടന്നുപോകുന്ന അതിവിനാശകരമായ വെറുപ്പ് വിളവെടുപ്പിന്റെ ഒരു ചെറിയ ഉദാഹരണമാണിത്. ദിനംപ്രതി നടക്കുന്ന ഫലസ്തീൻ-ഇസ്രായേൽ സംഘർഷങ്ങളിലൂടെ ലോകം ആ വെറുപ്പിന്റെ ആഴം കാണുന്നു. ജർമനിയിൽ വംശീയ വെറുപ്പിന്റെ ഏറ്റവും ക്രൗര്യഭാവങ്ങൾ അനുഭവിച്ചിട്ടുള്ള ഒരു ജനവിഭാഗം മറ്റൊരു ജനതയോട് വെച്ചുപുലർത്തുന്ന നിന്ദ്യവും ദൈന്യവുമായ വിദ്വേഷമാണല്ലോ ഫലസ്തീനുമേൽ ജൂത രാഷ്ട്രം കൈക്കൊള്ളുന്നത്. 

			ഇസ്രായേലിൽനിന്നും നാസി ജർമനിയിൽനിന്നും ഊർജം ഉൾക്കൊണ്ട് മതേതര ഇന്ത്യയിൽ പ്രവർത്തിക്കുന്ന ലക്ഷണമൊത്ത ഫാസിസ്റ്റ് സംഘടനയാണ് രാഷ്ട്രീയ സ്വയംസേവക് സംഘ് (ആർ.എസ്.എസ്). 2025 സെപ്തംബർ 27 ആകുമ്പോൾ ആർ.എസ്.എസ് 100 വയസുള്ള ഒരു പടുവൃദ്ധനായി മാറും. അതിന്റെ ജീർണിച്ചതും വിറയാർന്നതുമായ വെറുപ്പിന്റെ വരണ്ട ശാഖകൾ ഇന്ത്യയെന്ന മഹാരാജ്യത്തെ കാർന്നുതിന്നുതുടങ്ങിയിരിക്കുന്നു. 

			ഇസ്രായേൽ മുസ്‌ലിംകളോട് വെച്ചുപുലർത്തുന്ന വംശീയ വെറുപ്പിനെ ആർ.എസ്.എസ് എത്രത്തോളം ആഗിരണം ചെയ്തിട്ടുണ്ട് എന്നറിയാൻ അധികം ഗവേഷണങ്ങൾ ഒന്നും വേണ്ടതില്ല. ആർ.എസ്.എസ് മുഖപത്രമായ ‘ഓർഗനൈസറിൽ’ പ്രസിദ്ധീകരിച്ച മുംബൈയിലെ ഇസ്രായേൽ കോൺസൽ ജനറൽ കൊബ്ബി ശോശാനിയുടെ ഒരു അഭിമുഖമുണ്ട്. ഇസ്രായേലിന് അങ്ങേയറ്റം താൽപര്യമുള്ള സംഘടനയാണ് ആർ.എസ്.എസ് എന്ന് കൊബ്ബി പറയുന്നു. മാത്രമല്ല, ഇന്ത്യയും ഇസ്രായേലും തമ്മിലുള്ള സാംസ്കാരിക ബന്ധങ്ങൾ, ഇരു രാജ്യങ്ങളും തമ്മിലുള്ള സമാനതകൾ, ആർ.എസ്.എസുമായുള്ള സമാനതകൾ എന്നിവയെ കുറിച്ചും അദ്ദേഹം വാചാലനാകുന്നു. 

			ആർ.എസ്.എസ് രാഷ്ട്രനിർമ്മാണ പ്രവർത്തനങ്ങളിൽ ഏർപ്പെട്ടിരിക്കുന്ന ഒരു ദേശീയവാദ സംഘടനയാണെന്നും ആ സംഘടനയിൽ താൻ വളരെയധികം ആകൃഷ്ടനാണെന്നും കൊബ്ബി പറയുന്നു. 2021ൽ നാഗ്പൂർ ആസ്ഥാനത്ത് ആർ.എസ്.എസ് സംഘടിപ്പിച്ച വിജയദശമി ചടങ്ങിൽ മുഖ്യാതിഥി കൊബ്ബി ശോശാനി ആയിരുന്നു. 

			ഇസ്രായേലും ആർ.എസ്.എസും വെറുപ്പിൽ പൂർണമായും കൈകോർത്തിരിക്കുന്നു. ആദ്യഘട്ടം എന്ന നിലയിൽ ഇന്ത്യയിലെ മുസ്‌ലിംകൾക്കെതിരെയാണ് വിദ്വേഷത്തിന്റെ വിഷമുനകൾ ആർ.എസ്.എസ് കൂർമ്പിച്ചുവെച്ചിരിക്കുന്നത്. 

			ഫലസ്തീനിലെ മുസ്‌ലിംകൾക്കെതിരെ ഇസ്രായേൽ ജൂതൻമാർ പുലർത്തുന്ന വെറുപ്പും നാസി ജർമനി കാലത്ത് ഹിറ്റ്ലറും കൂട്ടരും പുലർത്തിയിരുന്ന ജൂത വെറുപ്പും ആർ.എസ്.എസ് ഇന്ത്യയിൽ മുസ്‌ലിംകൾക്കെതിരെ പഠിച്ച് പ്രയോഗിച്ചുകൊണ്ടിരിക്കുന്നു. വെറുപ്പ് ഒരു അധികാര രാഷ്ട്രരൂപമായി ഇന്ത്യയിൽ പ്രവർത്തിച്ചുതുടങ്ങിയിരിക്കുന്നു. ഹിന്ദുത്വ ഫാസിസം ഇന്ത്യയിൽ രൗദ്രഭാവം പൂണ്ടതായി അഭിപ്രായപ്പെട്ടത് സാക്ഷാൽ നോം ചോംസ്കിയാണ്. 

			ആർ.എസ്.എസ് കൊളുത്തിയ വെറുപ്പിന്റെ തീ ഞങ്ങളുടെ വീടുവാതിൽ വരെ എത്തിയെന്നും ആരും സഹായിക്കാനില്ലെന്നും എഴുത്തുകാരി അരുന്ധതി റോയ് പറയുന്നു. ആർ.എസ്.എസ് നേതൃത്വം നൽകുന്ന ബി.ജെ.പി സർക്കാറിന് കീഴിൽ ഇന്ത്യയിൽ നടക്കുന്നത് ഹിന്ദുത്വ ഫാസിസം ആണോ എന്ന് സംശയമുള്ളത് ഇടതു പ്രസ്ഥാനമായ സി.പി.എമ്മിനും നേതാവ് പ്രകാശ് കാരാട്ടിനും മാത്രമാണ്. 

			ഒരുവേള കോൺഗ്രസ് പോലും ഇത് ഹിന്ദുത്വ ഫാസിസമാണെന്ന് ഒറ്റപ്പെട്ട ശബ്ദങ്ങളിൽ പറയുന്നുണ്ട്. ജനാധിപത്യത്തിന്റെ കുപ്പായമണിഞ്ഞും ഫാസിസത്തിന് അതിന്റെ പണിയെടുക്കാനാവും എന്നതിന്റെ ഉദാഹരണമായി ലോകത്തിലെ ഏറ്റവും വലിയ ജനാധിപത്യ രാജ്യം തന്നെ മാറിയിരിക്കുന്നു. 

			ആർ.എസ്.എസ്-ബി.ജെ.പി മുസ്‌ലിം വെറുപ്പ് വിതറി എങ്ങനെയാണ് അധികാരം നേടുന്നതെന്നും തുടർച്ച നിലനിർത്തുന്നതെന്നും സമീപകാല സംഭവങ്ങൾ മുന്നിൽവെച്ച് ഒരു ചെറു അന്വേഷണമാണ് ഈ കൃതിയിലൂടെ ഉദ്ദേശിക്കുന്നത്. വെറുപ്പ് മാത്രമാണ് ആർ.എസ്.എസിന്റെ മൂലധനം. 

			എല്ലാ ഫാസിസ്റ്റ് സംഘങ്ങളുടെയും മൂലധനം വെറുപ്പാണ് വിവിധ പഠനങ്ങൾ വെളിപ്പെടുത്തിയിട്ടുള്ളതാണ്. വെറുപ്പ് എന്നത് ഒരു വ്യക്തിയോടോ, ഒരു കൂട്ടത്തോടോ, ഒരു സമൂഹത്തോടോ തോന്നുന്ന സ്ഥായിയായ തീവ്ര വികാരമാണ്. അറപ്പ്, ദേഷ്യം എന്നൊക്കെ പറയുന്നത് ഒരു ഹ്രസ്വകാല വികാരവും. 

			എന്നാൽ, വെറുപ്പും വിദ്വേഷവും സ്ഥായിയായ വികാരമാണെന്ന് മനശാസ്ത്രജ്ഞരും സാമൂഹ്യ ശാസ്ത്രജ്ഞരും അടക്കം പറയുന്നു. മനുഷ്യന്റെ സ്വഭാവത്തെ സ്വാധീനിച്ച് നശിപ്പിക്കാൻ കഴിവുള്ള ഏറ്റവും മാരകമായ വികാരമാണ് വെറുപ്പ് എന്നും പഠനങ്ങൾ പറയുന്നു. ഇന്ത്യൻ പൊതുസമൂഹത്തിൽ ഹിന്ദുത്വം പാകിയ വെറുപ്പ് ഒരു അർബുദം കണ
ക്കെ പടർന്നുകയറിയിരിക്കുന്നു. 

			വെറുപ്പ്, ഭയം, അരക്ഷിതാവസ്ഥ, അവിശ്വാസം എന്നിവയാണ് ഇന്ന് ഇന്ത്യയിലെ ബഹുഭൂരിപക്ഷത്തെയും ഭരിക്കുന്നത്. ഒരു പ്രത്യേക സമൂഹത്തിനോട് തോന്നുന്ന മൂല്യനിർണയത്തിൽനിന്നാണ് വെറുപ്പ് മുളവെച്ചു തുടങ്ങുന്നത്. വെറുക്കുന്ന എന്തിനെയും ഇല്ലായ്മ ചെയ്യാനുള്ള പ്രേരണ വെറുപ്പ് പകർന്നുകൊടുക്കുന്നു. 

			വെറുപ്പ് അന്തർ സമൂഹത്തിൽ വ്യാപിക്കുമ്പോൾ അത് വളരെ വേഗത്തിൽ പടരുകയും കലാപങ്ങൾക്ക് വഴിവെക്കുകയും ചെയ്യുന്നു. കഴിഞ്ഞ 75 വർഷമായി ഇന്ത്യ അത് അനുഭവിക്കുന്നു. വെറുപ്പ്, പ്രത്യേകമായി പറഞ്ഞാൽ മുസ്‌ലിം വെറുപ്പ് മാത്രം ആയുധമാക്കിയാണ് ആർ.എസ്.എസ്-ബി.ജെ.പി സംഘം ഇന്ത്യയിൽ അധികാരം ഉറപ്പിച്ചിരിക്കുന്നത്. എടുത്തുപറയാവുന്ന യാതൊരു വിധ ജനക്ഷേമ പദ്ധതികളും മികച്ച ഭരണവും ഇല്ലാതിരുന്നിട്ടും ബി.ജെ.പി തുടർച്ചയായി എങ്ങനെ വിജയിക്കുന്നു. ബി.ജെ.പി-ആർ.എസ്.എസ് നേതാക്കളുടെ തെരഞ്ഞെടുപ്പുകാല പ്രസംഗങ്ങളും പ്രസ്താവനകളും മാത്രം വിശകലനം ചെയ്താൽ ഇതിനുള്ള ഉത്തരം ലഭിക്കും. ചില ഉദാഹരണങ്ങൾ നോക്കാം. 

			പശ്ചിമ ബംഗാൾ മുഖ്യമന്ത്രി മമത ബാനർജിയെ ഉത്തർ പ്രദേശ് മുഖ്യമന്ത്രിയും തീവ്ര ഹിന്ദുത്വ വക്താവുമായ യോഗി ആദിത്യനാഥ് വിളിക്കുന്നത് ‘ബീബി’ എന്നാണ്. ബംഗാളികൾ അവരെ ‘ദീദി’ എന്ന് വിളിക്കുന്നതിന് പകരമാണ് അവരെ മുസ്‌ലിം നാമം ഉപയോഗിച്ച് പരിഹസിക്കുന്നത്. 

			അഖിലേഷ് യാദവിനെ ‘ഔറംഗസീബ്’ എന്നും മുലായം സിങ് യാദവിനെ ‘അബ്ബാ ജാൻ’ എന്നുമാണ് യോഗി പരിഹാസരൂപേണ പ്രസംഗങ്ങളിൽ അഭിസംബോധന ചെയ്യുന്നത്. മുസ്‌ലിംകളെ സംബന്ധിച്ച് പറയുമ്പോഴോക്കെ യോഗി ‘അവർ’ എന്നും ‘നമ്മൾ’ എന്നും പ്രയോഗിക്കും. 

			കേന്ദ്ര ആഭ്യന്തര മന്ത്രി അമിത് ഷായും സമാന പ്രസ്താവനകൾ നടത്തിയിട്ടുണ്ട്. മുസ്‌ലിംകൾ ‘ചിതലുകൾ’ ആണെന്ന് ബി.ജെ.പി റാലിയിൽ ഷാ പ്രസംഗിച്ചിട്ടുണ്ട്. 

			ഗുജറാത്തിൽ മുസ്‌ലിംകളെ കൂട്ടക്കൊല ചെയ്ത സംഭവത്തിൽ സങ്കടം തോന്നിയിട്ടുണ്ടോ എന്ന ചോദ്യത്തിന് പ്രധാനമന്ത്രി നരേന്ദ്ര മോദി നൽകിയ ഉത്തരം ‘നമ്മുടെ യാത്രക്കിടയിൽ കാറിന്റെ ടയറുകൾ കയറി നായക്കുട്ടികൾ ചത്താൽ സങ്കടം തോന്നാറില്ലേ’ എന്നായിരുന്നു!. ഈ അപര വെറുപ്പ് പ്രസ്താവനകൾ ഇവരുടെ അണികൾക്കിടയിലേക്കും അതിവേഗം വ്യാപിച്ചിട്ടുണ്ട് എന്നാണ് സമീപകാല സംഭവങ്ങൾ വ്യക്തമാക്കുന്നത്. 

			‘പാചക വാതകത്തിന് എത്ര വിലകൂടിയാലും കുഴപ്പമില്ല ‘ഇവറ്റകളെ’ ഒരു പാഠം പഠിപ്പിക്കാൻ ഞങ്ങൾ ഇനിയും ബി.ജെ.പിക്ക് വോട്ട് ചെയ്യും’ എന്ന് കേരളത്തിലെ സാധാരണക്കാരായ വീട്ടമ്മമാർ വരെ പറയുന്നിടത്ത് ഹിന്ദുത്വ വെറുപ്പ് എത്തിയിരിക്കുന്നു. 

			സി.എ.എ-എൻ.ആർ.സി, പൗരത്വ പ്രക്ഷോഭങ്ങളുടെ കാലത്ത് മുസ്‌ലിംകൾ നിരന്തരം ഇതരമത സുഹൃത്തുക്കളിൽനിന്നും കേട്ട ഒരു തമാശയുണ്ടായിരുന്നു. ‘നീ ജയിലിൽ പോകുമ്പോൾ വീടും സ്ഥലവും കടയും ഒക്കെ എനിക്ക് തരണേ, ലുലു മാൾ കിട്ടുമായിരിക്കും. ലേ മെരിഡിയൻ ഹോട്ടൽ ഇങ്ങെടുക്കണം’ തുടങ്ങിയവയായിരുന്നു നിരുപദ്രവകരമായ ആ തമാശകൾ. പിന്നീടാണ് ഞെട്ടിക്കുന്ന ചില സംഗതികൾ പുറത്തുവന്നത്. 

			സി.എ.എ-എൻ.ആർ.സി നടപ്പിലാക്കിയാൽ ഇന്ത്യയിലെ അനധികൃത താമസക്കാരായ മുസ്‌ലിംകളെ രാജ്യത്തുനിന്നും പുറത്താക്കാമെന്നും അപ്പോൾ അവരുടെ സ്വത്തുവകകൾ പാവപ്പെട്ടവരായ ഹിന്ദുക്കൾക്ക് വീതിച്ചുനൽകുമെന്നുമായിരുന്നു ഹിന്ദുത്വ തീവ്രവാദ ഗ്രൂപ്പുകൾ സമൂഹമാധ്യമങ്ങൾ വഴി പ്രചരിപ്പിച്ചത്. 

			ഉത്തര്‍പ്രദേശിലെ ദാദ്രിയില്‍ മുഹമ്മദ് അഖ്‍ലാഖെന്ന മധ്യവയസ്കനെ പശുവിനെ കൊന്നെന്ന പേരില്‍ ഹിന്ദുത്വ ആള്‍ക്കൂട്ടം തല്ലിക്കൊന്ന സംഭവത്തെയും ഇതിനോട് ചേർത്ത് വായിക്കണം. പെരുന്നാളിന് അഖ്ലാഖിന്റെ വീട്ടിലെത്തി മട്ടൻ ഇറച്ചിവിഭവം കഴിച്ച് മടങ്ങിപ്പോയ ആൾക്കൂട്ടമാണ് തിരികെയെത്തി ആ വയോധികനെ ആക്രമിച്ച് കൊലപ്പെടുത്തിയത്. മുഴുവൻ പ്രതികൾക്കും ജാമ്യം ലഭിച്ചു. ഹിന്ദുത്വ സംഘടനകൾ അവർക്ക് സ്വീകരണം ഒരുക്കി. 

			പശുവിന്റെ പേരിലുള്ള അക്രമങ്ങളില്‍ കുറ്റവാളികളാരും ശിക്ഷിക്കപ്പെടുന്നില്ല. ജാര്‍ഖണ്ഡിലെ അലിമുദ്ദീന്‍ അന്‍സാരി കേസില്‍ പ്രതികള്‍ക്ക് കീഴ്കോടതി ജീവപര്യന്തം ശിക്ഷ വിധിക്കുകയുണ്ടായി. എന്നാല്‍ ഹൈക്കോടതി പ്രതികളില്‍ ചിലരെ വെറുതെവിടുകയും ബാക്കിയുള്ളവര്‍ക്ക് ജാമ്യം അനുവദിക്കുകയും ചെയ്തു. സമാനമായ മിക്ക കേസുകളിലും പ്രതികള്‍ ജാമ്യം ലഭിച്ച് പുറത്തിറങ്ങി. അഖ്‍ലാഖിന്റെ കേസ് ഏറ്റെടുത്ത അഭിഭാഷകന്‍ യൂസുഫ് സെയ്ഫിയെ തേടി നിരന്തരം ഭീഷണികളെത്തുന്നു. അദ്ദേഹത്തിന് ഏര്‍പ്പെടുത്തിയ സുരക്ഷ സര്‍ക്കാര്‍ പിന്‍വലിക്കുകയും ചെയ്തു. 

			മോദി സര്‍ക്കാരിന്റെ മുഖമുദ്രയായി മാറിയ ആള്‍ക്കൂട്ട കൊലപാതക മാതൃകയുടെ തുടക്കമായിരുന്നു അഖ്‍ലാഖ് കൊലപാതകം. മോദി പ്രധാനമന്ത്രിയായ 2014 മുതല്‍ 2018 മാര്‍ച്ച് വരെ മാത്രം ഇത്തരത്തിലുള്ള 80 സംഭവങ്ങളിലായി 45 പേരാണ് കൊല്ലപ്പെട്ടത്. ഭൂരിഭാഗവും മുസ്‌ലിംകൾ.  വിദ്വേഷ ആക്രമണങ്ങള്‍ക്ക് ശിക്ഷ വിധിക്കാന്‍ പ്രത്യേക നിയമങ്ങള്‍ ഇല്ലാത്തതിനാല്‍ ഇത്തരം സംഭവങ്ങള്‍ സംബന്ധിച്ച ഔദ്യോഗിക രേഖകള്‍ പോലും ലഭ്യമല്ല. 

			2015ന്റെ ആദ്യ പകുതിയിലാണ് ആര്‍.എസ്.എസിന്റെ അഖില ഭാരതീയ പ്രതിനിധി സഭ അഖിലേന്ത്യാടിസ്ഥാനത്തില്‍ ലവ് ജിഹാദ്, പശുക്കൊല എന്നീ വിഷയങ്ങളിൽ കാമ്പയിനുകള്‍ തുടങ്ങുന്നത്. ഉത്തര്‍പ്രദേശില്‍ ഒരുതരം പ്രതികാരബുദ്ധിയോടെ ഈ കാമ്പയിനുകള്‍ ശക്തിപ്പെടുത്തി. 

			ഉത്തര്‍പ്രദേശില്‍ മാത്രം പശുവിന്റെ പേരില്‍ ചെറുതും വലുതുമായ നൂറിലധികം ആക്രമണങ്ങള്‍ നടന്നുകഴിഞ്ഞു. പശുവിന്റെ പേരില്‍ സംഘ്പരിവാര്‍ ലക്ഷ്യം വെക്കുന്നത് മുസ്‌ലിംകളെയാണ്. ആൾക്കൂട്ടക്കൊലകൾ, വിദ്വേഷപ്രചാരണങ്ങൾ, ആക്രമണങ്ങൾ എന്നിവ ഭരണകൂടത്തിന്റെയും നീതിപീഠങ്ങളുടെയും ഒത്താശയോടെ നടക്കുന്നു. 

			വിദ്വേഷ ആക്രമണങ്ങളിൽ ഏറ്റവും ബീഭത്സമായിരുന്നു കത്വ  സംഭവം. കശ്മീർ താഴ്വരയിൽ എട്ട് വയസുള്ള ഇടയ പെൺകുട്ടി ക്ഷേത്രത്തിനുള്ളിൽ അതിക്രൂരമായി ബലാത്സംഗത്തിന് ഇരയായി കൊല്ലപ്പെട്ടു. ക്ഷേത്ര പൂജാരി അടക്കമുള്ള എട്ട് ഹിന്ദുത്വ തീവ്രവാദികൾ ചേർന്നാണ് പെൺകുട്ടിയെ കൊലപ്പെടുത്തിയത്. ജാമ്യം ലഭിച്ച പ്രതികളെ പ്രദേശവാസികൾ ആഘോഷപൂർവമാണ് സ്വീകരിച്ചത്. 

			പെൺകുട്ടി മുസ്‌ലിം ആണെന്നും ആയതിനാൽ അങ്ങനെ ചെയ്തതിൽ തെറ്റില്ലെന്നും വളരെ പരസ്യമായി സമൂഹമാധ്യമങ്ങളിൽ പ്രചാരണം നടന്നു. മലയാളികൾ വരെ ആ കൂട്ടത്തിലുണ്ടായിരുന്നു. 

			മുസ്‌ലിം വെറുപ്പ് അത്രത്തോളം നിലവിലെ ഇന്ത്യൻ സാമൂഹിക സാഹചര്യത്തിൽ വേരൂന്നിയിരിക്കുന്നു. കേവലം ഒരു ഭരണമാറ്റത്തിലൂടെ മാത്രം മാറ്റം തിരുത്താവുന്ന പ്രതിഭാസമല്ല അത്. രാജ്യത്തിന് സാരമായി പരിക്കേറ്റിരിക്കുന്നു. ആഴത്തിലുള്ള ചികിത്സ ആവശ്യമാണ്. 

		

		

			ജെസ്സി വാഷിംഗ്ടൺ -വംശീയ വെറുപ്പിന്റെ വലിയ ഇര

			പൗരത്വ ഭേദഗതി നിയമത്തിനെതിരെ സമരം ചെയ്യുന്ന കലാപകാരികളെയും രാജ്യദ്രോഹികളെയും വേഷം കൊണ്ട് തിരിച്ചറിയാം എന്ന പ്രസ്താവന നടത്തിയത് മറ്റാരുമല്ല, ഇന്ത്യയുടെ പ്രധാനമന്ത്രിയായ നരേന്ദ്ര മോദിയാണ്. മുസ്‌ലിംകളെ ലക്ഷ്യമിട്ടുള്ളതായിരുന്നു പ്രസ്താവന. മോദിയടക്കമുള്ള തീവ്ര ഹിന്ദുത്വ വക്താക്കളുടെ സ്ഥിരം മുസ്‌ലിം വെറുപ്പ് പ്രസ്താവനകളിൽ പെടുത്തി ഇതും പൊതുസമൂഹം അവഗണിച്ചു. 

			വേഷവും വിശ്വാസവും കാരണം ഒരു സമൂഹം ഒറ്റപ്പെടുത്തപ്പെടുകയും ആക്രമിക്കപ്പെടുകയും ചെയ്യപ്പെടുന്ന കാഴ്ചയാണ് ഇന്ത്യയിലെമ്പാടും. ഈ പുസ്തകം എഴുതിക്കൊണ്ടിരിക്കെയാണ് ബി.ജെ.പി ഭരിക്കുന്ന ഗുജറാത്തിലെ പോർബന്തറിൽനിന്നുള്ള മുസ്‌ലിംകളായ മത്സ്യത്തൊഴിലാളികൾ തങ്ങൾക്ക് ദയാവധം അനുവദിച്ചു തരണമെന്ന് ആവശ്യപ്പെട്ട് ഹൈക്കോടതിയെ സമീപിച്ചത്. 

			600 മത്സ്യത്തൊഴിലാളികൾ ഒരുമിച്ച് കൂട്ട ദയാവധം ആവശ്യപ്പെട്ട് കോടതിയെ സമീപിക്കുന്നത് രാജ്യത്തെ ആദ്യ സംഭവമായിരുന്നു. അധികൃതർ ജോലി ചെയ്യുന്നതിൽനിന്ന് മതംനോക്കി വിലക്ക് കൽപിക്കുന്നു എന്നാണ് പരാതിക്കാർ പറയുന്നത്. 

			ഇതുസംബന്ധിച്ച് മറ്റൊരു അധ്യായത്തിൽ വിശദമായി പ്രതിപാദിക്കാം. വിശ്വാസവും വേഷവും രൂപവും നിറവുമെല്ലാം വംശീയ വിദ്വേഷത്തിനും വെറുപ്പിനും ഒക്കെ നിരന്തരം കാരണമായിക്കൊണ്ടിരിക്കുന്നുണ്ട്. എല്ലാക്കാലത്തും അത് ആവർത്തിക്കപ്പെടാറുമുണ്ട്. 

			നിറത്തിന്റെയും വംശത്തിന്റെയും പേരിൽ കുറ്റവാളിയാക്കപ്പെട്ട്, അതിക്രൂരമായി ആൾക്കൂട്ട വിചാരണക്ക് വിധേയനായി ചുട്ടു കൊല്ലപ്പെട്ട ജെസ്സി വാഷിംഗ്ടന്റെ ചരിത്രം പൊള്ളിക്കുന്ന ഓർമയാണ്. 

			1916 മെയ് 15ന് ടെക്സാസിലെ വാക്കോ കൗണ്ടി സ്ട്രീറ്റിൽ 17 വയസ് മാത്രം പ്രായമുള്ള ഒരു ആഫ്രിക്കൻ അമേരിക്കൻ കൗമാരക്കാരനെ വെളുത്ത വർഗക്കാരുടെ ഒരു ആൾക്കൂട്ടം ചങ്ങലയിൽ വലിച്ചിഴച്ചുകൊണ്ടുവന്നു. ജെസ്സി വാഷിംഗ്ടൺ എന്നായിരുന്നു അവന്റെ പേര്. ടെക്സസിലെ റൂറൽ റോബിൻസണിലുള്ള ഒരു വെള്ളക്കാരന് വേണ്ടി പണിയെടുക്കുകയായിരുന്നു ജെസ്സി. 

			തൊഴിലുടമയുടെ ഭാര്യയായ ലൂസി ഫ്രയറെ ബലാത്സംഗം ചെയ്ത് കൊലപ്പെടുത്തി എന്ന ആരോപണത്തിലാണ് അവൻ ശിക്ഷിക്കപ്പെട്ടിരിക്കുന്നത്. 

			കഴുത്തിൽ ചങ്ങലയിട്ട ജെസ്സിയെ ‘പ്രമുഖർ’ കൗണ്ടി കോടതിക്ക് പുറത്തേക്ക് വലിച്ചിഴച്ചു. അവനുമായി സംഘം പരേഡ് ചെയ്തു. വെള്ളക്കാർ അവനെ കുത്താനും മർദ്ദിക്കാനും തടിച്ചുകൂടി. വാക്കോയുടെ സിറ്റി ഹാളിനു മുന്നിൽ എത്തിയപ്പോൾ അവർ അവനെ അടിച്ചുകൊന്നു.

			നഗരത്തിലെ ഉദ്യോഗസ്ഥരും പൊലീസും ഉൾപ്പെടെ 10,000ത്തിലധികം കാണികൾ ജെസ്സിയെ ‘ശിക്ഷിക്കുന്നത്’ കാണാൻ തടിച്ചുകൂടി. വെള്ളക്കാർ അതൊരു ആഘോഷമായി കൊണ്ടാടി. പരേഡ് ഒരു നട്ടുച്ച നേരത്തായിരുന്നു. 

			ഉച്ചഭക്ഷണ സമയത്ത് സ്കൂൾ വിട്ടുവന്ന ധാരാളം കുട്ടികൾ അതിൽ പങ്കെടുത്തു. ജനക്കൂട്ടം അവന്റെ വിരലുകൾ മുറിച്ചുമാറ്റി. അവന്റെ കറുത്ത ശരീരത്തിൽ കൽക്കരി എണ്ണ പുരട്ടിയ ശേഷം അവനെ കനലിൽ തൂക്കി. രണ്ട് മണിക്കൂറോളം അവർ തീയിൽ പലതവണ താഴ്ത്തി ഉയർത്തി. തീ കെടുത്തിയ ശേഷം, അവന്റെ കരിഞ്ഞ ശരീരം പട്ടണത്തിലൂടെ വലിച്ചിഴച്ചു. 

			ഒരു പ്രൊഫഷനൽ ഫോട്ടോഗ്രാഫർ ഇതിന്റെ ചിത്രങ്ങൾ പകർത്തി. ആൾക്കൂട്ടക്കൊലയുടെ അപൂർവ ചിത്രങ്ങൾ അച്ചടിച്ച് പോസ്റ്റ്കാർഡുകളാക്കി അയാൾ വാക്കോയിൽ വിറ്റ് ധാരാളം പണം സമ്പാദിച്ചു. ഈ ആൾക്കൂട്ട കൊലപാതകത്തെ യുനൈറ്റഡ് സ്റ്റേറ്റ്സിൽനിന്നുള്ള ഏതാനും പത്രങ്ങൾ ഒഴിച്ച് ബാക്കി എല്ലാവരും പിന്തുണച്ചു. 

			നാഷനൽ അസോസിയേഷൻ ഫോർ ദി അഡ്വാൻസ്മെന്റ് ഓഫ് കളേർഡ് പീപ്പിൾ (എൻ.എ.എ.സി.പി) അന്വേഷണത്തിനായി എലിസബത്ത് ഫ്രീമാനെ നിയമിച്ചു. അവർ വാക്കോയിൽ വിശദമായ അന്വേഷണം നടത്തി. 

			വെള്ളക്കാരായ പ്രദേശവാസികൾ പൊതുവെ ജെസ്സിയെ ആൾക്കൂട്ടം  വിചാരണ ചെയ്ത് ക്രൂരമായി കൊലപ്പെടുത്തിയതിനെ പിന്തുണച്ചിരുന്നതായി ഫ്രീമാൻ കണ്ടെത്തി. ആൾക്കൂട്ടക്കൊലയെക്കുറിച്ചുള്ള ഫ്രീമാന്റെ റിപ്പോർട്ട് ലഭിച്ചതിനുശേഷം എൻ.എ.എ.സി.പി ചിത്രങ്ങൾ അടക്കം ഗഹനമായ ഒരു റിപ്പോർട്ട് പ്രസിദ്ധീകരിച്ചു. ആൾക്കൂട്ട കൊലക്ക് എതിരായ ആദ്യത്തെ പ്രതികരണം ആണിതെന്ന് കരുതപ്പെടുന്നു. 

			ലിഞ്ചിംഗിനെ, അഥവാ ആൾക്കൂട്ടക്കൊലയെ വീക്ഷിക്കുന്ന രീതി മാറ്റാൻ വാഷിംഗ്ടണിന്റെ മരണം സഹായിച്ചതായി ചരിത്രകാരന്മാർ രേഖപ്പെടുത്തിയിട്ടുണ്ട്. 

			ജെസ്സിയുടെ ആൾക്കൂട്ടക്കൊലയുടെ നൂറാം അനുസ്മരണ ദിനമായ 2016 മേയിൽ, വാകോയിലെ മേയർ വാഷിംഗ്ടണിന്റെ പിൻഗാമികളോടും ആഫ്രിക്കൻ അമേരിക്കൻ സമൂഹത്തോടും ക്ഷമാപണം നടത്താൻ ഒരു ഔപചാരിക ചടങ്ങ് നടത്തി. ടെക്സസ്, മിസ്സിസിപ്പി, ജോർജിയ എന്നീ സ്ഥലങ്ങൾ കറുത്ത വർഗ്ഗക്കാർ ഇരകളാക്കപ്പെടുന്ന ആൾക്കൂട്ടക്കൊലയുടെ കേന്ദ്രങ്ങളാണെന്ന് കരുതിപ്പോരുന്നു. 

			ജെസ്സിയിലേക്ക് തന്നെ തിരികെ വരാം. തൊഴിലുടമയുടെ 53കാരിയായ ഭാര്യയും വെള്ളക്കാരിയുമായ ലൂസി ഫ്രയറെ ബലാത്സംഗം ചെയ്ത് കൊന്നതായാണ് ജെസ്സി വാഷിംഗ്ടണിനെതിരെയുള്ള കേസ്. വിചാരണ വേളയിൽ ജെസ്സി വെള്ളക്കാരാൽ ആക്രമിക്കപ്പെടാതിരിക്കാൻ മക്ലെനൻ കൗണ്ടിയിലെ അധികാരികൾ വാഷിംഗ്ടണിനെ ഡാളസ് ജയിലിലേക്ക് അയച്ചു. 

			വെള്ള വംശീയതയുടെയും കറുത്ത വർഗക്കാരോട് വെറുപ്പ് വെച്ചുപുലർത്തുകയും ചെയ്തിരുന്ന ജഡ്ജി റിച്ചാർഡ് ഇർബി മൺറോയുടെ അധ്യക്ഷതയിലായിരുന്നു ജെസ്സിയുടെ വിചാരണ. ചെറുപ്പക്കാരും അനുഭവപരിചയമില്ലാത്തവരുമായ ആറ് അഭിഭാഷകരെയാണ് ജെസ്സിയുടെ ഭാഗം വാദിക്കാൻ ഏൽപിച്ചത്. 

			അവരാകട്ടെ പ്രമുഖ പ്രാദേശിക കുടുംബങ്ങളിൽനിന്നുള്ളവരും. വിചാരണയുടെ തലേദിവസം രാത്രി അദ്ദേഹത്തെ വാക്കോയിലേക്ക് തിരികെ കൊണ്ടുവരുന്നത് വരെ അഭിഭാഷകർ അവരുടെ കക്ഷിയായ ജെസ്സിയെ കണ്ടിരുന്നില്ല. കണ്ടുമുട്ടിയപ്പോൾ പ്രാർത്ഥിക്കാനായിരുന്നു അവർ അവനോട് ആവശ്യപ്പെട്ടത്. 

			1916 മെയ് 15നായിരുന്നു വിചാരണാ ദിനം. പന്ത്രണ്ട് വെള്ളക്കാർ അടങ്ങിയ നീതിപീഠമാണ് ശിക്ഷ വിധിക്കാൻ എത്തിയത്. നാല് മിനുട്ട് കൊണ്ട് അവർ വിചാരണ പൂർത്തിയാക്കി വധശിക്ഷ വിധിച്ചു. വിചാരണക്ക് മുമ്പ് ജനക്കൂട്ടം കോടതിക്ക് ചുറ്റും തടിച്ചുകൂടിയിരുന്നു. അവർ അവനെ വിട്ടുകിട്ടാൻ അക്ഷമയോടെ കാത്തിരുന്നു. 

			കോടതിയുടെ പിൻവാതിലിലൂടെ ജയിലർമാർ വാഷിംഗ്ടണിനെ ഇറക്കി. വെളുത്ത പൗരന്മാരുടെ ജനക്കൂട്ടം വാഷിംഗ്ടണിന്റെ കഴുത്തിൽ ഒരു ചങ്ങല ചുറ്റി സിറ്റി ഹാൾ ഗ്രൗണ്ടിലേക്ക് വലിച്ചിഴച്ചു. അവർ പോകുമ്പോൾ അവനെ ക്രൂരമായി കുത്തുകയും മർദ്ദിക്കുകയും ചെയ്തു.

			രണ്ട് മണിക്കൂർ ക്രൂരമായി മർദ്ദിച്ചതിന് ശേഷം ജനക്കൂട്ടം അവന്റെ മൃതദേഹം  ഒരു ബാഗിലാക്കി ടെക്സാസിലെ റോബിൻസണിലേക്ക് വലിച്ചിഴച്ചു. അത് ഫ്രയറിന്റെ ജന്മനാടായിരുന്നു. 

			ആഫ്രിക്കൻ-അമേരിക്കൻ ജനങ്ങൾ തിങ്ങിപ്പാർക്കുന്ന ഇടത്തിലൂടെ അവർ അവന്റെ മൃതദേഹം വലിച്ചിഴച്ചു. ശേഷം അവന്റെ അഴുകിയ മൃതദേഹം ഒരു കടയുടെ മുന്നിലുള്ള തൂണിൽ തൂക്കി. മക്ലെനൻ കൗണ്ടിയിൽനിന്നുള്ള ഒരു പൊലീസുകാരൻ അവന്റെ അഴുകിയ ദേഹം താഴെയിറക്കി അടക്കം ചെയ്തു. 

			ജെസ്സി വാഷിംഗ്ടണിന്റെ കൊലപാതക വാർത്ത ദേശീയ അന്തർദേശീയ പത്രങ്ങളിൽ വാർത്തയായി. അക്രമത്തിന്റെ ഭയാനകമായ ചിത്രങ്ങൾ പകർത്തിയത് പ്രാദേശിക ഫോട്ടോഗ്രാഫർ ഫ്രെഡ് ഗിൽഡർസ്‌ലിംവ് ആയിരുന്നു. ആൾക്കൂട്ടക്കൊലയുടെ പോസ്റ്റ്കാർഡുകളും പ്രിന്റുകളും വ്യാപകമായി വിറ്റഴിച്ച് ഈ ഫോട്ടോഗ്രാഫർ ധാരാളം പണം സമ്പാദിച്ചതായി ചരിത്രം പറയുന്നു. 

			ജെസ്സി സംഭവത്തിന് ദൃക്സാക്ഷിയായ ഒരു റിപ്പോർട്ടർ ഇങ്ങനെ എഴുതി: ‘അവൻ ആൾക്കൂട്ടത്തിന്റെ കളിപ്പാട്ടമായി മാറി. ജഡ്ജി വിധി രേഖപ്പെടുത്തിക്കൊണ്ടിരിക്കെ, ജനക്കൂട്ടം എഴുന്നേറ്റു. അവർ പ്രതിയെ പിടികൂടി. കോടതിമുറിയുടെ പിന്നിലെ ഗോവണിപ്പടിയിലൂടെ വലിച്ചിറക്കി. ഇടവഴിയിലേക്ക് വലിച്ചിഴച്ചു. 

			അവർ പോകുമ്പോൾ അവന്റെ വസ്ത്രങ്ങൾ വലിച്ചുകീറി. കഴുത്തിൽ ഒരു ചങ്ങല ചുറ്റി. വാഷിംഗ്ടൺ സ്ട്രീറ്റിലൂടെ കോടതിയിൽ നിന്ന് സിറ്റി ഹാൾ നിൽക്കുന്ന ടൗൺ സ്ക്വയറിലേക്ക് വലിച്ചിഴച്ചു. വഴിയിൽ നിരവധി ആളുകൾ അവനെ മർദ്ദിക്കുകയും കുത്തുകയും ചെയ്തു. അവൻ ടൗൺ സ്ക്വയറിലെത്തുമ്പോഴേക്കും രക്തത്തിൽ കുളിച്ചിരുന്നു. 

			ആൾക്കൂട്ടത്തിൽ നിന്ന് ആർപ്പുവിളികൾ ഉയർന്നു. കാണികൾ കാറുകളിലും ബഗ്ഗികളിലും നിൽക്കുകയും മരങ്ങളിൽ കയറുകയും ജനാലകളിൽ നിന്ന് എത്തിനോക്കുകയും ചെയ്തു. സ്കൂളിൽ നിന്ന് ഉച്ചഭക്ഷണത്തിനായി വീട്ടിലേക്ക് പോകുന്ന കുട്ടികളും ഈ കാഴ്ച കണ്ടു’.

			ജെസ്സിയുടെ ആൾക്കൂട്ടക്കൊലക്ക് തൊട്ടുമുമ്പും വാക്കോയിൽ ആൾക്കൂട്ട ആക്രമണം ഉണ്ടായിട്ടുണ്ട്. 1905ൽ സാങ്ക് മേജേഴ്സ് എന്ന ആഫ്രിക്കൻ അമേരിക്കക്കാരനെ ഒരു ജനക്കൂട്ടം തല്ലിക്കൊന്നു. മൂന്ന് മിനുട്ട് മാത്രം നീണ്ട വിചാരണക്ക് ശേഷമായിരുന്നു കൊല. ഇരുനൂറോളം പേർ അവനെ പിടികൂടി ടൗൺ സ്ക്വയറിലേക്ക് വലിച്ചിഴച്ചു. അവിടെ അവർ അവനെ തൂക്കിലേറ്റി.

			ആൾക്കൂട്ട കൊലപാതകം ഒരു പ്രാകൃത പ്രവൃത്തിയായി കാണാനും അതിൽ പങ്കെടുത്തവരെ അപലപിക്കാനും ഇതോടെ ആളുകൾ രംഗത്തെത്തി. ലിഞ്ചിംഗ് കലയിലും സ്വാധീനം ചെലുത്തി. പുതിയ കവിതകൾ പിറന്നു. ആർട്ട് എക്സിബിഷനുകൾ പ്രദർശിപ്പിക്കപ്പെട്ടു. ‘ദി ഫസ്റ്റ് വാക്കോ ഹൊറർ: ദി ലിഞ്ചിംഗ് ഓഫ് ജെസ്സി വാഷിംഗ്ടൺ ആൻഡ് ദി റൈസ് ഓഫ് ദി എൻ.എ.എ.സി.പി’ എന്ന പുസ്തകത്തിൽ പട്രീഷ്യ ബേൺസ്റ്റൈൻ ഇത് സംബന്ധിച്ച് വിശദമാക്കിയിട്ടുണ്ട്. 

		

		

			പട്ടാപ്പകൽ മുസ്‌ലിംകളെകൊന്നൊടുക്കിയവർ ഇന്ത്യ ഭരിക്കുമ്പോൾ

			ഹിന്ദുത്വ ഫാസിസത്തിന്റെ വെറുപ്പ് പടര്‍ത്തല്‍ സംബന്ധിച്ച പൊതുസമൂഹത്തില്‍ നിന്ന് അധികം പ്രതികരണങ്ങളും പ്രതിഷേധങ്ങളും ഉണ്ടായിട്ടില്ല. ഒറ്റപ്പെട്ട ശബ്ദങ്ങള്‍ മാത്രമാണ് ഉയര്‍ന്ന് കേള്‍ക്കുന്നത്. അതിലൊന്നാണ് അരുന്ധതി റോയിയുടേത്. യു.എസിലെ വേദിയില്‍ അവര്‍ നടത്തിയ പ്രഭാഷണം ഇന്ത്യക്കാര്‍ക്കും ഇന്ത്യയെക്കുറിച്ച് ലോകത്തിനുമുള്ള ഒരു മുന്നറിയിപ്പാണ്.

			ഗുഡ് ആഫ്റ്റർ നൂൺ. സിസ്സി ഫാരൻഹോൾഡ് പ്രഭാഷണത്തിൽ സംസാരിക്കാൻ എന്നെ ക്ഷണിച്ചതിന് ആദ്യമേ നന്ദി പറയുന്നു. പ്രഭാഷണം ആരംഭിക്കുന്നതിന് മുമ്പ്, യുക്രെയ്നിലെ യുദ്ധത്തെക്കുറിച്ച് കുറച്ച് വാക്കുകൾ പറയാൻ ഞാൻ ആഗ്രഹിക്കുന്നു. 

			യുക്രെയ്നിലെ റഷ്യയുടെ അധിനിവേശത്തെ ഞാൻ അങ്ങേയറ്റം അപലപിക്കുകയും യുക്രേനിയൻ ജനതയുടെ ധീരമായ ചെറുത്തുനിൽപ്പിനെ അഭിനന്ദിക്കുകയും ചെയ്യുന്നു. സ്വന്തം ജീവിതംപോലും വിലവെക്കാതെ യുദ്ധത്തെ എതിർത്ത് മുന്നോട്ടുവന്ന റഷ്യൻ വിമതരുടെ ധൈര്യത്തെയും ഞാൻ അഭിനന്ദിക്കുന്നു. 

			ലോകത്തിലെ മറ്റ് രാജ്യങ്ങളിൽ സമാനമായ യുദ്ധങ്ങൾ ഒരുമിച്ച് നടത്തിയ അമേരിക്കയുടെയും യൂറോപ്പിന്റെയും കാപട്യത്തെക്കുറിച്ച് നിശിതവും വേദനാജനകവുമായ ബോധ്യത്തോടെയാണ് ഞാൻ ഇത് പറയുന്നത്. 

			അവർ ഒരുമിച്ച് ആണവ മൽസരത്തിന് നേതൃത്വം നൽകുകയും നമ്മുടെ ഗ്രഹത്തെ നശിപ്പിക്കാൻ ആവശ്യമായ ആയുധങ്ങൾ ശേഖരിക്കുകയും ചെയ്തിട്ടുണ്ട്. അവർ ഈ ആയുധങ്ങൾ കൈവശം വച്ചിരിക്കുന്നു. ഇപ്പോൾ അവരോട് സഖ്യം കൊതിച്ച ഒരു രാജ്യം-അവിടുത്തെ ജനങ്ങൾ - പ്രദേശങ്ങൾ-അവരുടെ നിലനിൽപ് എന്നിവയൊക്കെ അപകടത്തി ലായ സന്ദർഭത്തിൽ അവർ നിസഹായരായി നോക്കിനിൽക്കുന്നു എന്നത് എന്തൊരു വിരോധാഭാസമാണ്. യുദ്ധക്കളികളും ആധിപത്യത്തിനായുള്ള നിരന്തരമായ അന്വേഷണവും തുടർന്നുകൊണ്ടേയിരിക്കുന്നു.

			ഇനി ഞാൻ ഇന്ത്യയിലേക്ക് വരാം. ഇന്ത്യയിൽ ദിനംപ്രതി തടവുകാർ വർധിച്ചുവരുന്നു.  തടവുകാർക്ക് ഞാൻ ഈ പ്രഭാഷണം സമർപ്പിക്കുന്നു. പണ്ഡിതനും ആക്ടിവിസ്റ്റുമായ പ്രഫസർ ജി. എൻ സായിബാബ, പൗരത്വ ഭേദഗതി നിയമത്തിനെതിരെ പ്രതിഷേധിച്ചതിന് ജയിലിൽ കഴിയുന്ന ആക്ടിവിസ്റ്റുകൾ, ഗായകർ, അഭിഭാഷകർ, പണ്ഡിതർ, അഞ്ച് മാസം മുമ്പ് അറസ്റ്റിലായ ഖുറം പർവേസ് എന്നിവരെ നാം വല്ലപ്പോഴുമൊക്കെ ഓർക്കേണ്ടതുണ്ട്. 

			കശ്മീരിൽ എനിക്കറിയാവുന്നവരിൽ ഏറ്റവും ശ്രദ്ധേയനായ വ്യക്തിയാണ് ഖുറം. അദ്ദേഹവും അദ്ദേഹം പ്രവർത്തിക്കുന്ന ജമ്മു കശ്മീർ കോളിഷൻ ഓഫ് സിവിൽ സൊസൈറ്റി (ജെ.കെ.സി.സി.എസ്) എന്ന സംഘടനയും വർഷങ്ങളായി കശ്മീരിലെ ജനങ്ങൾ അനുഭവിക്കുന്ന പീഢനങ്ങളുടെയും തിരോധാനങ്ങളുടെയും മരണത്തിന്റെയും കഥകൾ സൂക്ഷ്മമായി രേഖപ്പെടുത്തിയിട്ടുണ്ട്. അതുകൊണ്ട് ഇന്നത്തെ എന്റെ ഭാഷണം അവർക്കെല്ലാം ഞാൻ സമർപ്പിക്കുന്നു.

			എല്ലാ വിയോജിപ്പുകളും ഇന്ത്യയിൽ കുറ്റകരമാക്കിയിരിക്കുന്നു. വിയോജിപ്പുള്ളവരെ ദേശവിരുദ്ധർ എന്നാണ്  അടുത്ത കാലംവരെ വിളിച്ചിരുന്നത്. ഇപ്പോൾ ഞങ്ങൾ ‘ബൗദ്ധിക ഭീകരർ’ എന്ന് പരസ്യമായി മുദ്രകുത്തപ്പെട്ടിരിക്കുന്നു. 

			ബൗദ്ധിക ഭീകരതയോടുള്ള നിലവിലെ ഭരണകൂടത്തിന്റെ അഭിനിവേശം ഉൾക്കൊള്ളുന്നതിനായി ആളുകളെ വർഷങ്ങളോളം വിചാരണ കൂടാതെ തടവിലാക്കിയ ഭയാനകമായ നിയമവിരുദ്ധ പ്രവർത്തനങ്ങൾ തടയൽ നിയമം ഭേദഗതി ചെയ്തു. ഞങ്ങളെല്ലാവരും മാവോയിസ്റ്റുകൾ എന്ന് മുദ്രകുത്തപ്പെട്ടിരിക്കുന്നു.  ഞങ്ങളുടെ മുതുകിൽ അർബൻ-നക്സലുകൾ അല്ലെങ്കിൽ ജിഹാദികൾ എന്ന പേരുകൾ അവർ മുദ്രവെച്ചിരിക്കുന്നു. 

			ഞാൻ ന്യൂഡൽഹി വിട്ടിട്ട് കുറച്ചു ദിവസമേ ആയിട്ടുള്ളൂ. ഈ ഏതാനും ദിവസങ്ങൾക്കുള്ളിൽ മാത്രം, അവിടെ അരങ്ങേറുന്ന സംഭവങ്ങളുടെ ആക്കം ഒരുകാര്യം വ്യക്തമാക്കുന്നു. ഞങ്ങളുടെ രാജ്യം എല്ലാ തരം പരിധിയും കടന്നിരിക്കുന്നു. ഒരിക്കൽ നമ്മുടേതാണെന്ന് നാം തിരിച്ചറിഞ്ഞ തീരങ്ങളിലേക്ക് നമുക്ക് ഇനി മടങ്ങാനാവില്ല.

			2022 മാർച്ചിൽ, ഇന്ത്യയിലെ ഏറ്റവും വലിയ സംസ്ഥാനമായ ഉത്തർപ്രദേശ് ഭരിക്കാനായി ഭാരതീയ ജനതാ പാർട്ടി (ബി.ജെ.പി) രണ്ടാം തവണയും അഭൂതപൂർണമായ വിജയം കൈവരിച്ചിരിക്കുന്നു. 

			2024 മെയ് മാസത്തിൽ പ്രതീക്ഷിക്കപ്പെടുന്ന പൊതുതെരഞ്ഞെടുപ്പിന്റെ ‘സെമി ഫൈനൽ’ എന്ന നിലയിലാണ് യു.പി തെരഞ്ഞെടുപ്പുകൾ സാധാരണയായി വായിക്കപ്പെടുന്നത്. കാവി വസ്ത്രധാരികളായ ആൾദൈവങ്ങൾ ആൾക്കൂട്ട കൊലപാതകത്തിനും മുസ്‌ലിം സമുദായത്തെ സാമൂഹികവും സാമ്പത്തികവുമായ ബഹിഷ്കരണത്തിനും പരസ്യമായി ആഹ്വാനം ചെയ്യുന്നതാണ് തെരഞ്ഞെടുപ്പ് പ്രചാരണ കാലത്തുപോലും രാജ്യം കണ്ടത്.

			തെരഞ്ഞെടുപ്പിൽ ബി.ജെ.പി.യുടെ വിജയം ബി.ജെ.പി പ്രവർത്തകരിലും നേതാക്കളിലും അമിത ആത്മവിശ്വാസത്തിന്റെ അസഹനീയമായ ഒരു മിശ്രിതം സൃഷ്ടിച്ചതായി തോന്നുന്നു. 

			തെരഞ്ഞെടുപ്പ് ഫലം പ്രഖ്യാപിച്ചതിന് തൊട്ടുപിന്നാലെ, ഈ വർഷം റമദാനിനോട് അനുബന്ധിച്ച് ഹിന്ദുക്കൾ രാമനവമി ആഘോഷിച്ചു. രാമനവമി പ്രമാണിച്ച്, വാളുകളും വടികളുമായി അക്രമാസക്തരായ ഹിന്ദു ജനക്കൂട്ടം ഇന്ത്യയിലെ പതിനൊന്നോളം നഗരങ്ങളിൽ ആക്രമണം നടത്തി. 

			സ്വാമിമാരുടെയും ബി.ജെ.പി പ്രവർത്തകരുടെയും നേതൃത്വത്തിൽ അവർ മുസ്‌ലിം സെറ്റിൽമെന്റുകളിലും ന്യൂനപക്ഷങ്ങൾ തിങ്ങിപ്പാർക്കുന്ന ഇടങ്ങളിലും പ്രവേശിച്ചു. 

			മുസ്‌ലിം പള്ളികൾക്ക് പുറത്ത് നായയെപോലെ അവർ ഓരിയിട്ടു.  ചൂളം വിളിച്ചു. അസഭ്യം പറഞ്ഞു. മുസ്‌ലിം സ്ത്രീകളെ ബലാത്സംഗം ചെയ്ത് ഗർഭം ധരിപ്പിക്കാൻ പരസ്യമായി ആഹ്വാനം ചെയ്തു. മുസ്‌ലിം പുരുഷന്മാരെ വംശഹത്യ ചെയ്യണമെന്ന് വിളിച്ചുപറഞ്ഞു.

			ഇതിനൊക്കെ എതിരായ മുസ്‌ലിംകളുടെ ഏതൊരു പ്രതികരണവും അവരുടെ സ്വത്തുക്കൾ സർക്കാർ ബുൾഡോസർ ഉപയോഗിച്ച് തകർക്കുന്നതിലേക്കോ അക്രമാസക്തരായ ജനക്കൂട്ടം കത്തിക്കുന്നതിലേക്കോ നയിച്ചു. അറസ്റ്റിലായവർ ഭൂരിഭാഗവും മുസ്‌ലിംകൾ ആണ്. ഗൂഢാലോചനയിലും കലാപത്തിലും കുറ്റാരോപിതരായിരിക്കുന്നതും മുസ്‌ലിംകളാണ്!. 

			അവർ വർഷങ്ങളോളം ജയിലിൽ കിടക്കേണ്ടിവരും. കുറ്റം ആരോപിക്കപ്പെട്ടവരിൽ ഒരാൾ രാമനവമിക്ക് വളരെ മുമ്പുതന്നെ മറ്റൊരു കുറ്റം ചുമത്തി ജയിലിൽ കിടക്കുന്ന ആളായിരുന്നു. മറ്റൊരാൾ, ഹിന്ദു ഘോഷയാത്രക്ക് നേരെ കല്ലെറിഞ്ഞുവെന്നാരോപിക്കപ്പെട്ട വസീം ഷെയ്ഖ് ആണ്. 

			ഇരു കൈപ്പത്തികളും ഇല്ലാത്തയാൾ. ഇവരുടെ വീടുകളും കടകളും സർക്കാർ ബുൾഡോസർ ഉപയോഗിച്ച് തകർത്തു. ചില നഗരങ്ങളിൽ ഭ്രാന്ത് പിടിച്ച ടി.വി അവതാരകർ ബുൾഡോസറുകൾക്കുള്ളിൽ കയറി സർക്കാർ നടപടികളെ പിന്തുണച്ചു.

			അതിനിടെ, 2020ലെ ഡൽഹി കൂട്ടക്കൊലക്ക് മുന്നോടിയായി ഹിന്ദു കലാപകാരികളെ പരസ്യമായി ഇളക്കിവിട്ട ബി.ജെ.പി നേതാക്കളെ അടുത്തിടെ ഡൽഹി ഹൈക്കോടതി വെറുതെ വിട്ടിരുന്നു. പ്രകോപനപരമായ കാര്യങ്ങൾ പുഞ്ചിരിയോടെ പറഞ്ഞാൽ ക്രിമിനൽ കുറ്റമില്ലെന്ന് കോടതി വിധിച്ചു. 

			അവരിൽ ചിലർ മറ്റ് നഗരങ്ങളിലെ തെരുവുകളിൽ സമാനമായ അക്രമം അഴിച്ചുവിട്ടു. എന്നിട്ടും മുസ്‌ലിം യുവാവായ ഉമർ ഖാലിദ് ഇപ്പോഴും ജയിലിലാണ്. സി.എ.എ വിരുദ്ധ പ്രതിഷേധത്തിനിടെ, ഇന്ത്യൻ ഭരണഘടന ഉയർത്തിപ്പിടിക്കുന്ന സാഹോദര്യം, സ്നേഹം, അഹിംസ എന്നിവയെ കുറിച്ചുള്ള ഉമറിന്റെ പ്രസംഗത്തിനാണ് ശിക്ഷ. 2020ലെ ഡൽഹി കൂട്ടക്കൊലക്ക് ഗൂഢാലോചന നടത്തി എന്നാണ് പൊലീസ് കുറ്റപത്രം. 

			ഡൊണാൾഡ് ട്രംപിന്റെ സന്ദർശന വേളയിൽ ഇന്ത്യയുടെ സത്പേരിനെ കളങ്കപ്പെടുത്തുന്നതിനായി മുസ്‌ലിംങ്ങൾ കലാപമുണ്ടാക്കാനും ആത്മഹത്യ ചെയ്യാനും ഗൂഢാലോചന നടത്തി എന്നാണ് അധികൃതരുടെ ഭാഷ്യം.

			2002ൽ ഗുജറാത്ത് മുഖ്യമന്ത്രിയായിരിക്കെ മുസ്‌ലിം വിരുദ്ധ വംശഹത്യയിലൂടെ സ്വന്തം രാഷ്ട്രീയ ജീവിതം ആരംഭിച്ച പ്രധാനമന്ത്രി നരേന്ദ്ര മോദി ഒരു പ്രചോദനാത്മക വ്യക്തിയായി ഇപ്പോഴും രാജ്യത്ത് തുടരുന്നു. സംഭവ വികാസങ്ങളിലെല്ലാം മോദി പലപ്പോഴും നിശബ്ദനാണ്. 

			ആക്രമണത്തിന് ആഹ്വാനം ചെയ്ത് കൊലവിളി മുഴക്കുന്ന ഹിന്ദുത്വ ആൾക്കൂട്ടത്തിന്റെയും അവരുടെ വിശുദ്ധ നേതാക്കളുടെയും മിശിഹയാണ് മോദി. പൂർവകാലത്ത് മുസ്‌ലിംകൾ നടത്തിയ ചരിത്രപരമായ അടിച്ചമർത്തലിന്റെയും വംശഹത്യയുടെയും ഇരകളായി തങ്ങളെ ചിത്രീകരിച്ചുകൊണ്ട് ഇവർ വാട്സാപ്പിലൂടെ പ്രചരണങ്ങൾ നടത്തുകയും അതിനൊ ക്കെ ഇപ്പോൾ പ്രതികാരം ചെയ്യണമെന്ന് ആഹ്വാനം ചെയ്യുകയും ചെയ്യുന്നു. 

			നമുക്ക് അംഗീകരിക്കാനോ തർക്കിക്കാനോ കഴിയുന്ന ഒരു കൂട്ടം വസ്തുതകളോ ചരിത്രങ്ങളോ ഇല്ലാത്ത അപകടകരമായ സ്ഥലത്താണ് നാമിപ്പോൾ. ആഖ്യാനങ്ങൾ പരസ്പരം ഒത്തുപോകുകയോ കൂടിച്ചേരുകയോ ചെയ്യുന്നില്ല. 

			ഇത് മിഥ്യയും ചരിത്രവും തമ്മിലുള്ള ഏറ്റുമുട്ടലാണ്. സർക്കാർ സംവിധാനങ്ങളും കോർപ്പറേറ്റ് പണവും എണ്ണമറ്റ മുഴുസമയ ടെലിവിഷൻ വാർത്താ ചാനലുകളും ഈ മിഥ്യയെ പിന്തുണക്കുന്നു. അതിന്റെ വ്യാപ്തിയും ശക്തിയും സമാനതകളില്ലാത്തതാണ്. 

			ഇതിന് മുമ്പും ഇങ്ങനെ ഒരു ലോകം ഇവിടെ ഉണ്ടായിരുന്നു. സംവാദവും വാദപ്രതിവാദങ്ങളും അവസാനിക്കുമ്പോൾ യുദ്ധം ആരംഭിക്കുമെന്ന് നമുക്കറിയാം.

			മരണമോ തടവറയോ സമ്മാനിക്കാൻ നിങ്ങൾ അടയാളപ്പെടുത്തപ്പെടുന്നത് എങ്ങനെയായിരിക്കുമെന്ന് സങ്കൽപ്പിക്കുക. മുസ്‌ലിംകൾ ഇതിനകം തന്നെ അപരവത്കരിക്കപ്പെടുകയും തിരസ്കരിക്കപ്പെടുകയും സാമൂഹികമായും സാമ്പത്തികമായും ബഹിഷ്കരിക്കപ്പെടുകയും ചെയ്തിരിക്കുന്നു. 

			മുസ്‌ലിംകൾ പതിവായി ‘ലവ് ജിഹാദ്’ (മുസ്‌ലിം ജനസംഖ്യ വർദ്ധിപ്പിക്കുന്നതിനായി ഹിന്ദു സ്ത്രീകളെ അവരുമായി പ്രണയത്തിലാകാൻ ഗൂഢാലോചന നടത്തുന്നു), ‘കൊറോണ ജിഹാദ്’ (കോവിഡ് ബോധപൂർവ്വം പ്രചരിപ്പിക്കാൻ ഗൂഢാലോചന നടത്തുന്നു - നാസികൾ ജൂതന്മാർക്കെതിരെ മനഃപ്പൂർവ്വം ടൈഫസ് പടർത്തുന്നു എന്ന ആരോപണം എങ്ങനെ ഉന്നയിച്ചു എന്നതിന്റെ റീപ്ലേ), ‘ജോബ് ജിഹാദ്’ (സിവിൽ സർവീസുകളിൽ ജോലി നേടാനും ഹിന്ദു ജനതയെ ഭരിക്കാനും ഗൂഢാലോചന നടത്തുന്നു), ‘ഭക്ഷണ ജിഹാദ്’, ‘വസ്ത്രധാരണ ജിഹാദ്’, ‘ചിന്താ ജിഹാദ്’, ‘ചിരി ജിഹാദ്’ എന്നിവയെക്കുറിച്ച് ഒന്നും പറയാനില്ല. 

			മുനവർ ഫാറൂഖി എന്ന യുവ മുസ്‌ലിം സ്റ്റാൻഡ് അപ്പ് കൊമേഡിയൻ താൻ ഒരിക്കലും ചെയ്യാത്ത തമാശക്ക് മാസങ്ങളോളം ജയിലിൽ കിടന്നു. ഏത് ചെറിയ വാഗ്വാദത്തിനും ഏത് ചെറിയ തെറ്റിനും ഒരു മുസ്ലിമിനെ തല്ലിക്കൊന്നേക്കാം. 

			അങ്ങനെ തല്ലിക്കൊല്ലുന്നവർക്ക് ശോഭനമായ രാഷ്ട്രീയ ഭാവിയുണ്ട്. അവർ പുരസ്കാരങ്ങൾ നൽകി സ്വീകരിക്കപ്പെടും. ഇങ്ങനെയൊക്കെ നടക്കുമോ, അവർ ഇപ്പോഴും നിലയുറപ്പിക്കുകയാണോ, ഇത് സംഘടിതമാണോ അതോ നിയന്ത്രണാതീതമാണോ എന്നൊക്കെ നമുക്കിടയിലെ ചിലർപോലും ഇപ്പോഴും പരസ്പരം കുശുകുശുക്കുന്നത് കാണാം. 

			ഒരു രാജ്യമെന്ന നിലയിൽ, ഒരു ആധുനിക ദേശ രാഷ്ട്രമെന്ന നിലയിൽ ഇന്ത്യ നിലനിൽക്കുന്നത് ഭരണഘടനയാൽ നിയമപരമായി ബന്ധിപ്പിച്ചിരിക്കുന്ന നിരവധി മതങ്ങൾ, ഭാഷകൾ, ജാതികൾ, വംശങ്ങൾ, ഉപരാഷ്ട്രങ്ങൾ എന്നിവക്കിടയിലുള്ള ഒരു സാമൂഹിക കോംപാക്ട് എന്ന നിലയിലാണ്. 

			ഓരോ ഇന്ത്യൻ പൗരനും ഒരു തരത്തിലല്ലെങ്കിൽ മറ്റൊരു തരത്തിൽ ന്യൂനപക്ഷമാണ്. ഈ ന്യൂനപക്ഷങ്ങൾക്കിടയിൽ സാമൂഹികമായ അടുപ്പങ്ങൾ സൃഷ്ടിച്ചുകൊണ്ടാണ് നമ്മുടെ രാജ്യം നിലനിൽക്കുന്നത്. 

			ഇതിനെതിരെ പുതിയ ഒരുതരം രാഷ്ട്രീയ ഭൂരിപക്ഷം സൃഷ്ടിക്കാനുള്ള ശ്രമങ്ങളാണ് നടക്കുന്നത്. കൃത്രിമമായി നിർമ്മിച്ചെടുത്ത ‘‘ആക്രമിക്കപ്പെട്ട ഹിന്ദു ഭൂരിപക്ഷം’’ എന്ന വ്യാജ നിർമിതികൾ ഈ സാമൂഹിക അടുപ്പങ്ങളെ തകർക്കുന്നു. 

			ഹിന്ദു രാഷ്ട്രത്തിന്റെ യോഗ്യരായ പൗരന്മാർ തങ്ങളാണെന്നും ആദ്യ ജനത തങ്ങളാണെന്ന് വിശ്വസിക്കാനും ഒരു കൂട്ടരെ പഠിപ്പിക്കുന്നു. ‘രാഷ്ട്രവിരുദ്ധ അപരർ’ക്കെതിരെ സ്വയം നിർവചിക്കുന്ന ഭൂരിപക്ഷം ഇന്ത്യയെ ഇല്ലാതാക്കുകയാണ്.

			നമ്മിൽ ചുരുക്കം ആളുകൾക്ക് വൃത്തിയുള്ളതും കളങ്കമില്ലാത്തതുമായ ഒരു ചരിത്രം മുന്നോട്ടുവെക്കാൻ കഴിയും. അവർ ഒരുമിച്ചാണ് നമ്മളെ നമ്മളാക്കുന്നത്. ജാതി, വർഗം, മതം, ലിംഗഭേദം, വംശം എന്നിവയുടെ അതിരുകടന്ന ശ്രേണി ഒഴികെ, നമ്മുടെ സമൂഹം ഒരു തന്മാത്രാ തലത്തിൽ പരസ്പരം ശ്രേണിപരമാണ്. 

			സൂക്ഷ്മ കൊളോണിയലിസം, സൂക്ഷ്മ ചൂഷണം, സൂക്ഷ്മ പരസ്പരാശ്രിതത്വം എന്നിവയുണ്ട്. പാണ്ഡിത്യവും പഠനവും വാദവും സംവാദവും പ്രതിഫലനവും ആവശ്യപ്പെടുന്ന ഒരു ഇതിഹാസമാണ് ഈ ഓരോ നൂലിഴകളും. എന്നാൽ ഈ നെയ്ത്തുകാരിൽ നിന്ന് ഒരൊറ്റ നൂൽ വേർപെടുത്തി അതിനെ കൂട്ടബലാത്സംഗത്തിന് വിട്ടുകൊടുക്കണോ?. വംശഹത്യക്ക് പ്രേരിപ്പിക്കണോ?. അത് പരിഗണിക്കപ്പെടേണ്ട കാര്യമാണോ?.

			ഇന്ത്യൻ ഉപഭൂഖണ്ഡം വിഭജിക്കപ്പെട്ട് നൂറുകണക്കിന് സ്വതന്ത്ര നാട്ടുരാജ്യങ്ങൾ ഒന്നുചേർന്നപ്പോൾ അവയിൽ ചിലത് നിർബന്ധിതമായി കൂട്ടിയിണക്കപ്പെട്ടു. ഒന്നുകിൽ ഇന്ത്യയിലേക്കോ അല്ലെങ്കിൽ പാകിസ്താനിലേക്കോ എന്ന ചോദ്യമുയർന്നു. 

			ഹിന്ദു, മുസ്‌ലിം, സിഖ് എന്നിവ പരസ്പരം തിരിഞ്ഞു. ഒരു ദശലക്ഷം ആളുകൾ കൊല്ലപ്പെട്ടു. ദശലക്ഷക്കണക്കിന് ആളുകൾ പലായനം ചെയ്തു. വ്യക്തിപരമോ സമുദായപരമോ ആയ ദുരന്തങ്ങളുടെയും നിർഭാഗ്യങ്ങളുടെയും ഏതെങ്കിലും ഒരു കഥ, അത് എത്ര ശരിയാണെങ്കിലും, മറ്റ് കഥകളെ ഇല്ലാതാക്കുന്ന രീതിയിൽ പറയുമ്പോൾ അത് തെറ്റാണ്. അപകടകരമായ ഒരു നുണ കലുഷിതമായ ഒരു ചരിത്രത്തെ തിരുത്തുകയാണ്. അതിന്റെ സൂക്ഷ്മത കവർന്നെടുക്കുകയാണ്. ഇത് ഗുരുതരമായ പ്രത്യാഘാതങ്ങൾ ഉണ്ടാക്കും.

			ഉപഭൂഖണ്ഡത്തിലെ നമുക്കെല്ലാവർക്കും തെരഞ്ഞെടുപ്പിനുള്ള പരമാധികാരമുണ്ട്. ഒന്നുകിൽ നീതിയെക്കുറിച്ചുള്ള ഒരു സങ്കൽപ്പത്തിനായി പരസ്പരം പ്രവർത്തിക്കുക. അല്ലെങ്കിൽ നമ്മുടെ കൂട്ടായ ഓർമ്മയെ കടിച്ചുകീറുന്ന വേദനയും വെറുപ്പും വർദ്ധിപ്പിക്കുന്നതിന് പണിയെടുക്കുക. 

			ഇന്ത്യൻ പ്രധാനമന്ത്രിയും അദ്ദേഹത്തെ നയിക്കുന്ന രാഷ്ട്രീയ പാർട്ടിയും അതിന്റെ മാതൃഘടകമായ ഫാസിസ്റ്റ് സംഘടന രാഷ്ട്രീയ സ്വയംസേവക് സംഘും രണ്ടാമത്തെ വഴിയാണ് തെരഞ്ഞെടുത്തിരിക്കുന്നത്. നമ്മുടെ രക്തത്തിൽ കുതിർന്ന ഭൂമിയുടെ കുടലിൽ നിന്ന് അവർ എന്തോ അഗാധമായ ദുഷ്ടത വിളിച്ചറിയിക്കുന്നു. 

			അവർ കത്തിച്ച തീ ഒരു നിയുക്ത പാതയിലൂടെ കത്തി അണയുന്നതല്ല. അത് രാജ്യത്തെ കത്തിച്ചേക്കാം. തീ ആളിപ്പടരാൻ തുടങ്ങിയിരിക്കുന്നു. ഇന്ത്യയിലെയും കശ്മീരിലെയും മുസ്‌ലിംങ്ങൾക്കൊപ്പം ക്രിസ്ത്യാനികളും അവരുടെ ആക്രമണത്തിന്റെ ഇരകളാകുന്നു. 

			ഈ കഴിഞ്ഞ വർഷം മാത്രം നൂറുകണക്കിന് പള്ളികൾക്ക് നേരെ ആക്രമണങ്ങൾ നടന്നിട്ടുണ്ട്. ക്രിസ്തുവിന്റെ പ്രതിമകൾ അവഹേളിക്കപ്പെട്ടു. വൈദികരെയും കന്യാസ്ത്രീകളെയും ശാരീരികമായി ആക്രമിച്ചു.

			ഞങ്ങൾ ഒറ്റക്കാണ്. ഒരു സഹായവും വരില്ല. യെമനിലോ ശ്രീലങ്കയിലോ റുവാണ്ടയിലോ ആരുടെയും സഹായം വന്നില്ല. പിന്നെ ഇന്ത്യയിൽ മാത്രം നമ്മൾ എന്തിന് മറിച്ചു പ്രതീക്ഷിക്കണം?. സാർവദേശീയ രാഷ്ട്രീയത്തിൽ ലാഭം, അധികാരം, വർഗം, ഭൗമരാഷ്ട്രീയം എന്നിവ മാത്രമാണ് ധാർമ്മികതയെ നിർണ്ണയിക്കുന്നത്. മറ്റെല്ലാം വെറും വെറുതെയും നിഴൽ നൃത്തവുമാണ്.

			ആയിരക്കണക്കിന് മുസ്‌ലിംകളെ പട്ടാപ്പകൽ വെട്ടിക്കൊലപ്പെടുത്തി, വ്യാജ  ആക്രമണങ്ങളിലൂടെയും കൊലപാതക ഗൂഢാലോചനയിലൂടെയും നിർമ്മിച്ച ഉന്മാദത്തിന്റെ പരമ്പരയിൽ അധികാരത്തിൽ കയറിയവരാണ് ഇന്ത്യ ഭരിക്കുന്നത്. 

			തീർച്ചയായും ഇതിനെതിരെ എതിർപ്പുകൾ ഉയരുന്നുണ്ട്. പൗരത്വ പ്രക്ഷോഭം, കർഷക സമരം എന്നിവയിൽ അത് കണ്ടു. പശ്ചിമ ബംഗാളിലെയും തമിഴ്നാട്ടിലെയും പ്രാദേശിക രാഷ്ട്രീയ പാർട്ടികളിൽ നിന്നും തീർച്ചയായും ഈ വിദ്വേഷത്തിനെതിരെ എതിർപ്പുണ്ട്. കേരളവും മഹാരാഷ്ട്രയും ബി.ജെ.പിയെ തോൽപിച്ചു. 

			ഭൂരിഭാഗം ഇന്ത്യക്കാരും നിലവിലെ സംഭവ വികാസങ്ങളെ അംഗീകരിക്കുന്നില്ല എന്നു പറയുന്നതാണ് ഉചിതം. പക്ഷേ, അവരുടെ വിയോജിപ്പ് ഫാസിസ്റ്റ് കേഡറിന്റെ കത്തുന്ന പ്രത്യയശാസ്ത്ര ആവേശത്തിന് മുമ്പിൽ തീർത്തും നിഷ്ഫലമായിപ്പോകുന്നു. 

			ഒരേയൊരു ദേശീയ പ്രതിപക്ഷ പാർട്ടിയായ ഇന്ത്യൻ നാഷനൽ കോൺഗ്രസ് തങ്ങൾക്ക് ബലഹീനതയും ധാർമ്മിക നിലപാട് സ്വീകരിക്കാനുള്ള കഴിവില്ലായ്മയും മാത്രമാണ് വാഗ്ദാനം ചെയ്യാനുള്ളതെന്ന് തെളിയിക്കുന്നു. പൊതു പ്രസംഗങ്ങളിൽ മുസ്‌ലിം എന്ന വാക്ക് പോലും പറയാൻ കോൺഗ്രസിന് ധൈര്യമില്ല. ‘കോൺഗ്രസ് മുക്ത ഭാരതം’ എന്ന മോദിയുടെ റാലിയിലെ ആഹ്വാനം പ്രതിപക്ഷമില്ലാത്ത സർക്കാരിനുള്ള ആഹ്വാനമാണ്. ഇതിനെ ജനാധിപത്യം എന്ന് വിളിക്കാനാവില്ല. 

			ഇന്ത്യ ഒരു തെരഞ്ഞെടുക്കപ്പെട്ട ജനാധിപത്യ രാജ്യം എന്ന നിലക്കുള്ള എല്ലാ തന്ത്രങ്ങളും ഈ കാലയളവിൽ പ്രദർശിപ്പിച്ചുപോന്നിട്ടുണ്ട്. മതേതരം എന്ന് നാം വിശേഷിപ്പിക്കുന്ന ഒരു ഭരണഘടന, സോഷ്യലിസ്റ്റ് റിപ്പബ്ലിക്, സ്വതന്ത്രവും നീതിയുക്തവുമായ തെരഞ്ഞെടുപ്പുകൾ, ജനാധിപത്യപരമായി തെരഞ്ഞെടുക്കപ്പെട്ട ഭരണകക്ഷിയും പ്രതിപക്ഷവും, സ്വതന്ത്ര ജുഡീഷ്യറിയും സ്വതന്ത്ര മാധ്യമങ്ങളും ഇതൊക്കെ ഇവിടെ ഉണ്ടായിരുന്നു. ജുഡീഷ്യറി, സിവിൽ സർവീസ്, സുരക്ഷാ സേന, രഹസ്യാന്വേഷണ സേവന ങ്ങൾ, പൊലീസ്, തെരഞ്ഞെടുപ്പ് പ്രക്രിയകൾ എന്നിവയൊക്കെ ഇവിടെ നിലനിൽക്കുന്നു.

			ഇന്ത്യയിലെ ഏറ്റവും ശക്തമായ സംഘടന പ്രത്യക്ഷ ഫാസിസ്റ്റ്, ഹിന്ദു ദേശീയവാദ സംഘടനയായ ആർ.എസ്.എസ് ആണ്. 1925ൽ സ്ഥാപിതമായ ആർ.എസ്.എസ്, ഇന്ത്യയുടെ ഭരണഘടന മാറ്റണമെന്നും ഇന്ത്യയെ ഹിന്ദു രാഷ്ട്രമായി പ്രഖ്യാപിക്കണമെന്നും ദീർഘകാലമായി പ്രചാരണം നടത്തിവരുന്നു. ആർ.എസ്.എസ് സൈദ്ധാന്തികർ ഹിറ്റ്ലറെ പരസ്യമായി അഭിനന്ദിക്കുകയും ഇന്ത്യയിലെ മുസ്‌ലിംകളെ ജർമ്മനിയിലെ ജൂതന്മാരോട് തുല്യമാക്കുകയും ചെയ്തു.

			ആര്യൻ മേധാവിത്വം, അതാണ് ആർ.എസ്.എസിനെ നയിക്കുന്നത്. ചില മനുഷ്യർ ദൈവികരും ദൈവതുല്യരുമാണെന്നും മറ്റുള്ളവർ ഉപ-മനുഷ്യരും മലിനീകരിക്കപ്പെട്ടവരും തൊട്ടുകൂടാത്തവരുമാണെന്ന ആശയം. എല്ലാത്തിനുമുപരി, ഹിന്ദു സമൂഹത്തിന്റെ സംഘടിത തത്വമായ ഹിന്ദു ജാതി വ്യവസ്ഥയെ അത് അംഗീകരിക്കുന്നു. 

			ബ്രാഹ്മണിസത്തെ അടിസ്ഥാനമാക്കിയാണ് ആർ.എസ്.എസ് പ്രവർത്തിക്കുന്നത്. ഇന്ന് ദൗർഭാഗ്യകരമെന്നു പറയട്ടെ, ഏറ്റവും അടിച്ചമർത്തപ്പെട്ടവർ പോലും ആർ.എസ്.എസിന്റെ ലക്ഷ്യത്തിനായി അണിനിരന്നുകഴിഞ്ഞു. അവർ ആർ.എസ്.എസ് പ്രചാരണത്തിന്റെ സുനാമിയിൽ വീണു. 2025ൽ ആർ.എസ്.എസ് നൂറാം വർഷം ആഘോഷിക്കും. 

			നൂറു വർഷത്തെ പ്രവർത്തനം അതിനെ രാഷ്ട്രത്തിനുള്ളിൽ ഒരു രാഷ്ട്രമാക്കി മാറ്റി. ചരിത്രപരമായി ആർ.എസ്.എസിനെ പടിഞ്ഞാറൻ തീരത്തെ ബ്രാഹ്മണരുടെ ഒരു കൂട്ടം കർശനമായി നിയന്ത്രിച്ചിട്ടുണ്ട്. ഇന്ന് അതിൽ 15 ദശലക്ഷം അംഗങ്ങളുണ്ട്. 

			അവരിൽ മോദിയും അദ്ദേഹത്തിന്റെ നിരവധി കാബിനറ്റ് മന്ത്രിമാരും മുഖ്യമന്ത്രിമാരും ഗവർണർമാരും ഉൾപ്പെടുന്നു. പതിനായിരക്കണക്കിന് പ്രൈമറി സ്കൂളുകൾ, കർഷകർ, തൊഴിലാളികൾ, വിദ്യാർത്ഥി സംഘടനകൾ, സ്വന്തം പ്രസിദ്ധീകരണ വിഭാഗം, വനവാസികളായ ഗോത്രങ്ങൾക്കിടയിൽ അവരെ ‘ശുദ്ധീകരിക്കാനും തിരിച്ചുവിടാനും’ പ്രവർത്തിക്കുന്ന ഒരു ഇവാഞ്ചലിക്കൽ വിഭാഗം എന്നിവയൊക്കെ ഉള്ള ഒരു സമാന്തര പ്രപഞ്ചമാണിന്ന് ആർ.എസ്.എസ്. ഹിന്ദു സ്ത്രീകളുടെ സായുധ സേന അടക്കം അക്രമാസക്തമായ ഹിന്ദു ദേശീയവാദ സംഘടനകളുടെ ഒരു ബാഹുല്യം തന്നെ ഇന്ന് ആർ.എസ്.എസിൽ കാണാം.

			ഇന്ത്യ തൊഴിലവസരങ്ങൾ ചോരുകയും സാമ്പത്തിക അരാജകത്വത്തിലേക്ക് നീങ്ങുകയും ചെയ്തപ്പോൾ, ബി.ജെ.പി ക്രമാനുഗതമായി സമ്പന്നമായി വളർന്നു. ഇപ്പോൾ ലോകത്തിലെ ഏറ്റവും സമ്പന്നമായ രാഷ്ട്രീയ പാർട്ടിയാണ്. കോർപ്പറേറ്റ് ഫണ്ടിംഗിന്റെ ഇലക്ടറൽ ബോണ്ടുകൾ അവരെ ഒന്നാമതെത്തിച്ചു. എല്ലാ ഇന്ത്യൻ ഭാഷകളിലെയും നൂറുകണക്കിന് കോർപ്പറേറ്റ് ഫണ്ട് ടി.വി വാർത്താ ചാനലുകൾ ഇതിനെ പിന്തുണക്കുന്നു.

			ഇതിനെല്ലാം ഉപരിയായി ബി.ജെ.പി ഇപ്പോഴും ആർ.എസ്.എസിന്റെ മുന്നണി ഓഫീസ് മാത്രമായി തുടരുന്നു. ഇപ്പോൾ രാജ്യത്തിനുള്ളിലെ രാഷ്ട്രം അതിന്റെ നിഴലിൽ നിന്ന് മാറി ലോക വേദിയിൽ സ്ഥാനം പിടിക്കാൻ തയ്യാറെടുക്കുകയാണ്. 

			വിദേശ നയതന്ത്രജ്ഞർ ആർ.എസ്.എസ് ആസ്ഥാനത്തേക്ക് തങ്ങളുടെ യോഗ്യതാപത്രങ്ങൾ സമർപ്പിക്കാനും ആദരവുകൾ അർപ്പിക്കാനും ഇതിനകം തന്നെ എത്തിയിട്ടുണ്ട്. നിയമസാധുതക്കായുള്ള ഈ നിരാശാജനകമായ അന്വേഷണത്തിലെ പുതിയ യുദ്ധക്കളമാണ് യുനൈറ്റഡ് സ്റ്റേറ്റ്സിലെ യൂനിവേഴ്സിറ്റി കാമ്പസുകൾ. 

			ന്യായമായി നേടിയെടുക്കാൻ കഴിയാത്തത് ഒരു അനിയന്ത്രിതമായ മുതലാളിത്ത സമ്പദ്വ്യവസ്ഥയിൽ വാങ്ങാൻ കഴിയുമെന്ന് ആരോപണത്തിന് നേതൃത്വം നൽകുന്നവർ വിശ്വസിക്കുന്നു എന്നതാണ് അപകടം.

			2025ലെ ആർ.എസ്.എസ് ശതാബ്ദി ആഘോഷം ഇന്ത്യയുടെ ചരിത്രത്തിലെ ഒരു പ്രധാന അടയാളമായിരിക്കും. അതിനുമുമ്പ് ഒരു പൊതുതെരഞ്ഞെടുപ്പ് ഉണ്ടാകും. ഇത് ഒരുപക്ഷേ, അക്രമാസക്തമായ പ്രവർത്തനങ്ങൾ വളരെ വേഗം ത്വരിതപ്പെടുത്തും. 

			അതേസമയംതന്നെ മോദി മിശിഹാ സർവ്വവ്യാപിയായി. ഞങ്ങളുടെ കോവിഡ് വാക്സിൻ സർട്ടിഫിക്കറ്റിൽ മോദിയുടെ മുഖമുണ്ട്. ദശലക്ഷക്കണക്കിന് തൊഴിലില്ലാത്തവർക്ക് ജോലിക്ക് പകരമായി വിതരണം ചെയ്യുന്ന ഭക്ഷണപ്പൊതികളിലും മോദിയുടെ ചിത്രമുണ്ട്. പിന്നെ ആളുകൾ എങ്ങനെ നന്ദിയുള്ളവരാകാതിരിക്കും?. 

			മഹാമാരിയുടെ രണ്ടാം തരംഗത്തിൽ ഇന്ത്യ കൂട്ട ശവസംസ്കാരങ്ങളും ആഴം കുറഞ്ഞ ശവക്കുഴികളും കണ്ടു. പവിത്രമായ ഗംഗ നദി ശവശരീരങ്ങളാൽ നിറഞ്ഞതും അതിന്റെ തീരങ്ങൾ ആഴം കുറഞ്ഞ കുഴിമാടങ്ങളാൽ നിറഞ്ഞതും കണ്ടു. മോദി ആയിരുന്നില്ലെങ്കിൽ കാര്യങ്ങൾ മറിച്ചാകുമായിരുന്നോ എന്നാണ് ചിലർ ചോദിക്കുന്നത്. ഞങ്ങളുടെ പ്രതീക്ഷകൾ അസ്ഥാനത്തായി. ഞങ്ങളുടെ ഭാവനകൾക്ക് അണുബാധ ഏറ്റിരിക്കുന്നു. 

			ഈ യുദ്ധത്തിൽ ആർ.എസ്.എസ് വിജയിച്ചാൽ അതിന്റെ വിജയം അത്യധികം ഭയാനകം ആയിരിക്കും. കാരണം ഇന്ത്യ ഇല്ലാതാകും. തെരഞ്ഞെടുപ്പുകൾ അതിന്റെ ഗതിവേഗം മാറ്റില്ല. അതിന് വളരെ വൈകിപ്പോയിരിക്കുന്നു. ഈ യുദ്ധം നമ്മൾ ഓരോരുത്തരും നടത്തേണ്ടതുണ്ട്. തീ ഞങ്ങളുടെ വാതിൽപ്പടിക്കൽ എത്തിയിരിക്കുന്നു. നന്ദി.

			(യു.എസിലെ ലിഡ്നൺ ബി ജോഹ്സനൻ ഓഡിറ്റോറിയത്തിൽ ഇന്ത്യൻ എഴുത്തുകാരിയും ആക്ടിവിസ്റ്റുമായ അരുന്ധതി റോയ് നടത്തിയ സിസ്സി ഫാരൻഹോൾഡ് പ്രഭാഷണത്തിൽനിന്ന്. റാപ്പോപോർട്ട് സെന്റർ ഫോർ ഹ്യൂമൻ റൈറ്റ്സ് ആൻഡ് ജസ്റ്റിസാണ് പരിപാടി സംഘടിപ്പിച്ചത്)

		

		

			വെറുപ്പ് പടരുന്നിടങ്ങൾ

			സെമിനാറുകൾ കൊണ്ട് ഫാസിസത്തെ പരാജയപ്പെടുത്തിയ ചരിത്രമില്ലെന്ന് പറഞ്ഞത് എം. എൻ വിജയനാണ്. അർത്ഥവത്താണത്. ഇടതുപക്ഷം അടക്കം ഇന്ത്യയിൽ ഇപ്പോൾ നടക്കുന്നത് ഫാസിസ്റ്റ് ചെയ്തികളാണോ എന്ന തീർപ്പിൽ എത്തിയിട്ടില്ല. 

			സംഘ്പരിവാർ മുസ്‌ലിം ഉൺമൂലന രാഷ്ട്രീയത്തെ തുറന്നുപറഞ്ഞ് എതിർക്കാൻ അത്യധികം രോമാഞ്ചം നിറഞ്ഞ ഒരു ഭൂതകാലമുള്ള ഇന്ത്യൻ നാഷനൽ കോൺഗ്രസും തയ്യാറാകുന്നില്ല. 

			ബാബരി അനന്തര ഇന്ത്യ മുസ്‌ലിംകൾക്കെതിരായ അക്രമങ്ങളെയും അനീതികളെയും നിസാരവത്കരിച്ചു കാണുന്നതിൽ (നോർമലൈസ്) വിജയിച്ചിരിക്കുന്നു. 

			ഹിന്ദുത്വയെയും ഫാസിസത്തെയും താരതമ്യം ചെയ്ത് ബിരുദ വിദ്യാർത്ഥികൾക്ക് ചോദ്യപേപ്പർ തയ്യാറാക്കിയതിന് ശാരദ യൂനിവേഴ്സിറ്റിയിലെ അധ്യാപകൻ ശിക്ഷിക്കപ്പെട്ടത് അടുത്തിടെയാണ്. ബി.എ പൊളിറ്റിക്കൽ സയൻസ് വിദ്യാർത്ഥികൾക്കുള്ള ചോദ്യപ്പേപ്പറിൽ “Do you find any similarities between Fascism/Nazism and Hindu right-wing (Hindutva)? Elaborate with the argument.” എന്ന ചോദ്യം ചോദിച്ചതിനാണ് അധ്യാപകന് സസ്‍പെൻഷൻ അടക്കമുള്ള നടപടികൾ നേരിടേണ്ടിവന്നത്. 

			ഈ ശങ്കകൾക്കിടയിൽ ഹിന്ദുത്വ വിതറിയ വെറുപ്പ് അതിധ്രുതം പടർന്നുകയറുകയാണ്. അതിന്റെ ഏതാനും ചില ഉദാഹരണങ്ങൾ വിവരിക്കുന്നത് കാര്യങ്ങൾ കൂടുതൽ മനസിലാകാൻ ഉപകരിക്കുമെന്ന് തോന്നുന്നു. 

			മധ്യപ്രദേശിൽ, ഗുജറാത്തിൽ, ഗോവയിൽ, കർണാടകയിൽ, ബീഹാറിൽ, ജാർഖണ്ഡിൽ, പശ്ചിമബംഗാളിൽ, ന്യൂഡൽഹിയിൽ  തുടങ്ങി എണ്ണമില്ലാത്തയിടങ്ങളിൽ ഒരേ രീതിയിൽ വ്യാപകമായി മുസ്‌ലിം വിരുദ്ധ ആക്രമണങ്ങൾ അരങ്ങേറിക്കൊണ്ടിരിക്കുകയാണ്. 

			പള്ളികളും ദർഗകളും പൂർണമായും അഗ്നിക്കിരയാക്കിയ സംഭവങ്ങൾ ഉണ്ടായി. മുസ്‌ലിം വീടുകളും കടകളും തെരഞ്ഞുപിടിച്ച് കത്തിക്കുന്നു. 

			രാമനവമി റാലികൾ മുസ്‌ലിംകൾ താമസിക്കുന്ന തെരുവുകളിലേക്കും മുസ്‌ലിം പള്ളികളിലേക്കും ഇരച്ചുകയറി അക്രമം അഴിച്ചുവിടുകയാണ്. ബി.ജെ.പി-ആർ.എസ്.എസ് നേതൃത്വം നൽകുന്ന റാലികൾ മുസ്‌ലിം ഭൂരിപക്ഷ പ്രദേശത്തെത്തുമ്പോൾ അവിടെ നിർത്തി ലൗഡ്സ്പീക്കറുകളിൽ മുസ്‌ലിംകളെ ആക്രമിക്കാൻ ആഹ്വാനം ചെയ്യുന്നു. 

			ബി.ജെ.പി ഇതര സംസ്ഥാനങ്ങളിൽ പോലും പൊലീസിന്റെ സാന്നിധ്യത്തിലാണ് ഇവ അരങ്ങേറുന്നത്. എന്നിട്ട് കേസുകൾ വരുന്നത് മുഴുവൻ മുസ്‌ലിംകളുടെ പേരിൽ. രാമനവമി സംഘര്‍ഷത്തെ തുടര്‍ന്ന് ഡൽഹിയിൽ മാത്രം 75നടുത്ത് മുസ്‌ലിം ചെറുപ്പക്കാരെയാണ് അറസ്റ്റ് ചെയ്തത്.  ജെ.സി.ബി ഉപയോഗിച്ച് മുസ്‌ലിം വീടുകൾ തകർക്കുന്ന ദൃശ്യങ്ങളാണ് ലോകം കാണുന്നത്. 

			ബി.ജെ.പി ഇതര സംസ്ഥാനങ്ങളിൽപോലും ഹിന്ദുത്വവാദികളെ നിലക്ക് നിർത്താൻ ഭരണകൂടം ശ്രമിക്കുന്നില്ല. 2022ൽ രാജസ്ഥാനിലെ കരൗലിയിൽ മുസ്‌ലിം വിരുദ്ധ കലാപം അരങ്ങേറി ഒരാഴ്ച കഴിയുന്നതിനും മുമ്പാണ് അതേ നിലയിൽ എട്ടോളം സംസ്ഥാനങ്ങളിൽ റമദാനിൽ മുസ്‌ലിംകൾ ആക്രമിക്കപ്പെടുന്നത്. 

			രാജസ്ഥാനിൽ തന്നെ ബെവറിൽ 55 വയസ്സുകാരനായ പച്ചക്കറി കച്ചവടക്കാരൻ മുഹമ്മദ് സലിം ആള്‍ക്കൂട്ട ആക്രമണങ്ങത്തില്‍ കൊല്ലപ്പെട്ടിരുന്നു. 

			‘ഇതൊരു ഹിന്ദു രാഷ്ട്രമാണ്, ഞങ്ങൾ നിങ്ങളെ തല്ലിക്കൊല്ലും’

			രാമനവമി, ഹനുമാൻ ജയന്തി എന്നൊക്കെ കേൾക്കുമ്പോൾ ഇപ്പോൾ ഉത്തരേന്ത്യൻ സംസ്ഥാനങ്ങളിലെ ഒരു വിഭാഗത്തിന് ഭയവും ആശങ്കയുമാണ്. 

			ഹിന്ദുത്വ തീവ്രവാദ സംഘടനകൾ ഇതര മതസ്ഥരെ ആക്രമിക്കുന്നതിനുള്ള അവസരമായി ആഘോഷങ്ങളെ പോലും മാറ്റിയിരിക്കുന്നു. രാമനവമി ഘോഷയാത്രയുമായി ബന്ധപ്പെട്ട് ഏറ്റവും കൂടുതൽ അനിഷ്ട സംഭവങ്ങൾ റിപ്പോർട്ട് ചെയ്യപ്പെട്ടത് മധ്യപ്രദേശിലെ ഖർഗോണിലാണ്. 

			ഇവിടുത്തെ മുസ്‌ലിം ഭൂരിപക്ഷ പ്രദേശങ്ങളിലൂടെ ഘോഷയാത്രയുടെ പേരിൽ കടന്നുപോയ ഹിന്ദുത്വ വാദികൾ പള്ളികൾക്കുനേരേ ആക്രമണംഅഴിച്ചുവിട്ടു. ചിലർ പള്ളിയുടെ മിനാരങ്ങളിൽ കയറി കാവിക്കൊടി ഉയർത്തി. 

			കടകളും വീടുകളും തല്ലിത്തകർത്തു. അവിടംകൊണ്ടൊന്നും പ്രശ്നം തീർന്നില്ല. ഘോഷയാത്രക്കുനേരെ കല്ലെറിഞ്ഞു എന്നാരോപിച്ച് ജില്ലാ ഭരണകൂടം മുസ്‌ലിം ഭൂരിപക്ഷ പ്രദേശത്തെത്തി നിരവധി വീടുകളും കടകളും ബുൾഡോസർ ഉപയോഗിച്ച് തകർത്തു.  

			മധ്യപ്രദേശിലെ ഖർഗോണിൽ നിന്ന് എട്ട് കിലോമീറ്റർ അകലെയുള്ള പ്രദേശമാണ് കുക്ഡോൽ. ഖർഗോണിലെ താമസക്കാരനായ അബ്ദുൽ ഹമീദ് കാഴ്ചശക്തി നഷ്ടപ്പെട്ടതിനെ തുടർന്ന് കുക്ഡോളിലുള്ള ഭാര്യയുടെ തറവാട്ടു വീട്ടിലേക്ക് താമസം മാറ്റിയിരുന്നു. ഖർഗോണിൽ ആക്രമണം പൊട്ടിപ്പുറപ്പെട്ട വിവരം ഒക്കെ അവർ അറിയുന്നുണ്ടായിരുന്നു. 

			കുക്ഡോളിൽ അധികവും ഹിന്ദു വീടുകളാണ്. എല്ലാവരും സൗഹാർദത്തിൽ കഴിയുന്നു. എല്ലാവരും പരസ്പരം അറിയുന്നവർ. ഒരു ദിവസം കൊണ്ടാണ് സ്ഥിതിഗതികൾ ആകെ മാറിയത്. വലിയൊരു സംഘം ആളുകൾ അബ്ദുൽ ഹമീദിന്റെ വീട്ടിലേക്ക് ഇരച്ചുകയറി എല്ലാവരെയും ക്രൂരമായി മർദ്ദിച്ചു. 

			വീട് കൊള്ളയടിച്ചു. ഖർഗോൺ സംഘർഷത്തിന് കാരണമായ മുസ്‌ലിംകളെ വീട്ടിൽ ഒളിച്ചുതാമസിപ്പിച്ചിരിക്കുന്നു എന്ന വാർത്ത അറിഞ്ഞെത്തിയവരായിരുന്നത്രേ അവർ. ഖർഗോണിന്റെ പ്രാന്തപ്രദേശത്ത് മുസ്‌ലിംകൾ അഭയം പ്രാപിച്ചതായി ഒരു പ്രാദേശിക ദിനപത്രത്തിൽ വന്ന വാർത്തയാണ് ആൾക്കൂട്ടത്തെ ഹമീദിന്റെ വീട്ടിലേക്ക് നയിച്ചത്. 

			2022 ഏപ്രിൽ 11ന് നടന്ന സംഭവം സമൂഹമാധ്യമങ്ങളിലൂടെ വളരെ വേഗം പ്രചരിച്ചു. ഇതിനെത്തുടർന്ന് രോഷാകുലരായ ജനക്കൂട്ടം കുക്ഡോളിലെ ഹമീദിന്റെ വീട്ടിലേക്ക് ഇരച്ചെത്തുകയായിരുന്നു. 

			ഇത് സംബന്ധിച്ച് ‘ഇന്ത്യ ടുഡേ’ നൽകിയ റിപ്പോർട്ടിൽനിന്ന്:

			ഹിന്ദു ആധിപത്യമുള്ള ഗ്രാമത്തിൽ താമസിക്കുന്ന നാല് മുസ്‌ലിം കുടുംബങ്ങളിൽ ഒന്നാണ് അബ്ദുൽ ഹമീദിന്റേത്. ‘ഇന്ത്യാ ടുഡേ’യോട് സംസാരിച്ച അബ്ദുൽ ഹമീദ് പറഞ്ഞു -“ചൊവ്വാഴ്ച, ഞങ്ങൾ കലാപകാരികൾക്ക് അഭയം നൽകിയെന്ന് അവകാശപ്പെട്ട് ആളുകൾ പെട്ടെന്ന് ഞങ്ങളുടെ വീട്ടിലേക്ക് അതിക്രമിച്ചു കയറി. 

			അവിടെ ആരും ഉണ്ടായിരുന്നില്ല. ഞങ്ങൾ ആർക്കും അഭയം നൽകിയിട്ടില്ല. പക്ഷേ, ഗ്രാമവാസികൾ കേൾക്കാൻ വിസമ്മതിച്ചു. അവർ ഞങ്ങളുടെ വീട് കൊള്ളയടിക്കുകയും ഞങ്ങളെ മർദ്ദിക്കുകയും ചെയ്തു. 

			ഞാൻ അന്ധനാണ്. എനിക്ക് കാഴ്ച നഷ്ടപ്പെട്ടത് മുതൽ, സാമ്പത്തിക ഞെരുക്കം കാരണം എന്റെ ഭാര്യയുടെ വീട്ടിൽ താമസിക്കാൻ ഞാൻ നിർബന്ധിതനായി’’.

			അബ്ദുൽ ഹമീദിന്റെ മകൻ അബ്ദുൽ മാലികും സംഭവ ദിവസത്തെ അനുഭവങ്ങൾ പങ്കുവെച്ചു. ‘‘അവർ എന്നെ പ്രത്യേകിച്ച് ലക്ഷ്യമിട്ടിരുന്നു. വന്നവരിൽ ചില ആളുകൾ ഞാൻ പലപ്പോഴും എന്റെ ബൈക്കിൽ ലിഫ്റ്റ് നൽകിയവരാണ്. 

			കുടുംബം മുഴുവനും ഇപ്പോൾ കുക്ഡോളിൽ നിന്ന് ബന്ധുവിന്റെ വീട്ടിലേക്ക് മാറിയിരിക്കുകയാണ്’’. സർക്കാരിൽ നിന്ന് എന്തെങ്കിലും സഹായമുണ്ടോ എന്ന് ചോദിച്ചപ്പോൾ അബ്ദുളിന്റെ ഭാര്യ പറഞ്ഞു -“കല്ലേറ് നടത്തുന്നവരുടെ വീടുകൾ തകർക്കുമെന്ന് നമ്മുടെ ആഭ്യന്തര മന്ത്രി പറഞ്ഞു. ഞങ്ങളുടെ വീട് ആക്രമിക്കപ്പെട്ടു. വാക്ക് പാലിക്കണമെന്നും ഞങ്ങളെ ആക്രമിച്ചവർക്ക് അതേ ശിക്ഷ നൽകണമെന്നും ഞാൻ അദ്ദേഹത്തോട് അഭ്യർത്ഥിക്കുന്നു’’.

			കുടുംബം പറയുന്നത് സത്യമാണോ എന്നറിയാൻ ‘ഇന്ത്യ ടുഡേ’ കലാപകാരികളെയും സമീപിച്ചു. അബ്ദുൽ ഹമീദിന്റെ കുടുംബം സമർപ്പിച്ച പരാതിയിൽ പേരുള്ള ആദ്യത്തെ വ്യക്തി ബൽറാം രജ്പുത് ആണ്. ബൽറാം രജ്പുത് യഥാർത്ഥ കഥ പറഞ്ഞുതരാം എന്ന് അറിയിച്ചു. അയാൾ പറയുന്നു -

			‘‘കലാപകാരികളെ ഒരു കുടുംബം സംരക്ഷിക്കുന്നുവെന്ന് ഗ്രാമവാസികൾ അറിഞ്ഞപ്പോൾ ഞങ്ങൾ അത് പരിശോധിക്കാൻ പോയി. പക്ഷേ അവർ ഞങ്ങൾക്ക് നേരെ കല്ലെറിയാൻ തുടങ്ങി.’’ കലാപകാരികളെ കുടുംബം സംരക്ഷിക്കുന്നു എന്ന വിവരം എങ്ങനെ ലഭിച്ചുവെന്ന് ചോദിച്ചപ്പോൾ ബൽറാമും കൂടെയുണ്ടായിരുന്ന മറ്റൊരാളും പറഞ്ഞു - ഞങ്ങൾക്ക് കോളുകൾ ലഭിച്ചു. പക്ഷേ ഞങ്ങൾക്ക് വിവരം നൽകിയവരുടെ പേരുകൾ ഞങ്ങൾക്കറിയില്ല. ഹമീദിന്റെ വീട്ടിൽ മറ്റാരെയും കണ്ടില്ലെന്നും എന്നാൽ അഭയം പ്രാപിച്ചവർ അവിടെനിന്നും രക്ഷപ്പെട്ടതാണെന്നും ബൽറാം പറഞ്ഞു.

			അക്രമകാരികളായ ഹിന്ദുത്വ ആൾക്കൂട്ടത്തിൽനിന്നും ഹമീദിനെയും കുടുംബത്തെയും പൊലീസ് രക്ഷപ്പെടുത്തുകയായിരുന്നു. അബ്ദുൽ ഹമീദ്, മകൻ, ഭാര്യാ സഹോദരൻ എന്നിവർക്ക് ഗുരുതരമായി പരിക്കേറ്റു. വീടും പൂർണമായും തകർത്തു. 

			അതേസമയം, എഫ്.ഐ.ആറിൽ പരാമർശിച്ച 15 പേരിൽ ആറുപേരെ പൊലീസ് അറസ്റ്റ് ചെയ്തിട്ടുണ്ട്. മഹാദേവ്, ആകാശ്, യശ്വന്ത്, രാകേഷ്, അനിൽ, അഭയ് എന്നിവരാണ് അറസ്റ്റിലായത്. എഫ്.ഐ.ആറിൽ പരാമർശിക്കപ്പെട്ടിട്ടും അറസ്റ്റ് ചെയ്യപ്പെടാത്ത ബൽവന്ത് രാജ്പുത് പറയുന്നു -“ഏതെങ്കിലും മുസ്‌ലിം ഞങ്ങളുടെ ഗ്രാമത്തിൽ ബിസിനസ്സ് ചെയ്യാൻ വന്നാലോ. അവർക്ക് എന്തെങ്കിലും ചെയ്യാനുണ്ടെങ്കിൽ ഞങ്ങളുടെ ഗ്രാമത്തിലേക്ക് വരൂ. ഇതൊരു ഹിന്ദു രാഷ്ട്രമാണ്. ഞങ്ങൾ അവരെ തല്ലിക്കൊല്ലും’’. 

			‘മുസ്‌ലിംകൾക്കുള്ള അല്ലാഹുവിന്റെ സമ്മാനം’

			ഒരു നീതിപാലകൻ തന്റെ ഫേസ്ബുക് പോസ്റ്റിന് നൽകിയ തലക്കെട്ടാണ് മുകളിൽ ഉദ്ധരിച്ചത്.  മുസ്‌ലിം യുവാവിന് ട്രാഫിക് നിയമലംഘനത്തിന്റെ പേരിൽ 33,000 രൂപ പിഴയിടുകയും അത് 'മുസ്‌ലിംകൾക്കുള്ള അല്ലാഹുവിന്റെ സമ്മാന'മെന്ന് ഫേസ്ബുക്കിൽ പോസ്റ്റിടുകയും ചെയ്തത് ഹരിയാനയിലെ പൊലീസ് ഉദ്യോഗസ്ഥനാണ്. 

			ഫരീദാബാദ് പൊലീസിലെ ഇൻസ്പെക്ടറാണ് വെള്ളിയാഴ്ച ജുമുഅ കഴിഞ്ഞ് ബൈക്കിൽ മൂന്നുപേരുമായി വന്ന സജീദ് അലി എന്നയാൾക്ക് 33,000 രൂപയുടെ ചലാൻ നൽകിയത്. 'വീർ പ്രതാപ്' എന്ന ഫേസ്ബുക്ക് ഐ.ഡിയിലുള്ള ഇൻസ്പെക്ടർ, 'അഖില ഭാരതീയ സെലിബ്രിറ്റി സംഘ്' എന്ന ഫേസ്ബുക്ക് ഗ്രൂപ്പിൽ വിവരം പോസ്റ്റ് ചെയ്യുകയായിരുന്നു.

			'ജുമുഅ ദിവസമായ ഇന്ന് ഒരു വിശ്വാസിക്കും പിഴ കൊടുക്കരുത് എന്നാണ് രാവിലെ വിചാരിച്ചത്. 

			പക്ഷേ, ട്രാഫിക് ബൂത്തിന്റെ പുറത്ത് ഞാൻ കസേരയിൽ ഇരിക്കുകയായിരുന്നു. അപ്പോൾ തൊപ്പി ധരിച്ച സാജിദ് മിയാൻ എന്നയാൾ ജുമുഅ നിസ്കാരം കഴിഞ്ഞ് ബൈക്കിൽ വന്നു. പിറകിൽ രണ്ടുപേരും കയറിയിരുന്നു. സാജിദ് മിയാന് 33,000 സമ്മാനം കൊടുത്തു. അല്ലാ തആലാ വലിയ കാരുണ്യവാൻ തന്നെ. സലാം അലക്കും ഭായ്...' - വീർ പ്രതാപ് ഫേസ്ബുക്ക് ഗ്രൂപ്പിൽ കുറിച്ചു. ട്രാഫിക് ചലാന്റെ ഫോട്ടോ സഹിതമായിരുന്നു കുറിപ്പ്.

			ഇനായത്പൂർ സ്വദേശിയായ സാജിദ് അലി ഓടിച്ച HR50 G9281എന്ന നമ്പർ പ്ലേറ്റിലുള്ള ബൈക്കിനാണ് വെള്ളിയാഴ്ച ഉച്ചക്ക് റസൂൽപൂർ ചൗക്കിൽ വെച്ച് വീർ പ്രതാപ് ഭീമൻ തുക ചലാൻ നൽകിയത്. പൽവാൽ സിറ്റി പൊലീസ് സ്റ്റേഷൻ പരിധിയിലുള്ളതാണ് ഈ സ്ഥലം. ഇരുചക്രവാഹന നിയമലംഘനത്തിന്റെ നിരവധി വകുപ്പുകൾ ചേർത്താണ് ഈ തുക ‘ഒപ്പിച്ചത്’. 

			ബ്യൂറോക്രസിയില്‍ ഹിന്ദുത്വ വെറുപ്പ് എങ്ങനെ പ്രവര്‍ത്തിക്കുന്നു എന്ന് മനസ്സിലാക്കാനുതകുന്ന ഏറ്റവും ചെറിയ ഉദാഹരണമാണിത്.

		

		
		
			’ദി കശ്മീർ ഫയൽസ്’; പണ്ഡിറ്റുകളുടെ കഥയല്ല, ഹിന്ദുത്വയുടെ തിരക്കഥ

			ഏതൊരു വസ്തുതയും പരിശോധിക്കാൻ എണ്ണമറ്റ വഴികളുണ്ട്. അറിവിൽ നിന്ന് വസ്തുതകളെ വേർതിരിക്കുന്നത് സന്ദർഭമാണ്. ഈ സന്ദർഭം - വസ്തുതകൾ കൂട്ടിയിണക്കാൻ നമ്മെ സഹായിക്കുന്ന ആഖ്യാനങ്ങൾ - നമ്മുടെ പരിമിതമായ മനുഷ്യ മനസ്സിന് അവയെ മനസ്സിലാക്കാൻ കഴിയും. 

			പക്ഷപാതപരമായ ഒരു ലക്ഷ്യത്തെ സാധൂകരിക്കാൻ മനഃപൂർവ്വം തെറ്റിദ്ധരിപ്പിക്കുന്ന രീതിയിൽ അതിനെ ഉപയോഗിക്കുകയാണെങ്കിൽ അത് 'പ്രൊപഗൻഡ' എന്നും അറിയപ്പെടുന്നു. ഹിന്ദുത്വ ഫാസിസ്റ്റുകാലത്തെ ഏറ്റവും വലിയ പ്രൊപഗൻഡയിൽ ഒന്നായി മാറിയിരിക്കുകയാണ് ബോളിവുഡ് സംവിധായകൻ വിവേക് അഗ്നിഹോത്രി സംവിധാനം ചെയ്ത 'ദി കശ്മീർ ഫയൽസ്' എന്ന ചിത്രം. 

			2022 മാർച്ച് 11നാണ് ചിത്രം തിയറ്ററുകളിൽ എത്തിയത്. 1989-1990കളിൽ കശ്മീരിൽനിന്നും പലായനം ചെയ്യേണ്ടിവന്ന കശ്മീരി പണ്ഡിറ്റുകളുടെ യഥാർഥ കഥ പറയുന്ന ചിത്രം എന്നായിരുന്നു സിനിമയുടെ അണിയറ പ്രവർത്തകരുടെ വാദം. 

			സിനിമ റിലീസ് ആയതിന് പിന്നാലെ ഹിന്ദുത്വകേന്ദ്രങ്ങളിൽനിന്നും അതിഭയങ്കരമായ പിന്തുണയാണ് സിനിമക്ക് ലഭിച്ചത്. ബി.ജെ.പി ഭരിക്കുന്ന സംസ്ഥാനങ്ങൾ സിനിമക്ക് സമ്പൂർണ നികുതിയിളവ് പ്രഖ്യാപിച്ചു. മധ്യപ്രദേശ് സർക്കാർ സിനിമ കാണാൻ പൊലീസുകാർക്ക് ഒരു ദിവസത്തെ അവധി അനുവദിച്ചു. 

			അസം സർക്കാർ മുഴുവൻ സർക്കാർ ജീവനക്കാർക്കും സിനിമ കാണുന്നതിനായി അരദിവസത്തെ അവധി അനുവദിച്ചു. ഒരു പടികൂടി കടന്ന് അസം കശ്മീരായി മാറ്റില്ല എന്ന് സംസ്ഥാനത്തെ മുസ്‌ലിംകൾ ഉറപ്പുതരണമെന്ന് മുഖ്യമന്ത്രി ഹിമന്ത ബിശ്വ ശർമ ആവശ്യപ്പെട്ടു. ഏറ്റവും ഒടുവിൽ പ്രധാനമന്ത്രി നരേന്ദ്ര മോദിയും 'ദി കശ്മീർ ഫയൽസ്' സിനിമക്കുവേണ്ടി രംഗപ്രവേശം ചെയ്തു.

			സിനിമ എല്ലാവരും കാണണം, സിനിമയെ പ്രോത്സാഹിപ്പിക്കണം എന്നും മോദി അണിയറ പ്രവർത്തകരുമായുള്ള ചിത്രം സഹിതം സമൂഹമാധ്യമങ്ങളിൽ പ്രചാരണം നടത്തി. 

			ഇതോടെതന്നെ സിനിമ സംബന്ധിച്ച് ഏകദേശം ധാരണ 'ആരാധകർക്ക്' ലഭിച്ചു എന്നുവേണം മനസിലാക്കാൻ. പിന്നീട് സിനിമയിലെ സംഭവങ്ങൾ സംബന്ധിച്ച് പൊടിപ്പും തൊങ്ങലുംവെച്ച കഥകളാണ് പ്രചരിച്ചുതുടങ്ങിയത്. ഹരിദ്വാർ ധർമ സൻസദിൽ മുഴങ്ങിയതിനേക്കാൾ വലിയ മുസ്‌ലിം വംശഹത്യാ ആഹ്വാനങ്ങളാണ് സിനിമ കണ്ടിറങ്ങിയവർ തിയറ്ററുകളിൽ മുഴക്കിയത്. 

			'നമ്മൾ ഈ സിനിമ കണ്ടിരിക്കുന്ന സമയത്തുപോലും മുസ്‌ലിംകൾ അവരുടെ വീട്ടുകളിൽ വംശവർധനവ് നടത്തിക്കൊണ്ടിരിക്കുകയാണെന്നും എല്ലാത്തിനേയും അവസാനിപ്പിക്കണമെന്നും' സിനിമ കണ്ടിറങ്ങിയ ഒരു ഹിന്ദുത്വ പ്രവർത്തകൻ അലറിവിളിക്കുന്ന വീഡിയോ ഇപ്പോഴും സമൂഹമാധ്യമങ്ങളിൽ പ്രചരിച്ചുകൊണ്ടിരിക്കുന്നുണ്ട്.

			ഹിന്ദുത്വ കേന്ദ്രങ്ങളിൽനിന്നും സിനിമക്ക് കലവറയില്ലാത്ത പിന്തുണ ലഭിച്ചപ്പോഴേ അത് മുസ്‌ലിംവിരുദ്ധ പ്രചാരണങ്ങൾക്ക് വഴിമരുന്നിടുന്ന ചിത്രമാണെന്ന പ്രചരണവും മറുവശത്ത് ശക്തിപ്പെട്ടിരുന്നു. 

			മതേതര വിശ്വാസികളായ കശ്മീരി പണ്ഡിറ്റുകൾ തന്നെ സിനിമക്കെതിരെ രംഗത്തുവന്നിരുന്നു. ഞങ്ങളുടെ ദുരിത ജീവിതത്തിന് കാരണക്കാരായവർ തന്നെയാണ് സിനിമക്ക് വേണ്ടിയും രംഗത്തെത്തിയിരിക്കുന്നതെന്ന് പണ്ഡിറ്റുകൾ പറയുന്നു.

			ഇല്ല യാഥാർഥ്യം തരിമ്പും

			കശ്മീർ പലായനം സംബന്ധിച്ച് തന്റെ സിനിമയിൽ വിവരിച്ചതിനേക്കാൾ കൂടുതൽ യാഥാർഥ്യങ്ങൾ 'കശ്മീർ ഫയൽസ്' സംവിധായകൻ വിവേക് അഗ്നിഹോത്രിക്ക് അറിയാമെന്ന് വേണം കരുതാൻ. 

			വസ്തുതകൾ തന്റെ സിനിമക്ക് ഒത്തിരി അപ്പുറത്താണെന്ന് അദ്ദേഹത്തിന് നന്നായറിയാം. കശ്മീരി പണ്ഡിറ്റുകളുടെ കഷ്ടപ്പാടുകളിലേക്ക് കാമറ ചലിപ്പിക്കുകയല്ല സിനിമയുടെ ലക്ഷ്യമെന്ന് ഒറ്റക്കാഴ്ചയിൽ തന്നെ നമുക്ക് ബോധ്യമാകും. 

			അഗ്നിഹോത്രിയുടെ വീക്ഷണങ്ങൾ പ്രകടിപ്പിക്കാനുള്ള അവസരമായാണ് ആ സിനിമയെ ഉപയോഗിച്ചിരിക്കുന്നതെന്ന് വളരെ വേഗത്തിൽ മനസിലാക്കിയെടുക്കാൻ കഴിയും. ആ വീക്ഷണം അത്ര ലളിതമല്ല.

			ആ ലോകവീക്ഷണം അധികാരത്തിലിരിക്കുന്ന ഹിന്ദു ദേശീയവാദികളുമായി യോജിച്ച് നിൽക്കുന്നതാണ്. ബി.ജെ.പി ഭരിക്കുന്ന പല സംസ്ഥാനങ്ങളും ഈ സിനിമയെ നികുതിരഹിതമാക്കിയത് എന്തുകൊണ്ടാണെന്നതിനുള്ള ഉത്തരം അത് പറഞ്ഞുവെക്കുന്നുണ്ട്. 

			പ്രധാനമന്ത്രി സിനിമയെ പരസ്യമായി പ്രശംസിക്കുകയും അതിന്റെ വിമർശകരുടെ 'ജമാഅത്തിനെ' അപലപിക്കുകയും ചെയ്തത് എന്തുകൊണ്ടാണെന്നും മനസിലാക്കിയെടുക്കാൻ പ്രയാസമുണ്ടാകില്ല. 

			സിനിമ മുന്നോട്ടുവെക്കുന്ന ലോകവീക്ഷണം?

			കശ്മീർ താഴ്വരയിലെ എല്ലാ മുസ്‌ലിംകളും, എല്ലാ രാഷ്ട്രീയക്കാരും എല്ലാവരും ജന്മനാ ഹിന്ദു വിരുദ്ധരും ഹിന്ദുക്കളെ 'വംശഹത്യ' ചെയ്യാൻ കൂട്ടുനിന്നവരുമാണ് എന്നാണ് സിനിമ പറയുന്നത്. മുഖ്യമന്ത്രി എന്ന നിലയിൽ ഫാറൂഖ് അബ്ദുല്ല ജെ.കെ.എൽ.എഫ് തീവ്രവാദികളെ കാണുകയും സഹകരിക്കുകയും ചെയ്യുന്നതായി സിനിമയിൽ കാണിക്കുന്നു. അദ്ദേഹത്തിന്റെ പാർട്ടിയായ നാഷനൽ കോൺഫറൻസ്, ഐ.എ.എസ് ബ്രഹ്മ ദത്ത് (മിഥുൻ ചക്രവർത്തി അവതരിപ്പിച്ച കഥാപാത്രം) പറയുന്നതപോലെ, ഫലത്തിൽ തീവ്രവാദികളുടെ ഒരു രാഷ്ട്രീയ മുന്നണിയായിരുന്നു.

			സിനിമയിൽ പറയുന്നത് ശരിയാണെങ്കിൽ, എന്തുകൊണ്ടാണ് നാഷനൽ കോൺഫറൻസ് പ്രവർത്തകരെ തീവ്രവാദികൾ ആക്രമിച്ച് കൊലപ്പെടുത്തിയത്? ഫാറൂഖ് അബ്ദുല്ല തന്റെ എല്ലാ അധികാരവും നിയമസാധുതയും സാവധാനം ഊറ്റിയെടുക്കുന്ന തീവ്രവാദികളുമായി സഹകരിക്കുന്നത് എന്തുകൊണ്ടാണെന്നും സിനിമ വിശദീകരിക്കുന്നില്ല. ഇത് ആത്യന്തികമായി അദ്ദേഹത്തിന്റെ രാജിയിലേക്ക് നയിച്ചു.

			1989ൽ ട്രിബ്യൂണിന്റെ എഡിറ്ററായ വി.എൻ നാരായൺ സൂചിപ്പിച്ചതുപോലെ, താഴ്വരയിൽ ഉരുണ്ടുകൂടുന്ന സംഘർഷങ്ങളോടുള്ള ഫാറൂഖ് അബ്ദുല്ലയുടെ നയം യഥാർത്ഥത്തിൽ അടിച്ചമർത്തലിന്റെതായിരുന്നു. അദ്ദേഹം സംസ്ഥാന പൊലീസിനേക്കാൾ സെൻട്രൽ റിസർവ് പൊലീസിനെ വിശ്വാസത്തിലെടുക്കാൻ ശ്രമിച്ചു. 

			പൊലീസും സി.ആർ.പി.എഫും വഞ്ചന പുരണ്ട ശാന്തത കൊണ്ടുവന്നു. അറസ്റ്റും കുറ്റം ചുമത്താതെ തടങ്കലും വർദ്ധിച്ചു. സംസ്ഥാനത്ത് ഔദ്യോഗികമായി എണ്ണിത്തിട്ടപ്പെടുത്തപ്പെട്ടതിനേക്കാൾ കൂടുതൽ തീവ്രവാദികൾ ഉള്ളതായി കണക്കുകൾ വന്നു.

			അതുപോലെ, കശ്മീരിലെ തീവ്രവാദികളെയും വിഘടനവാദികളെയും ഒക്കെ വേർതിരിവില്ലാതെയാണ് സിനിമയിൽ ചിത്രീകരിച്ചിരിക്കുന്നത്. സ്വാതന്ത്ര്യത്തെ അനുകൂലിക്കുന്ന ജെ.കെ.എൽ.എഫും പാകിസ്താൻ അനുകൂല ഹിസ്ബുൽ മുജാഹിദീനും തമ്മിൽ വ്യത്യാസമില്ല എന്ന് പറയുന്നു. 

			വാസ്തവത്തിൽ, തീവ്രവാദികൾക്കിടയിൽ രാഷ്ട്രീയ വ്യത്യാസങ്ങൾ ഉണ്ടാകില്ല. കാരണം രാഷ്ട്രീയ പരാതികളോ അഭിലാഷങ്ങളോ അല്ല അവരെയെല്ലാം നയിക്കുന്നത്. ഹിന്ദു കാഫിറുകളോടുള്ള വിദ്വേഷമാണ് എന്നാണ് സിനിമ പറഞ്ഞുവെക്കുന്നത്. തീർച്ചയായും, 'ദി കശ്മീർ ഫയൽസിൽ' യാസിൻ മാലിക്കും ഫാറൂഖ് അഹമ്മദ് ദാറും കഥയിലെ പ്രധാന വില്ലൻമാരെ സൃഷ്ടിക്കുന്നുണ്ട്.

			കശ്മീരി മുസ്‌ലിംകളെ പകയുടെയും വെറുപ്പിന്റെയും ആകെത്തുകയായാണ് ചിത്രത്തിൽ പ്രദർശിപ്പിച്ചിരിക്കുന്നത്. കശ്മീരിലെ സിവിലിയൻ ജനത കാഫിർ പീഡനത്തിന് നേതൃത്വം കൊടുത്തു. കശ്മീരി ഹിന്ദു സ്ത്രീകളുടെ റേഷൻ മുസ്‌ലിം സ്ത്രീകൾ വലിച്ചെറിയുന്നു. മുസ്‌ലിംകൾ അവരുടെ ഹിന്ദുക്കളായ അയൽവാസികളുടെ സ്വത്തുക്കൾ കവർന്ന് തീവ്രവാദികൾക്ക് വിൽക്കുന്നു. 

			അവരുടെ മതനേതാക്കൾ കാശ്മീരി വിധവകളോട് ലൈംഗികാഭിലാഷത്തിന് വഴങ്ങാൻ ആവശ്യപ്പെടുന്നു. അവരുടെ കുട്ടികൾ പണ്ഡിറ്റ് കുട്ടികളെ ഇസ്‍ലാം അനുകൂല മുദ്രാവാക്യം വിളിക്കാൻ പ്രേരിപ്പിക്കുന്നു. ഇങ്ങനെയൊക്കെ പോകുന്നു സിനിമയുടെ ചിത്രീകരണം.

			ഇത് ഇസ്ലാമോഫോബിയയല്ല, കശ്മീരി മുസ്‌ലിംകളുടെ യാഥാർത്ഥ്യമാണ്. അവരെല്ലാവരും വഞ്ചകരും ആക്രമണകാരികളും അമിത ലൈംഗികതയുള്ളവരും മതമൗലികവാദികളും ആണെന്ന് അഗ്നിഹോത്രി പറഞ്ഞേക്കാം. ഹിന്ദു ദേശീയവാദ ഗ്രന്ഥങ്ങളിലെ മുസ്‌ലിം പുരുഷന്റെ സ്റ്റാൻഡേർഡ് ഇസ്ലാമോഫോബിക് ചിത്രീകരണമാണ് ഇത് എന്നത് യാദൃശ്ചികം മാത്രമാണ്.

			വലിയ തമാശ എന്തെന്നാൽ, പണ്ഡിറ്റുകളുടെ പലായന കാലത്ത് അന്നത്തെ ഭരണം ബി.ജെ.പി പിന്തുണച്ച വി.പി സിങിന്റെ നേതൃത്വത്തിലായിരുന്നു എന്നതാണ്. ഈ സുപ്രധാന വസ്തുത സിനിമയിൽ ഒരിക്കൽ പോലും പരാമർശിച്ചിട്ടില്ല. രാജീവ് ഗാന്ധി പണ്ഡിറ്റുകളെ സഹായിച്ചില്ല, ഫാറൂഖ് അബ്ദുല്ലയുമായുള്ള സൗഹൃദം നശിപ്പിക്കാൻ അദ്ദേഹം ആഗ്രഹിച്ചില്ല എന്നൊക്കെയാണ് പുതിയ നരേഷൻ. കശ്മീരി മുസ്‌ലിംകളെ തൃപ്തിപ്പെടുത്താനായി മതേതര രാഷ്ട്രീയക്കാർ പണ്ഡിറ്റുകളെ അവർക്ക് വിറ്റു എന്നും സിനിമ പറഞ്ഞുവെക്കുന്നു.

			കോൺഗ്രസ് സർക്കാറിന്റെ ഭരണകാലത്ത് നടന്ന കശ്മീർ ചർച്ചകളെയൊക്കെയും തീവ്രവാദികളുമായി നടത്തിയ ചർച്ചയായിട്ടാണ് സിനിമയിൽ ചിത്രീകരിച്ചിരിക്കുന്നത്. 

			ആർട്ടിക്കിൾ 370 നീക്കം ചെയ്യുന്നതുപോലുള്ള കടുത്ത തീരുമാനങ്ങൾ കൈക്കൊണ്ടതു സംബന്ധിച്ചും പറയുന്നുണ്ട്. ആർട്ടിക്കിൾ 370 കശ്മീരി പണ്ഡിറ്റുകളുടെ പലായനവുമായി വളരെ വ്യക്തമായി ബന്ധപ്പെട്ടിരിക്കുന്നു. 

			അത് നീക്കം ചെയ്യുക എന്നതാണ് സിനിമയുടെ രണ്ടാം പകുതിയിലുടനീളം അനുപം ഖേറിന്റെ പ്രധാന രാഷ്ട്രീയ ആവശ്യം. വാസ്തവത്തിൽ, കശ്മീരി പലായനം നടന്നത് ഗവർണർ ഭരണത്തിന്റെ സമയത്താണ്.

			അർബൻ നക്സലുകൾ

			"അർബൻ നക്സലുകൾ" എന്ന പദം ഉപയോഗിച്ചത് വിവേക് അഗ്നിഹോത്രിയാണ്. ഈ വിഷയത്തിൽ ഒരു പുസ്തകം പോലും അദ്ദേഹം എഴുതിയിട്ടുണ്ട്. ഈ പദം അദ്ദേഹത്തിൽ നിന്ന് കടമെടുത്തത് പ്രധാനമന്ത്രി മോദിയാണ്. 

			മോദി തെരഞ്ഞെടുപ്പ് പ്രസംഗങ്ങളിൽ വിമതരെയും ബുദ്ധിജീവികളെയും വിശേഷിപ്പിക്കാൻ ഈ വാക്ക് ഉപയോഗിച്ചു. ദ കശ്മീർ ഫയൽസ് ഇടതുപക്ഷക്കാരെ കാരിക്കേച്ചറുകളായി ചിത്രീകരിക്കുന്നത് വളരെ ഉദാരമായി കാണേണ്ടിവരും.

			ഈ സിനിമയിലെ ഇടതുപക്ഷക്കാർ ഇന്ത്യയെക്കുറിച്ചുള്ള എല്ലാത്തിനെയും പുച്ഛിക്കുന്നു. മുസ്‌ലിംകളെ സ്നേഹിക്കുന്ന ആത്മനിന്ദയുള്ള ഹിന്ദുക്കളാണ്. 

			മസ്തിഷ്ക പ്രക്ഷാളനം സംഭവിച്ച ഒരു യുവ കാശ്മീരി പണ്ഡിറ്റിനെ, മിഥുനും അയാളുടെ കുലീനരായ പണ്ഡിറ്റുകളുടെ സംഘവും രക്ഷിക്കുന്നത് വരെ അവരുടെ നിരയിൽ ചേരാൻ അവർ നായക കഥാപാത്രത്തെ പ്രലോഭിപ്പിക്കുന്നു. തീർത്തും ബോധപൂർണമായ അപരനിർമാണമാണ് ഇതിലും നടന്നത്.

			ബൗദ്ധികവും രാഷ്ട്രീയവുമായ ഇടതുപക്ഷം കശ്മീരി പണ്ഡിറ്റിന് ആവശ്യത്തിന് വേണ്ടത്ര ഇടം നൽകിയിട്ടില്ലെന്ന് ഒരാൾ ന്യായമായും വാദിച്ചേക്കാം. എന്നാൽ ഇവിടെ അവരുടെ ചിത്രീകരണം യാഥാർത്ഥ്യവുമായി പൊരുത്തപ്പെടുന്നതിനേക്കാളുപരി നഗര നക്സലുകൾക്കെതിരായ അഗ്നിഹോത്രിയുടെ ട്വിറ്റർ വാക്കിന്റെ സ്ക്രീൻ പതിപ്പാണ്. 

			അഗ്നിഹോത്രിയുടെ ഹിന്ദുത്വ ആശയങ്ങളുടെ ചിത്രീകരണത്തിനാണ് സിനിമയുടെ ഭൂരിഭാഗവും ചെലവഴിച്ചിരിക്കുന്നത്. കാശ്മീരി മുസ്‌ലിംകളെയും മതേതര രാഷ്ട്രീയക്കാരെയും ഇടതുപക്ഷ ബുദ്ധിജീവികളെയും കുറിച്ചുള്ള അദ്ദേഹത്തിന്റെ വീക്ഷണമാണ് സിനിമ.

			കാശ്മീരി പണ്ഡിറ്റുകളുടെ ദുരവസ്ഥയെക്കുറിച്ച് പ്രേക്ഷകരെ ബോധവത്കരിക്കുന്നതിനു പകരം, ഹിന്ദു ദേശീയ ശക്തികളുടെ പ്രാഥമിക ആഭ്യന്തര ലക്ഷ്യങ്ങളിൽ ഉൾപ്പെടുന്ന ഈ വിഭാഗങ്ങളെ പൈശാചികവൽക്കരിക്കുക എന്നതാണ് സിനിമയുടെ പ്രേരകശക്തി. കശ്മീരി പണ്ഡിറ്റുകളുടെ പലായനത്തെക്കുറിച്ചോ അതിജീവനത്തെ കുറിച്ചോ ഒന്നും സിനിമ പറഞ്ഞുവെക്കുന്നില്ല. 

			വിഷയം ഗൗരവത്തിൽ കാണണമെങ്കിൽ പുതിയ സിനിമ വരിക തന്നെ വേണം. ഇതല്ല, ആ സിനിമ. സർക്കാരിന് അസൗകര്യമുണ്ടാക്കുന്ന രാഷ്ട്രീയ വിവരണങ്ങളെ നിയമവിരുദ്ധമാക്കാനും അതിന് അനുകൂലമായ വിവരണങ്ങളെ ശക്തിപ്പെടുത്താനും കശ്മീരി പണ്ഡിറ്റുകളുടെ അടിച്ചമർത്തലിനെ ദുരുപയോഗം ചെയ്യുന്ന ഒരു ചൂഷണ ഉപകരണം. അതാണ് ഈ സിനിമ.

			സിനിമ കണ്ടവരുടെ തീയറ്റർ അനുഭവം അസിം അലി എഴുതുന്നു

			വലതുപക്ഷ മുദ്രാവാക്യങ്ങളും ഇടക്കിടെയുള്ള കൈയടികളും കൊണ്ട് സംഭാഷണങ്ങൾ ഇടകലർന്ന ദേശീയ തലസ്ഥാനത്തെ തിയറ്ററിൽ ഇന്നലെ രാത്രി ഈ ചിത്രം കണ്ടു. 

			ആർട്ടിക്കിൾ 370 എടുത്തുകളയണമെന്ന അനുപം ഖേറിന്റെ ആവശ്യത്തിനാണ് ഏറ്റവും വലിയ കരഘോഷം ലഭിച്ചത്. സിനിമയുടെ അവസാനത്തിൽ, ആൾക്കൂട്ടം അവരുടെ ഇരിപ്പിടങ്ങളിൽ നിന്ന് പ്രകടനമായി പൊട്ടിത്തെറിച്ചു. 

			ഇന്ത്യൻ പതാകകൾ ഉയർത്തിപ്പിടിച്ചുകൊണ്ട് അവർ പലതരം ഭയാനകമായ മുദ്രാവാക്യങ്ങൾ മുഴക്കി. ജയ് ശ്രീറാം, ഹർ ഹർ മഹാദേവ് എന്ന് മുഴക്കി മുസ്‌ലിംകൾക്കെതിരെ വംശഹത്യ ആഹ്വാനങ്ങളാണ് അവർ മുഴക്കിയത്.

			അവരിൽ പലരും സ്ഥിരം സിനിമ കാണുന്നവരായി നടിക്കുന്ന ആർ.എസ്.എസ് പ്രവർത്തകരായിരുന്നു. തിയറ്ററിന് പുറത്ത് മറ്റൊരു ജനക്കൂട്ടം ആർ.എസ്.എസ് അനുകൂല മുദ്രാവാക്യങ്ങൾ വിളിച്ചു. 'ആറ്റം ബോംബ്, ആറ്റം ബോംബ്, ആർ.എസ്.എസ് ആറ്റം ബോംബ്'. സിനിമ കാണാനെത്തിയ ചിലർ മറുമുദ്രാവാക്യം മുഴക്കി. 

			ഈ സിനിമയിൽ ആർ.എസ്.എസും വിവേക് അഗ്നിഹോത്രിയും ഒന്നാണ്. ഹിന്ദുത്വ തീവ്രവാദം ആഗ്രഹിച്ച എല്ലാ അസ്വസ്ഥത പടർത്തലും ഈ ചിത്രം സാധ്യമാക്കി നൽകുന്നുണ്ട്. 'ന്യൂനപക്ഷത്തിന്റെ മതഭ്രാന്ത് ക്രൂരമായ അക്രമത്തിൽ പൊട്ടിത്തെറിക്കുന്ന തരത്തിൽ ഇനി ഒരിക്കലും പൊറുപ്പിക്കില്ല' എന്ന് സിനിമ കണ്ട് ഇറങ്ങുന്ന ഹിന്ദുത്വ തീവ്രവാദികൾ മുദ്രാവാക്യം മുഴക്കുന്ന തരത്തിലേക്ക് തിയറ്ററുകൾ പോലും മാറി. വൈറൽ വീഡിയോകൾ സാക്ഷ്യപ്പെടുത്തുന്നതും അതാണ്.

			‘ഇനിയൊരിക്കലും, ഇനി ഒരിക്കലും മുസ്ലിമിനെയോ മതേതരവാദിയെയോ ഇടതുപക്ഷത്തെയോ വിശ്വസിക്കരുത്. ബംഗാളിലോ കേരളത്തിലോ ഇന്ത്യയുടെ മറ്റേതെങ്കിലും ഭാഗങ്ങളിലോ ഉള്ള ഹിന്ദുക്കളോട് കശ്മീരി ഹിന്ദുക്കൾ ആവർത്തിക്കപ്പെടാൻ സാധ്യതയുണ്ട് എന്ന് പറയണം’. സിനിമ കണ്ടിറങ്ങിയ ഹിന്ദുത്വ വക്താക്കൾ പറഞ്ഞ വാക്കുകളാണിത്. 

			ഹിന്ദുത്വ ഫാസിസം ഇന്ത്യയിൽ അതിന്റെ എല്ലാ സാധ്യതകളെയും ഏറ്റവും മാരകമായ അളവിൽ ഉപയോഗപ്പെടുത്തുകയാണ്. മുസ്‌ലിംകൾക്കെതിരെ വെറുപ്പ് പടർത്തുന്നതിനായി ആസൂത്രിതമായി ചിത്രീകരിച്ച ചിത്രം എന്ന നിലക്ക് സിംഗപ്പൂർ അടക്കമുള്ള രാജ്യങ്ങൾ ‘ദി കശ്മീർ ഫയൽസിന്’ പ്രദർശന അനുമതി നിഷേധിച്ചിരുന്നു. 

			ഹിന്ദുത്വ ഭരണകാലത്തിറങ്ങിയ ഡസനോളം ബോളിവുഡ് സിനിമകൾ ഈ നിലക്ക് വിദ്വേഷ പ്രചാരണത്തിന് ഉപയോഗിക്കപ്പെട്ടിരുന്നു. 

		

		

			കുതുമ ശൈഖിന്റെ കഥയിലുണ്ട് നവ ഇന്ത്യയിലെ കഥാപാത്രങ്ങൾ

			കേവലം നിരുപദ്രവകരമായ ഒരു വാട്സാപ് സ്റ്റാറ്റസിന്റെ പേരിൽ അറസ്റ്റിലായ 25കാരിയായ മുസ്‌ലിം യുവതിയാണ് കുതുമ ശൈഖ്. കർണാടകയിലെ ബാഗൽകോട്ട് സ്വദേശി. 

			ഒറ്റ ദിവസം കൊണ്ടാണ് കുതുമയുടെ ജീവിതം ആകെ മാറിമറിഞ്ഞത്. മാർച്ച് 23ന് പാകിസ്താൻ റിപ്പബ്ലിക് ദിനത്തോട് അനുബന്ധിച്ച് എല്ലാ രാജ്യങ്ങൾക്കും സമാധാനവും സമൃദ്ധിയും നേരുന്നു എന്ന് സ്വന്തം വാട്സാപിൽ ഒരു സ്റ്റാറ്റസ് ഇട്ടതിന്റെ പേരിലാണ് കുതുമ ഇന്ത്യൻ ഭരണകൂടത്തിന്റെ പിടിയിലാകുന്നത്. ‘പ്രശ്നകരമായ’ വാട്സാപ് സ്റ്റാറ്റസ് പങ്കിട്ടുവെന്നാരോപിച്ച് 2022 മാർച്ച് 24നാണ് മുധോളിൽ കുത്മ ശൈഖ് അറസ്റ്റിലാകുന്നത്. 

			കേസിൽ കോടതി യുവതിക്ക് മാർച്ച് 26ന് സോപാധിക ജാമ്യം നൽകി. ഹിന്ദുത്വ സംഘടന പ്രവർത്തകനായ അരുൺ കുമാർ ഭജൻത്രിയാണ് യുവതിക്കെതിരെ ബാഗൽകോട്ട് പൊലീസ് സ്റ്റേഷനിൽ പരാതി നൽകിയത്. 

			പരാതി നൽകിയതിന് തൊട്ടുപിന്നാലെ കുത്മയെ പൊലീസ് അറസ്റ്റ് ചെയ്തു. 

			പരാതിക്കാരനായ അരുൺ കുമാർ ഭജൻത്രിയുടെ ഭാര്യയുടെ പക്കലായിരുന്നു കുത്മ ശൈഖ് വസ്ത്രങ്ങൾ തുന്നലിന് നൽകിയിരുന്നത്. ഇരുവർക്കുമിടയിൽ വാട്സാപിൽ വസ്ത്രവുമായി ബന്ധപ്പെട്ട വിവരങ്ങൾ കൈമാറിയിരുന്നു. 

			തുടർന്നാണ് കുത്മയുടെ വാട്സാപ് സ്റ്റാറ്റസ് പരാതിക്കാരൻ ഭാര്യയുടെ ഫോണിലൂടെ കാണുന്നത്. ഇതാണ് പരാതി നൽകാൻ ഇടയാക്കിയത്. കുത്മയുടെ സഹോദരൻ സൽമാൻ കേസ് സംബന്ധിച്ച് വിശദമായി മാധ്യമപ്രവർത്തകരോട് സംസാരിച്ചിട്ടുണ്ട്. 

			“എല്ലാ രാജ്യങ്ങൾക്കും സമാധാനവും സമൃദ്ധിയും നേരുന്ന ഒരു സ്വകാര്യ വാട്സാപ് സ്റ്റാറ്റസ് ആയിരുന്നു അത്. തീർത്തും അപ്രസക്തമായ ഒന്ന്. പരാതിക്കാരനും അയാളുടെ സംഘവും അത് ബോധപൂർവം വൈറലാക്കി. 

			കുത്മക്കെതിരെ വ്യാജ പരാതി നൽകാൻ ഇത് ഉപയോഗിച്ചു. മുധോൾ മേഖലയിൽ, വിവിധ സമുദായങ്ങൾ പരസ്പരം സമാധാനപരമായി ഇടപഴകി ജീവിക്കുന്നു. ഈ വാർത്ത പുറത്തുവരുന്നതുവരെ കാര്യങ്ങൾ താരതമ്യേന സാധാരണമായിരുന്നു. പിന്നീട് എല്ലാം തകിടം മറിഞ്ഞു” - സൽമാൻ പറയുന്നു. 

			കുത്മയുടെ മറ്റൊരു സഹോദരനായ റിസ്വാൻ വെറുപ്പ് പടർത്തിയ കേസ് സംബന്ധിച്ച് ‘ദി വയർ’ ഓൺലൈനോട് പങ്കുവെച്ച അനുഭവങ്ങൾ ഞെട്ടിക്കുന്നതായിരുന്നു. 

			“മാർച്ച് 23ന് രാത്രി എട്ട് മണിയോടെ രണ്ട് വനിതാ കോൺസ്റ്റബിൾമാർ ഞങ്ങളുടെ വാതിലിൽ മുട്ടി. ഞാൻ വാതിൽ തുറന്നപ്പോൾ അവർ വീട്ടിൽ സ്ത്രീകളുണ്ടോ എന്ന് ചോദിച്ചു. ഞാൻ എന്റെ അമ്മയെ വിളിച്ചു. പിന്നാലെ സഹോദരിയും പുറത്തേക്ക് വന്നു. 

			വനിതാ കോൺസ്റ്റബിൾമാർ എന്റെ അമ്മയോടും സഹോദരിയോടും സംസാരിച്ചു. എന്റെ സഹോദരി അപ്ലോഡ് ചെയ്ത സ്റ്റാറ്റസ് സന്ദേശത്തിന്റെ സ്ക്രീൻഷോട്ട് അവർ കാണിച്ചുതന്നു. 

			ആകെ ആറ് പൊലീസ് ഉദ്യോഗസ്ഥർ ഉണ്ടായിരുന്നു അവരുടെ കൂട്ടത്തിൽ. നാല് പുരുഷ കോൺസ്റ്റബിൾമാരും രണ്ട് വനിതാ കോൺസ്റ്റബിൾമാരും. 

			അവരുടെ കയ്യിൽ വാറന്റ് ഒന്നും ഇല്ലായിരുന്നു. എന്നാൽ എന്റെ സഹോദരി അപ്ലോഡ് ചെയ്ത സ്റ്റാറ്റസ് സന്ദേശം ആളുകൾ തെറ്റായ രീതിയിൽ മനസിലാക്കുന്നതിനാൽ ഞങ്ങളുടെ സുരക്ഷ ഉറപ്പാക്കാൻ അവർ അവിടെയുണ്ടാകും എന്ന് പറഞ്ഞു. 

			അന്ന് രാത്രി അവർ ഞങ്ങളുടെ വീട്ടിൽ താമസിക്കും എന്ന് ശഠിച്ചു. ഞങ്ങൾ അവരുമായി സഹകരിക്കുകയും അവരുടെ ചോദ്യങ്ങൾക്ക് മറുപടി നൽകുകയും ചെയ്തു. 

			സ്ത്രീ കോൺസ്റ്റബിൾമാർ അന്ന് രാത്രി ഞങ്ങളുടെ വസതിയിൽ താമസിച്ചപ്പോൾ നാല് പുരുഷ കോൺസ്റ്റബിൾമാർ പുറത്ത് ഞങ്ങൾക്ക് കാവൽ നിന്നു. 

			ഞങ്ങളുടെ വീട്ടിനുള്ളിൽ വച്ചാണ് വനിതാ ഉദ്യോഗസ്ഥർ കുത്മയുടെ ചിത്രങ്ങൾ കാമറയിൽ പകർത്തിയത്. അതിനുമുമ്പ് അവൾ ഒരു ചിത്രം പോലും ഫേസ് ബുക്കിലോ വാട്സാപിലോ പങ്കുവെച്ചിരുന്നില്ല എന്നത് പ്രത്യേകം ഓർക്കണം. 

			പിറ്റേന്ന് പുലർച്ചെ ഏകദേശം അഞ്ച് മണിക്ക്, ആറ് പൊലീസുകാർ കുത്മയെ സർക്കിൾ ഇൻസ്പെക്ടർ ഓഫീസിലേക്ക് കൊണ്ടുപോയി. ഞാനും കൂടെ പോയി. ഞങ്ങൾ രാവിലെ പത്ത് മണി വരെ ഉന്നത ഉദ്യോഗസ്ഥരെ കാത്ത് അവിടെയിരുന്നു. 

			10 മണിക്ക് ശേഷം, എന്റെ സഹോദരിയെ വിവിധ ഉദ്യോഗസ്ഥർ ചോദ്യം ചെയ്തു. അവളുടെ വാട്സാപ് സ്റ്റാറ്റസ് എല്ലാ രാജ്യങ്ങൾക്കും വേണ്ടിയുള്ള പ്രാർത്ഥനയായതിനാൽ, എന്റെ സഹോദരി അവളുടെ കാഴ്ചപ്പാട് വിശദീകരിച്ചു. 

			മാത്രമല്ല സന്ദേശം ഇത്തരത്തിലുള്ള ഒരു പ്രശ്നമായി ചിത്രീകരിക്കപ്പെടുമെന്ന് താൻ അറിഞ്ഞിരുന്നില്ലെന്നും അവൾ പറഞ്ഞു. എല്ലാ രാജ്യങ്ങൾക്കും സമാധാനം ആശംസിക്കുന്നു എന്നതല്ലാതെ മറ്റൊരു ഉദ്ദേശവും തനിക്കുണ്ടായിരുന്നില്ലെന്ന് അവൾ വ്യക്തമാക്കി.

			പൊലീസ് സ്റ്റേഷനിൽ വെച്ച് പൊലീസുകാർ പിന്നെയും കുത്മയുടെ ഫോട്ടോ എടുക്കുകയും നിരവധി രേഖകളിൽ ഒപ്പിടാൻ ആവശ്യപ്പെടുകയും ചെയ്തു. ഉച്ചക്ക് ഒരു മണിയോടെ പൊലീസ് ഉദ്യോഗസ്ഥർ അവളെ സർക്കാർ ആശുപത്രിയിൽ വൈദ്യപരിശോധനക്ക് വിധേയയാക്കി.

			അവൾക്കൊപ്പം ആശുപത്രിയിൽ പോകാൻ എന്നെ അനുവദിച്ചില്ല.

			കുത്മയെ കസ്റ്റഡിയിലെടുത്ത് ചോദ്യം ചെയ്യുന്നതിനിടെ പൊലീസ് എടുത്ത ഫോട്ടോകൾ പിന്നീട് സോഷ്യൽ മീഡിയയിൽ പ്രചരിച്ചത് ഞങ്ങളെ അക്ഷരാർത്ഥത്തിൽ  ഞെട്ടിച്ചു.

			കുത്മ തന്റെ ഫോട്ടോകളൊന്നും സോഷ്യൽ മീഡിയയിൽ പോസ്റ്റ് ചെയ്തിട്ടില്ല. പൊലീസ് എടുത്ത ചിത്രങ്ങൾ പിന്നീട് നഗരത്തിലെ വാട്സാപ് ഗ്രൂപ്പുകളിൽ വൈറലായി. പൊലീസ് തന്നെയായിരുന്നു ഇതിന് പിന്നിൽ. അവർ ശത്രുക്കൾക്ക് കുത്മയുടെ ചിത്രങ്ങൾ അയച്ചുകൊടുത്ത് സഹായിച്ചു. കുത്മയെ മാർച്ച് 24ന് കോടതിയിൽ ഹാജരാക്കിയ ശേഷം ജുഡീഷ്യൽ കസ്റ്റഡിയിൽ അയച്ചു.

			ഞങ്ങൾ അവൾക്കായി ഒരു അഭിഭാഷകനെ നിയമിച്ചു. മാർച്ച് 24ന് അവളുടെ ജാമ്യം ഉറപ്പാക്കാൻ ശ്രമിക്കുകയും ചെയ്തിരുന്നു. പക്ഷേ അത് കോടതിയിൽ നിരസിക്കപ്പെട്ടു. അടുത്ത ദിവസം മാർച്ച് 25ന്, കുത്മക്ക് ജാമ്യം തേടി ഞാൻ അവളുടെ അഭിഭാഷകനോടൊപ്പം കോടതിയിൽ എത്തിയിരുന്നു. 

			എന്നാൽ, മുധോൾ ഹിന്ദു ഓർഗനൈസേഷൻ ഫോറത്തിന്റെ 10-15 അംഗങ്ങൾ കോടതിയിൽ സംഘടിച്ചു. അവർ ഞങ്ങൾക്കുനേരെ ആക്രോഷിച്ചുകൊണ്ട് എത്തി. 

			ഈ ഗ്രൂപ്പ് കുത്മയുടെ കേസ് ഏറ്റെടുക്കരുതെന്ന് ലോയേഴ്സ് അസോസിയേഷനോട് അഭ്യർത്ഥിച്ചു. ഞങ്ങൾ ശരിക്കും ഒറ്റപ്പെട്ടു. കോടതിയിൽ ഹിന്ദു സംഘടനാ അംഗങ്ങൾ എത്തിയതോടെ അന്തരീക്ഷം കലുഷിതമായി. അടുത്ത ദിവസം ജാമ്യാപേക്ഷ നൽകാമെന്ന് വ്യക്തമാക്കി കുത്മയുടെ അഭിഭാഷകൻ സ്ഥലം വിട്ടു. 

			മാർച്ച് 26ന് എന്റെ സഹോദരിക്ക് കോടതി ജാമ്യം അനുവദിച്ചു. ഞങ്ങൾക്ക് ഏകദേശം 4.30ന് ജാമ്യം ലഭിച്ചു. അന്ന് വൈകുന്നേരം ഏഴ് മണിയോടെ അവളെ വിട്ടയച്ചു." 

			കുത്മയുടെ കേസ് ഏറ്റെടുക്കരുതെന്ന് ആവശ്യപ്പെട്ട് ഹിന്ദുത്വ സംഘടനകൾ അഭിഭാഷക സംഘടനകളെ സമീപിക്കുകയും കേസ് ഏറ്റെടുക്കരുതെന്ന് ആവശ്യപ്പെടുകയും ചെയ്തതായി തെളിഞ്ഞു. 

			മുധോളിലെ ഹിന്ദു സംഘടനകൾ അഭിഭാഷകരുടെ സംഘടനക്ക് സമർപ്പിച്ച മെമ്മോറാണ്ടം ഇപ്രകാരമായിരുന്നു: “മേൽപ്പറഞ്ഞ വിഷയവുമായി ബന്ധപ്പെട്ട് മുധോളിലെ കുത്മ ശൈഖ് ഉർഫ് ക്രുതുജാബി എന്ന മുസ്‌ലിം സ്ത്രീ ദേശവിരുദ്ധ പ്രവർത്തനത്തിൽ ഉൾപ്പെട്ടിട്ടുണ്ട്. 

			തന്റെ വാട്സാപ് സ്റ്റാറ്റസായി പാകിസ്താൻ പതാക അപ്ലോഡ് ചെയ്തുകൊണ്ട് അവൾ ഇന്ത്യക്കെതിരായ നിലപാട് സ്വീകരിച്ചതിനാലാണ് കേസ്. ഇതുമായി ബന്ധപ്പെട്ട്, ഞങ്ങൾ അവൾക്കെതിരെ സ്റ്റേഷനിൽ കേസ് രജിസ്റ്റർ ചെയ്തിട്ടുണ്ട്. 

			അവൾ ജാമ്യത്തിന് അപേക്ഷിക്കാൻ സാധ്യതയുണ്ട്. അതിനാൽ അവരുടെ ജാമ്യാപേക്ഷയുമായി മുന്നോട്ട് പോകാൻ സഹായിക്കാതെ ദേശസ്നേഹം പ്രകടിപ്പിക്കാൻ ഞങ്ങൾ- മുധോളിലെ ഹിന്ദു സംഘടനകൾ ബാർ അസോസിയേഷൻ അംഗങ്ങളോട് അഭ്യർത്ഥിക്കുന്നു’’. ഇതോടെ അഭിഭാഷകർ ഒന്നായി പിൻമാറാൻ തുടങ്ങി. 

			അറസ്റ്റിലായ കുത്മ ശൈഖ്  എന്ന 25കാരിക്ക് നിയമപരമായ പിന്തുണ നിഷേധിക്കാൻ മേഖലയിലെ ഹിന്ദുത്വ ഗ്രൂപ്പുകൾ ശ്രമങ്ങൾ നടത്തിയിരുന്നതായി വാർത്തകൾ വന്നിരുന്നു. ഇതിന് പിന്നാലെയാണ് അഭിഭാഷകരുടെ നിസഹകരണം. കുത്മയുടെ അഭിഭാഷകൻ ലകപ്പ അവൾക്കൊപ്പം നിന്നു. 

			തനിക്ക് ആരുടെയും സമ്മർദ്ദം ഉണ്ടായിരുന്നില്ലെന്നും അവൾക്കുവേണ്ടി കോടതിയിൽ ഹാജരായി അഭിഭാഷകൻ എന്ന നിലയിൽ തന്റെ കടമ നിറവേറ്റുക മാത്രമാണ് താൻ ചെയ്തതെന്നും ലകപ്പ പറഞ്ഞു. അതേസമയം, ലോയേഴ്സ് അസോസിയേഷൻ പ്രസിഡന്റ് പ്രതികരിക്കാന്‍ തയ്യാറായതുമില്ല.

			ഹിന്ദുത്വ ഇറക്കുമതി ചെയ്യുന്ന വെറുപ്പിന്റെ പ്രചാരണങ്ങളെ പൊലീസും ഏറ്റുപിടിക്കുന്നതാണ് സമീപകാലത്തായി കാണുന്ന ഏറ്റവും ഗുരുതര വസ്തുത. 

			പൊലീസ് പറയുന്നു: 

			കുത്മ ശൈഖിനെതിരായ കേസ് ഇപ്പോഴും അന്വേഷണത്തിലാണെന്ന് ബാഗൽകോട്ടിലെ പൊലീസ് സൂപ്രണ്ട് ലോകേഷ് ഭരമപ്പ ജഗലാസർ പറയുന്നത്.

			“ചോദ്യം ചെയ്യപ്പെട്ട സ്ത്രീ പാകിസ്താൻ റെസല്യൂഷൻ ദിനവുമായി ബന്ധപ്പെട്ട ഒരു പോസ്റ്റ് അപ്ലോഡ് ചെയ്തിരുന്നു. പോസ്റ്റ് പ്രകോപനപരവും സമൂഹത്തിൽ സംഘർഷം ഉണ്ടാക്കാൻ ലക്ഷ്യമിട്ടുള്ളതുമാണെന്ന് ഞങ്ങൾക്ക് പരാതി ലഭിച്ചു. 

			അപ്ലോഡ് ചെയ്യുന്നയാളുടെ ഉദ്ദേശം നിർണ്ണയിച്ചിട്ടില്ലാത്തതിനാൽ, ഞങ്ങൾ വിഷയം ഇപ്പോഴും അന്വേഷിക്കുകയാണ്" - ജഗലസർ പറഞ്ഞു. ഇന്ത്യൻ ശിക്ഷാ നിയമത്തിലെ 153 (എ), 505 (2) വകുപ്പുകളാണ് കുത്മക്കെതിരെ ചുമത്തിയിരിക്കുന്നത്. 

			"വിയോജിപ്പുള്ള കക്ഷികൾക്കിടയിൽ വർദ്ധിച്ചുവരുന്ന സംഘർഷങ്ങൾ ലഘൂകരിക്കുക എന്നതാണ് ഞങ്ങളുടെ പങ്ക്. പൊലീസ് എന്ന നിലയിൽ, ഇരുവശത്തുനിന്നും പ്രകോപനപരമായ പോസ്റ്റിംഗുകൾക്ക് ഞങ്ങൾ സാക്ഷ്യം വഹിച്ചിട്ടുണ്ട്. 

			ഇതെല്ലാം ഞങ്ങൾ കണക്കിലെടുക്കുകയും ചെയ്തിട്ടുണ്ട്. ഉൾപ്പെട്ട എല്ലാ വശങ്ങളും ഞങ്ങൾ അന്വേഷിക്കുകയാണ്. രാജ്യത്ത് സമാധാനവും ക്രമസമാധാനവും നിലനിർത്തുന്നതിലാണ് ഞങ്ങളുടെ ശ്രദ്ധ. അതനുസരിച്ച് ഞങ്ങൾ അന്വേഷിക്കും" -ജഗലസർ പറയുന്നു. 

			കുത്മക്കെതിരായ പ്രഥമ വിവര റിപ്പോർട്ടിന്റെ (എഫ്.ഐ.ആർ) പകർപ്പ് ആവശ്യപ്പെട്ടപ്പോൾ, എഫ്.ഐ.ആർ തങ്ങളുടെ വെബ്സൈറ്റിൽ അപ്ലോഡ് ചെയ്തിട്ടുണ്ടെന്നും എന്നാൽ അതിന്റെ നമ്പർ താൻ മറന്നുവെന്നുമാണ് ജഗലസർ മാധ്യമപ്രവർത്തകരോട് പറഞ്ഞത്.

			ഫാസിസ്റ്റ് സംഘടനകൾക്കൊപ്പം അധികാരികളും നിയമസഹായ വേദികളും ഒക്കെ കൈകോർക്കുന്നതിന്റെ ഉത്തമ ഉദാഹരണമാണ് കുത്മ ശൈഖിന്റെ അനുഭവങ്ങൾ. 

		

		

			ഹിന്ദുത്വ ഫാസിസത്തിന്റെ വെറുപ്പ് വിചാരങ്ങൾ

			ഹിന്ദുത്വ രാഷ്ട്രീയം സമൂഹത്തിൽ വെറുപ്പ് വിതക്കുന്നത് എങ്ങനെയെന്ന് നിരീക്ഷിക്കപ്പെടുകയും പഠനം നടത്തുകയും ചെയ്യേണ്ടിയിരിക്കുന്നു. പല വിദ്വേഷ പ്രചാരണങ്ങളുടെയും തുടക്കം ബി.ജെ.പിക്ക് ഒരു എം.എൽ.എ പോലും ഇല്ലാത്ത കേരളത്തിൽനിന്നും ആണെന്നുള്ളത് അൽഭുതം സൃഷ്ടിക്കും. 

			അതിന്റെ ഏറ്റവും വലിയ ഉദാഹരണമാണ് ലവ് ജിഹാദ്. കേരളത്തിലാണ് ആ ചർച്ചക്ക് തുടക്കമിട്ടത്. മുഖ്യധാരാ മാധ്യമങ്ങൾ അത് ഏറ്റെടുത്തു. സുപ്രീം കോടതിയും കേന്ദ്ര സർക്കാറും സ്നേഹത്തിന്റെ പേരിൽ സംഘടിതമായ മതം മാറ്റം നടക്കുന്നില്ല, അഥവാ ലവ് ജിഹാദ് ഇല്ല എന്ന് പറഞ്ഞിട്ടും ഇന്നും ലവ്ജിഹാദ് ആരോപണങ്ങൾ തുടരുന്നു. 

			കേരളത്തിൽ മുളപൊട്ടിയ ഈ നുണക്കഥക്ക് ഇന്ത്യയിലൊട്ടാകെ വൻ പ്രചാരമാണ് ലഭിച്ചത്. ബി.ജെ.പി ഭരിക്കുന്ന ചില സംസ്ഥാനങ്ങൾ ഇതിനെതിരെ നിയമം വരെ കൊണ്ടുവന്നു. 

			കേരളത്തിലാകട്ടെ ഇടതുപക്ഷ നേതാക്കൾ അടക്കം ഹിന്ദുത്വ തുടങ്ങിവെച്ച ഈ നുണക്കെണിയിൽ വീണു. ലവ് ജിഹാദുമായി ബന്ധപ്പെട്ട് മുസ്‌ലിം ജനവിഭാഗം ഇന്നും ഗുരുതരമായ ആരോപണങ്ങൾ കേട്ടുകൊണ്ടിരിക്കുന്നു. 

			മറ്റൊരു ആരോപണം ഹലാൽ ഭക്ഷണവുമായി ബന്ധപ്പെട്ടുള്ളതായിരുന്നു. ഇതിന്റെ തുടക്കവും കേരളത്തിൽനിന്നാണെന്നത് അൽഭുതപ്പെടുത്തും. 

			എറണാകുളം കാക്കനാട് ഹിന്ദുത്വ വാദിയായ ഒരു വനിതാ സംരംഭക ‘നോ ഹലാൽ’ എന്ന ബോർഡ് വെച്ച് ഹോട്ടൽ തുടങ്ങിയതോടെ സമൂഹ മാധ്യമങ്ങളിൽ ചർച്ച കൊഴുത്തു. മുഖ്യധാരാ മാധ്യമങ്ങളും ഇത് ഏറ്റുപിടിച്ചു. വിവാദം പതിയെ കെട്ടടങ്ങുന്നു എന്ന അവസ്ഥ വന്നപ്പോൾ ബി.ജെ.പി കേരള അധ്യക്ഷൻ കെ. സുരേന്ദ്രൻ ഫേസ്ബുക്കിൽ ഒരു ദൃശ്യം പങ്കുവെച്ചു. 

			ഒരു മുസ്‌ലിം ആഘോഷവേളയുടെ ദൃശ്യമായിരുന്നു അത്. വലിയ ഭക്ഷണ ചെമ്പിന് സമീപംനിന്ന് മുസ്‌ലിം പുരോഹിതൻ പ്രാർഥിക്കുന്നതാണ് ദൃശ്യം. പണ്ഡിതൻ ഭക്ഷണത്തിൽ തുപ്പിയെന്നും ഈ ‘തുപ്പൽ ഭക്ഷണമാണ്’ മുസ്‌ലിം ഹോട്ടലുകളിൽ ‘ഹലാൽ ഭഷണം’ ആയി വിളമ്പുന്നതെന്നുമുള്ള തരത്തിൽ വ്യാപമായി വിദ്വേഷ പ്രചാരണങ്ങൾ നടന്നു. മറ്റ് സംസ്ഥാനങ്ങളിലേക്കും ‘തുപ്പൽ വിവാദം’ പടർന്നു. 

			മുസ്‌ലിംകളുടെ ഹോട്ടലുകൾക്കെതിരെ ബഹിഷ്കരണ ആഹ്വാനങ്ങൾ മുഴങ്ങി. സാധാരണക്കാർ വരെ ഈ വിദ്വേഷ പ്രചാരണത്തിൽ കുടുങ്ങി. ഒരു പടികൂടി കടന്ന് മുസ്‌ലിം ഹോട്ടലുകളുടെ ലിസ്റ്റ് പുറത്തുവിട്ടുകൊണ്ടാണ് തീവ്രവാദികൾ പ്രചാരണം അഴിച്ചുവിട്ടത്. ഇത് വൻ വിവാദങ്ങൾക്ക് വഴിവെച്ചു. 

			ഇന്ത്യ മുഴുവൻ പിന്നീട് ‘ഹലാൽ’ ബഹിഷ്കരണം എന്ന ഹിന്ദുത്വ ആഹ്വാനം ഉയരുന്ന കാഴ്ച കണ്ടു. നിർഭാഗ്യകരമായ വസ്തുത എന്തെന്നാൽ, ഫാസിസത്തിന്റെ മുസ്‌ലിംകൾക്ക് ശേഷമുള്ള തൊട്ടടുത്ത ഉന്നങ്ങളായ ക്രിസ്ത്യാനികളും കമ്യൂണിസ്റ്റുകളും ഒക്കെ അറിഞ്ഞോ അറിയാതെയോ ഈ കുപ്രചാരണങ്ങളുടെ ഭാഗമായി. 

			ലവ് ജിഹാദ് ഉണ്ടെന്ന് ഇന്നും ശക്തമായി വാദിക്കുന്നവരിൽ ക്രിസ്ത്യൻ സംഘടനകളും സി.പി.എമ്മിലെ ക്രിസ്ത്യൻ നേതാക്കളും അടക്കമുണ്ട്. മുസ്‌ലിം കുടുംബത്തിൽ ജനിച്ച മതരഹിതനായ ഡി.വൈ.എഫ്.ഐ പ്രാദേശിക നേതാവ് ക്രിസ്ത്യൻ പെൺകുട്ടിയെ പ്രണയിച്ച് വിവാഹം കഴിച്ച വേളയിൽ സിപി.എം കോഴിക്കോട് ജില്ലാ സെക്രട്ടറിയറ്റ് അംഗവും മുൻ എം.എൽ.എയുമായ ജോർജ് എം. തോമസ് നടത്തിയ ലവ് ജിഹാദ് പരാമർശം ഉദാഹരണം. 

			ഹലാൽ വിവാദ കാലത്ത് മുസ്‌ലിംകൾക്ക് നിഷിദ്ധമായ പന്നിയിറച്ചി വിളമ്പിയാണ് ഇടതു യുവജന പ്രസ്ഥാനമായ ഡി.വൈ.എഫ്.ഐ ‘ഹലാൽ അനുകൂല’ പരിപാടി സംഘടിപ്പിച്ചത്. ഹലാൽ ഭക്ഷണം കഴിക്കരുത് എന്ന് ‘മതവിധി’ പുറപ്പെടുവിച്ച ക്രിസ്ത്യൻ പുരോഹിതൻമാരും ഉണ്ട്. ഇതെല്ലാം ഹിന്ദുത്വ തീവ്രവാദത്തിന് കൂടുതൽ കരുത്ത് പകരുകയാണ് ചെയ്തത്. 

			ഡി.വൈ.എഫ്.ഐയുടെ ‘പോർക്ക് ഫെസ്റ്റ്’ ചിത്രങ്ങൾ കേരളത്തിലെ തീവ്ര ഹിന്ദുത്വ നേതാക്കൾ എല്ലാവരും പങ്കുവെച്ച് അഭിനന്ദനം അറിയിച്ചിരുന്നു. കേരളത്തിൽ വിവാദങ്ങൾ കെട്ടടങ്ങിയെങ്കിലും ബി.ജെ.പി ഭരിക്കുന്ന സംസ്ഥാനങ്ങളിൽ വിഷയം ഇപ്പോഴും ചർച്ചയാണ്. ഏറ്റവും ഒടുവിൽ കോഴിക്കോട് പേരാമ്പ്രയിലുള്ള ‘ബാദുഷ’ എന്ന ഹൈപ്പർ മാർക്കറ്റ് ഹലാൽ അല്ലാത്ത ഇറച്ചി ആവശ്യപ്പെട്ട് വന്ന ഒരുകൂട്ടം ആളുകൾ ആക്രമിക്കുന്ന സംഭവവും ഉണ്ടായി. 

			മുസ്‌ലിംകൾ നടത്തുന്ന ഭക്ഷണ ശാലകളിൽ ചായയിൽ തുള്ളിമരുന്ന് ഇറ്റിക്കാറുണ്ടെന്നും ഇത് മുസ്‌ലിം ഇതര യുവാക്കളിൽ വന്ധ്യംകരണത്തിന് കാരണമാകുമെന്നും തിരുവനന്തപുരത്ത് നടന്ന ഹിന്ദു ഐക്യവേദിയുടെ സമ്മേളനത്തിൽ പ്രസംഗിച്ചത് മുൻ എം.എൽ.എയായ പി.സി ജോർജ് ആണ്. മതവിദ്വേഷ പ്രചാരണത്തിന് ജോർജിനെതിരെ കേസ് എടുത്തെങ്കിലും വേഗത്തിൽ ജാമ്യം ലഭിച്ചു. 

			ഇനിയും വിദ്വേഷ പരാമർശങ്ങൾ നടത്തരുത് എന്ന്ആവശ്യപ്പെട്ട് 
തിരുവനന്തപുരം വഞ്ചിയൂർ കോടതി മജിസ്ട്രേറ്റ് ആശാ കോശിയാണ് പി.സി.ജോര്‍ജിന് ജാമ്യം അനുവദിച്ചത്. 

			ഹിന്ദുത്വ വെറുപ്പിന്റെ പ്രചാരണങ്ങൾ പരസ്യമായി മാത്രമല്ല നടക്കുന്നത്. അതീവ രഹസ്യമായും അവർ ഇത് സാധാരണക്കാരിലേക്ക് കുത്തിവെക്കുന്നുണ്ട്. ആർ.എസ്.എസ് സ്ലീപ്പർ സെല്ലുകൾ ഇതിനായി സജീവമായി പ്രവർത്തിക്കുന്നുണ്ട്. 

			ക്ഷേത്രങ്ങൾ കേന്ദ്രീകരിച്ചാണ് ഇവരുടെ പ്രവർത്തനങ്ങൾ. മുസ്‌ലിം വിദ്വേഷം എത്രമേൽ ആഴത്തിലാണ് ഇവർ ജനങ്ങളിലേക്ക് പകർത്തുന്നത് എന്നതിന്റെ ഏറ്റവും ചെറിയ ഉദാഹരണമായി എറണാകുളത്തെ വീട്ടമ്മയുടെ ‘കാക്ക കൊത്തൽ’ പരാമർശത്തെ കാണാം. എറണാകുളത്തെ പ്രസിദ്ധമായ ഒരു ക്ഷേത്രത്തിന്റെ ഹാളിലാണ് പരിപാടി അരങ്ങേറിയത്. 

			ഹിന്ദുമത വിശ്വാസികളായ വീട്ടമ്മമാർക്കും യുവതികൾക്കും പെൺകുട്ടികൾക്കും വേണ്ടിയായിരുന്നു പരിപാടി. സംസാരിച്ചവരെല്ലാം മുറക്ക് മുസ്‌ലിം വിദ്വേഷം വിളമ്പി. കുറേ നേരം കഴിഞ്ഞ് സഹികെട്ട് വിശ്വാസിയായ ഒരു വീട്ടമ്മ ഇതിനെതിരെ പ്രതികരിച്ച് രംഗത്തുവന്നു. ‘ഇത് പവിത്രമായ അമ്പലമാണെന്നും ഇവിടെ ഇങ്ങനെ തുടർച്ചയായി പരമത വിദ്വേഷം പ്രസംഗിക്കരുതെന്നും’ ആ യുവതി ആവശ്യപ്പെട്ടു. 

			അവരെ മറ്റ് സ്ത്രീകൾ വളഞ്ഞിട്ട് ആക്രമിക്കുന്ന കാഴ്ചയാണ് പിന്നീട് കണ്ടത്. ‘തനിക്ക് രണ്ട് പെൺകുട്ടികളാണുള്ളതെന്നും അവരെ ഏതെങ്കിലും കാക്കമാർ കൊത്തിക്കൊണ്ടു പോകാതിരിക്കാനാണ് ഇങ്ങനത്തെ പരിപാടികൾ നടത്തുന്നതെന്നും’ ഭർത്താവ് ഗൾഫിൽ ജോലി നോക്കുന്ന ഒരു വീട്ടമ്മ ആക്രോശിക്കുന്ന ദൃശ്യങ്ങൾ സമൂഹമാധ്യമങ്ങളിൽ പ്രചരിച്ചിരുന്നു. നിരവധി ഉദാഹരണങ്ങള്‍ വേറെയുമുണ്ട്.

			അപൂർവ ജനിതക രോഗമാണ് സ്പൈനൽ മസ്കുലാർ അട്രോഫി (എസ്.എം.എ). രണ്ട് വയസുകാരനായ മുഹമ്മദ് സ്പൈനൽ മസ്കുലാർ അട്രോഫി ബാധിതനാണ്. 

			കുഞ്ഞിന്റെ ഞരമ്പുകളെയും പേശികളെയും ആക്രമിക്കുന്ന അപൂര്‍വ ജനിതക രോഗം. ഈ രോഗമുള്ളവരില്‍ ഇരിക്കുക, തല ഉയര്‍ത്തുക, പാല്‍ കുടിക്കുക, ശ്വസിക്കുക എന്നിവപോലുള്ള അടിസ്ഥാന പ്രവര്‍ത്തനങ്ങള്‍പോലും ബുദ്ധിമുട്ടേറിയതായിരിക്കും. 

			ലോകമെമ്പാടുമുള്ള ശിശുമരണത്തിന്റെ പ്രധാന ജനിതക കാരണമാണ് എസ്.എം.എ. ഈ രോഗം 10,000ല്‍ ഒരു കുഞ്ഞിനെ ബാധിക്കുന്നതായി കണ്ടെത്തിയിട്ടുണ്ട്. അവൻ വലുതാകുംതോറും എഴുന്നേറ്റ് നിൽക്കാനോ, നടക്കാനോ സ്വന്തം കാലിൽ നിവർന്നുനിന്ന് ഈ ലോകം കാണാനോ കഴിയില്ല. അവന്റെ മുതിർന്ന സഹോദരിയും സമാന രോഗത്തിന്റെ പിടിയിലാണ്. 

			തന്നെപ്പോലെ തന്റെ കുഞ്ഞാങ്ങളയും ഇരുന്നുപോകരുതെന്ന തോന്നലാകും ആ പെൺകുട്ടി പിതാവിന്റെ മൊബൈലിൽ ഒരു കുഞ്ഞു വീഡിയോ ചെയ്ത് സമൂഹമാധ്യമങ്ങളിൽ പോസ്റ്റ് ചെയ്തു. 

			മുഹമ്മദിന് മരുന്ന് വാങ്ങാൻ 16 കോടി രൂപയായിരുന്നു വേണ്ടിയിരുന്നത്. നൻമയുടെ ആഴം അളക്കാനൊയരവസരമായിരുന്നു കേരളത്തിന് ഈ സംഭവം. കയ്യിലുള്ള ചില്ലറത്തുട്ടുകൾ നൽകി മൂന്ന് ദിവസം കൊണ്ട് മലയാളികൾ സ്വരുക്കൂട്ടിക്കൊടുത്തത് 46 കോടി രൂപ!. 

			രണ്ട് വയസ്സിന് താഴെയുള്ള കുട്ടികള്‍ക്ക് ഒറ്റത്തവണ നടത്തുന്ന ജീന്‍ തെറാപ്പി ചികിത്സയുടെ മരുന്നാണ് സോള്‍ജെന്‍സ്മ. നൊവാര്‍ട്ടിസ് എന്ന സ്വിസ് ഫാര്‍മസ്യുട്ടിക്കല്‍ കമ്പനിയാണ് മരുന്ന് നിര്‍മിക്കുന്നത്. 

			വലിയ വില കാരണം വിവാദത്തിലായ ജീവന്‍രക്ഷാ മരുന്നുകളിലൊന്നാണ് സോള്‍ജെന്‍സ്മ. എസ്.എം.എക്ക് കാരണമായ എസ്.എം.എന്‍ 1 എന്ന ജീനിന് പകരം ഹ്യൂമന്‍ എസ്.എം.എന്‍ ജീനിനെ പുനഃസ്ഥാപിക്കുകയാണ് മരുന്ന് ചെയ്യുന്നത്. 

			ഇതിന്റെ ഡോസിന് 18 കോടി രൂപയാണ് വില. മരുന്ന് വാങ്ങിയതിന് ശേഷം ബാക്കിയുള്ള തുക സമാന രോഗമുള്ള കുഞ്ഞുങ്ങളുടെ ചികിത്സക്ക് ചെലവഴിക്കുമെന്നാണ് മുഹമ്മദിന്റെ മാതാപിതാക്കൾ അറിയിച്ചത്. അറിഞ്ഞവരുടെയെല്ലാം കണ്ണും കരളും കുളിർത്ത സംഭവം. 

			അധികം താമസിച്ചില്ല, ചില പ്രത്യേക കോണുകളിൽനിന്ന് അപശബ്ദങ്ങൾ ഉയർന്നുതുടങ്ങി. കുട്ടി ‘മുഹമ്മദ്’ ആയതുകൊണ്ടാണ് ഇത്രയും സഹായം ലഭിച്ചത്. ചിലർ കള്ളപ്പണം വെളുപ്പിക്കാനുള്ള അവസരമായി ഇതിനെ ഉപയോഗിക്കും. 

			വെറുപ്പിന്റെ വിഷനാവുകൾ ഇങ്ങനെ നീണ്ടു. അത് വളരെ വേഗം പ്രചരിക്കുകയും ചെയ്തു. വലതുപക്ഷ മാധ്യമങ്ങൾ ഏറ്റെടുക്കുന്നതോടെ പ്രൊപഗൻഡ വക്താക്കൾ പതിയെ പിൻവാങ്ങും. പിന്നെ മാധ്യമങ്ങൾ നോക്കിക്കോളും എന്ന് അവർക്ക് നന്നായറിയാം. 

			രണ്ടാമത് ഒരു ഉദാഹരണം കൂടി പറയാം. എത്രയും ആഴത്തിലാണ് സംഘ്പരിവാർ ഹിന്ദുത്വ തീവ്രവാദം ജ്വലിപ്പിക്കുന്ന ഇതരരിലേക്ക് ആളിപ്പടരുന്നതെന്ന് വളരെ ലളിതമായി മനസിലാക്കാൻ ഈ ഉദാഹരണം ഉപകരിക്കും. 

			പാലക്കാട് ചെറാട് കുമ്പാച്ചി മലയിലെ പാറയിടുക്കിൽ കുടുങ്ങിയ ബാബുവെന്ന യുവാവിനെ 45 മണിക്കൂറുകൾക്ക് ശേഷമാണ് ഇന്ത്യൻ സൈന്യം രക്ഷിച്ച് കൊണ്ടുവന്നത്. ബാബുവിനെ രക്ഷിക്കാന്‍ മുക്കാല്‍ കോടി രൂപ സർക്കാർ ചെലവാക്കിയിരുന്നു. 

			പകൽ കൊടും ചൂടിലും രാത്രി കടുത്ത തണുപ്പിലും മലയിടുക്കിൽ വീഴാതെ പിടിച്ചുനിന്ന യുവാവ് ജീവിതത്തിലേക്ക് തിരികെ കയറിവന്നത് നാടുമുഴുവന്‍ ആഘോഷിച്ചു. 

			മലയാള വാർത്താ ചാനലുകളിലും പത്രങ്ങളിലും ഒക്കെ ദിവസങ്ങളോളം ബാബുവിന്റെ വാർത്തകൾ നല്‍കി. പിന്നീടാണ് ഹിന്ദുത്വ ജിഹ്വകളിൽനിന്നും ആ വാർത്ത പൊതുലോകം അറിഞ്ഞത്. ബാബു വെറും ബാബുവല്ല, റഷീദയുടെ മകൻ ബാബുവാണെന്നും അവൻ ഒറ്റക്ക് മലയിൽ കയറിയത് തീവ്രവാദ പ്രവർത്തനത്തിനാണെന്നും ചിലർ പ്രചരിപ്പിച്ചു. 

			ഹിന്ദുക്കളുടെ പുണ്യഭൂമിയായ കുമ്പാച്ചി മലയിൽ കയറിയത് ഗൂഢ ലക്ഷ്യങ്ങളോടെയാണെന്ന് ചിലർ. സംഭവം പതിവുപോലെ മാധ്യമങ്ങൾ ഏറ്റെടുത്തു. ബാബുവിനെതിരെ കേസെടുക്കില്ല എന്ന് വനംമന്ത്രി പറഞ്ഞെങ്കിലും പിന്നീട് നംവകുപ്പ് പ്രതിഷേധം ഭയന്ന് യുവാവിനെതിരെ കേസ് രജിസ്റ്റർ ചെയ്തു. 

			കേരളീയ പൊതുജീവിതത്തിൽ ഏറ്റവും ഒടുവിലായി ഹിന്ദുത്വ വെറുപ്പ് അതിന്റെ വിഷംപുരട്ടിയ നാവിനാൽ വിദ്വേഷം പടർത്തിയ സംഭവങ്ങൾക്കുള്ള ലളിത ഉദാഹരണമാണ് ഇവ രണ്ടും. ലവ് ജിഹാദിൽ തുടങ്ങി ഇപ്പോൾ അത് രാജ്യം മുഴുവൻ പടർന്ന വെറുപ്പൊലികൾ ആയി മാറിക്കൊണ്ടിരിക്കുന്നു. 

		

		

			മുസ്‌ലിം വിരുദ്ധ വെറുപ്പിന്റെ ഉദാഹരണങ്ങൾ

			‘വെറുപ്പ് ഒരു തരി മതി, അതൊരു തീയായിട്ടങ്ങട്ട് ആളിക്കത്തും, ഒരിക്കെ കത്ത്യാ പിന്നെ ആ തീ കെടാതിരിക്കാൻ നമ്മൾ വെറുത്തുകൊണ്ടേയിരിക്കും’ -കുരുതി സിനിമ

			തീവ്ര ഹിന്ദുത്വ വക്താക്കളുടെ ചില പരസ്യ വിദ്വേഷ പ്രചാരണങ്ങൾ പരിശോധിക്കാം: 

			ഷഹീൻ ബാഗിനോടുള്ള വെറുപ്പ് വോട്ട് ചെയ്യുമ്പോൾ കാണിക്കൂ: അമിത് ഷാ ഫെബ്രുവരി എട്ടിന് നടക്കാനിരിക്കുന്ന ഡൽഹി നിയമസഭാ തെരഞ്ഞെടുപ്പിന് മുന്നോടിയായി റിപ്പബ്ലിക് ദിനത്തിൽ ഡൽഹിയിലെ ജനങ്ങളെ അഭിസംബോധന ചെയ്ത് ഷഹീൻ ബാഗ് പോലുള്ള സംഭവങ്ങൾ ഉണ്ടാകാതിരിക്കാൻ ബി.ജെ.പിക്ക് വോട്ട് ചെയ്യാൻ ജനങ്ങളോട് ആഹ്വാനം ചെയ്തു. 

			ഷഹീൻ ബാഗിനോടുള്ള വെറുപ്പ് വോട്ടിങ് യന്ത്രത്തിൽ വിരൽ അമർത്തുമ്പോൾ കാണിക്കണമെന്നും അമിത് ഷാ പറഞ്ഞു. 

			മുസ്‌ലിംകൾ ഇന്ത്യയെ ബാധിച്ച ചിതലുകൾ ആണെന്നും സി.എ.എ - എൻ.ആർ.സി വിവാദ കാലത്ത് അമിത് ഷാ പ്രസംഗിച്ചിട്ടുണ്ട്. ഹൈദരാബാദിനെ നിസാം സംസ്കാരത്തിൽനിന്നും ബി.ജെ.പി മോചിപ്പിക്കും എന്നാണ് അവിടെ എത്തി പ്രസംഗിച്ചത്. 

			‘മുസ്‌ലിം പെണ്ണുങ്ങൾ ലവ-കുശൻമാരെ പ്രസവിക്കണം; മുസ്‌ലിംകൾക്കെതിരെ ത്രിശൂല പ്രയോഗം നടത്തണം’ എന്ന് പ്രസംഗിച്ചത് ഒരു സന്യാസിയാണ്.

			ചിരിച്ചു കൊണ്ടു പറഞ്ഞാൽ വിദ്വേഷ പ്രസംഗമാകില്ല എന്ന കോടതിയുടെ പരാമർശം വന്നത് അടുത്തിടെയാണ്. അതിന് പിന്നാലെ വിദ്വേഷ പ്രസംഗങ്ങളുടെ ഒരു കൂമ്പാരമാണ് രാജ്യത്ത് സംഭവിച്ചിരിക്കുന്നത്. ഗുജറാത്തിലെ അന്താരാഷ്ട്ര ഹിന്ദു പരിഷത്തിന്റെ പരിപാടിയിലാണ് മുസ്‌ലിംകൾക്കെതിരെ സന്യാസി പ്രസംഗിച്ചത്. ഹരിദ്വാറിലെ ധർമ സൻസദ് മാതൃകയിൽ മുസ്‌ലിംകൾക്കു നേരെ വിദ്വേഷം ചൊരിഞ്ഞായിരുന്നു പ്രസംഗം.

			മുസ്‌ലിം യുവതികളെ ഹിന്ദുക്കൾ ഗർഭിണികളാക്കണമെന്നും ന്യൂനപക്ഷ സമുദായത്തിനെതിരെ ത്രിശൂല പ്രയോഗം നടത്തണമെന്നും സമ്മേളനം ഒന്നാകെ ആവശ്യപ്പെട്ടു. 

			പരിപാടിയിൽ അയ്യായിരം ത്രിശൂലങ്ങൾ വിതരണം ചെയ്യുകയും ചെയ്തു. സമ്മേളനത്തിൽ പ്രവീൺ തൊഗാഡിയയുടെ സഹായി മനോജ് കുമാർ സംസാരിക്കുന്ന വീഡിയോ സമൂഹമാധ്യമങ്ങൾ പരതിയാൽ ഇപ്പോഴും ലഭ്യമാണ്. 

			'മുസ്‌ലിം സ്ത്രീ ബജ്റംഗി യുവാവിനെ കാത്തിരിക്കുകയാണ്. അവർ ഹിജാബ് അഴിച്ചുവെക്കാൻ ആഗ്രഹിക്കുന്നു. എനിക്ക് ലവ-കുശന്മാരെ പ്രസവിക്കണം എന്ന ആഗ്രഹത്തോടെയാണ് അവരതു ചെയ്യുന്നത്. ഹനുമാന്റെ നെഞ്ചിൽ രാമനുണ്ടായിരുന്നു. 

			കോടിക്കണക്കിന് ഹിന്ദുക്കളുടെ നെഞ്ചിൽ ഡോ. തൊഗാഡിയയുണ്ട്' -മനോജ് കുമാർ പ്രസംഗിച്ചു. ഹിന്ദു ഉണർന്നപ്പോഴാണ് മുസഫർ നഗർ കലാപം സംഭവിച്ചത് എന്നും ശിവജിയെ പോലെ മുസ്‌ലിംകൾക്കെതിരെ ത്രിശൂലം പ്രയോഗിക്കണമെന്നും അയാൾ ആവശ്യപ്പെടുന്നത് വീഡിയോയിൽ കാണാം.

			(മനോജ് കുമാറിന്റെ പ്രസംഗത്തിലെ അധിക ഭാഗങ്ങളും പ്രസിദ്ധീകരിക്കാൻ കഴിയാത്തത്ര ഗുരുതരമായതിനാൽ ഒഴിവാക്കിയിട്ടുണ്ട്)

			യോഗിയുടെ വെറുപ്പ് വാക്കുകൾ

			ഉത്തര്‍ പ്രദേശിലെ ചരിത്ര പ്രസിദ്ധമായ പല സ്ഥലങ്ങളുടെയും പേര് യോഗി ആദിത്യനാഥിന്റെ നേതൃത്വത്തിലുള്ള ബി.ജെ.പി സര്‍ക്കാര്‍ അധികാരത്തിലെത്തിയ ശേഷം മാറ്റിയിരുന്നു. അലഹാബാദിന്റെയും ഫൈസാബാദിന്റെയും മുഗള്‍ സരായിയുടെയുമെല്ലാം പേര് മാറ്റിയത് അടുത്തിടെയാണ്. മുസ്‌ലിം നാമങ്ങളുള്ള നഗരങ്ങളുടെ പേരുകളാണ് വ്യാപകമായി മാറ്റിയത്. 

			അലഹാബാദിനെ പ്രയാഗ് രാജ് എന്നും ഫൈസാബാദിനെ അയോധ്യ എന്നുമാണ് മാറ്റിയത്. മിയാന്‍ഗഞ്ച്, മായാഗഞ്ച് എന്നാക്കി മാറ്റി. അസംഗഡില്‍ പുതിയ സര്‍വകലാശാല സ്ഥാപിതമാകുമ്പോള്‍ അസംഗഡ് എന്നത് ആര്യന്‍ഗഡാകുമെന്ന് യോഗി പ്രഖ്യാപിച്ചിട്ടുണ്ട്. മുസ്‌ലിം ചിഹ്നങ്ങൾ പൂർണമായും തുടച്ചുനീക്കുകയാണ് യോഗിയുടെ ലക്ഷ്യം. 

			ഫൈസാബാദ് റെയിൽവേ സ്റ്റേഷന്റെ പേര് അയോധ്യ കണ്ടോൺമെന്റ് എന്നാക്കി മാറ്റി. അലിഗഡിന്റെ പേര് ഹരിഗഡ് എന്നാക്കി. 

			നേരത്തെ ഉത്തര്‍ പ്രദേശിലെ ഒട്ടേറെ ചരിത്ര പ്രസിദ്ധമായ സ്ഥലങ്ങളുടെ പേര് മാറ്റിയിരുന്നു.  

			ഉത്തര്‍ പ്രദേശിലെ പ്രധാന നഗരങ്ങളിലൊന്നാണ് അലഹാബാദ്. ഇപ്പോള്‍ അലഹാബാദിന്റെ പേര് പ്രയാഗ് രാജ് എന്നാണ്. 2019ല്‍ നടന്ന കുംഭമേളക്ക് തൊട്ടുമുമ്പാണ് പ്രയാഗ് രാജ് എന്ന് നാമകരണം ചെയ്തത്. 

			പേര് മാറ്റിയിട്ടുണ്ടെങ്കിലും അറിയപ്പെടുന്നത് അലഹാബാദ് എന്നു തന്നെയാണ്. എന്നാല്‍ രേഖകളില്‍ മാറ്റം വന്നിട്ടുണ്ട്. യു.പി ഹൈക്കോടതി അലഹാബാദ് ഹൈക്കോടതി എന്നാണ് ഇപ്പോഴും അറിയപ്പെടുന്നത്.

			ധാനിപൂര്‍ എയര്‍ സ്ട്രിപ്പിന്റെ പേര് കല്യാണ്‍ സിങ് എയര്‍സ്ട്രിപ്പ് എന്നാക്കണമെന്നാണ് ആവശ്യം. ബി.ജെ.പി മുന്‍ മുഖ്യമന്ത്രിയാണ് കല്യാണ്‍ സിങ്.

			സംസ്ഥാനത്തെ പല സ്ഥലങ്ങളുടെയും പേരുകള്‍ മാറ്റുമെന്ന് 2019ല്‍ മുഖ്യമന്ത്രി യോഗി ആദിത്യനാഥ് പ്രഖ്യാപിച്ചിരുന്നു.

			മുഗള്‍സരായ് റെയില്‍വെ സ്റ്റേഷന്റെ പേര് പണ്ഡിറ്റ് ദീന്‍ദയാല്‍ ഉപാധ്യായ് നഗര്‍ എന്നാണ് മാറ്റിയത്. ജനസംഘത്തിന്റെ നേതാവായിരുന്നു ദീന്‍ദയാല്‍ ഉപാധ്യായ. 

			ഉത്തര്‍പ്രദേശിലെ ചരിത്രനഗരമായ ആഗ്രയില്‍ നിര്‍മ്മാണത്തിലിരിക്കുന്ന മുഗൾ മ്യൂസിയത്തിന്റെ പേര് മാറ്റി ശിവജി മ്യൂസിയം എന്നാക്കി. മ്യൂസിയത്തിന്റെ പേര് ഛത്രപതി ശിവജി എന്നാക്കാന്‍ മുഖ്യമന്ത്രി യോഗി ആദിത്യനാഥ് നിര്‍ദ്ദേശം നല്‍കുകയായിരുന്നു. മുന്‍ മുഖ്യമന്ത്രി അഖിലേഷ് യാദവിന്റെ കാലത്താണ് മുഗള്‍ മ്യൂസിയം നിര്‍മ്മിക്കാന്‍ ഉത്തര്‍പ്രദേശ് സര്‍ക്കാര്‍ തീരുമാനിച്ചത്. 

			സംസ്ഥാന ടൂറിസം വകുപ്പാണ് 141 കോടി രൂപ ചെലവഴിച്ച് നിര്‍മ്മാണം നടത്തുന്നത്. 2015ലാണ് അഖിലേഷ് യാദവ് സര്‍ക്കാര്‍ മ്യൂസിയം നിര്‍മ്മാണത്തിന് അനുമതി നല്‍കിയത്. താജ്മഹലിന് സമീപത്തുള്ള ആറ് ഏക്കര്‍ സ്ഥലത്താണ് നിര്‍മ്മാണം ആരംഭിച്ചത്.  

			മുഗള്‍ രാജവംശത്തിന്റെ സംസ്കാരത്തിന്റെ ഭാഗമാണ് മ്യൂസിയം. മുഗള്‍ സംസ്കാരം, പുരാവസ്തുക്കള്‍, പെയിന്റിംഗുകള്‍, പാചകരീതി, വസ്ത്രങ്ങള്‍, മുഗള്‍ കാലഘട്ടത്തിലെ ആയുധങ്ങളും വെടിക്കോപ്പുകളും എന്നിങ്ങനെയാണ് മ്യൂസിയത്തിലെ പ്രധാന ആകര്‍ഷണങ്ങള്‍. 

			താജ്മഹല്‍, ചെങ്കോട്ട എന്നിങ്ങനെ ആഗ്രയിലും ഡൽഹിയിലും നിരവധി സ്മാരകങ്ങള്‍ നിര്‍മ്മിച്ചതിന്റെ പ്രധാന പങ്ക് മുഗള്‍ രാജവംശജര്‍ക്കാണ്. നാല് വര്‍ഷങ്ങള്‍ക്ക് മുമ്പ് നിര്‍മ്മാണം ആരംഭിച്ച മ്യൂസിയത്തിന് ചില മിനുക്കു പണികള്‍ മാത്രമാണ് അവശേഷിക്കുന്നത്. 

			കൂടാതെ, യോഗ ഗുരുവും ഹിന്ദുത്വ വക്താവുമായ ബാബാ രാം ദേവിന്റെയും യോഗിയുടെയും പുസ്തകങ്ങൾ യു.പി പാഠ്യപദ്ധതിയിൽ പെടുത്തിയിട്ടുണ്ട്.  ഏറ്റുമുട്ടൽ കൊലകളിലും യോഗി തന്റെ ‘വൈദഗ്ധ്യം’ തെളിയിച്ചിട്ടുണ്ട്. 

			ഏറ്റുമുട്ടലിൽ യോഗി സർക്കാർ വധിച്ചവരുടെ ലിസ്റ്റ് അടുത്തിടെയാണ് യു.പി ആഭ്യന്തര മന്ത്രാലയം പുറത്തുവിട്ടത്. 124 പേരെയാണ് ഏറ്റുമുട്ടലില്‍ കൊലപ്പെടുത്തിയതെന്ന് സര്‍ക്കാര്‍ വിശദീകരിക്കുന്നു. 

			ഇതില്‍ 45 പേര്‍ ന്യൂനപക്ഷ വിഭാഗത്തില്‍ ഉള്‍പ്പെടുന്നതാണ്. ബ്രാഹ്മണര്‍ 11 പേരാണ് ഉള്ളത്. എട്ട് പേര്‍ യാദവരാണ്. ബാക്കിയുള്ള 58 പേര്‍ താക്കൂര്‍, വൈശ്യ, പിന്നോക്ക, എസ്.സി, എസ്.ടി വിഭാഗത്തില്‍ നിന്നുള്ളവരും. ഏറ്റവുമധികം ഏറ്റുമുട്ടല്‍ നടന്നത് മീററ്റിലാണ്. 14 പേരെയാണ് ഇവിടെ കൊലപ്പെടുത്തിയത്.

			അതേസമയം മുസഫര്‍നഗറില്‍ 11 പേരെയാണ് ഏറ്റുമുട്ടലില്‍ വധിച്ചത്. ഇത് മുസ്‌ലിം ഭൂരിപക്ഷ മണ്ഡലമാണ്. സഹാരണ്‍പൂരില്‍ ഒമ്പത് പേരെയും അസംഖഡില്‍ ഏഴ് പേരെയും ഷംലിയില്‍ അഞ്ച് പേരെയും പൊലീസ് ഏറ്റുമുട്ടലില്‍ വധിച്ചു. എന്നാല്‍ ക്രിമിനലുകളെ ജാതി നോക്കിയല്ല ഏറ്റുമുട്ടലില്‍ വധിക്കുന്നതെന്നാണ് യോഗി പറയുന്നത്. 

			യോഗിയുടെ ഏതാനും വിദ്വേഷ വാക്കുകൾ:

			u മലബാർ കലാപം ഹിന്ദു വംശഹത്യ.

			u മതേരത്വം ആഗോള തലത്തിൽ ഇന്ത്യൻ പാരമ്പര്യത്തിന് ഭീഷണി.

			u ലഹ് ജിഹാദ് കേരളത്തെ ഇസ്‍ലാമിക രാജ്യമാക്കാനുള്ള ഗൂഡാലോചന.

			u ബി.ജെ.പി ജയിച്ചാൽ ഹൈദരാബാദിനെ ഭാഗ്യനഗറാക്കും.

			u നമ്മുടെ വീരന്മാർ എങ്ങനെ മുഗളന്മാരാകും

			u നിങ്ങളുടെ പുതിയ ഉത്തര്‍പ്രദേശില്‍ അടിമത്ത മനസ്കതയുടെ ഒരു ചിഹ്നങ്ങളും അവശേഷിക്കില്ല. ശിവാജി മഹാരാജാവാണ് നമ്മുടെ ഹീറോ.

		

		

			വെറുപ്പിന് വരവേൽപ് ഒരുക്കുമ്പോൾ

			വിദ്വേഷ പ്രചാരണങ്ങളിൽ ആകൃഷ്ടരായി ആക്രമണത്തിന് ഇറങ്ങിപ്പുറപ്പെടുന്നവർക്ക് മാറിയ ഇന്ത്യൻ രാഷ്ട്രീയ സാഹചര്യത്തിൽ നിരാശപ്പെടേണ്ടി വരില്ല എന്ന് ചില സംഭവങ്ങൾ സാക്ഷിയാക്കി പറയാൻ കഴിയും. 

			മജ്ലിസെ ഇത്തിഹാദുൽ മുസ്ലിമീൻ എന്ന രാഷ്ട്രീയ സംഘടനയുടെ നേതാവും പാർലമെന്റ് അംഗവുമായ അസദുദ്ദീൻ ഉവൈസി ഡൽഹിയിൽ വെച്ച് ആക്രമിക്കപ്പെട്ടിരുന്നു. അദ്ദേഹത്തിന്റെ കാറിനു നേർക്ക് അക്രമികൾ നിറയൊഴിക്കുകയായിരുന്നു. അധികം വൈകാതെ കുറ്റവാളികൾ പിടിക്കപ്പെട്ടു. 

			എന്തിനാണ് വെടിവെച്ചത് എന്ന ചോദ്യത്തിന് ‘വേഗത്തിൽ ഹിന്ദുക്കളുടെ നേതാവാകാനും അംഗീകാരങ്ങൾ ലഭിക്കാനും’ എന്നായിരുന്നു ആ യുവാക്കളുടെ മറുപടി. കശ്മീരിൽ എട്ട് വയസുള്ള പെൺകുട്ടിയെ ക്ഷേത്രത്തിൽവെച്ച് പീഡിപ്പിച്ച പ്രതികളും സമാന മറുപടിയാണ് നൽകിയത്. മുസ്‌ലിം പെൺകുട്ടികളുടെ ചിത്രങ്ങൾ സഹിതം അവരെ ഓൺലൈനിൽ ലേലത്തിന് വെച്ച ‘സുള്ളി ഡീൽസ്, ബുള്ളി ബായ് ആപ്’ എന്നിവക്ക് പിന്നിൽ പ്രവർത്തിച്ച ഉന്നത വിദ്യാഭ്യാസം നേടിയ പ്രതികളും പൊലീസിനോട് പറഞ്ഞത് ചെയ്തതിൽ കുറ്റബോധം ഇല്ല എന്നാണ്. 

			ഇന്ത്യയെ നടുക്കിയ അഖ്‍ലാഖ് ആൾക്കൂട്ട കൊലപാതകത്തിലെ പ്രതികൾക്ക് കിട്ടിയ ഹിന്ദുത്വ പിന്തുണ പിന്നീട് ഇങ്ങോട്ടുള്ള എല്ലാ മുസ്‌ലിം വിരുദ്ധ കുറ്റവാളികൾക്കും ലഭിച്ചിട്ടുണ്ട്. ഇതിനൊന്നും എതിരെ യാതൊരു നടപടികളും അധികാരികള്‍ കൈക്കൊണ്ടിട്ടില്ല. 

			കേരളത്തിലെ സംഘ്പരിവാർ പാളയത്തിലെ ‘നല്ല ഇടയൻമാരിൽ’ ഒരാളാണ് പാല ബിഷപ്പ് ഫാ. ജോസഫ് കല്ലറങ്ങാട്ട്. ഹിന്ദുത്വ ഫാസിസ്റ്റുകൾ തകർത്ത ബാബരി മസ്ജിദിന്റെ സ്ഥാനത്ത് നിർമിക്കുന്ന രാമക്ഷേത്രത്തിന് സംഭാവന നൽകിയതടക്കം ജോസഫ് കല്ലറങ്ങാട്ട് വാർത്തകളിൽ ഇടം പിടിച്ചിരുന്നു. നാർക്കോട്ടിക് ജിഹാദ് എന്ന വിദ്വേഷ പരാമർശവുമായി ജോസഫ് കല്ലറങ്ങാട്ട് രംഗത്തെത്തിയത് കേരളത്തിൽ വൻ വിവാദമായിരുന്നു. 

			സി.പി.എം നേതാവും മന്ത്രിയുമായ എൻ. വാസവൻ, ബി.ജെ.പി, ക്രിസ്ത്യൻ സംഘടനകൾ, ക്രിസ്ത്യൻ ഭൂരിപക്ഷമുള്ള രാഷ്ട്രീയ സംഘടനകൾ എന്നിവർ ബിഷപ്പിന് പിന്തുണ നൽകി എന്ന് മാത്രമല്ല, തെരുവിലിറങ്ങുകയും ചെയ്തു. മുസ്‌ലിം വിരുദ്ധ കുറ്റവാളികൾക്ക് ലഭിക്കുന്ന ആൾക്കൂട്ട സ്വീകാര്യത അമ്പരപ്പിക്കുന്നതും അപകടം നിറഞ്ഞതുമാണ്. 

			‘ഭയ്യ തിരിച്ചെത്തി’: 

			ആർ.എസ്.എസ് നേതാവായ ബലാത്സംഗ പ്രതിക്ക് വരവേൽപ് നല്‍കി ഉയര്‍ന്ന ബാനറിന്റെ തലക്കെട്ടാണിത്. എന്താണ് ആഘോഷിക്കുന്നതെന്ന് സുപ്രീം കോടതി പോലും ചോദിച്ചു.

			ബലാത്സംഗക്കേസിൽ പ്രതിയായ വിദ്യാർത്ഥി നേതാവിന്റെ ജാമ്യത്തെ സ്വാഗതം ചെയ്തുകൊണ്ട് ‘ഭയ്യ തിരിച്ചെത്തി’ എന്നെഴുതിയ ഒരു കൂട്ടം പോസ്റ്ററുകളും ഹോർഡിംഗുകളും ആണ് സുപ്രീംകോടതിയെ പ്രകോപിപ്പിച്ചത്. പ്രതി വിവാഹ വാഗ്ദാനം നൽകി തന്നെ നിരന്തരം ബലാത്സംഗം ചെയ്യുകയും ഗർഭഛിദ്രം ചെയ്യാൻ നിർബന്ധിക്കുകയും ചെയ്തുവെന്നാരോപിച്ച് മധ്യപ്രദേശിൽ നിന്നുള്ള യുവതിയാണ് ജാമ്യത്തെ ചോദ്യം ചെയ്ത് സുപ്രീം കോടതിയെ സമീപിച്ചത്.

			"ഭയ്യ തിരിച്ചെത്തി എന്നൊരു ഹോർഡിംഗ് ഉണ്ട്. നിങ്ങൾ എന്താണ് ആഘോഷിക്കുന്നത്?" ചീഫ് ജസ്റ്റിസ് എൻ.വി രമണ അധ്യക്ഷനായ മൂന്നംഗ ബെഞ്ചിലെ ജസ്റ്റിസ് ഹിമ കോഹ്ലി ചോദിച്ചു.

			"എന്താണ് ഈ ഭയ്യ ഈസ് ബാക്ക്? ഈ ഒരാഴ്ച ശ്രദ്ധിക്കാൻ നിങ്ങളുടെ ഭയ്യയോട് ആവശ്യപ്പെടുക" -ചീഫ് ജസ്റ്റിസ് പ്രതിയുടെ അഭിഭാഷകനോട് പറഞ്ഞു.

			കുറ്റാരോപിതനായ ശുഭാംഗ് ഗോണ്ടിയ രാഷ്ട്രീയ സ്വയംസേവക് സംഘിന്റെ വിദ്യാർത്ഥി വിഭാഗമായ എ.ബി.വി.പിയുടെ നേതാവാണ്. ജാമ്യത്തിനെതിരെ യുവതി നൽകിയ ഹരജിയുടെ ഭാഗമാണ് പോസ്റ്ററുകളെക്കുറിച്ചുള്ള വിവരങ്ങൾ. 

			വിഷയത്തിൽ മധ്യപ്രദേശ് സർക്കാരിന്റെ പ്രതികരണവും കോടതി തേടി. നവംബറിൽ ശുഭാംഗ് ഗോണ്ടിയക്ക് മധ്യപ്രദേശ് ഹൈക്കോടതി ജാമ്യം അനുവദിച്ചിരുന്നു. കേസിന്റെ വസ്തുതകളും ഗൗരവവും ഹൈക്കോടതി പരിഗണിച്ചില്ലെന്ന് യുവതി തന്റെ ഹരജിയിൽ വാദിച്ചു.

			മുസ്‌ലിംകളുടെ കട തകർത്ത കേസിൽ ജാമ്യത്തിലിറങ്ങിയ പ്രതികളെ തണ്ണിമത്തൻ പൊട്ടിച്ച് സ്വീകരിച്ച് ശ്രീരാമസേന 

			കർണാടകയിൽ പ്രായമായ മുസ്‌ലിം കച്ചവടക്കാരന്റെ തണ്ണിമത്തൻ വണ്ടി നശിപ്പിച്ചതിന് അറസ്റ്റിലായ നാല് ശ്രീരാമസേനാംഗങ്ങളെ 2022 ഏപ്രിൽ 16ന് കോടതി ജാമ്യത്തിൽ വിട്ടു. ജാമ്യത്തിലിറങ്ങിയ പ്രതികൾക്ക് വൻ സ്വീകരണമാണ് ശ്രീരാമസേന ഒരുക്കിയത്. കർണാടകയിലെ ധാർവാഡ് ജില്ലയിലാണ് കട തകർത്തത്. 

			ശ്രീരാമസേനയുടെ പ്രവർത്തകരായ ചിദാനന്ദകലാൽ, കുമാർ കട്ടിമണി, മൈലാരപ്പ ഗുഡ്ഡപ്പനവർ, മഹാലിംഗ ഐഗളി എന്നിവർ ധാർവാഡിനടുത്ത് നുഗ്ഗിക്കേരി ഗ്രാമത്തിലെ ഹനുമന്ത ക്ഷേത്രത്തിന് പുറത്ത് തണ്ണിമത്തൻ വിൽക്കുന്ന പഴക്കച്ചവടക്കാരനായ നബീസാബ് കില്ലേദാറിന്റെ വണ്ടിയാണ് തകർത്തത്. 

			ഏപ്രിൽ ഒമ്പതിനായിരുന്നു സംഭവം. നാല് പ്രതികൾ ഇയാളുടെ വണ്ടിയിൽ നിന്ന് തണ്ണിമത്തൻ എടുത്ത് നിലത്തേക്ക് എറിഞ്ഞ് നശിപ്പിച്ചു. ക്ഷേത്രത്തിന് സമീപത്തെ തണ്ണിമത്തൻ കട തകർത്തതിന്റെ ദൃശ്യങ്ങൾ വൈറലാകുകയും തുടർന്ന് നാലുപേരെ അറസ്റ്റ് ചെയ്യുകയും ചെയ്യുകയായിരുന്നു. നാല് പേരെയും 2022 ഏപ്രിൽ 22 വരെ ജുഡീഷ്യൽ കസ്റ്റഡിയിൽ വിട്ടെങ്കിലും ഏപ്രിൽ 16ന് ജാമ്യം ലഭിച്ചു.ശനിയാഴ്ച വൈകുന്നേരം ജാമ്യം കിട്ടിയ ശേഷം, ശ്രീരാമസേന നാല് കുറ്റവാളികളെയും അവരുടെ മുന്നിൽ ഒരു തണ്ണിമത്തൻ പൊട്ടിച്ച് സ്വീകരിച്ചു. ‘ജയ് ശ്രീറാം’ മുദ്രാവാക്യം മുഴക്കി, കാവി ഷാൾ അണിഞ്ഞ നാല് പേരെയും ശ്രീരാമ സേനാംഗങ്ങൾ ആദരിച്ചു. 

			ഗുജറാത്തില്‍ ദയാവധം തേടി 600 മുസ്‌ലിം മത്സ്യത്തൊഴിലാളികള്‍ കോടതിയിൽ

			കടുത്ത വംശീയ വിവേചനങ്ങളിൽ മനംമടുത്ത് ദയാവധത്തിന് അനുമതി തേടി കോടതിയെ സമീപിച്ച ഗുജറാത്തിലെ മുസ്‌ലിം മത്സ്യ
ത്തൊഴിലാളികളുടെ വാര്‍ത്ത വലിയ ചലനം ഒന്നും സൃഷ്ടിച്ചില്ല.

			കൂട്ട ദയാവധം ആവശ്യപ്പെട്ടുള്ള ഹരജി രാജ്യത്തെ തന്നെ ആദ്യ സംഭവമാണ്. 600 മത്സ്യത്തൊഴിലാളികളാണ് ഹൈകോടതിയെ സമീപിച്ചത്. അധികാരികൾ തങ്ങളെ വല്ലാതെ പ്രയാസപ്പെടുത്തുന്നുവെന്നും വിവേചനം കാണിക്കുന്നുവെന്നും ഇവർ ഹരജിയിൽ പറയുന്നു. 

			ഗുജറാത്തിലെ പോർബന്തർ ജില്ലയിലെ ഗോസബറിൽ നിന്നുള്ള 600 മത്സ്യത്തൊഴിലാളികളാണ് ഇവര്‍. അധികൃതരുടെ ഭാഗത്തുനിന്നു വര്‍ഷങ്ങളായി തുടരുന്ന കടുത്ത വിവേചനത്തില്‍ മനംനൊന്താണ് ദയാവധത്തിന് അപേക്ഷിച്ചിരിക്കുന്നതെന്നും ഹരജിയില്‍ പറയുന്നു.

			600 പേർ ദയാവധത്തിന് അപേക്ഷിച്ച് കോടതിയെ സമീപിക്കുന്നത് രാജ്യത്തിന്റെ തന്നെ ചരിത്രത്തിലെ ആദ്യത്തെ സംഭവമാണ്. മത്സ്യത്തൊഴിലാളികള്‍ സമര്‍പ്പിച്ച ഹരജിയിൽ വരും ദിവസങ്ങളിൽ കോടതി വിശദമായ വാദം കേൾക്കും. 

			ഒരു നൂറ്റാണ്ടോളമായി നൂറു കുടുംബങ്ങള്‍ പരമ്പരാഗതമായി മത്സ്യബന്ധനത്തില്‍ ഏര്‍പ്പെട്ടിരിക്കുന്ന സ്ഥലമാണിതെന്നും ഫിഷറീസ് വകുപ്പ് മത്സ്യബന്ധനത്തിന് ലൈസന്‍സ് നല്‍കിയിട്ടുള്ളതാണെന്നും ഹരജിക്കാര്‍ വ്യക്തമാക്കുന്നു. 

			എന്നാല്‍, കുറച്ചു വര്‍ഷങ്ങളായി വകുപ്പ് അധികൃതര്‍ മല്‍സ്യബന്ധനത്തിന് തങ്ങളെ അനുവദിക്കുന്നില്ലെന്നും തുറമുഖത്ത് നങ്കൂരമിടാന്‍ അനുവദിക്കുന്നില്ലെന്നും അവര്‍ പറയുന്നു. 2016 മുതല്‍ തങ്ങളെ ഇത്തരത്തില്‍ വേട്ടയാടുകയാണെന്നും ഇതുമൂലം ജീവനോപാധികള്‍ നഷ്ടപ്പെടുന്ന സ്ഥിതിയാണെന്നും ഹരജിക്കാര്‍ ചൂണ്ടിക്കാട്ടി.

			ഒരു പ്രത്യേക സമുദായത്തിൽപ്പെട്ട ആളുകളെ തെരഞ്ഞുപിടിച്ച് ഉപദ്രവിക്കുകയാണെന്നും അവര്‍ക്ക് വേണ്ട സൗകര്യങ്ങള്‍ സർക്കാർ ഒരുക്കുന്നില്ലെന്നും ഹരജിയില്‍ പറയുന്നു. 

			മതത്തിന്റെ അടിസ്ഥാനത്തിൽ അധികാരികൾ തങ്ങളുടെ കുടുംബങ്ങളെ പീഡിപ്പിക്കുകയാണ്. സംസ്ഥാന സര്‍ക്കാര്‍ ഹിന്ദു-മുസ്‌ലിം മത്സ്യത്തൊഴിലാളികള്‍ക്കിടയില്‍ വിവേചനം കാണിക്കുന്നുണ്ട്. പ്രശ്നം പരിഹരിക്കണമെന്നാവശ്യപ്പെട്ട് നിരവധി തവണ ഉന്നത അധികാരികള്‍ക്ക് പരാതി നല്‍കിയിട്ടും പരിഹാരമായിട്ടില്ല. 

			നിയമവിരുദ്ധമായ ഒരു പ്രവര്‍ത്തനത്തിലും തങ്ങള്‍ ഏര്‍പ്പെടുന്നില്ല, എന്നിട്ടും ഞങ്ങളെ ഉപദ്രവിക്കുകയാണ് - ഹരജിക്കാര്‍ പറയുന്നു. അല്ലാ രഖ ഇസ്‍ലാമിഭായ് തിമ്മർ എന്ന മത്സ്യത്തൊഴിലാളി നേതാവാണ് കഴിഞ്ഞ ദിവസം കോടതിയെ സമീപിച്ചത്. 

			ഗവർണർ, മുഖ്യമന്ത്രി, കലക്ടർ എന്നിവർക്ക് നിരന്തരം പരാതി നൽകിയിട്ടും ഫലം കാണാത്തതിനെ തുടർന്നാണ് കോടതിയെ സമീപിച്ചതെന്ന് തിമ്മറുടെ അഭിഭാഷനായ ധർമേഷ് ഗുർജർ പറയുന്നു. 

		

		

			‘ഒറ്റപ്പെട്ട’ സംഭവങ്ങൾ

			വിമർശനം; ഇഫ്താർ ചിത്രങ്ങൾ പിൻവലിച്ച് സൈന്യം

			മുസ്‌ലിം വിരുദ്ധതയിൽ ഇന്ത്യൻ സൈന്യത്തെ പോലും വെറുതെ വിട്ടിട്ടില്ല തീവ്രവാദികൾ. എന്നാണ് ഈ സംഭവത്തിലൂടെ മനസ്സിലാകുന്നത്. 

			ഇന്ത്യൻ സൈന്യത്തിനുമേൽ പോലും മുസ്‌ലിം വിരുദ്ധ അജണ്ട അടിച്ചേൽപ്പിക്കാനുള്ള ഹിന്ദുത്വ തീവ്രവാദത്തിന്റെ കഴിവിന്റെ ഉദാഹരണമായി ജമ്മുവിലെ സൈനിക പബ്ലിക് റിലേഷൻസ് ഓഫീസറുടെ ഔദ്യോഗിക ട്വിറ്റർ ഹാൻഡിൽ സൈന്യം നടത്തിയ ഇഫ്താർ പരിപാടിയെക്കുറിച്ചുള്ള ട്വീറ്റ് നീക്കം ചെയ്തതിനെ കാണാമെന്ന് ‘ദി വയർ’ റിപ്പോർട്ട് ചെയ്യുന്നു. 

			സൈന്യം നടത്തിയ ഇഫ്താർ സംഗമം സംബന്ധിച്ച് ട്വിറ്ററിൽ ചിത്രങ്ങൾ പങ്കുവെച്ചിരുന്നു. തുടർന്ന് തീവ്ര വലതുപക്ഷ ടെലിവിഷൻ അവതാരകൻ ചിത്രങ്ങൾക്കെതിരെ രംഗത്തുവരികയായിരുന്നു. 

			ഏപ്രിൽ 20ന്, ജമ്മുവിലെ പബ്ലിക് റിലേഷൻസ് ഓഫീസർ ലെഫ്റ്റനന്റ് കേണൽ ദേവേന്ദർ ആനന്ദിന്റെ ട്വിറ്റർ ഹാൻഡിൽ, ദോഡ ജില്ലയിൽ സൈന്യത്തിന്റെ ഇഫ്താറിന്റെ ചിത്രങ്ങൾ പോസ്റ്റ് ചെയ്തു. ‘മതേതരത്വത്തിന്റെ പാരമ്പര്യങ്ങൾ നിലനിർത്തുന്നു’ എന്നാണ് സൈന്യം അടിക്കുറിപ്പെഴുതിയത്. 

			അടുത്ത ദിവസം ട്വീറ്റ് ലക്ഷ്യമാക്കി സുദർശൻ ന്യൂസ് മേധാവി സുരേഷ് ചവാങ്കെ ഹിന്ദിയിൽ എഴുതി -“ഇപ്പോൾ ഈ രോഗം ഇന്ത്യൻ സൈന്യത്തിലും പ്രവേശിച്ചോ?. ദുഃഖകരം". തുടർന്നാണ് സൈന്യം ട്വീറ്റ് പിൻവലിച്ചത്. നിരവധി പേർ ഇതിനെതിരെ രംഗത്തെത്തി. 

			ചാവാങ്കെയുടെ വിമർശനത്തോട് പ്രതികരിച്ചുകൊണ്ട് സൈന്യത്തിലെ മുൻ മേജർ ജനറൽ യാഷ് മോർ ട്വീറ്റ് ചെയ്തു: 

			“ഇന്ത്യൻ സൈന്യം മതസൗഹാർദത്തിൽ മുൻപന്തിയിലാണ്. ഞങ്ങൾക്ക് ഒരു മതവുമില്ല. ഞങ്ങളെ ആജ്ഞാപിക്കുന്നവരുടെ മതം സ്വീകരിക്കുക എന്നതിൽ ഉദ്യോഗസ്ഥർ എന്ന നിലയിൽ ഞങ്ങൾ അഭിമാനിക്കുന്നു!’’.

			വർഗീയ പ്രസംഗങ്ങൾക്കും മുസ്‌ലിം വിരുദ്ധ വിദ്വേഷ പ്രസംഗങ്ങൾക്കും ചാവാങ്കെ കുപ്രസിദ്ധനാണ്. ഹിന്ദു യുവ വാഹിനി സംഘടിപ്പിച്ച ഒരു പരിപാടിയിൽ ഇത്തരം പരാമർശങ്ങൾ നടത്തിയതിന് ഒരു പൊതുതാൽപ്പര്യ ഹരജിയുടെ വിചാരണയിലാണ് അയാൾ. 

			ക്ഷേത്ര പരിസരത്തെ മുസ്‌ലിം വ്യാപാരികളുടെ കടകള്‍ നശിപ്പിക്കുന്നു.

			കർണാടകയിലെ ധാർവാഡ് ജില്ലയിൽ ക്ഷേത്ര പരിസരത്ത് വ്യാപാരം നടത്തിയിരുന്ന മുസ്‌ലിംകളുടെ ഉന്തുവണ്ടികളും കടകളും ഹിന്ദുത്വ പ്രവർത്തകർ തകർത്ത സംഭവവും അരങ്ങേറി. നഗ്ഗികേരി ഹനുമാൻ ക്ഷേത്രത്തിനു മുന്നിൽ തണ്ണി മത്തൻ ഉൾപ്പെടെ വിൽപന നടത്തിയിരുന്ന മുസ്‌ലിം വ്യാപാരികളുടെ ഉന്തുവണ്ടികളാണ് ശ്രീ രാമ സേന പ്രവർത്തകർ തകർത്തത്. 

			ഇതിനു സമീപത്തിരുന്ന് വിലപിക്കുന്ന വ്യാപാരിയുടെ ദൃശ്യം സമൂഹമാധ്യമങ്ങളിൽ പ്രചരിക്കുന്നുണ്ട്. ക്ഷേത്ര പരിസരത്തെ മുസ്‌ലിം വ്യാപാരികളെ ബഹിഷ്കരിക്കണമെന്ന സംഘപരിവാർ സംഘടനകളുടെ ആഹ്വാനത്തിനു പിന്നാലെയാണ് ആക്രമം. 

			ക്ഷേത്ര പരിസരത്തെ മുസ്‌ലിം വ്യാപാരികളെ ഒഴിപ്പിക്കണമെന്ന് ആവശ്യപ്പെട്ട് ശ്രീ രാമ സേന പ്രവർത്തകർ ക്ഷേത്ര കമ്മിറ്റി ഭാരവാഹികൾക്ക് അന്ത്യശാസനം നൽകിയിരുന്നു.

			ഭാരവാഹികൾ അതിനു തയാറാകാതെ വന്നതോടെയാണ് ഏതാനും പ്രവർത്തകർ സ്ഥലത്തെത്തി മുസ്‌ലിം വ്യാപാരികളുടെ സ്റ്റാളുകളും ഉന്തുവണ്ടികളും തകർക്കുകയും വിൽപനക്കുവെച്ചിരുന്ന സാധനങ്ങൾ റോഡിലെറിഞ്ഞ് നശിപ്പിക്കുകയും ചെയ്തത്. 

			കഴിഞ്ഞ 15 വർഷമായി ഇവിടെ വ്യാപാരം ചെയ്യുന്നുണ്ടെന്നും ആരും ഒഴിഞ്ഞുപോകാൻ ഇതുവരെ പറഞ്ഞിട്ടില്ലെന്നും നബിസാബ് എന്ന വ്യാപാരി പറഞ്ഞു.

			ക്ഷേത്ര പരിസരത്തെ ഭൂരിഭാഗം വ്യാപാരികളും ഹിന്ദുക്കളാണെന്നും നിർധന കുടുംബങ്ങൾക്കാണ് കച്ചവടത്തിന് അനുമതി നൽകിയിരുന്നതെന്നും ക്ഷേത്രകമ്മിറ്റി ഭാരവാഹികൾ പറയുന്നു.

			ഹിജാബ്: വിദ്യാർഥിനികളുടെ വിലാസം സമൂഹമാധ്യമങ്ങളിൽ പങ്കുവെച്ച് കർണാടക ബി.ജെ.പി

			കർണാടകയിൽ കോളജുകളിലും സ്കൂളുകളിലും ഹിജാബ് നിരോധിച്ചതിന് പിന്നാലെ പ്രായപൂർത്തിയാകാത്ത മുസ്‌ലിം വിദ്യാർഥിനികളുടെ അടക്കം വിലാസവും ഫോൺ നമ്പറും ട്വീറ്ററിൽ പങ്കുവെച്ച് ബി.ജെ.പി. 

			പ്രായപൂർത്തിയാകാത്ത കുട്ടികളുടെ വിവരം പങ്കുവെച്ചതിനെതിരെ വൻ വിമർശനം ഉയർന്നതിനെ തുടർന്ന് ട്വീറ്റുകൾ ബി.ജെ.പി എഡിറ്റ് ചെയ്തു. ചിലത് പിൻവലിച്ചു. ഹിജാബ് നിരോധനത്തിനെതിരെ കോടതിയിൽ ഹരജി നൽകിയ വിദ്യാർഥിനികളുടെ വിവരങ്ങളാണ് അക്രമണത്തിന് ആഹ്വാനം ചെയ്തുകൊണ്ട് ബി.ജെ.പി പ്രചരിപ്പിച്ചത്.

			ബി.ജെ.പി വിദ്യാർത്ഥിനികളുടെ സ്വകാര്യ വിവരങ്ങളുടെ സ്ക്രീൻഷോട്ടിനൊപ്പം നൽകിയ അടിക്കുറിപ്പ് ഇങ്ങനെയായിരുന്നു: 'ഹിജാബ് വിവാദത്തിൽ ഉൾപ്പെട്ട വിദ്യാർത്ഥികളിൽ അഞ്ചുപേർ പ്രായപൂർത്തിയാകാത്തവരാണ്. 

			പ്രായപൂർത്തിയാകാത്ത പെൺകുട്ടികളെ രാഷ്ട്രീയത്തിൽ പ്രസക്തി നിലനിർത്താൻ ഉപയോഗിച്ചതിൽ കോൺഗ്രസ് നേതാക്കളായ സോണിയക്കും രാഹുലിനും പ്രിയങ്കക്കും കുറ്റബോധമില്ലേ? തെരഞ്ഞെടുപ്പിൽ വിജയിക്കാൻ അവർ എത്രത്തോളം അധഃപതിക്കും? ഇതാണോ 'ലഡ്കി ഹൂ ലഡ് ശക്തി ഹൂൻ',.

			ശിവസേന എം. പി പ്രിയങ്ക ചതുർവേദി ബി.ജെ.പിയുടെ വർഗീയ പ്രതികാര നടപടിക്കെതിരെ പ്രതികരിച്ചു രംഗത്തുവന്നു. അങ്ങേയറ്റം വിവേകമില്ലാത്ത നടപടി എന്ന് പറഞ്ഞ അവർ വിഷയത്തിൽ പൊലീസ്, ട്വിറ്റർ, ഇലക്ട്രോണിക്സ് ആൻഡ് ഇൻഫർമേഷൻ ടെക്നോളജി മന്ത്രാലയം എന്നിവരെ ടാഗ് ചെയ്ത് നടപടിയെടുക്കാനും അവർ ആവശ്യപ്പെട്ടു.

			അക്ഷയ തൃതീയ ദിവസം മുസ്‌ലിംകളുടെ കടകളിൽ നിന്ന് സ്വർണം വാങ്ങരുതെന്ന് ശ്രീരാമ സേന

			അക്ഷയ തൃതീയ ദിവസം, മുസ്‌ലിംകളുടെ ഉടമസ്ഥതയിലുള്ള ജ്വല്ലറികളിൽ നിന്ന് സ്വർണം വാങ്ങരുതെന്ന് ആവശ്യപ്പെട്ട് തീവ്ര സംഘടനകൾ രംഗത്തെത്തിയിരുന്നു.

			അക്ഷയതൃതീയ ഒരു ഹിന്ദു ആഘോഷമാണ്. അത് ഭാഗ്യം കൊണ്ടുവരുമെന്ന് വിശ്വസിക്കപ്പെടുന്നു. ഈ ദിവസം സ്വർണ്ണം വാങ്ങുന്നത് അവരുടെ ഭാഗ്യം മാറ്റുമെന്ന് ആളുകൾ വിശ്വസിക്കുന്നു. മെയ് മൂന്നിനാണ് അക്ഷയതൃതീയ.

			എന്നിരുന്നാലും, മുസ്‌ലിംകളുടെ ഉടമസ്ഥതയിലുള്ള ജ്വല്ലറികളിൽ നിന്ന് ഒരു സാധനവും വാങ്ങരുതെന്നാണ് ഹിന്ദു സംഘടനകൾ ആവശ്യപ്പെട്ടിരിക്കുന്നത്. ഇത് സംബന്ധിച്ച പോസ്റ്റുകളും സന്ദേശങ്ങളും സോഷ്യൽ മീഡിയയിൽ പ്രചരിപ്പിക്കുകയും ചെയ്തു.

			അക്ഷയ തൃതീയ ദിനത്തിൽ ഹിന്ദുക്കളുടെ ഉടമസ്ഥതയിലുള്ള കടകളിൽ നിന്ന് മാത്രമേ ആളുകൾ സാധനങ്ങൾ വാങ്ങാവൂ എന്ന് ശ്രീരാമ സേന നേതാവ് പ്രമോദ് മുത്തലിക് പറഞ്ഞു.

			“മുസ്‌ലിം കടകളിൽ സ്വർണാഭരണങ്ങൾക്കായി നിങ്ങൾ നൽകുന്ന പണം ഹിന്ദുക്കൾക്കെതിരെ പ്രവർത്തിക്കുന്ന സംഘടനകളിൽ എത്തും. മതമൗലികവാദ ഗ്രൂപ്പുകളാൽ നിരവധി ഹിന്ദുക്കളെ കൊന്നൊടുക്കിയ കേരളത്തിലേക്കും പണം എത്തും. കേരളത്തിലെ ഹിന്ദുക്കൾക്ക് നേരെ കൂടുതൽ അതിക്രമങ്ങൾ നടത്താൻ നിങ്ങളുടെ പണം അവരെ സഹായിക്കും” -മുത്താലിക് പറഞ്ഞു.

			സമൂഹത്തിൽ അസ്വസ്ഥത സൃഷ്ടിക്കാനാണ് ഇത്തരം പ്രസ്താവനകൾ നടത്തുന്നതെന്ന് കർണാടക ജ്വല്ലേഴ്സ് അസോസിയേഷൻ പ്രസിഡന്റ് ശരവണ പറഞ്ഞു. ഉപഭോക്താവിന്റെ ഇഷ്ടാനുസരണം വാങ്ങുന്നത് അവരുടെ വിവേചനാധികാരത്തിന് വിടണമെന്നും അദ്ദേഹം പറഞ്ഞു.

			കർണാടകയിലെ സ്വർണ്ണ വ്യാപാരികളിൽ 30 ശതമാനവും മുസ്‌ലിംങ്ങളാണ്.  ബംഗളുരുവിലെ പ്രശസ്തമായ സ്വർണ്ണാഭരണ കടകളിൽ 50 ശതമാനവും മുസ്‌ലിംകളുടെ ഉടമസ്ഥതയിലാണ് എന്നും കണക്കുകള്‍ പറയുന്നു.  

			38 ഉദ്യോഗാർത്ഥികളിൽ 13 പേരും മുസ്‌ലിംകൾ; 
ജോലി ജിഹാദെന്ന് സുദർശൻ ടി.വി

			തീവ്ര ഹിന്ദുത്വ വലതുപക്ഷ ടെലിവിഷൻ ചാനലാണ് സുദർശൻ ടി.വി. യു.പി.എസ്.സി ജിഹാദ്, ഹൽദി റാം ഭക്ഷണ പാക്കറ്റുകളിലെ ‘ഉറുദു’ എന്നിവയടക്കം മുസ്‌ലിംകൾക്കെതിരെ വിദ്വേഷം ജനിപ്പിക്കുന്ന വാർത്തകളാണ് ചാനൽ ഓരോ ദിവസവും സൃഷ്ടിച്ചുകൊണ്ടിരിക്കുന്നത്. 

			അപകീർത്തി വാർത്തകൾക്കെതിരെ നിരന്തരം പരാതികൾ ഉയർന്നെങ്കിലും ചാനൽ വിദ്വേഷ പ്രചാരണം നിർബാധം തുടരുകയാണ്. അതിൽ ഏറ്റവും അവസാനത്തേതാണ് ‘ജോബ് ജിഹാദ്’. പൊതുമേഖലാ സ്ഥാപനമായ പവൻ ഹാൻസ് അടുത്തിടെ ജോലിക്കെടുത്ത 38 ഉദ്യോഗാർത്ഥികളിൽ 13 പേർ മുസ്‌ലിംകൾ ആയതാണ് സുദർശൻ ടി.വിയെ ചൊടിപ്പിച്ചത്. തുടർന്നാണ് ജോബ് ജിഹാദുമായി ചാനൽ രംഗത്തെത്തിയത്. 

			2022 ഏപ്രിൽ 15നാണ് തീവ്ര വലതുപക്ഷ ചാനലായ സുദർശൻ ടി.വിയുടെ എഡിറ്റർ സുരേഷ് ചാവാങ്കെ, ‘ജോബ് ജിഹാദ്’ എന്ന പുതിയ വിശേഷണവുമായി രംഗത്തെത്തിയത്. ജോലികൾ തട്ടിയെടുക്കാൻ വേണ്ടി മുസ്‌ലിംകൾ ക്രിമിനൽ ഗൂഢാലോചനയിൽ ഉൾപ്പെടുന്നുണ്ടെന്ന് ചാവാങ്കെ അവകാശപ്പെടുന്നു.

			ജോലി സുരക്ഷിതമാക്കാനും ഹിന്ദുക്കളുടെ ഉപജീവനമാർഗങ്ങളെ അപകടത്തിലാക്കാനുമുള്ള മുസ്‌ലിംകളുടെ ഗൂഢാലോചനയുടെ ഭാഗമാണ് ജോബ് ജിഹാദെന്ന് ചാനൽ പറയുന്നു. 

			പവൻ ഹാൻസ് ലിമിറ്റഡ് അപ്രന്റീസ്ഷിപ്പിനായി തെരഞ്ഞെടുത്ത 10 ഉദ്യോഗാർത്ഥികൾ ജാമിഅ മില്ലിയ ഇസ്ലാമിയ യൂനിവേഴ്സിറ്റിയിൽ നിന്നുള്ള മുസ്‌ലിംകൾ ആയിരുന്നു. ഇവരുടെ ലിസ്റ്റ് പുറത്തുവിട്ടാണ് പുതിയ വിദ്വേഷ പ്രചാരണം. സർക്കാർ സ്ഥാപനങ്ങൾപോലും ഹിന്ദുക്കൾക്ക് ജോലി നിഷേധിക്കുന്നുവെന്നായിരുന്നു ആരോപണം.

			പവൻ ഹാൻസിൽ 100 ശതമാനം അപ്രഖ്യാപിത സംവരണം കൊണ്ട് മുസ്‌ലിംങ്ങൾ പ്രയോജനം നേടുന്നുവെന്ന് ചാവാങ്കെ പറഞ്ഞു. തീവ്ര ഹിന്ദുത്വ നേതാവായ രാഗിണി തിവാരി ഹിന്ദുത്വ തീവ്രവാദികൾ നേതൃത്വം കൊടുത്ത ഡൽഹി കലാപത്തിനിടെ, ന്യൂഡൽഹിയിലെ പവൻ ഹാൻസ് ഓഫീസിലേക്ക് കല്ലെറിയുന്നതിന്റെ ദൃശ്യങ്ങളും ഇതിനിടെ പുറത്തുവന്നിരുന്നു. മൗജ്പൂരിൽ അടക്കം ഹിന്ദുത്വ ആൾക്കൂട്ടത്തെ നയിച്ച് കലാപം സൃഷ്ടിച്ചിട്ടുള്ളയാളാണ് രാഗിണി തിവാരി. 

			“ഒരു സർക്കാർ കമ്പനിക്ക് മുസ്‌ലിംകൾക്ക് മാത്രം തൊഴിൽ നൽകാൻ കഴിയുമോ?. പവൻ ഹാൻസിൽ മുസ്‌ലിംൾക്ക് 100 ശതമാനം സംവരണം ഉണ്ടോ?. ‘ജോബ് ജിഹാദ്’ ഷോയുടെ പരസ്യവാചകത്തിൽ സുരേഷ് ചാവാങ്കെ ചോദിക്കുന്നത് ഇങ്ങനെയാണ്. പവൻ ഹാൻസ് ഓഫീസിൽ കല്ലെറിയാൻ എത്തുന്ന രാഗിണി തിവാരിയെയും അക്രമി സംഘത്തെയും പുലിക്കുട്ടികൾ എന്നാണ് ചാനൽ വിശേഷിപ്പിക്കുന്നത്. ജാമിഅ മില്ലിയക്കെതിരെയും അപകീർത്തിപരമായ വാക്കുകൾ പ്രയോഗിക്കുന്നത് കാണാം. 

			"പൈസ ശ്രീരാം കാ ഔർ ഫയ്ദാ ചുസ്ലാം കാ (പണം ഹിന്ദുക്കളിൽ നിന്നും ജോലി മുസ്‌ലിംകൾക്കുള്ളതും)" -തിവാരി പറയുന്നു.

			“മോദിയെയും യോഗിയെയും എതിർക്കുന്ന ജാമിഅയിലെ തീവ്രവാദികൾക്ക് എന്തിനാണ് ജോലി നൽകുന്നത്? മുസ്‌ലിംകളെ പുറത്താക്കി ഹിന്ദുക്കൾക്ക് ജോലി ലഭിക്കുമെന്ന് ഞങ്ങൾ ഉറപ്പാക്കും’’ -ഇതേ വീഡിയോയിൽ അവർ പറയുന്നു.

			ചാനലിന്റെ വിദ്വേഷ വാർത്താ അവതരണത്തിന്റെ സത്യാവസ്ഥ ‘ദി വയർ’ ഓൺലൈൻ പോർട്ടൽ അന്വേഷിച്ച് കണ്ടെത്തി പുറത്തുവിട്ടിരുന്നു. 

			പവൻ ഹാൻസിൽ ജോലിക്ക് അപേക്ഷിച്ച വിദ്യാർഥികളെ അടക്കം കണ്ട് സംസാരിച്ചാണ് ‘ദി വയർ’ വാർത്ത പുറത്തുവിട്ടത്. സുദർശന ചാനലിന്റെയും ഹിന്ദുത്വ പ്രതിഷേധക്കാരുടെയും അവകാശവാദം തെറ്റാണെന്ന് ദി വയർ കണ്ടെത്തുകയും ചെയ്തു.

			ജാമിഅ മില്ലിയ ഇസ്‍ലാമിയ പവൻ ഹാൻസ് ലിമിറ്റഡുമായി സഹകരിച്ച് ബാച്ചിലർ ഓഫ് സയൻസ് ഇൻ എയറോനോട്ടിക്സ് കോഴ്സ് ആരംഭിച്ചിരുന്നു. 

			ഏവിയോണിക്സ്, മെക്കാനിക്കൽ എന്നീ രണ്ട് ബാച്ചുകളിലായി 30 പേർ വീതമുള്ള 60 വിദ്യാർത്ഥികൾക്കാണ് കോഴ്സ് വാഗ്ദാനം ചെയ്യുന്നത്. 1.3 ലക്ഷം രൂപ വാർഷിക ഫീസുള്ള ഒരു സ്വാശ്രയ കോഴ്സാണിത്. അതിൽ 30 ശതമാനം മാത്രമേ യൂനിവേഴ്സിറ്റിക്കും ബാക്കി പവൻ ഹാൻസിനും നൽകുന്നുള്ളൂവെന്ന് ‘ദി വയർ’ റിപ്പോർട്ട് ചെയ്യുന്നു.

			ആറ് സെമസ്റ്ററുകളിലായി ഒരു ഉദ്യോഗാർത്ഥിയുടെ മൊത്തം മാർക്കിന്റെയും ഡി.ജി.സി.എ (ഡയറക്ടറേറ്റ് ജനറൽ ഓഫ് സിവിൽ ഏവിയേഷൻ) മൊഡ്യൂളുകളുടെയും എണ്ണം എന്നിവയെ അടിസ്ഥാനമാക്കിയാണ് അന്തിമ തെരഞ്ഞെടുപ്പ് മാനദണ്ഡം. ഈ വർഷം മൊത്തം 30 വിദ്യാർത്ഥികളെ അഭിമുഖത്തിനായി തെരഞ്ഞെടുത്തു.

			ഈ 30 വിദ്യാർത്ഥികളിൽ രണ്ട് മുസ്‌ലിംങ്ങളും രണ്ട് ഹിന്ദുക്കളും അടക്കം നാലു പേർ വ്യക്തിപരമായ കാരണങ്ങളാൽ പഠനം ഉപേക്ഷിച്ചു. ബാക്കിയുള്ള 26 പേരിൽ നിന്ന്, ഓരോ ബ്രാഞ്ചിൽ നിന്നും അഞ്ച് പേർ വീതം ആകെ 10 പേരെ തെരഞ്ഞെടുത്തു. പിന്നീട്, അഭിമുഖം പാസായ ഒരു മുസ്‌ലിം വിദ്യാർത്ഥിയും വ്യക്തിപരമായ കാരണങ്ങളാൽ ഒഴിവായി.

			ഏവിയോണിക്സ് ബ്രാഞ്ചിലെ രണ്ട് ഹിന്ദു ഉദ്യോഗാർത്ഥികളിൽ ഒരാൾ വിവാദത്തിൽ ‘ദി വയറിനോട്’ അഭിപ്രായപ്രകടനം നടത്തി. 

			“ഞങ്ങളുടെ ബാച്ചിലെ ടോപ്പർമാരിൽ ഞാനും എന്റെ സുഹൃത്ത് ദീപിത് ഗോയലും ഉണ്ടായിരുന്നു. വ്യക്തിപരമായ കാരണങ്ങളാൽ ഞങ്ങൾ ഒഴിവായി. ഞാൻ മത്സര പരീക്ഷകൾക്ക് തയ്യാറെടുക്കുകയാണ്. തെരഞ്ഞെടുപ്പ് പ്രക്രിയ തികച്ചും സുതാര്യവും മെറിറ്റിന്റെ അടിസ്ഥാനത്തിലുള്ളതുമായിരുന്നു. 

			ഒരു ന്യൂനപക്ഷ സ്ഥാപനമായതിനാൽ സ്വാഭാവികമായും കൂടുതൽ മുസ്‌ലിം വിദ്യാർത്ഥികൾ സർവകലാശാലയിലുണ്ട്. ജാമിഅയിലെ ഒരു ഹിന്ദു വിദ്യാർത്ഥിയെന്ന നിലയിൽ എനിക്ക് ഒരു വിവേചനവും നേരിടേണ്ടി വന്നിട്ടില്ല. എന്റെ സുഹൃത്തുക്കളെല്ലാം മുസ്‌ലിംകളാണ്’’ -ശുഭ് സോളങ്കി എന്ന വിദ്യാർഥി പറയുന്നു. 

			തെരഞ്ഞെടുപ്പിന്റെ രീതിയുമായി ബന്ധപ്പെട്ട് തനിക്ക് പ്രശ്നമുണ്ടെങ്കിലും അതിൽ വർഗീയത കലർത്തുന്നതിനോട് തനിക്ക് തീരെ യോജിപ്പില്ലെന്ന് മറ്റൊരു വിദ്യാർഥിയായ അൻഷ് അഗർവാൾ പറയുന്നു. 

			പവൻ ഹാൻസ് ഇതുവരെ 38 സ്ഥാനാർത്ഥികളെ തെരഞ്ഞെടുത്തിട്ടുണ്ടെന്നും അവരിൽ 13 പേർ മാത്രമാണ് മുസ്‌ലിംങ്ങളെന്നും പേര് വെളിപ്പെടുത്താൻ മടിച്ച ഒരു വ്യക്തി ‘ദി വയറി’നോട് വെളിപ്പെടുത്തി. 

			മുംബൈ സർവകലാശാലയുമായും പവൻ ഹാൻസിന് സമാനമായ പങ്കാളിത്തമുണ്ടെന്ന് ‘ദി വയർ’ കണ്ടെത്തി. ഈ വർഷം അവിടെ നിന്നും ആകെ 15 പേരെ തെരഞ്ഞെടുത്തു അതിൽ മൂന്ന് പേർ മാത്രമാണ് മുസ്‌ലിംകൾ.

			2022 ഏപ്രിൽ 16നാണ് ‘ജോബ് ജിഹാദ്’ എന്ന ഷോ ചാവാങ്കെ അവതരിപ്പിച്ചത്. അതിൽ, തെളിവുകളൊന്നും ഉദ്ധരിക്കാതെ അദ്ദേഹം ജാമിഅക്കെതിരെ നിരവധി ആരോപണങ്ങൾ ഉന്നയിക്കുന്നുണ്ട്. 

			മുസ്‌ലിംകൾ വ്യോമയാന ജോലികളിൽ പ്രവേശിക്കുന്നത് ഇന്ത്യയെ സംബന്ധിച്ചിടത്തോളം ‘അപകടകരം’ ആണെന്ന് ചർച്ചയിൽ ഒരു പാനലിസ്റ്റ് ‘ആശങ്ക’ പ്രകടിപ്പിക്കുന്നതുവരെയെത്തി വിദ്വേഷത്തിന്റെ അനന്തരഫലം. 

			‘ജാമിഅ ഒരു സ്ഥാപനമല്ല. തെറ്റായ കാരണങ്ങളാൽ അത് കുപ്രസിദ്ധമാണ്. നമ്മുടെ ജനറൽ ബിപിൻ റാവത്തിന് എന്താണ് സംഭവിച്ചതെന്ന് നമുക്ക് ഇപ്പോഴും അറിയില്ല. അന്വേഷണം പുരോഗമിക്കുകയാണ്’ -ചർച്ചയിൽ പങ്കെടുത്തയാൾ സൂചിപ്പിച്ചു. 

			2021 ഡിസംബറിൽ തമിഴ്നാട്ടിൽ ഒരു ഹെലികോപ്ടർ അപകടത്തിൽ ജനറൽ ബിപിൻ റാവത്ത് മരിച്ചിരുന്നു. പെട്ടെന്നുള്ള കാലാവസ്ഥാ വ്യതിയാനം മൂലം പൈലറ്റിന് വഴിതെറ്റിയതാണ് ഇതിന് കാരണമെന്ന് സർക്കാർ അന്വേഷണത്തിൽ കണ്ടെത്തിയിരുന്നു. 

			അതിനുപോലും വർഗീയ ചിത്രം നൽകാൻ ചാനൽ വഴിവെച്ചു. ഇതാദ്യമായല്ല സുരേഷ് ചാവാങ്കെയും രാഗിണി തിവാരിയും വിവാദങ്ങൾ സൃഷ്ടിക്കുന്നത്.

			2020 മാർച്ചിൽ, ഇന്ത്യാ ഗേറ്റിൽ സംഘടിച്ച പ്രതിഷേധക്കാർക്കെതിരെ സാമ്പത്തിക ബഹിഷ്കരണം ആവശ്യപ്പെട്ട് ചാവാങ്കെ ഒരു കുപ്രചരണത്തിന് നേതൃത്വം നൽകിയിരുന്നു. മുസ്‌ലിംകളുടെ ബിസിനസുകൾ ബഹിഷ്കരിക്കാൻ വിദ്വേഷ പ്രസംഗകരായ രാഗിണി തിവാരി, വിനോദ് ശർമ്മ എന്നിവർ ഹിന്ദുക്കളോട് ആവശ്യപ്പെട്ടു. 

			“അവർ നിങ്ങളുടെ കഴുത്ത് ഞെരിച്ച് കൊല്ലുന്നത് തടയണമെങ്കിൽ, നിങ്ങളുടെ പണം അവർക്ക് നൽകുന്നത് നിർത്തണം’’ എന്നാണ് ഈ വിഷയത്തിൽ ചർച്ച സംഘടിപ്പിച്ചുകൊണ്ട് ചാവാങ്കെ ചാനലിൽ പറഞ്ഞത്. 

			മുസ്‌ലിംകൾക്കെതിരായ വിദ്വേഷം സംപ്രേഷണം ചെയ്യുന്നുവെന്ന് പലപ്പോഴും ആരോപിക്കപ്പെടുന്ന സുദർശൻ ന്യൂസ് ഉത്തം നഗർ പ്രതിഷേധം അങ്ങേയറ്റം പ്രകോപനപരമായ രീതിയിലാണ് റിപ്പോർട്ട് ചെയ്തത്. ഷോയിലുടനീളം, സുദർശൻ ടി.വി റിപ്പോർട്ടർ സാഗർ കുമാറും അവതാരകൻ ശുഭം ത്രിപാഠിയും മുസ്‌ലിംകളെ ‘ജിഹാദികൾ’ എന്ന് വിളിക്കുകയും മറ്റ് നിന്ദ്യമായ പദങ്ങൾ ഉപയോഗിക്കുകയും ചെയ്തു.

			‘ജിഹാദികൾക്കെതിരെ ഉത്തം നഗറിൽ ആദ്യമായാണ് ഹിന്ദുക്കൾ ലാത്തിയുമായി രംഗത്തെത്തിയത്’ -ചാനലിലിരുന്ന് ശുഭം പറഞ്ഞു.

			‘ഇന്ന് ഉത്തം നഗറിൽ ഹനുമാൻ ചാലിസ പാരായണം ചെയ്യുകയും ജിഹാദികളെ ബഹിഷ്കരിക്കാൻ ആഹ്വാനം ചെയ്യുകയും ചെയ്യും. സുദർശൻ ന്യൂസ് വളരെക്കാലമായി ജിഹാദികളുടെ സാമ്പത്തിക ബഹിഷ്കരണത്തിനായി വാദിച്ചുകൊണ്ടിരിക്കുന്നു’ -സാഗർ കുമാർ പറഞ്ഞ വാക്കുകൾ.

			സുദർശൻ ന്യൂസിന്റെ കോളമിസ്റ്റായ അഭയ് പ്രതാപ് എഴുതി -‘ഈ മുസ്‌ലിം കച്ചവടക്കാരിൽ ഭൂരിഭാഗവും മുമ്പ് അക്രമം നടത്തിയ റോഹിങ്ക്യക്കാരാണെന്ന് ഞങ്ങൾക്ക് വിവരം ലഭിച്ചിട്ടുണ്ട്’.

			മുസ്‌ലിംകൾ ഇന്ത്യൻ ബ്യൂറോക്രസിയെ രഹസ്യമായി കൈയടക്കിയെന്ന് ആരോപിച്ച് ‘യു.പി.എസ്.സി ജിഹാദ്’ എന്ന പേരിൽ ചാവാങ്കെ നടത്തിയ ഒരു ഷോ ഇതിന് മുമ്പ് വിവാദമായിരുന്നു. കേസിൽ സുപ്രീം കോടതിയിൽ സമർപ്പിച്ച സത്യവാങ്മൂലത്തിൽ, ഭാവിയിൽ ജാഗ്രത പാലിക്കണമെന്ന് സുദർശൻ ന്യൂസിന് മുന്നറിയിപ്പ് നൽകിയതായി കേന്ദ്ര വാർത്താവിതരണ പ്രക്ഷേപണ മന്ത്രാലയം അറിയിച്ചു. ഇതൊന്നും അവരെ തെല്ലും ബാധിച്ചിട്ടില്ലെന്ന് സാരം. 

			സുദർശൻ റിപ്പോർട്ടർ ശിവാനി താക്കൂർ അടുത്തിനെ അത്യന്തം മാരകമായ ഒരു വിദ്വേഷ വാർത്തയുമായി രംഗത്തെത്തിയിരുന്നു. ഹൽദിറാം ഉൽപന്നങ്ങളിൽ ‘ഉറുദു’ എഴുതിയിരിക്കുന്നത് ഹിന്ദുക്കളുടെ മതവികാരം വ്രണപ്പെടുത്തില്ലേ എന്നായിരുന്നു ഹൽദിറാം ഷോറൂമിലെത്തി റിപ്പോർട്ടറുടെ ചോദ്യം. 

			ഗൾഫ് രാജ്യങ്ങളിലേക്ക് കയറ്റുമതി ചെയ്യുന്നതിന്റെ ഭാഗമായി പാക്കറ്റിൽ അറബി ഭാഷയും ഉപയോഗിച്ചിരുന്നു. മാത്രമല്ല, അന്താരാഷ്ട്ര കയറ്റുമതി മാനദണ്ഡങ്ങൾ പാലിച്ചുകൊണ്ട് പാക്കറ്റിൽ അറബിയും ഇംഗ്ലീഷും ഉണ്ടായിരുന്നു. 

			ഇതാണ് ഉറുദു ആക്കി റിപ്പോർട്ടർ വിദ്വേഷ ചോദ്യങ്ങൾ ഉന്നയച്ചത്. ’വേണമെങ്കിൽ വാങ്ങി പോയ്ക്കോ, ഷോറൂമിൽനിന്നും ഇറങ്ങണം’ എന്നായിരുന്നു ഹൽദിറാം ഷോറൂം മാനേജർ ഇതിന് റിപ്പോർട്ടർക്ക് നൽകിയ മറുപടി. 

			ഇന്ത്യയുടെ വാനമ്പാടി ലതാ മങ്കേഷ്കറുടെ മരണവുമായി ബന്ധപ്പെട്ടാണ് ഏറ്റവും വിഷം വമിക്കുന്ന റിപ്പോർട്ട് ചാനൽ പുറത്തുവിട്ടത്. ലതക്ക് ആദരാഞ്ജലി അർപ്പിക്കാൻ എത്തിയ ബോളിവുഡ് നടൻ ഷാരൂഖ് ഖാൻ പൂക്കൾ അർപ്പിച്ച ശേഷം മൃതദേഹത്തിലേക്ക് മുസ്‌ലിം ആചാര പ്രകാരം മന്ത്രിച്ച് ഊതിയിരുന്നു. 

			ഇത് മൃതദേഹത്തിൽ തുപ്പിയതാണെന്ന നിലയിൽ ചാനൽ വാർത്ത നൽകി. ഇന്ത്യയിലെ തീവ്ര ഹിന്ദുത്വ വലതുപക്ഷം ഇത് ഏറ്റുപിടിച്ചു. ഹിന്ദുക്കളുടെ ശവസംസ്കാര ചടങ്ങുകളിൽ മുസ്‌ലിംകളെ പങ്കെടുപ്പിക്കരുത് എന്ന നിലക്ക് വരെ പ്രചാരണങ്ങൾ ഉണ്ടായി. 

			ഇന്ത്യയെ ഹിന്ദു രാഷ്ട്രമാക്കി മാറ്റാനുള്ള വിവാദ ആഹ്വാനവുമായി ബന്ധപ്പെട്ട് ചാവാങ്കെ വിദ്വേഷ പ്രസംഗ കേസുകളും നേരിടുന്നുണ്ട്. ന്യൂഡൽഹിയിലെ ഒരു ഹാളിൽ അയാൾ ചൊല്ലിക്കൊടുത്ത പ്രതിജ്ഞ ഇങ്ങനെയായിരുന്നു -“നമ്മളെല്ലാവരും ഈ പ്രതിജ്ഞ എടുക്കുക. വാക്ക് നൽകുക. നമ്മുടെ ജീവിതത്തിന്റെ അവസാന ശ്വാസം വരെ പോരാടാനും മരിക്കാനും ഞങ്ങൾ തയ്യാറാണ്. 

			ഈ രാജ്യത്ത് ഒരു ഹിന്ദു രാഷ്ട്രം സ്ഥാപിക്കുന്നതിന് വേണ്ടി ചിലരെ കൊലപ്പെടുത്തേണ്ടി വന്നാൽ അതും ചെയ്യും. ഹിന്ദു രാഷ്ട്രം നിലനിൽക്കുന്നുവെന്നും ഭാവിയിൽ അത് വികസിക്കുമെന്നും ഉറപ്പുവരുത്തുക’’.

			ഇന്ത്യ ഇസ്‍ലാമിക രാജ്യമാകാതിരിക്കാൻ ഹിന്ദുക്കൾ കൂടുതൽ കുട്ടികളെ പ്രസവിക്കണമെന്ന് യതി നരസിംഹാനന്ദ് 

			ഹിമാചൽ പ്രദേശിലെ ഉനയിൽ നടന്ന സമ്മേളനത്തിലാണ് യതി നരസിംഹാനന്ദ് വിദ്വേഷ പ്രസംഗം നടത്തിയത്. ഹിന്ദുക്കളോട് ആയുധമെടുക്കാനാണ് പരിപാടിയിൽ പ്രഭാഷകര്‍ ആഹ്വാനം ചെയ്തത്. ഹരിദ്വാർ വിദ്വേഷ പ്രസംഗ കേസിൽ ജാമ്യത്തിലിറങ്ങിയ യതി നരസിംഹാനന്ദ് ജാമ്യ വ്യവസ്ഥകൾ പൂർണമായും ലംഘിച്ചാണ് വീണ്ടും വിദ്വേഷ പ്രസംഗം നടത്തിയത്. 

			"നേരത്തെ അമർനാഥ് യാത്രയിലും വൈഷ്ണോദേവി യാത്രയിലും മാത്രമാണ് കല്ലേറുണ്ടായിരുന്നത്. ഇപ്പോൾ രാമനവമി, ഹനുമാൻ ജയന്തി എന്നിങ്ങനെ ഏത് ഹിന്ദു ആഘോഷത്തിലേക്കും കല്ലെറിയുന്നു. ഹിന്ദുക്കൾക്ക് ഇതിലും മോശമായി മറ്റെന്താണുള്ളത്? രാജ്യത്തിന്റെ രാഷ്ട്രീയ സംവിധാനം മുസ്‌ലിംകളോട് ചായ്‍വുള്ളതാണ്. 

			അതിനാലാണ് ഹിന്ദുക്കളോട് മോശമായി പെരുമാറുന്നത്. ഹിന്ദുക്കൾ കൂടുതൽ കുട്ടികളെ ജനിപ്പിച്ച് അവരെ ശക്തരാക്കണം. അങ്ങനെ അവർക്ക് അവരുടെ കുടുംബങ്ങളെ സംരക്ഷിക്കാൻ കഴിയും"- നരസിംഹാനന്ദ് പറഞ്ഞു.

			നരസിംഹാനന്ദ് ജാമ്യവ്യവസ്ഥ ലംഘിച്ചെന്ന് ചൂണ്ടിക്കാട്ടിയപ്പോള്‍ സ്വകാര്യ പരിപാടിയായതിനാല്‍ അനുമതി വേണ്ടതില്ല എന്നായിരുന്നു പരിപാടിയുടെ സംഘാടകരിലൊരാളായ സത്യദേവ സരസ്വതിയുടെ പ്രതികരണമെന്ന് എൻ.ഡി ടി.വി റിപ്പോര്‍ട്ട് ചെയ്തു- ‘‘ഞങ്ങൾക്ക് നിയമത്തിൽ വിശ്വാസമില്ല. ഞങ്ങൾ ആരെയും ഭയപ്പെടുന്നില്ല. 

			ഇവിടെ ഞങ്ങൾ സത്യം പറയുന്നു. വിദ്വേഷ പ്രസംഗം നടത്തുന്നില്ല’’. ഹരിദ്വാറിലെ കേസുമായി ബന്ധപ്പെട്ട് ഫയൽ ചെയ്ത എഫ്.ഐ.ആറിൽ പേരുള്ള സാധ്വി അന്നപൂർണയും പരിപാടിയില്‍ പങ്കെടുത്തു.

			ഹരിദ്വാറിൽ മുസ്‌ലിംകളെ വംശഹത്യ ചെയ്യാന്‍ ആഹ്വാനം ചെയ്യുന്ന പരിപാടി സംഘടിപ്പിച്ചതിന് അറസ്റ്റിലായ യതി നരസിംഹാനന്ദ് 2022 ഫെബ്രുവരി 18നാണ് ജാമ്യത്തിൽ ഇറങ്ങിയത്. പരിപാടികളിൽ പങ്കെടുക്കരുത് എന്നതാണ് അദ്ദേഹത്തിന്റെ ജാമ്യ വ്യവസ്ഥകളിൽ ഒന്ന്. 

			ജാമ്യത്തിലിറങ്ങിയ ശേഷം ഡൽഹിയിലെ ബുരാരിയിലും യതി നരസിംഹാനന്ദ് വിദ്വേഷ പ്രസംഗം നടത്തി. മുസ്‌ലിംകൾക്കെതിരെ ആയുധമെടുക്കണമെന്ന് അവിടെയും ആഹ്വാനം ചെയ്തു. എണ്ണൂറോളം പേര്‍ പരിപാടിയില്‍ പങ്കെടുത്തിരുന്നു. തുടര്‍ന്ന് നരസിംഹാനന്ദിനെതിരെ കേസെടു ത്തിരുന്നു.

			ഹിന്ദുക്കൾ ഭൂരിപക്ഷമുള്ളതിനാലാണ് ഇന്ത്യ ഒരു ജനാധിപത്യ രാജ്യമായി തുടരുന്നതെന്ന് അഖില ഭാരതീയ സന്ത് പരിഷത്തിന്റെ ഹിമാചൽ പ്രദേശ് ചുമതലയുള്ള യതി സത്യദേവാനന്ദ് സരസ്വതി പി.ടി.ഐയോട് പറഞ്ഞു.

			എന്നാൽ മുസ്‌ലിംകൾ ആസൂത്രിതമായി നിരവധി കുട്ടികൾക്ക് ജന്മം നൽകി ജനസംഖ്യ വർദ്ധിപ്പിക്കുകയാണ്. ഹിമാചൽ പ്രദേശിലെ ഉന ജില്ലയിലെ മുബാറക്പൂരിൽ സംഘടനയുടെ ത്രിദിന ‘ധര്‍മ സൻസദ്’ ന്റെ ആദ്യ ദിനത്തിൽ അദ്ദേഹം അവകാശപ്പെട്ടു.

		

		
		
			സുള്ളി ഡീൽസും ബുള്ളി ബായിയും

			ഇന്ത്യന്‍ വലതുപക്ഷ തീവ്രവാദത്തിന്റെ ഏറ്റവും പുതിയ വിദ്വേഷ പ്രചാരണങ്ങളിൽ ഒന്നായിരുന്നു സുള്ളി ഡീൽസ്. വെറുപ്പിന്റെ ഏറ്റവും മാരകമായ രൂപം. 

			മുസ്‌ലിം സ്ത്രീകളെ 'ഓൺലൈൻ ലേലത്തിന്' വെച്ചായിരുന്നു വിദ്വേഷ കാമ്പയിൻ. വിവിധ രംഗങ്ങളിൽ മികവ് തെളിയിച്ചവരുടെ ചിത്രങ്ങൾ 'വിൽപനക്ക് വെച്ചാണ്' ലേലം തുടങ്ങിയത്. സുള്ളി ഡീൽസിനു പിന്നാലെ ബുള്ളി ബായ് എന്ന പുതിയ ആപ്പും പ്രത്യക്ഷപ്പെട്ടു. 

			'സുള്ളി ഡീലു'കൾക്ക് ഉപയോഗിച്ച ഗിറ്റ്ഹബ് പ്ലാറ്റ്ഫോം ഉപയോഗിച്ച് തന്നെയാണ് 'ബുള്ളി ബായ്' എന്ന ആപ്പിൽ മുസ്‌ലിം സ്ത്രീകളുടെ പേരുകളും ചിത്രങ്ങളും വിൽപനക്ക് എന്ന പേരിൽ പ്രത്യക്ഷപ്പെട്ടിരുന്നത്.

			നൂറുകണക്കിനു മുസ്‌ലിം സ്ത്രീകളുടെ ചിത്രമാണ് ഇത്തരത്തിൽ ആപ്പിലൂടെ പ്രചരിപ്പിക്കപ്പെട്ടത്. അഞ്ചുമാസം മുമ്പും സമാന രീതിയിൽ വിവിധ മേഖലകളിൽ ശ്രദ്ധേയരായ മുസ്‌ലിം സ്ത്രീകളെ ലക്ഷ്യമിട്ട് ഗിറ്റ്ഹബ് പ്ലാറ്റ്ഫോം ഉപയോഗിച്ചുള്ള സുള്ളി ഡീൽസ് എന്ന ആപ്പ് ദേശീയതലത്തില്‍ വ്യാപകമായി പ്രചരിപ്പിക്കപ്പെട്ടിരുന്നു. 

			മുസ്‌ലിം സ്ത്രീകളെ അധിക്ഷേപിക്കുന്ന തരത്തിലായിരുന്നു ആപ്പ്. ദേശീയ മാധ്യമപ്രവർത്തക ഇസ്മത് ആറയാണ് ആപ്പിലൂടെ രണ്ടാമതും മുസ്‌ലിം സ്ത്രീകളെ വിൽപനക്ക് വെച്ച വിവരം ആദ്യമായി വെളിപ്പെടുത്തുന്നത്. ഇതുമായി ബന്ധപ്പെട്ട് ഡൽഹി പൊലീസിൽ പരാതി നൽകുകയും ചെയ്തു. 

			മുംബൈയിലും പൊലീസ് അന്വേഷണം ആരംഭിച്ചതായി മഹാരാഷ്ട്രയിൽനിന്നുള്ള ശിവസേന എം.പി പ്രിയങ്ക ചതുർവേദി പറഞ്ഞു. ബുള്ളി ബായ് ആപ്പിലൂടെ നടക്കുന്ന വിദ്വേഷ പ്രചാരണത്തിൽ മുംബൈ സൈബർ പൊലീസ് അന്വേഷണം ആരംഭിച്ചതായി മുതിർന്ന ഉദ്യോഗസ്ഥനും വെളിപ്പെടുത്തി. 

			തന്റെ ചിത്രങ്ങള്‍ ചേര്‍ത്തുവെച്ച് ബുള്ളി ബായ് ആപ്പില്‍ വില്‍പനക്ക് വച്ച വിവരം ഇസ്മത് ആറ ട്വീറ്റ് ചെയ്തു. ഇതിനു പിന്നാലെയാണ് ആപ്പില്‍ ലേലത്തിനെന്ന പേരില്‍ പ്രദര്‍ശിപ്പിക്കപ്പെട്ട മാധ്യമപ്രവർത്തകരുടെയും വിദ്യാർഥിനികളുടെയുമെല്ലാം പട്ടിക പുറത്തുവരുന്നത്.

			'ഒരു മുസ്‌ലിം സ്ത്രീ എന്ന നിലയിൽ ഇത്ര ഭയത്തോടെയും വെറുപ്പോടെയും പുതുവർഷം ആരംഭിക്കേണ്ടിവരുന്നത് വളരെ സങ്കടകരമാണ്. സുള്ളി ഡീൽസിന്റെ പുതിയ പതിപ്പിലൂടെ വേട്ടയാടപ്പെടുന്നത് ഞാൻ മാത്രമല്ല എന്ന് ഉറപ്പാണ്. 

			ഇന്ന് രാവിലെ ഒരു സുഹൃത്ത് അയച്ച സ്ക്രീൻഷോട്ടാണിത്. പുതുവത്സരാശംസകൾ' - ഇസ്മത് ആറ ട്വീറ്റ് ചെയ്തു.

			സുള്ളി ഡീൽസിനെതിരെ പരാതി കൊടുത്തിട്ടും നടപടി എടുക്കാത്ത പൊലീസും തുടർന്നുകൊണ്ടിരിക്കുന്ന ഈ വിദ്വേഷ അതിക്രമത്തിന്റെ കാരണക്കാരാണെന്ന് മലയാളി വിദ്യാർഥി നേതാവ് ലദീദ ഫർസാന പറയുന്നു. 

			ലദീദയുടെ വാക്കുകള്‍:

			സുള്ളി ഡീൽസിന് ശേഷം ഇപ്പോൾ മറ്റൊന്ന്. ബുള്ളി ബായ്. ഗിറ്റ്ഹബ് പ്ലാറ്റ്ഫോം ഉപയോഗിച്ച് തന്നെയാണ് ഇതും ഉണ്ടാക്കിയിരിക്കുന്നത്. സുള്ളി ഡീൽസിനെതിരെ പരാതി കൊടുത്തിട്ടും നടപടി എടുക്കാത്ത പൊലീസും തുടർന്നുകൊണ്ടിരിക്കുന്ന ഈ വിദ്വേഷ അതിക്രമത്തിന്റെ കാരണക്കാർ ആണ്. 

			മുസ്‌ലിം സ്ത്രീകളുടെ പൊതുജീവിതം തന്നെ തടസ്സപ്പെടുത്താം എന്ന ലക്ഷ്യമാണ് ഇതിന് പിന്നിൽ എന്ന കാര്യത്തിൽ സംശയമില്ല. സുള്ളി ഡീൽസിൽ വില്പനക്ക് വെക്കപ്പെട്ട പലരോടും സംസാരിച്ചപ്പോൾ,അതിന് ശേഷമുള്ള അവരുടെ പൊതുജീവിതം ദുസ്സഹമായിരുന്നു എന്ന് പങ്കുവെച്ചിരുന്നു. 

			കാരണം മുസ്‌ലിം വിദ്വേഷം മാത്രം അജണ്ടയാക്കി ജീവിക്കുന്ന ആയിരക്കണക്കിന് സംഘ്പരിവാറുകാരുടെ വിരൽതുമ്പിലേക്കാണല്ലോ വില്പനക്ക് വെക്കപ്പെട്ടവരായി മുസ്‌ലിം സ്ത്രീകളുടെ ഫോട്ടോകളും വിശദവിവരങ്ങളും എത്തിച്ചേർന്നത്. 

			സ്വഭാവികമാണ് ആ പ്രതിസന്ധി. ഹിന്ദു ആൾക്കൂട്ടങ്ങൾ നടത്തുന്ന കൊലപാതങ്ങൾ പോലെ ഇതും നോർമലൈസ് ചെയ്യപ്പെടുമെന്നതിൽ ഒരു സംശയവും വേണ്ട.

			ബുള്ളി ബായ് വിവാദത്തെ കുറിച്ച് അഞ്ച് കാര്യങ്ങൾ

			മുസ്‌ലിം സ്ത്രീകളെ 'സുള്ളി ഡീൽസ്' എന്ന ആപ്പിലുടെ വിൽപനക്ക്വെച്ച സംഭവം 2021ലാണ് റിപ്പോർട്ട് ചെയ്തത്. ഇത്തരമൊരു സംഭവമുണ്ടായി ആറ് മാസം പിന്നിടുമ്പോൾ വീണ്ടും മുസ്‌ലിം സ്ത്രീകളെ വിൽപനക്കുവെച്ച് രംഗത്തെത്തിയതാണ് ബുള്ളി ബായ് എന്ന ആപ്പ്. നിരവധി പേർ ബുള്ളി ബായ് ആപ്പിനെതിരെ പരാതികളുമായി രംഗത്തെത്തുമ്പോൾ എന്താണ് ഇതുമായി ബന്ധപ്പെട്ട് ഉയർന്ന വിവാദമെന്ന് നോക്കാം.

			1. 2022 ജനുവരി ഒന്നിനാണ് പല മുസ്‌ലിം സ്ത്രീകളും ലേല ആപ്പിലൂടെ തങ്ങളെ വിൽപനക്ക് വെച്ച വിവരം അറിയുന്നത്.  

			ആപ്പിനെതിരെ മുംബൈയിലും ഡൽഹിയിലും പരാതിയെത്തി. തുടർന്ന് ഉത്തരാഖണ്ഡിൽ നിന്നും ബംഗളൂരുവിൽ നിന്നും ഓരോരുത്തരെ കസ്റ്റഡിയിലെടുത്തു.

			2. രാഷ്ട്രീയ-സാമൂഹിക വിഷങ്ങളിൽ അഭിപ്രായം പറയുന്നവർ, പ്രമുഖരായ മാധ്യമപ്രവർത്തകർ, ആക്ടിവിസ്റ്റുകൾ, അഭിഭാഷകർ എന്നിവരുടെയെല്ലാം ചിത്രങ്ങളും പേരും ബുള്ളി ആപ്പിലൂടെ ദുരുപയോഗം ചെയ്തു.

			3. ഒരു വർഷം മുമ്പ് നിലവിൽ വന്ന സുള്ളി ഡീൽസ് എന്ന ആപ്പിന്റെ ക്ലോൺ രൂപമായിരുന്നു പുതിയ ആപ്പും. 

			4. രാഹുൽ ഗാന്ധിയും പ്രിയങ്ക ഗാന്ധിയും ഉൾപ്പടെ നിരവധി പ്രതിപക്ഷ പാർട്ടി നേതാക്കൾ, ആപ്പിനെ ഇല്ലാതാക്കി ഇതിന് പിന്നിൽ പ്രവർത്തിച്ചവരെ നിയമത്തിന് മുന്നിൽ കൊണ്ട് വരണമെന്ന് ആവശ്യപ്പെട്ടു.

			5. ആപ്പ് ബ്ലോക്ക് ചെയ്തുവെന്നും ഇക്കാര്യത്തിൽ വിശദമായി അന്വേഷണം നടത്തുമെന്നും ഐ.ടി മന്ത്രി അശ്വിനി വൈഷ്ണവ് പറഞ്ഞു. 

			സമൂഹ മാധ്യമ അക്കൗണ്ടുകൾ പിന്തുടർന്ന് മുസ്‌ലിം സ്ത്രീകളുടെ ഫോട്ടോകൾ പകർത്തി അപമാനിക്കാനായി വിൽപനക്കുവെച്ച 'സുള്ളി ഡീൽസ്' ആപിനെതിരെ പരാതിയുമായി നിരവധി പേർ രംഗത്തെത്തിയിരുന്നു. 

			നിരവധി വനിതകളും വനിത കമീഷനും രംഗത്തുവന്നതോടെ ഡൽഹി പൊലീസ് കേസ് എടുത്തിരുന്നു. എന്നിരുന്നാലും പൊലീസും പൊതുസമൂഹവും ഇതിന് വേണ്ട പ്രാധാന്യം കൊടുത്തതായി കണ്ടില്ല. 

			മുസ്‌ലിം വനിതകളുടെ ചിത്രങ്ങൾ മോഷ്ടിച്ച് ചെറിയ രൂപഭേദങ്ങളോടെ വിൽപനക്കെന്ന പേരിൽ കാണിക്കുന്ന ആപ് 'ലേല'ത്തിൽ പങ്കാളികളാകാൻ ആളുകളെ പ്രേരിപ്പിക്കുകയും ചെയ്യുന്നു. 

			പ്രഫഷനൽ, മാധ്യമ പ്രവർത്തന രംഗങ്ങളിലും മറ്റും സജീവ സാന്നിധ്യമായ പ്രമുഖരുൾപ്പെടെ ചിത്രങ്ങളാണ് ഇങ്ങനെ അപമാനിച്ച് പോസ്റ്റ് ചെയ്തിരിക്കുന്നത്. മുൻനിര കലാകാരികള്‍, സന്നദ്ധ പ്രവർത്തകർ എന്നിവരുടെ ചിത്രങ്ങളുമുണ്ട്. 

			കണ്ടും കേട്ടും അറിഞ്ഞ് വിളിയെത്തുേമ്പാഴാണ് താൻ ഇരയായെന്ന് പലരും അറിയുന്നത്. അണിയറയിൽ സംഘ് പരിവാർ ആസൂത്രണമാണെന്ന വിമർശനം വ്യാപകമാണ്.

			മുസ്‌ലിം സ്ത്രീകളെ അപമാനിച്ച് വിളിക്കാൻ തീവ്രഹിന്ദുത്വ കക്ഷികൾ ഉപയോഗിക്കുന്ന 'സുള്ളി' ചേർത്ത് സുള്ളി ഡീൽസ്' എന്നു തന്നെയാണ് ആപിന് പേരിട്ടിരിക്കുന്നത്.

			ഓപൺ സോഴ്സ് പ്ലാറ്റ്ഫോമായ ഗിറ്റ്ഹബ് വഴിയുള്ള ആപ് വിമർശനത്തെ തുടർന്ന് പ്രവർത്തനം അവസാനിപ്പിച്ചിട്ടുണ്ട്. ആപിനെ കുറിച്ച് ഗിറ്റ് ഹബിൽനിന്ന് വിവരങ്ങൾ തേടിയതായി ഡൽഹി പൊലീസ് പറയുന്നു.

			ഡൽഹി വനിത കമീഷൻ ഡൽഹി പൊലിസിന് നോട്ടീസ് അയച്ചിരുന്നു. വിഷയത്തിൽ വിശദ റിപ്പോർട്ട് വേണമെന്നും കേസ് എടുത്ത് പ്രഥമ അന്വേഷണ റിപ്പോർട്ടിന്റെ പകർപ്പ് വേണമെന്നും വനിത കമീഷൻ ആവശ്യപ്പെട്ടു. നിരവധി മുസ്‌ലിം പെൺകുട്ടികളുടെയും സ്ത്രീകളുടെയും ചിത്രങ്ങൾ ഈ ആപിൽ ലഭ്യമാക്കിയതായി കമീഷൻ പറയുന്നു.

			പൈലറ്റായി സേവന രംഗത്തുള്ള ഹന ഖാനും പരാതി നൽകിയവരിൽ പെടും. ആദ്യ പേജിൽ തനിക്കറിയാത്ത ഒരു സ്ത്രീയുടെ ചിത്രമായിരുന്നുവെന്നും പിന്നീടുള്ളവയിൽ സുഹൃത്തുക്കളുടെതും അതുകഴിഞ്ഞ് തന്റേതായിരുന്നുവെന്നും ഹന ഖാൻ പറഞ്ഞു. 

			20 ദിവസത്തോളം ഓൺലൈനിൽ ലഭ്യമായ ശേഷമാണ് ഒടുവിൽ ആപ് അധികൃതരുടെ ഇടപെടലിനെ തുടർന്ന് പൂട്ടിയത്. ''ജനമറിയുകയും കാണുകയും ചെയ്യുന്ന ഒരു മുസ്‌ലിം വനിതയാണ് ഞാൻ. അതിനാൽ ഞങ്ങളെ നിശ്ശബ്ദമാക്കണമെന്ന് അവർ കരുതുന്നു''- ഹന ഖാൻ പറയുന്നു.

			പലരും വിവരമറിഞ്ഞതോടെ തങ്ങളുടെ സമൂഹ മാധ്യമ അക്കൗണ്ടുകൾ തന്നെ അടച്ചുപൂട്ടി. ഭീതി മൂലമാണ് ഇങ്ങനെ ചെയ്യേണ്ടിവന്നതെന്നാണ് അവരുടെ പ്രതികരണം.  

			മുസ്‌ലിം ആഘോഷങ്ങളുടെ കാലത്താണ് ഇത്തരം പരസ്യങ്ങൾ രംഗത്തുവരുന്നത് എന്നതും ശ്രദ്ധേയമാണ്. 

		

		

			വെറുപ്പിന്റെ മൊത്തവ്യാപാരിയായ സന്യാസി

			ആരാണീ യോഗി ആദിത്യനാഥ്

			1972ല്‍ പാഞ്ചൂറിലാണ് യോഗി ആദിത്യനാഥ് ജനിച്ചത്. ശരിക്കുള്ള പേര് അജയ് സിംഗ് ഭീഷ്ട്. ഹിന്ദുത്വ രാഷ്ട്രീയം പറയുന്ന അഭിനവ ബി. ജെ. പിയുടെ ഏറ്റവും തീവ്ര മുഖങ്ങളില്‍ ഒന്നാണ് യോഗി ആദിത്യനാഥ്. ശരിക്കും ഒരു ഫയര്‍ബ്രാന്‍ഡ് ലീഡര്‍. ഗോരഖ്നാഥ് ക്ഷേത്രത്തിലെ മുഖ്യപുരോഹിതൻകൂടിയാണ് യോഗി ആദിത്യനാഥ്. കണക്കില്‍ ബിരുദധാരി.

			യോഗി ആദിത്യനാഥിന് എത്ര വയസ്സുണ്ടാകും എന്നാണ് നിങ്ങൾ കരുതുന്നത്. വെറും 45. ഈ കാലത്തിനിടെ ആദിത്യനാഥ് പറഞ്ഞ വര്‍ഗീയതക്കും ഉണ്ടാക്കിയ വിവാദങ്ങള്‍ക്കും കയ്യും കണക്കുമില്ല. ഇരുപത്താറാം വയസ്സില്‍ ഗോരഖ്പൂരില്‍ നിന്നും ലോക്സഭയില്‍ എത്തിയതാണ് ആദിത്യനാഥ്. അന്ന് മുതല്‍ അവിടത്തെ എം.പിയാണ്. 1998ല്‍ അന്നത്തെ ഏറ്റവും പ്രായം കുറഞ്ഞ എം.പിയായിരുന്നു. ഒപ്പം മുസ്‌ലിം വിരോധവും. ഹിന്ദുത്വ അജണ്ടയുടെ സംസ്ഥാനത്തെ ഏറ്റവും വലിയ പ്രചാരകരില്‍ ഒരാളായ ആദിത്യനാഥ് പല പ്രമുഖരെയും വെട്ടിയാണ് ഉത്തര്‍ പ്രദേശ് മുഖ്യമന്ത്രിയാകുന്നത്. യു. പി നിയമസഭാ തെരഞ്ഞെടുപ്പിലെ സ്റ്റാര്‍ കാംപെയ്നര്‍മാരില്‍ ഒരാളായിരുന്നു ലോക്സഭാംഗമായ ആദിത്യനാഥ്.

			ഓര്‍മയുണ്ടോ ഹിന്ദുത്വ യുവവാഹിനി എന്നൊരു സംഘടനയെ. യോഗിയുടെ സംഘടനയാണിത്. 2002ല്‍ തുടങ്ങിയ ഈ സംഘടന നിരവധി വര്‍ഗീയ പ്രവര്‍ത്തനങ്ങളില്‍ ഏര്‍പ്പെട്ടു. ഗോ സംരക്ഷണത്തിന്റെ മറ പിടിച്ചായിരുന്നു പലതും. ലവ് ജിഹാദിന്റെ പേര് പറഞ്ഞ് മുസ്ലിങ്ങളെ ആക്രമിച്ചതായി ദേശീയ പത്രങ്ങള്‍ റിപ്പോര്‍ട്ട് ചെയ്ത ഈ സംഘടന രൂപീകരിച്ചത് തന്നെ യോഗിയാണ്. 

			മുസ്‌ലിംകള്‍ക്കെതിരെ രണ്ടര വര്‍ഷത്തിനിടയില്‍ പടിഞ്ഞാറന്‍ യു.പിയില്‍ 450 കലാപങ്ങളാണ് ഉണ്ടായത്.  

			ന്യൂനപക്ഷങ്ങള്‍ 10 മുതല്‍ 20 ശതമാനം വരെ മാത്രമുള്ള സ്ഥലങ്ങളില്‍ വളരെ ചെറിയ തോതില്‍ കലാപങ്ങളുണ്ടാവുന്നു. അവര്‍ 20 മുതല്‍ 35 ശതമാനം വരെ ഉള്ള സ്ഥലങ്ങളില്‍ കുറച്ചുകൂടി വലിയ കലാപങ്ങളുണ്ടാകുന്നു. 35 ശതമാനത്തിന് മുകളില്‍ അവര്‍ ഉള്ള സ്ഥലങ്ങളിലൊന്നും മുസ്‌ലിംകളല്ലാത്തവര്‍ക്ക് ജീവിക്കാനേ കഴിയില്ല - ആദിത്യനാഥ് ഒരിക്കല്‍ പറഞ്ഞു. 

			ഭാവിയിലേക്കാണ് നോട്ടം. ഇന്നത്തെ കാര്യങ്ങളെ കുറിച്ചല്ല സംസാരിക്കുന്നത്. യോഗി സംസാരിക്കുന്നത് ഭാവിയെക്കുറിച്ചാണ്. പലായനം ഞങ്ങള്‍ക്ക് ഒരു വലിയ വിഷയം തന്നെയാണ്. വടക്കന്‍ യു.പിയെ മറ്റൊരു കശ്മീര്‍ ആക്കാന്‍ ഞങ്ങള്‍ക്ക് താത്പര്യമില്ല. ഉത്തര്‍ പ്രദേശ് കാശ്മീരാക്കാനില്ലെന്നാണ് ആദിത്യനാഥ് പറയുന്നത്.

			യോഗി വർത്തമാനങ്ങൾ:

			മദർ തെരേസയെ പോലും യോഗി ആദിത്യനാഥ് വെറുതെവിട്ടില്ല. ഇന്ത്യയെ ക്രിസ്ത്യന്‍ വത്കരിക്കാനുള്ള വലിയൊരു ഗൂഢാലോചനയുടെ ഭാഗമായിരുന്നു മദര്‍ തെരേസ എന്നാണ് യോഗിയുടെ അഭിപ്രായം. സേവനത്തിന്റെ പേരില്‍ ഹിന്ദുക്കളെ മതം മാറ്റുകയായിരുന്നു അവര്‍ - മദര്‍ തെരേസക്കെതിരെ യോഗി ആദിത്യനാഥ് പറഞ്ഞത് ഇങ്ങനെ. 

			മഹാദേവന്‍ ഈ രാജ്യത്തെ ഒരോ കണികയിലും കുടികൊള്ളുന്നുണ്ട്. യോഗ വേണ്ടാത്തവര്‍ ഇന്ത്യ വിട്ടുപോകണം.

			ഷാരുഖ് ഖാനെതിരെയും ഒരിക്കൽ ഉറഞ്ഞുതുളളി. "ജനങ്ങള്‍ അദ്ദേഹത്തിന്റെ സിനിമ ബഹിഷ്കരിച്ചാല്‍ ഒരു സാധാരണ മുസ്ലിമിനെ പോലെ ഷാരുഖ് ഖാനും തെരുവില്‍ അലയേണ്ടി വരും. തീവ്രവാദികളുടെ ഭാഷയാണ് ഇത്തരക്കാര്‍ക്ക്." 

			"ഹാഫിസ് സയീദിന്റെയും ഷാരുഖ് ഖാന്റെയും ഭാഷകള്‍ തമ്മില്‍ ഒരു വ്യത്യാസവുമില്ല" - യോഗി പറഞ്ഞു.

			പാകിസ്താനിലേക്ക് വഴികാട്ടും യോഗി

			പാകിസ്താന്‍ നല്ല നാടാണെന്ന് പറയുന്നവരുണ്ടെങ്കില്‍ അവര്‍ക്ക് പാകിസ്താനിലേക്ക് പോകാം. പാകിസ്താനെ ഇകഴ്ത്താനാഗ്രഹിക്കാത്തവരുണ്ടെങ്കില്‍ അവര്‍ പാകിസ്താനിലേക്ക് പോകട്ടെ. 

			അങ്ങനെ പോകാനുള്ള പിച്ചക്കാശ് വേണമെങ്കില്‍ ഞാന്‍ തരാം. - ലോക്സഭാ എം.പിയായിരിക്കെ യോഗി ആദിത്യനാഥ് പറഞ്ഞു

			ഭൂമി കിട്ടാനില്ലെന്ന് പരാതി

			നാല്‍പത് ശതമാനത്തില്‍ കൂടുതല്‍ മുസ്‌ലിം ജനസംഖ്യയുള്ള സ്ഥലങ്ങളില്‍ മറ്റ് മതത്തില്‍ പെട്ട ആളുകള്‍ക്ക് ഭൂമി കിട്ടാനില്ലെന്ന് പറഞ്ഞത് ഒരിക്കല്‍ വിവാദമായി. 

			ഒരു സ്വകാര്യ ടി.വി ചാനലിനോട് സംസാരിക്കവേയാണ് ഇക്കാര്യം പറഞ്ഞത്. രണ്ടായിരത്തി പതിനാലിലാണ് ഇത്. രാജ്യത്തെ വര്‍ഗീയ കലാപങ്ങള്‍ക്ക് കാരണം ന്യൂനപക്ഷ സമുദായത്തിലുള്ളവരാണെനും ഒരിക്കല്‍ പ്രസ്താവിച്ചു. 

			ഹിന്ദുക്കൾക്കാണ് ഭീഷണി

			രാജ്യത്തെ ഹിന്ദുക്കള്‍ ഭീഷണിയിലാണെന്നും സംഘടിതരായി തിരിച്ചടിക്കാന്‍ തയ്യാറാകണമെന്നും എം.പിയായിരിക്കെ പാര്‍ലമെന്റില്‍ പറഞ്ഞു. കോണ്‍ഗ്രസും മറ്റ് പാര്‍ട്ടികളും ന്യൂനപക്ഷങ്ങളെ പ്രീണിപ്പിക്കാനുള്ള നയങ്ങളാണ് തുടരുന്നതെന്നും യോഗി കുറ്റപ്പെടുത്തി.

			ചോദ്യങ്ങൾ

			"12 ലക്ഷം ഹിന്ദു സന്യാസിമാരുണ്ട് ഇന്ത്യയില്‍. അവരെക്കുറിച്ച് ആര്‍ക്കും വേവലാതിയില്ല. മുസ്‌ലിം പള്ളികളിലെ ഇമാമുമാര്‍ക്ക് ശമ്പളം കൊടുക്കാന്‍ നിങ്ങള്‍ക്ക് മടിയില്ല. 

			ഇതാണോ നിങ്ങളുടെ മതേതരത്വം. നിങ്ങള്‍ മതേതരത്വം പ്രസംഗിക്കുക മാത്രമേയുള്ളൂ. നിങ്ങളുടെ അജണ്ട മുഴുവന്‍ വര്‍ഗീയതയാണ്"- കോണ്‍ഗ്രസ് പാര്‍ട്ടിയെ രൂക്ഷമായി വിമര്‍ശിച്ചുകൊണ്ട് യോഗി ആദിത്യനാഥ് അന്ന് ചോദിച്ചത് ഇതൊക്കെയാണ്.

			യോഗി ആദിത്യനാഥിന്റെ മുസ്‌ലിം വിരുദ്ധ പ്രസ്താവനകൾ എഴുതിക്കൂട്ടാൻ മാത്രം ഒരു പുസ്തകം മതിയാവില്ല. 

			ഞാനൊരു ഹിന്ദുവാണ്. അയോധ്യയിലെ മുസ്‌ലിം പള്ളിയുടെ ഉദ്ഘാടനത്തില്‍ പങ്കെടുക്കില്ലന്ന് മറ്റൊരിക്കല്‍ യോഗി പറഞ്ഞു. അയോധ്യയിലെ മുസ്‌ലിം പള്ളി നിര്‍മിച്ച് അതിന്റെ ഉദ്ഘാടനത്തിന് ക്ഷണിച്ചാല്‍ താന്‍ പോകില്ലെന്നായിരുന്നു യോഗിയുടെ പ്രഖ്യാപനം. 

			ഒരു യോഗി എന്ന നിലയിലും ഹിന്ദുവെന്ന നിലയിലും താനൊരിക്കലും മുസ്‌ലിം പള്ളിക്ക് വേണ്ടിയുള്ള ചടങ്ങില്‍ പങ്കെടുക്കില്ല. എന്നെ ആരും ക്ഷണിക്കില്ലെന്ന് അറിയാമെന്നും യോഗി വ്യക്തമാക്കി. എനിക്ക് എന്റേതായ വിശ്വാസങ്ങളുണ്ട്. 

			അവര്‍ക്ക് അവരുടേതായതും ഉണ്ട്. ഇത് രണ്ടും ലംഘിക്കപ്പെടാന്‍ ആര്‍ക്കും താല്‍പര്യം ഉണ്ടാവില്ലെന്നും യോഗി പറഞ്ഞു. അതേസമയം മുഖ്യമന്ത്രിയെന്ന നിലയില്‍ തനിക്ക് ഒരു മതവുമായും പ്രശ്നമില്ലെന്നും യോഗി പറഞ്ഞു.

			കോവിഡ് വ്യാപനം രൂക്ഷമായ വേളയിൽ അയോധ്യയിൽ 200 സന്യാസിമാരെ കൂട്ടി യോഗി ഭൂമി പൂജ നടത്തി. ഇതേ യോഗി തബ്ലീഗ് പ്രവർത്തകർക്കെതിരെ കോവിഡ് പടർത്തിയതിന് കേസ് എടുത്തു. വിഷയം പരമാവധി വർഗീയവത്കരിക്കുകയും ചെയ്തു. 

			കോവിഡ് ഹോട്ട് സ്പോട്ടുകൾക്ക് മുസ്‌ലിം പള്ളികളുടെ പേര് നൽകി 

			യു.പിയിലെ കോവിഡ് ഹോട്ട് സ്പോട്ടുകൾക്ക് മുസ്‌ലിം പള്ളികളുടെ പേര് നൽകിയ യോഗി ആദിത്യനാഥ് സർക്കാരിന്റെ നടപടി വിവാദമായിരുന്നു. ലഖ്നോവിലെ ഹോട്ട് സ്പോട്ടായിട്ടുള്ള ഇടങ്ങൾക്കാണ് മുസ്‌ലിം പള്ളികളുടെ പേര് നൽകിയത്. 

			രാജ്യത്ത് കൊറോണ രോഗം വ്യാപിച്ചതില്‍ തബ്ലീഗ് ജമാഅത്തിന് ഉത്തരവാദിത്തമുണ്ടെന്ന് യോഗി ആരോപിച്ചിരുന്നു. 

			ലഖ്നോവിലെ സർദാർ ബസാറിലെ ഹോട്ട്സ്പോട്ടുകളിലൊന്നിനെ ‘മസ്ജിദ് അലി ജാൻ, സമീപ പ്രദേശങ്ങൾ എന്നാണ് കോവിഡ് -19 ഹോട്ട്സ്പോട്ടുകളുടെ പട്ടികയിൽ പരാമർശിച്ചിരിക്കുന്നത്. അതുപോലെ വസിർഗഞ്ചിലെ മുഹമ്മദിയ മസ്ജിദ്, ത്രിവേണി നഗറിലെ ഖജൂർ വാലി മസ്ജിദ്, ഫൂൾ ബാഗ് / നസർബാഗ് മസ്ജിദ് എന്നിങ്ങനെയാണ് പേരുകൾ നൽകിയിരിക്കുന്നത്.

			കോവിഡ് -19 വ്യാപനത്തിന് പിന്നിൽ മുസ്‌ലിംകളാണെന്ന ധാരണ സൃഷ്ടിക്കാനുള്ള ശ്രമമല്ലാതെ മറ്റൊന്നുമല്ല ഇത്. കേസുകളുടെ വർദ്ധനവിന് പിന്നിലെ പ്രധാന കാരണം തബ്ലീഗ് പ്രവർത്തകരാണെന്നായിരുന്നു  കുറ്റപ്പെടുത്തല്‍. ഹോട്ട്സ്പോട്ടുകളായി കണ്ടെത്തിയ പ്രദേശങ്ങളിൽ മുസ്‌ലിം, ഹിന്ദു സമുദായങ്ങൾ ഒരുമിച്ച് കഴിയുന്ന ഇടങ്ങളാണെന്നും പ്രദേശവാസികൾ ചൂണ്ടിക്കാട്ടുന്നു.

			അതേസമയം പോസിറ്റീവ് കേസുകളുള്ള മേഖലകളായത് കൊണ്ടാണ് പള്ളികളുടെ പേര് നല്‍കിയതെന്നും ഇതില്‍ വര്‍ഗീയതയില്ലെന്നുമാണ് അധികൃതരുടെ വിശദീകരണം. 

			ദില്ലി നിസാമുദ്ദീനിലെ തബ്ലീഗ് യോഗത്തില്‍ പങ്കെടുത്ത 3000ത്തോളം പേരെ ഉത്തര്‍ പ്രദേശ് സര്‍ക്കാര്‍ കടുത്ത വിദ്വേഷത്തോടെയാണ് കൈകാര്യം ചെയ്തത്. 

			രോഗം ബാധിക്കുക എന്നത് കുറ്റകൃത്യമല്ല. എന്നാല്‍ കൊറോണ പോലുള്ള രോഗം മറച്ചുവക്കുന്നത് കുറ്റകൃത്യമാണ്. നിയമം ലംഘിച്ചവര്‍ക്കെതിരെ യു.പി സര്‍ക്കാര്‍ ശക്തമായ നടപടിയെടുക്കുമെന്നും യോഗി ആദിത്യനാഥ് വ്യക്തമാക്കിയിരുന്നു. ഇതേ യോഗി കുംഭമേളയിൽ അടക്കം കോവിഡ് കാലത്ത് പതിനായിരക്കണക്കിന് വിശ്വാസികൾക്കൊപ്പം അണിനിരക്കുകയും ചെയ്തു. 

			യോഗിയുടെ ഹിന്ദുത്വ വിധികളും തീരുമാനങ്ങളും ഇതുപോലെ തന്നെ ചർച്ചയായിട്ടുണ്ട്. 

			പശുവിനെ പരിക്കേൽപിച്ചാൽ ഏഴ് വർഷം തടവ്. അറുത്താൽ മൂന്ന് ലക്ഷം പിഴ എന്നിവ ഏർപ്പെടുത്തി. ഇന്ത്യയുടെ സമ്പദ് വ്യവസ്ഥ ദുർബലപ്പെടുത്തിയത് മുഗളൻമാർ എന്ന് പ്രസംഗിച്ചു. 

			ഇന്ത്യൻ സൈന്യത്തെ ‘മോദി ജി കി സേന’ എന്ന് വിളിച്ചത് വിവാദമായിട്ടുണ്ട്.  

			അയോധ്യ പ്രശ്നം ഞങ്ങൾക്ക് വിട്ടുതരൂ. 24 മണികൂറിനകം പരിഹാരം ഉണ്ടാക്കാം എന്നാണ് ഒരിക്കൽ പ്രസംഗിച്ചത്. 

			ഇതൊക്കെ കേട്ട് മടുത്തിട്ട് ‘യോഗി ആദിത്യനാഥ് മതഭ്രാന്തിന്റെ പൗരോഹിത്യം വഹിക്കുന്നയാളാണെന്ന്’ പറഞ്ഞ് ഉന്നത ഉദ്യോഗസ്ഥർ രാജിവെച്ച സംഭവങ്ങള്‍ വരെയുണ്ട്.

			ഹനുമാൻ ദലിതനാണെന്നും രാവണ ഭക്തർ മാത്രമേ കോൺഗ്രസിന് വോട്ട് ചെയ്യൂ എന്നും യോഗി പ്രസംഗിച്ചിട്ടുണ്ട്. ഹിന്ദു ഭരണാധികാരികൾക്ക് കീഴിൽ കശ്മീർ സമാധാന പൂർണമായിരുന്നു. 

			അലിഗഡ് മുസ്‌ലിം യൂനിവേഴ്സിറ്റിയുടെ പേര് മാറ്റി മഹേന്ദ്ര പ്രതാപിന്റെ പേരിടണം എന്ന് ആവശ്യപ്പെട്ടു.

			മുസഫർ നഗർ കലാപത്തിന്റെ പ്രധാന കാരണക്കാരായ തീവ്ര ഹിന്ദുക്കളുടെ പേരിലുള്ള മുഴുവൻ കേസുകളും പിൻവലിച്ചു. മുസ്‌ലിംകളുടെ സ്വത്ത് കണ്ടുകെട്ടി. 

			യോഗി പടര്‍ത്തിയ വെറുപ്പുകള്‍

			u നിസ്കാരം എല്ലായ്പോഴുമുണ്ട്. പക്ഷേ ഹോളി വർഷത്തിൽ ഒരിക്കലേ ഉള്ളൂ. 

			u സിദ്ധരാമയ്യ ഹിന്ദുവാെണങ്കിൽ എന്തുകൊണ്ട് ബീഫ് കഴിക്കുന്നവരെ പിന്തുണക്കുന്നു. 

			u മുസ്‌ലിം ആഘോഷങ്ങളിൽ അവധി ദിവസങ്ങൾ വെട്ടിക്കുറച്ചു. ഹിന്ദു ആഘോഷങ്ങളിൽ നിർബന്ധമായും മദ്രസകൾ അടച്ചിടണം.

			u മോദി പങ്കെടുത്ത റാലയിൽ മുസ്‌ലിം യുവതിയുടെ പർദ്ദ പരസ്യമായി അഴുപ്പിച്ചു. 

			u തീവ്ര ഹിന്ദുത്വത്തിനെതിരെ സംസാരിക്കുന്നവരെല്ലാം രാജ്യവിരുദ്ധർ

			u മദ്രസക്കുള്ള ഗ്രാന്റുകൾ പൂർണമായും നിർത്തി. 

			u ഈദ് ആഘോഷങ്ങൾ നിർത്തിയാൽ ജൻമാഷ്ടമി ആഘോഷങ്ങളും നിർത്താം

			u ഇന്ത്യയിൽ എത്തുന്നവർക്ക് നൽകേണ്ടത് താജ്മഹൽ അല്ല, രാമായണത്തിന്റെയും ഗീതയുടെയും പകർപ്പുകൾ

			u അവധിയിൽനിന്നും നബിദിനം ഒഴിവാക്കി

			u എല്ലാവരും നിർബന്ധമായും വന്ദേമാതരം ചൊല്ലണം

			u അറവുശാലകൾ അടച്ചുപൂട്ടി. 

			u ബാബരി പള്ളി തകർത്തപ്പോൾ ഹിന്ദു ഐക്യം പുറത്തുവന്നു എന്ന പ്രസ്താവന. 

		

		

			യോഗി ആദിത്യനാഥ് 

			എന്ന ‘സായുധ സന്യാസി’

			തീവ്ര ഹിന്ദുത്വയുടെ അതിബീഭത്സ മുഖങ്ങളിലൊന്നാണ് രാജ്യത്തെ ഏറ്റവും വലിയ സംസ്ഥാനമായ ഉത്തർപ്രദേശിന്റെ മുഖ്യമന്ത്രിയായ യോഗി ആദിത്യനാഥിന്റേത്. 

			മുസ്‌ലിം വിരുദ്ധ വെറുപ്പിന്റെ ഫാക്ടറിയാണ് യോഗി. സാമൂഹിക വികസന സൂചികകളിലെല്ലാം ഏറെ പിന്നിൽ നിൽക്കുന്ന യു.പിയിലെ ഈ ‘സന്യാസി’ സംസാരിക്കുന്നത് മുഴുവൻ മുസ്‌ലിംകളെ സംബന്ധിച്ചാണ് എന്നതാണ് വസ്തുത. 

			അപര വെറുപ്പിന്റെ ആത്മീയ-രാഷ്ട്രീയ സങ്കലിത രൂപമായ യോഗി ആദിത്യനാഥിനെ കുറിച്ച് ഗൗരവത്തിലുള്ള എഴുത്തുകൾ അധികം ഉണ്ടായിട്ടില്ല. പ്രമുഖ മാധ്യമ പ്രവർത്തക നേഹ ദീക്ഷിത് എഴുതിയ ആദിത്യനാഥിന്റെ രാഷ്ട്രീയ രേഖാചിത്രം കുറച്ചെങ്കിലും ഹിന്ദുത്വ വെറുപ്പ് ഉൽപാദനത്തിന്റെ മാർഗങ്ങൾ സംബന്ധിച്ച ഉത്തരം നൽകും.

			1998ലാണ് വലതുപക്ഷ ഹിന്ദുത്വ ദേശീയവാദ സംഘടനയായ ഭാരതീയ ജനതാ പാർട്ടി ഇന്ത്യയിൽ ആദ്യമായി അധികാരത്തിലെത്തുന്നത്. അയോ ധ്യയിലെ ബാബറി മസ്ജിദ് തകർത്ത് ക്ഷേത്രം നിർമിക്കാൻ രൂപവത്കരിച്ച മുന്നേറ്റമാണ് രണ്ട് പാർലമെന്റംഗങ്ങൾ മാത്രമുണ്ടായിരുന്ന പാർട്ടിയെ രാജ്യഭരണം കൈയാളാനുതകുന്നത്ര വലുതാക്കിയത്. 

			അതിനിടയിൽ രാജ്യമൊട്ടാകെയുണ്ടായ വർഗീയ കലാപങ്ങളിൽ ആയിരങ്ങൾക്ക് ജീവൻ നഷ്ടപ്പെട്ടു, ദശലക്ഷക്കണക്കിനാളുകൾക്ക് കിടപ്പാടവും സ്വത്തുക്കളുമെല്ലാം പോയി. 

			അതിനെല്ലാമുപരിയായി മതേതര ഇന്ത്യൻ റിപബ്ലിക്കിൽ ഹിന്ദു മേൽകോയ്മാവാദ, വർഗീയ രാഷ്ട്രീയം പിടിമുറുക്കി. ബി.ജെ.പി ഭരണത്തിലേറിയ ആ പൊതു തെരഞ്ഞെടുപ്പിൽ ഏറ്റവം പ്രായം കുറഞ്ഞ അംഗം ഉത്തർ പ്രദേശിലെ (യു.പി) ഗോരഖ്പൂർ ലോക്സഭാ മണ്ഡലത്തിൽ നിന്ന് തെരഞ്ഞെടുക്കപ്പെട്ട 26കാരനായിരുന്നു. 

			പേര്- യോഗി ആദിത്യനാഥ്. ഇതേ മനുഷ്യൻ 19 വർഷങ്ങൾക്ക് ശേഷം 2017ൽ രാമജന്മഭൂമി തർക്കം നടക്കുന്ന യു.പിയുടെ മുഖ്യമന്ത്രിയായി.

			അജയ് സിങ് ഭിഷ്ട് യോഗിയാവുന്നു

			ഉത്തരാഖണ്ഡിൽ ജനിച്ച അജയ് സിങ് ഭിഷ്ട് ഗോരഖ്പൂരിലെ ഗോരഖ്നാഥ് മഠത്തിൽ ചേർന്ന ശേഷമാണ് പേരു മാറ്റിയത്. 22-ാം വയസിൽ ഗണിതശാസ്ത്ര ബിരുദം നേടിയ ശേഷമാണ് മഠത്തിലെത്തിയത്. 11-ാം നൂറ്റാണ്ടിൽ ജീവിച്ച വിശുദ്ധനാണ് ഗോരഖ്നാഥ്. 

			വിഗ്രഹാരാധനയിൽ വിശ്വസിക്കാത്ത, ഏകദൈവത്വം പ്രഘോഷിക്കുന്ന നാഥിന്റെ അധ്യാപനങ്ങൾ നാനാ ജാതി മതസ്ഥരെ ആകർഷിച്ചു പോന്നു. ഹിന്ദു വർണാശ്രമ വ്യവസ്ഥയിൽ നിന്ന് ഭിന്നമായി മഠത്തിൽ അബ്രാഹ്മണ പൂജാരിമാരാണുണ്ടാവാറ്. 

			മഠത്തിന്റെ ആഭിമുഖ്യത്തിൽ സ്കൂളുകൾ, ആശുപത്രികൾ, ഗോശാല എന്നിവയെല്ലാമുണ്ട്.

			അജയ് സന്യാസം സ്വീകരിച്ച ശേഷം അച്ഛന്റെ പേരിന്റെ സ്ഥാനത്ത് ആത്മീയ ഗുരുവും മഠാധിപതിയുമായ മഹർഷി അവൈദ്യനാഥിന്റെ പേര് ചേർത്തു. മഠത്തിന്റെ ആദ്യകാല പാരമ്പര്യത്തിൽ നിന്ന് വിഭിന്നമായി പിൽകാല മഠാധിപതിമാർ ഗോരഖ്പൂരിനെ ഹിന്ദുത്വ രാഷ്ട്രീയത്തിന്റെ മുഖ്യകേന്ദ്രമാക്കി മാറ്റുന്നതിൽ വലിയ പങ്കുവഹിച്ചു. 

			വിഗ്രഹാരാധന ഇല്ലാതിരുന്ന മഠത്തിലിപ്പോൾ നിരവധി ദേവന്മാരെ പൂജിക്കുന്നു. മേധാവിമാർ സജീവ രാഷ്ട്രീയത്തിന്റെ ഭാഗമായി പ്രവർത്തിക്കുന്നു. നാലുതവണ ഗോരഖ്പൂരിൽ നിന്ന് തെരഞ്ഞെടുക്കപ്പെട്ട അവൈദ്യനാഥ് രാമജന്മഭൂമി പ്രസ്ഥാനത്തിലെ ഒരു മുഖ്യകഥാപാത്രമാണ്. മുൻഗാമിയായ ദിഗ്വിജയാനന്ദ് ഗാന്ധി കൊലപാതകത്തിൽ പങ്കുവഹിച്ച ഹിന്ദു മഹാസഭ അംഗമായിരുന്നു. 

			1948 ജനുവരി 27ന് ഹിന്ദുക്കളോട് ഗാന്ധിജിയെ കൊല്ലാൻ പൊതുവേദിയിൽ ആഹ്വാനം ചെയ്തതിന് ഒമ്പതുമാസം ജയിലിൽ കിടന്നു. ഗാന്ധി ഹത്യയുടെ രണ്ടാം വർഷം സംഘടനയുടെ ജനറൽ സെക്രട്ടറി പദവിയിലെത്തിയ ഇയാളുടെ കുപ്രസിദ്ധമായ ഒരു വാക്യമുണ്ട്- ''ഞങ്ങൾ അധികാരത്തിൽ വന്നാൽ മുസ്‌ലിംകളുടെ വോട്ടവകാശം അഞ്ച് - പത്തു കൊല്ലത്തേക്ക് എടുത്തുകളയും. അവര്‍ ദേശീയവാദികളാണോ എന്ന് ഭരണകൂടത്തിന് ഉറപ്പുവരുത്താൻ വേണ്ടിയാണിത്''.

			വടക്കേ ഇന്ത്യയിലെ ഏറ്റവും വലിയ റെയിൽവേ ഹബ്ബായ ഗോരഖ്പൂരിൽ ഏറെ കാലമായി സംഘടിത കുറ്റകൃത്യങ്ങൾ തുടർക്കഥയാണെന്ന് ഇന്നാട്ടുകാരനായ എഴുത്തുകാരൻ ഉമൈർ അഹ്മദ് ഓർമിക്കുന്നു. 

			വൻതുകക്കുള്ള റെയിൽവേ കരാറുകൾ സംഘടിപ്പിച്ചെടുക്കുന്നതിനു വേണ്ടിയാണ് ഏറെ തര്‍ക്കങ്ങളും. തൊഴിലില്ലായ്മയും കുറഞ്ഞ സാമൂഹിക-സാമ്പത്തിക സൂചകങ്ങളുമാണ് ഈ പ്രദേശത്തിന്റെ ക്രിമിനൽവത്കരണത്തിന് നിമിത്തമായത്. 

			കിഴക്കിന്റെ ചികാഗോ, സ്ലൈസ് ഓഫ് സിസിലി എന്നൊക്കെയാണ് വിളിപ്പേരുകൾ. ക്രിമിനൽ ഗുണ്ടാസംഘങ്ങളുടെ പോരാട്ടത്തെ 'വർചസ്വാ കി ലഡായി' എന്നാണ് പറയാറ്; അതായത് പരമാധികാരത്തിനായുള്ള പോരാട്ടം. ആദ്യകാലങ്ങളിൽ പൊലീസ് വെടിവെച്ചു കൊന്ന ഗുണ്ടാനായകരിൽ അധികപേരും ബ്രാഹ്മണരോ മറ്റു പിന്നാക്ക ജാതി (ഒ.ബി.സി) കളിൽ നിന്നുള്ളവരോ ആയിരുന്നു. 

			''ആദിത്യനാഥ് തന്റെ മേൽജാതി ഠാക്കൂർ സ്വത്വം ഉയർത്തിപ്പിടിച്ചു. തന്റെ മുൻഗാമികളിൽ നിന്ന് ഭിന്നമായി പൊതുവേദികളിൽ പ്രത്യക്ഷപ്പെടുകയും യുവാക്കളിലുള്ള നിരാശ മുതലെടുത്ത് ഉയരുകയും ചെയ്യുകയായിരുന്നു'' ഉമൈർ കൂട്ടിച്ചേർക്കുന്നു.

			ആദിത്യനാഥ് മഠത്തിലെത്തി അഞ്ചു വർഷമായപ്പോഴേക്ക് അവൈദ്യനാഥ് സജീവരാഷ്ട്രീയത്തിൽ നിന്ന് വിരമിച്ചു, ആദിത്യനാഥിനെ തന്റെ പിൻഗാമിയും 1998ലെ പൊതു തെരഞ്ഞെടുപ്പിൽ ഗോരഖ്പൂരിൽ നിന്നുള്ള സ്ഥാനാർഥിയുമായി പ്രഖ്യാപിച്ചു. 

			രണ്ടായിരത്തിലേറെ മുസ്‌ലിംകളുടെ ജീവനെടുത്ത 2002ലെ ഗുജറാത്ത് വംശഹത്യ നടന്ന് രണ്ടു മാസം കഴിഞ്ഞ വേളയിൽ ആദിത്യനാഥിന്റെ നേതൃത്വത്തിൽ ഹിന്ദു യുവവാഹിനി (എച്ച്.വൈ.വി) എന്ന സായുധ ഹിന്ദുത്വ സംഘടന രംഗത്ത് വന്നു. സംഘടന അംഗങ്ങളിൽ ഏറിയ കൂറും തൊഴിലില്ലാതെ നടക്കുന്ന ഹിന്ദു യുവാക്കളായിരുന്നു. ഹിന്ദുരാഷ്ട്രം എന്ന ലക്ഷ്യം മുൻനിർത്തി ബി.ജെ.പിക്കെതിരെപ്പോലും ഇടക്ക് സ്ഥാനാർഥികളെ ഇറക്കിയിരുന്നു അവർ. 

			ഗോ സംരക്ഷണം, ക്രൈസ്തവരെയും മുസ്‌ലിംകളെയും ഹിന്ദുമതത്തിലേക്ക് തിരിച്ചു കൊണ്ടുവരാൻ ഘർവാപ്സി, ലവ്ജിഹാദിനെ ചെറുക്കൽ എന്നിവയായിരുന്നു അജണ്ടകൾ. പശുവിനെ അറുത്തുവെന്നാരോപിച്ച് മുസ്‌ലിംകൾക്ക് മേൽ കടന്നുകയറ്റം നടത്തി, ഹിന്ദു-മുസ്‌ലിം ദമ്പതികളെ വേർപെടുത്തി, ഹിന്ദുക്കളെ മതംമാറ്റുന്നുവെന്ന് പ്രചരിപ്പിച്ച് ചർച്ചുകളിൽ കയറി ഭീകരത അഴിച്ചുവിട്ടു.

			1998 മുതൽ 2017 വരെ അഞ്ചു തവണ തുടർച്ചയായി ആദിത്യനാഥ് ഗോരഖ്പൂരിൽ നിന്ന് എം.പിയായി. അതിനിടയിൽ എങ്ങനെവേണം ഒരു സമഗ്രാധിപത്യ ഹിന്ദുരാഷ്ട്രം എന്നതുസംബന്ധിച്ച ഒരു ചട്ടക്കൂടിനും രൂപം നൽകി. 

			ബഹുസ്വര സംസ്കാരത്തോട് തരിമ്പ് സഹിഷ്ണുതയില്ലാത്ത, പൗരാവകാശങ്ങളെ പേർത്തും ഉല്ലംഘിക്കുന്ന, രാഷ്ട്രീയ എതിരാളികളെ അടിച്ചമർത്തുന്ന ഒരിടം. ഈ കാലയളവിൽ ഗോരഖ്പൂർ നിരവധിയായ വർഗീയ ലഹളകൾക്ക് വേദിയായി. 

			ഇവിടുള്ള പൊലീസ് സ്റ്റേഷനുകളിലെല്ലാം ഹൈന്ദവ ക്ഷേത്രങ്ങൾ നിർമിച്ചു. ഹനുമാൻ പൂജ എല്ലാ ആഴ്ചയും നടന്നു. ഉറുദുവിലുള്ള സ്ഥലനാമങ്ങൾ ഹിന്ദിയിലാക്കി. മിയാ ബസാർ മായാ ബസാറും ഉറുദു ബസാർ ഹിന്ദി ബസാറും അലി നഗർ ആര്യ നഗറുമാക്കി മാറ്റി. 2005ൽ ഇറ്റാവയിൽ 1800 ക്രൈസ്തവരെ ഹിന്ദുമതത്തിലേക്ക് പരിവർത്തിപ്പിക്കുന്ന പരിപാടിക്ക് നേതൃത്വം നൽകി.

			മഠം ഒരു സമാന്തര അധികാര വ്യവസ്ഥയായി മാറി. ഭരണകൂടത്തിൽ നിന്നും ബാഹ്യമായുമുള്ള എന്തു പ്രശ്നങ്ങളും പരിഹരിക്കുന്നതിന് ആളുകൾക്ക് സഹായം നൽകാൻ തുടങ്ങി. 

			2017 മാർച്ചിൽ മുഖ്യമന്ത്രിപദമേൽക്കുമ്പോൾ ആദിത്യനാഥിനെതിരെ വിദ്വേഷ ഭാഷണം, കൊലപാതകശ്രമം,വർഗീയ അതിക്രമത്തിന് ആഹ്വാനം ചെയ്യൽ എന്നിവയുൾപ്പെടെ 15 ഗുരുതര ക്രിമിനൽ കേസുകളുണ്ടായിരുന്നു. അധികാരമേറിയ ശേഷം തനിക്കെതിരാ കേസുകളെല്ലാം സ്വയമേവ എഴുതിത്തള്ളി. 

			അമിത ബലപ്രയോഗത്തിന് ശിക്ഷിക്കപ്പെടുകയല്ല, അതിന്റെ പേരിൽ അദ്ദേഹം പ്രകീർത്തിക്കപ്പെടുകയാണുണ്ടായത്. പൊതുജനാരോഗ്യം, സമ്പദ്വ്യവസ്ഥ, വികസനം, വിദ്യാഭ്യാസം, തൊഴിൽ തുടങ്ങിയ വിഷയങ്ങളിലെല്ലാം മതസ്വത്വത്തിന് മേൽകോയ്മ കൈവന്നു. ആദിത്യനാഥിനെ ചുറ്റിപ്പറ്റി അത്തരമൊരു കൾട്ട് തന്നെ രൂപപ്പെട്ടിരിക്കുന്നു.

			കാവിയും കലാപാഹ്വാനങ്ങളും

			സ്വതന്ത്ര ഇന്ത്യയുടെ ചരിത്രത്തിലാദ്യമായാണ് ഒരു സജീവ മതനേതാവ് ഇത്തരമൊരു ഉന്നത സ്ഥാനത്തേക്ക് എത്തിപ്പെടുന്നത്. അധികാരത്തിൽ ഒരു വർഷം പൂർത്തിയാകുമ്പോഴേക്ക് മുഖ്യമന്ത്രിയുടെ ഓഫീസ്, സംസ്ഥാന സെക്രട്ടറിയേറ്റ്, പൊതു കെട്ടിടങ്ങൾ, പൊലീസ് സ്റ്റേഷനുകൾ, ബസുകൾ, റോഡ് ഡിവൈഡറുകൾ, ടോൾ പ്ലാസകൾ, തുടങ്ങി സർക്കാർ ഓഫീസുകളിലെ കർട്ടനുകൾ, ടവലുകൾ, സർക്കാർ സ്കൂൾ വിദ്യാർഥികൾക്ക് നൽകുന്ന ബാഗുകൾ വരെ കാവി നിറമായി മാറി. എന്തിനേറെ മുസ്‌ലിം തീർഥാടകർക്ക് മക്കയിലേക്കും മദീനയിലേക്കും തീർഥയാത്ര പോകാൻ സൗകര്യമൊരുക്കുന്ന സംസ്ഥാന ഹജ്ജ് ഹൗസ് പോലും. 

			യു.പിയിലെ പൊതു ഇടങ്ങളും സർക്കാർ സൗകര്യങ്ങളും സംവിധാനങ്ങളുമെല്ലാം കാവിമയമാക്കുക വഴി ഭരണകൂടവും മതവും തമ്മിലെ വ്യത്യാസം നേർപ്പിച്ചെടുക്കുകയായിരുന്നു.

			സമ്പൂർണ ഹിന്ദുത്വം സമസ്ത മേഖലയിലും അടിച്ചേൽപ്പിക്കുന്നതിൽ തൽപരനായ ആദിത്യനാഥ് ബഹുസ്വരതയുടെ കടുത്ത എതിരാളിയുമാണ്. 2008 യു.പിയിലെ സിദ്ധാർഥനഗറിൽ ഹിന്ദു യുവ വാഹിനി സംഘടിപ്പിച്ച വിരാട് ഹിന്ദുചേതനാ റാലിയിൽ സംസാരിക്കവെ ഹിന്ദു- മുസ്‌ലിം സംസ്കാരങ്ങൾക്ക് ഒരുവിധേനയും സഹവർത്തിത്തം സാധ്യമല്ലെന്നും ഒരു മത യുദ്ധം അനിവാര്യമാണെന്നുമാണ് പ്രഖ്യാപിച്ചത്. ആദിത്യനാഥിന്റെ ഔദ്യോഗിക വെബ്സൈറ്റിലുള്ള 'ഹിന്ദുക്കൾ അപകടത്തിൽ', 'ഇസ്ലാമിക ഭീകരതയെ കരുതിയിരിക്കുക' തുടങ്ങി പല ലേഖനങ്ങളും ഇസ്ലാംഭീതി വളർത്തുന്നവയാണ്.

			രാജ്യത്ത് വളർന്നുവരുന്ന അസഹിഷ്ണുതക്കെതിരെ എഴുത്തുകാരും ശാസ്ത്രജ്ഞരും ചരിത്രകാരുമുൾപ്പെടെ രംഗത്തുവന്ന സാംസ്കാരിക പ്രവർത്തകർക്കൊപ്പം അണിചേർന്നതിന്റെ പേരിൽ സൂപ്പർസ്റ്റാർ ഷാരൂഖ് ഖാനെ പാക് ഭീകരൻ ഹഫീസ് സെയ്ദുമായി താരതമ്യം ചെയ്ത ആദിത്യനാഥ് ഹിന്ദു ജനത ഷാരൂഖിന്റെ സിനിമകൾ ബഹിഷ്കരിക്കണമെന്ന് ആഹ്വാനം ചെയ്ത. ഷാരൂഖിനോട് പാകിസ്താനിലേക്ക് പോകാനും പറഞ്ഞു. 

			ഉത്തർപ്രദേശിന്റെ സമന്വയ ഭാവത്തിന് കനത്ത ആഘാതം വരുത്തിയ മുഖ്യമന്ത്രി ആദിത്യനാഥ് 2018 മാർച്ചില്‍ താനൊരു അഭിമാനിയായ ഹിന്ദുവാണെന്നും മുസ്‌ലിംകളുടെ ആഘോഷമായ ഈദ് കൊണ്ടാടില്ലെന്നും യു.പി അസംബ്ലിയിൽ പരസ്യമായി പ്രഖ്യാപിച്ചു. ഗംഗാ-ജമുനി സംസ്കാരം എന്ന് പുകൾപെറ്റ യു.പിയുടെ ബഹുസ്വരതാ ജീവിതത്തിൽ നിന്നുള്ള വ്യതിചലനമായിരുന്നു അത്.

			ഹിന്ദു-മുസ്‌ലിം സാംസ്കാരിക ഘടകങ്ങളുടെ സമന്വയത്തിന് പേരുകേട്ട നാടായ യു.പിയിൽ 2011ലെ സെൻസസ് പ്രകാരം 19 ശതമാനം ജനങ്ങൾ മുസ്‌ലിംകളാണ്. 

			നൂറ്റാണ്ടുകൾ പഴക്കമുള്ള മതാന്തര കൊടുക്കല്‍ വാങ്ങലുകളുടെ ഫലമായി പാചകം, സാഹിത്യം, വസ്ത്രരീതികൾ, ഉത്സവങ്ങൾ, കഥക് പോലുള്ള കലാരൂപങ്ങൾ തുടങ്ങി ജീവിതരീതിയിൽ തന്നെ ഇരു സമുദായങ്ങളുടെയും സമ്മിശ്രപൈതൃകം പ്രതിഫലിച്ചിരുന്നു.

			ഹോളി ആഘോഷവേളയിൽ ബാരാബങ്കിയിലെ സൂഫിവിശുദ്ധൻ ഹാജി വാരിസ് അലി ഷായുടെ ദേവാ ശരീഫ് എന്നറിയപ്പെടുന്ന വെള്ള നിറത്തിലെ കുടീരം ചുമപ്പും മഞ്ഞയും പിങ്കും പർപ്പിളുമെല്ലാമായി നിറമേളമണിയും. 19-ാം നൂറ്റാണ്ടിൽ ജീവിച്ച വാരിസ് അലി വാർസി സൂഫി ചിന്താധാരയുടെ തുടക്കക്കാരനാണ്.

			എല്ലാ മതങ്ങളും സ്നേഹത്തിലും കരുണയിലും അധിഷ്ഠിതമാണെന്ന് വിശ്വസിക്കുകയും പ്രഘോഷിക്കുകയും ചെയ്ത അദ്ദേഹത്തിന്റെ അനുയായികളിൽ ഹിന്ദുക്കളും മുസ്‌ലിംകളും സിഖുകാരും ക്രൈസ്തവരുമെല്ലാമുണ്ട്. സ്വന്തം മതത്തിനുള്ളിൽ നിലകൊണ്ട് തന്നെയാണ് അവർ വാരിസ് അലിയെ പിൻപറ്റിയിരുന്നത്. സഹിഷ്ണുതാ സന്ദേശം ഉയർത്തിപ്പിടിക്കുന്നതിന്റെ ഭാഗമായി നൂറ്റാണ്ടിലേറെയായി എല്ലാ വർഷവും ഈ കുടീരത്തിൽ വിപുലമായ ഹോളി ആഘോഷവും നടന്നുവരുന്നു.

			2017 നവംബർ 26ന് തദ്ദേശസ്വയംഭരണ സ്ഥാപനങ്ങളിലേക്ക് തെരഞ്ഞെടുപ്പ് പ്രചാരണം നടത്തവെ മുഖ്യമന്ത്രി ആദിത്യനാഥ് ദേവാ ശരീഫിലെ വൈദ്യുതി വിതരണത്തിന് വർഗീയ നിറം നൽകി അതും ഒരു തെരഞ്ഞെടുപ്പ് വിഷയമാക്കി. 

			'ദേവയിൽ ആഴ്ചയിൽ ഏഴുദിവസവും 24 മണിക്കൂറും വൈദ്യുതി ലഭിക്കുമ്പോൾ മഹാദേവന് ഇതൊന്നും കിട്ടുന്നില്ല, നമ്മളിതിന് മാറ്റം വരുത്തും'- എന്നായിരുന്നു പരാമർശം. അതേ ജില്ലയിൽ ഒരു മണിക്കൂർ വഴിദൂരം മാത്രമുള്ള ലോധേശ്വർ മഹാദേവ ക്ഷേത്രവും ദേവാ ശരീഫിനെപ്പോലെ സമന്വയ സംസ്കാരത്തിന്റെ പ്രതീകമായിരുന്നു. 

			നൂറ്റാണ്ടുകളായി ക്ഷേത്രവളപ്പിന് പുറത്ത് പൂജാസാമഗ്രികളും കരകൗശല വസ്തുക്കളും പാത്രങ്ങളും കളിപ്പാട്ടങ്ങളുമെല്ലാം വിൽക്കുന്ന കടകൾ നടത്തുന്നവരിൽ ഹിന്ദുക്കളും മുസ്‌ലിംകളുമുണ്ട്. 

			നാടിന്റെ സമ്പദ്വ്യവസ്ഥയെ തുണക്കുന്ന മുഖ്യഘടകമായ ക്ഷേത്രത്തിലെ രണ്ട് വാർഷിക പരിപാടികൾ - മാർച്ച് - ഏപ്രിൽ മാസങ്ങളിലായി ശിവരാത്രി ഉത്സവത്തിലും ഒക്ടോബർ - നവംബർ മാസങ്ങളിലായി നടക്കുന്ന കന്നുകാലി മേളയിലും ഇരു മതക്കാരും ആഹ്ലാദാവേശപൂർവമാണ് എത്തിക്കൊണ്ടിരുന്നത്. 

			മതസൗഹാർദം കാത്തുസൂക്ഷിക്കുന്നതിൽ മുൻകാലങ്ങളിൽ ക്ഷേത്രത്തിലെ പുരോഹിതർ വലിയ പങ്കുവഹിച്ചിരുന്നു. ദേവയെയും മഹാദേവയെയും മതേതര പാരമ്പര്യങ്ങളെല്ലാം റദ്ദ് ചെയ്ത് രണ്ട് മതങ്ങളുടെ അടയാളങ്ങളാക്കി ചിത്രീകരിച്ചു കളഞ്ഞു മുഖ്യമന്ത്രി.

			യോഗി ആദിത്യനാഥിനെ അതേപടി അനുകരിച്ച് ഛോട്ടാ യോഗി എന്ന പേരു നേടിയ മഹന്ത് ആദിത്യനാഥ് തിവാരി 2017 ൽ മഠത്തിലെ മുഖ്യപൂജാരിയായി. 

			ആദിത്യനാഥിന്റെ പാത പിൻതുടരുന്ന ഇയാൾ ഹിന്ദു യുവവാഹിനിയുടെ പിന്തുണയോടെ ക്ഷേത്രത്തിനരികിൽ സ്ഥിതി ചെയ്യുന്ന 200 വർഷം പഴക്കമുള്ള മസ്ജിദിൽ ഉച്ചഭാഷിണി ഉപയോഗിക്കുന്നതിൽ വിലക്കേർപ്പെടുത്താനും ക്ഷേത്രവളപ്പിനടുത്ത് കച്ചവടം നടത്തുന്ന മുസ്‌ലിംകളെ ഒഴിപ്പിക്കാനുമായി പ്രചാരണങ്ങൾ നടത്തി. മുസ്‌ലിം കച്ചവടക്കാരെ കഠോരമായ ദേശസുരക്ഷാ നിയമം (എൻ.എസ്.എ)ചുമത്തി അറസ്റ്റ് ചെയ്തതിനെച്ചൊല്ലി നിരവധി വർഗീയ കലാപങ്ങളും ഈ മേഖലയിൽ റിപ്പോർട്ട് ചെയ്യപ്പെട്ടു.

			''ഒരു മുസ്‌ലിം തയ്യൽക്കാരൻ അയോധ്യയിലെ രാംലല്ലയെ വർഷങ്ങ
ളോളം എങ്ങനെയാണ് പരിപാലിച്ചതെന്ന് ഇവർ മറന്നുപോയോ എന്നാണ് എനിക്ക് ചോദിക്കാനുള്ളത്. ഓരോ വർഷവും മഹാദേവനെ കണ്ടുവണങ്ങാൻ എത്തുന്ന ഭക്തജനങ്ങളെയും ഞങ്ങൾ എത്ര നന്നായാണ് പരിചരിച്ചത്''- ജയിലിലടക്കപ്പെട്ട റിസ്വാൻ എന്ന യുവാവിന്റെ ഉമ്മ ഷക്കീലയുടെ വാക്കുകൾ.

			അവരുടെ മകനെപ്പോലെ കുടുംബത്തിന്റെ ഏക അത്താണിയായി കാര്യങ്ങൾ നോക്കി നടത്തിയിരുന്നവരെ ഇത്തരത്തിൽ അറസ്റ്റു ചെയ്തു കൊണ്ടുപോകുന്നതോടെ രാജ്യത്തെ ഏറ്റവും സാമൂഹിക-സാമ്പത്തിക അവസ്ഥയിൽ കഴിയുന്ന മുസ്‌ലിം സമുദായാംഗങ്ങൾ കൂടുതൽ ദുർബലരാകുന്നു. 

			സച്ചാർ സമിതിയുടെ റിപ്പോർട്ട് പ്രകാരം 31 ശതമാനം പേർ, അതായത് ഇന്ത്യൻ മുസ്‌ലിം ജനസംഖ്യയുടെ ഏകദേശം മൂന്നിലൊന്നുപേരുടെ ജീവിതം ദാരിദ്ര്യരേഖക്ക് കീഴിലാണ്. ആദിത്യനാഥ് സർക്കാർ 18 മാസം അധികാരം പൂർത്തിയാക്കിയപ്പോഴേക്ക് 160 പേർക്കെതിരെയാണ് ദേശസുരക്ഷാ നിയമം ചുമത്തിയത്. 

			ഏറെയും ഇഷ്ടികക്കളത്തിൽ ജോലി ചെയ്യുന്നവരും, റിക്ഷാവലിക്കാരും വഴിക്കച്ചവടക്കാരും, വിദ്യാർഥികളുമുൾപ്പെടെയുള്ള മുസ്‌ലിംകൾ.

			2018ജനുവരി മുതൽ 2020 ഡിസംബർ വരെ ഉത്തർപ്രദേശ് അധികൃതർ ചുമത്തിയ 120 കേസുകളിൽ മൂന്നിലൊന്നിലേറെയും മുസ്‌ലിംകൾക്കെതിരെ ഗോവധം ആരോപിച്ചുള്ളതാണ്. ഹിന്ദു സമൂഹത്തിലെ ചില വിഭാഗങ്ങൾക്കിടയിൽ വിശുദ്ധമൃഗമായി ഗണിക്കപ്പെടുന്ന പശു തീവ്രവലതുപക്ഷ രാഷ്ട്രീയത്തെ ത്വരിതപ്പെടുത്തുന്നതിലെ പ്രധാന ഘടകമാണ്. ഗോശാലകൾ സന്ദർശിച്ച് പശുക്കളെ പരിപാലിക്കുകയും പൂജിക്കുകയും ചെയ്യുന്ന ആദിത്യനാഥിന്റെ ദൃശ്യങ്ങൾ മാധ്യമങ്ങൾ ഇടക്കിടെ പ്രദർശിപ്പി ക്കാറുണ്ട്. 

			കഴിഞ്ഞ വർഷം മഹാമാരി കൊടുമ്പിരി കൊണ്ടുനിൽക്കേ ആധുനിക ആരോഗ്യ ഉപകരണങ്ങൾ സഹിതം സർക്കാർ പശു സഹായതാ കേന്ദ്രങ്ങൾ തുറക്കുമെന്ന് റിപ്പോർട്ടുണ്ടായിരുന്നു.

			ആദിത്യനാഥ് അധികാരമേറ്റതിൽ പിന്നെ മാംസഭക്ഷണം ഔദ്യോഗിക വിരുന്നുകളിൽ വിളമ്പാറില്ല. 

			ഇന്ത്യ സസ്യാഹാരികളുടെ രാഷ്ട്രമാണെന്ന പ്രചാരണം ഹിന്ദുവലതുപക്ഷം നടത്തിപ്പോരുന്നുണ്ട്. എന്നാൽ കണക്കുകൾ കാണിക്കുന്നത് രാജ്യത്തെ 20 ശതമാനം പേർ മാത്രമാണ് സസ്യാഹാരികൾ എന്നാണ്. 

			ഹിന്ദു ഭൂരിപക്ഷവും മുസ്‌ലിംകളും, ക്രൈസ്തവരും സിഖുകാരും ബുദ്ധ മതസ്ഥരുമുൾപ്പെടെ 80 ശതമാനം പേർ മാംസാഹാരം ഭക്ഷിക്കുന്നു. ഉപയോഗിക്കുന്ന മാംസാഹാരത്തിന്റെ 15 ശതമാനം മാട്ടിറച്ചി (ബീഫ്) ആണ്. ഈ കാര്യകാരണങ്ങെളല്ലാം മറച്ചുവെച്ച് മുസ്‌ലിംകളെ ഉന്നമിട്ട് 
പിടികൂടാനുള്ള ഒരു മറയാക്കി'പശുസംരക്ഷണം' ഹിന്ദുത്വ വാദികൾ ഉപയോഗപ്പെടുത്തുന്നു.

			50 ലക്ഷം ഡോളർ വരുന്ന രാജ്യത്തു നിന്നുള്ള മാട്ടിറച്ചി കയറ്റുമതിയുടെ മൂന്നിൽ രണ്ട് ഭാഗവും നടത്തിപ്പോന്ന യു.പിയിലെ കശാപ്പ് വ്യവസായത്തെ യോഗി ഭരണകൂടം കാര്യമായി ഉന്നമിട്ടു. ഈ കച്ചവടമേഖലയിൽ കൂടുതലും മുസ്‌ലിംകളാണ്. കഴിഞ്ഞ നാലര വർഷത്തിനിടെ സർക്കാർ 150 അറവുശാലകൾ അനധികൃതമെന്ന് പറഞ്ഞ് അടച്ചുപൂട്ടി. 

			319 പേരെ കാലിക്കടത്തുകാർ എന്നാരോപിച്ച് അറസ്റ്റിലാക്കുകയും ചെയ്തു. അറസ്റ്റു മാത്രമല്ല, പശുവിനെ അറുത്തു എന്ന കിംവദന്തിയുടെ പുറത്ത് സംസ്ഥാനത്ത് നിരവധി മുസ്‌ലിംകൾ ആൾക്കൂട്ടക്കൊലക്കുമിരയായി. ''പശുവുണ്ടായിരുന്നില്ല, കത്തിയോ വെട്ടുകത്തിയോ രക്തമോ ഇല്ലായിരുന്നു, ഞങ്ങളെ ആക്രമിച്ചത് മുസ്‌ലിംകളാണ് എന്ന ഒറ്റ കാരണത്തിലാണ്''.- 2018 ജൂണിൽ ഹാപൂർ ജില്ലയിൽ ഗോവധം ആരോപിച്ച് ഹിന്ദുത്വ സംഘം തല്ലിച്ചതച്ച സമിഉദ്ദീൻ പറയുന്നു. അദ്ദേഹത്തിന്റെ സുഹൃത്ത് ഖാസിമിനെ അവർ മർദിച്ചു കൊലപ്പെടുത്തുകയും ചെയ്തു.

			2017ലെ തെരഞ്ഞെടുപ്പ് പ്രചാരണവേളയിൽ ക്രമസമാധാന തകർച്ചയുടെ കാരണക്കാരെന്ന മട്ടിൽ യു.പിയിലെ കുറ്റകൃത്യനിരക്കിനെ മുസ്‌ലിംകളുമായി ബന്ധിപ്പിച്ച് സംസാരിച്ചിരുന്നു ആദിത്യനാഥ്. 

			ആദിത്യനാഥ് സർക്കാറിന് കീഴിൽ ഒക്ടോബർ 2021 വരെയുള്ള കണക്ക് പ്രകാരം യു.പി പൊലീസ് 151 പേരെ 'ഏറ്റുമുട്ടൽ' എന്നറിയപ്പെടുന്ന പൊലീസ് വെടിവെപ്പിൽ കൊല്ലപ്പെട്ടു. 3,196 പേർക്ക് പരിക്കേറ്റു. ഭൂരിഭാഗം പേരും വിചാരണ നേരിടുന്നവരായിരുന്നു. 

			40 ശതമാനത്തിനടുത്ത് പേർ മുസ്‌ലിംകളും ബാക്കി പട്ടികജാതി, മറ്റുപിന്നാക്ക വിഭാഗങ്ങളിൽ നിന്നുള്ളവരും. കൊല്ലപ്പെടുന്നവർ 17-45 പ്രായവിഭാഗത്തിൽപെടുന്നവരാണ്. അവരുടെ അധ്വാനമായിരുന്നു കുടുംബങ്ങളിലെ ഏക വരുമാനമാർഗം. 

			മിക്കവരും നിസ്സാര തുകയോ, ഭക്ഷണമോ അല്ലെങ്കിൽ ചെറിയ സ്വർണാഭരണങ്ങളോ മോഷ്ടിച്ചെന്ന പെറ്റികേസുകളിൽ ആരോപണവിധേയരായി പിടിക്കപ്പെട്ടവരാണ്. ഏറ്റമുട്ടൽ കൊലയുടെ എണ്ണപ്പെരുക്കവും ആദിത്യനാഥ് സർക്കാർ തങ്ങളുടെ വാർഷിക റിപ്പോർട്ടിൽ നേട്ടമായി എണ്ണിപ്പറയുന്നുണ്ട്. 

			സുപ്രിംകോടതി നിർദേശങ്ങളെ ലംഘിച്ചുകൊണ്ട് പൊലീസുകാരെ പുരസ്കരിക്കുകയും കൊണ്ടാടുകയും ചെയ്യപ്പെടുന്നു. സംഭവങ്ങളിൽ അന്വേഷണം ആവശ്യപ്പെടുന്ന ഇരകളുടെ ബന്ധുക്കളെ ഭീഷണിപ്പെടുത്തുകയും അവരുടെ വീടുകൾ അക്രമിക്കപ്പെടുകയും ചെയ്യുന്നു.

			''ഇത്രമാത്രം ഭീകര ക്രിമിനലുകൾ നിറഞ്ഞ കുടുംബമാണ് ഞങ്ങളുടേതെങ്കിൽ രണ്ടുനേരം ഭക്ഷണം കഴിക്കാനുള്ള വകപോലും ഞങ്ങൾക്കില്ലാത്തതെന്താണ്? ഇപ്പോഴും ഞങ്ങളീ കൂരപോലുള്ള വീട്ടിൽ പാർക്കേണ്ടി വരുമായിരുന്നോ? 2017 ഒക്ടോബറിൽ കൊല്ലപ്പെട്ട ഫുർഖാന്റെ വിധവ നസ്റീൻ ചോദിക്കുന്നു. 

			ദേശീയ മനുഷ്യാവകാശ കമീഷൻ ആദിത്യനാഥ് സർക്കാറിന് 12ലേറെ നോട്ടീസുകളയച്ചിട്ടുണ്ട്. ഭരണകൂട അനുമതിയോടെ മുൻകൂർ ആസൂത്രണം ചെയ്ത് നടപ്പാക്കുന്ന ഇത്തരം കൊലപാതകങ്ങളിൽ ആശങ്കയറിയിച്ച് ഐക്യരാഷ്ട്രസഭയുടെ മനുഷ്യാവകാശ പ്രതിനിധി 2019 ജനുവരിയിൽ ഇന്ത്യൻ സർക്കാറിന് കത്തയച്ചിരുന്നു. സർക്കാർ അറിഞ്ഞ മട്ടുപോലും കാണിച്ചില്ല.

			2016നും 2019നും ഇടയിൽ ന്യൂനപക്ഷങ്ങൾക്കും ദലിതുകൾക്കുമെതിരെ നടന്ന കുറ്റകൃത്യങ്ങളുടെ പേരിൽ ദേശീയ മനുഷ്യാവകാശ കമീഷൻ രജിസ്റ്റർ ചെയ്ത 2,008 കേസുകളിൽ 43 ശതമാനം വിദ്വേഷ കൃത്യങ്ങളും യു.പിയിൽ നിന്നായിരുന്നു. ന്യൂനപക്ഷങ്ങളും ദലിതുകളും ആദിവാസികളും രാജ്യത്ത് ഏറ്റവും അരക്ഷിതമായ ദേശമാവുന്നു ഉത്തർ പ്രദേശ്.

			എതിർശബ്ദത്തിന് ഇടമില്ലാത്ത ഇടം

			'എതിരഭിപ്രായത്തിന് തരിമ്പ് ഇടമനുവദിക്കാൻ തയ്യാറല്ല ആദിത്യനാഥ്. വിശിഷ്യാ ദലിത് സമുദായത്തിൽ നിന്നുള്ളവരെ'- മീറത്തിലെ ജാതിവിരുദ്ധ കൂട്ടായ്മയായ ബ്യൂ പാന്തേഴ്സിന്റെ പ്രസിഡന്റ് സുശീൽ ഗൗതം പറയുന്നു. 

			സംസ്ഥാനത്തെ ജനസംഖ്യയുടെ 20 ശതമാനം വരുന്ന ദലിതുകൾക്ക് യു.പിയുടെ തെരഞ്ഞെടുപ്പ് രാഷ്ട്രീയത്തിൽ നിർണായക പങ്കുവഹിക്കാനുണ്ട്. ജാതിവ്യവസ്ഥയുടെ അടിസ്ഥാനത്തിനുള്ള സാമൂഹിക-സാമ്പത്തിക പാർശ്വവത്കരണം, അയിത്തം, വിവേചനം എന്നിവയെല്ലാം നേരിടുന്നു ദലിതുകൾ.

			ജാതീയത പ്രകടിപ്പിച്ചതിന് ആദിത്യനാഥിനെതിരെ പലവുരു വിമർശനങ്ങളുയർന്നിട്ടുണ്ട്. 2017 മേയിൽ കിഴക്കൻ യു.പിയിലെ കുശിനഗറിൽ ദലിത് കുടുംബങ്ങൾക്കൊപ്പം ഒരു പൊതുയോഗം നടത്തിയിരുന്നു ആദിത്യനാഥ്. 

			പരിപാടിയുടെ തലേദിവസം ആ കുടുംബങ്ങൾക്ക് കുളിച്ച് വൃത്തിയായി യോഗത്തിനെത്തണമെന്ന നിർദേശത്തോടെ സോപ്പും ഷാമ്പുവും വിതരണം ചെയ്യപ്പെട്ടു. പട്ടികജാതി-വർഗക്കാർക്കും മറ്റു പിന്നാക്ക വിഭാഗങ്ങൾക്കും സർക്കാർ വിദ്യാഭ്യാസ സ്ഥാപനങ്ങളിലും ജോലികളിലും സംവരണം നൽകാൻ വ്യവസ്ഥ ചെയ്യുന്നുണ്ട് ഇന്ത്യൻ ഭരണഘടന. 

			എന്നാൽ, ആദിത്യനാഥ് സംവരണ നയത്തെ എതിർക്കുന്നു. അദ്ദേഹത്തിന്റെ ഭരണതലത്തിലെ ഉന്നത പൊലീസുദ്യോഗസ്ഥരെല്ലാം ഠാക്കൂറുകളാണ്. കൃത്യമായ മേൽജാതി മേൽക്കോയ്മയാണ് സർക്കാറിൽ- സുശീൽ പറയുന്നു.

			2017ൽ അധികാരമേറ്റ് ഒരു മാസം കഴിഞ്ഞതും സഹാറൻപൂർ ജില്ലയിലെ ഷബ്ബിർപൂർ ഗ്രാമത്തിൽ ബി.ആർ. അംബേദ്കർ പ്രതിമ സ്ഥാപിക്കാൻ ദലിതുകൾക്ക് ജില്ലാ ഭരണകൂടം അനുമതി നിഷേധിച്ചു. ഠാക്കൂർ സമുദായം എതിർപ്പ് ഉന്നയിച്ചുവെന്ന പേരിലാണ് ഇന്ത്യൻ ഭരണഘടനാ ശിൽപിയുടെ പ്രതിമക്ക് വിലക്കേർപ്പെടുത്തിയത്. 

			എന്നാൽ ഒരാഴ്ച കഴിഞ്ഞതും അതേ ഗ്രാമത്തിൽ ഠാക്കൂർ സമുദായക്കാർക്ക് മഹാറാണാപ്രതാപിനെ വാഴ്ത്തിക്കൊണ്ട് ഘോഷയാത്ര നടത്താൻ അനുമതി നൽകപ്പെട്ടു. 

			ഇതിനിടയിൽ സംഘർഷം പൊട്ടിപ്പുറപ്പെടുകയും അക്രമിക്കൂട്ടം 55 ദലിത് വീടുകൾ തീയിട്ട് നശിപ്പിക്കുകയും ചെയ്തു. നിരവധി പേർക്ക് പരിക്കേറ്റ സംഭവ ശേഷം അറസ്റ്റിലായത് 50 ദലിതുകളും രണ്ട് ഠാക്കൂർമാരും.

			അതേ പോലെ 2018 ആഗസ്റ്റിൽ ഉൽദേപൂർ ഗ്രാമത്തിൽ ഠാക്കൂറുകളുടെ അക്രമത്തിൽ ദലിത് ബാലൻ കൊല്ലപ്പെട്ടതിനെതിരെ ദലിതുകൾ മീറത്ത് നഗരമധ്യത്തിലെ ചൗധരി ചരൺസിങ് പാർക്കിൽ നടത്താനിരുന്ന പ്രതിഷേധത്തിന് അനുമതി നിഷേധിക്കപ്പെട്ടു. 

			ഇതേ സ്ഥലത്താണ് കുറ്റാരോപിതരോട് ഐക്യദാർഢ്യം പ്രകടിപ്പിക്കാൻ ഠാക്കൂറുമാർ ഒരുമിച്ചു ചേർന്നത് എന്നു കൂടി അറിയുക. ദലിതുകൾ പ്രതിഷേധം നടത്താനൊരുമ്പെട്ടാലുടൻ 144-ാം വകുപ്പ് പ്രകാരം നിരോധനാജ്ഞ പ്രഖ്യാപിക്കപ്പെടും. 

			മീറത്തിന്റെ ഭൂരിഭാഗം പ്രദേശങ്ങളും കഴിഞ്ഞ നാലര വർഷമായി 144 ലാണെന്നും സുശീൽ ചൂണ്ടിക്കാട്ടുന്നു. വിഭവലഭ്യതയുടെ പരിമിതി മൂലം രാജ്യത്തെ അഞ്ച് ദലിത് വിദ്യാർഥികളിലൊരാൾ പഠിപ്പ് ഉപേക്ഷിക്കുന്നു എന്നാണ് ഈയിടെ പുറത്തുവന്ന റിപ്പോർട്ടുകൾ പറയുന്നത്. 

			അതിനിടയിൽ യോഗി സർക്കാർ ദലിത് വിദ്യാർഥികളുടെ സ്കോളർഷിപ്പിനുള്ള മാനദണ്ഡം സാമൂഹിക - സാമ്പത്തിക സാഹചര്യങ്ങൾ എന്നത് മാറ്റി മാർക്ക് ആക്കി മാറ്റി. 60 ശതമാനം മാർക്ക് ലഭിച്ചവർക്ക് മാത്രം സ്കോളർഷിപ്പ് എന്ന വ്യവസ്ഥ വെച്ചതോടെ അതു ലഭിക്കുന്നത് വളരെ ചുരുക്കം വിദ്യാർഥികൾക്ക് മാത്രമായി.

			അവസാനം നടത്തിയ മന്ത്രിസഭാ വികസനത്തിൽ പോലും ദലിതുകളെ അകറ്റി നിർത്തിയ ആദിത്യനാഥും കുറച്ച് ബി.ജെ.പി നേതാക്കളും തെരഞ്ഞെടുപ്പ് അടുത്തതിന്റെ ഭാഗമായി ഈ വർഷം ജനുവരി 22ന് ഗോരഖ്പൂരിലെ ദലിത് ഭവനത്തിൽ ഭക്ഷണം കഴിക്കാൻ വന്നു. ദലിതുകൾക്ക് മിനറൽ വാട്ടർ വാങ്ങാനോ ഉപയോഗിക്കാനോ ഉള്ള അവസ്ഥയില്ല എന്ന് എല്ലാവർക്കുമറിയാം, എന്നാൽ ആദിത്യനാഥിനടുത്ത് ബിസ്ലേരി കുപ്പിയാണ് ഉണ്ടായിരുന്നത്. 

			അതൊന്നും മിശ്രഭോജനമായിരുന്നില്ല, ഫോട്ടോ എടുത്ത് മാധ്യമങ്ങളെ അറിയിക്കാനുള്ള ഒരു സന്ദർഭം മാത്രം. ഞങ്ങളെ സമജനങ്ങളായി കാണുന്നുവെങ്കിൽ ഞങ്ങൾ പരമ്പരാഗതമായി ശുചീകരണ ജോലി ചെയ്യാൻ നിർബന്ധിതരാക്കപ്പെടുന്ന അഴുക്കുകാനയിൽ ഞങ്ങളോടൊപ്പം ഇറങ്ങാൻ തയ്യാറാകുമോ - സുശീൽ ചോദിക്കുന്നു. 

			നൂറ്റാണ്ടുകളായി ദലിത് സമൂഹത്തിലെ വലിയ ഒരു വിഭാഗം ചെയ്യാൻ നിർബന്ധിതരാക്കപ്പെടുന്ന തോട്ടിപ്പണിക്ക് 1993 രാജ്യം നിരോധമേർപ്പെടുത്തിയിട്ടും ഇപ്പോഴുമത് നിർബാധം തുടരുന്നു.

			സംസ്ഥാന ജനസംഖ്യയുടെ ഒരു ശതമാനത്തിൽ താഴെ മാത്രമാണ് ആദിവാസികളുടെ എണ്ണം. എന്നാൽ 80 ശതമാനം പേരും ഭൂരഹിതരാണ്. 2011ലെ സെൻസസ് പ്രകാരം സംസ്ഥാനത്തെ പട്ടികവർഗക്കാരിൽ പകുതിപേരും പാർക്കുന്നത് വാസയോഗ്യമല്ലാത്ത വീടുകളിലാണ്. പട്ടിക വർഗ വിഭാഗത്തിൽ പെടുത്തിയിരിക്കുന്ന സംസ്ഥാനത്തെ നിരവധി ആദിവാസി ഗോത്രങ്ങൾ കുടിയിറക്ക് ഭീഷണിയും നേരിടുന്നു.

			2019 ജൂലൈ 17ന് സോൻഭദ്ര ജില്ലയിൽ നടന്ന കൂട്ടക്കൊലയിൽ പത്തുപേർക്ക് ജീവൻ നഷ്ടപ്പെടുകയും 25 പേർക്ക് പരിക്കേൽക്കുകയും ചെയ്തു. പ്രബലരായ ഗുജ്ജർ സമുദായക്കാരനായ ഗ്രാമമുഖ്യൻ യഗ്യാദത്ത് അവകാശവാദമുന്നയിച്ച ഭൂമിയിൽ നിന്ന് കുടിയൊഴിഞ്ഞു പോകാൻ ഗോണ്ട് ഗോത്രസമുദായത്തിലെ ആദിവാസികൾ വിസമ്മതിച്ചതിനെ തുടർന്നായിരുന്നു കൊല.

			ആദിവാസികൾ ഈ ഭൂമിയിൽ ഏഴ് പതിറ്റാണ്ടായി അധ്വാനിച്ച് കൃഷി നടത്തി വരികയായിരുന്നു. ആദിത്യനാഥ് അധികാരമേറ്റതിൽ പിന്നെ പ്രാദേശിക ഭൂമാഫിയ അവരോട് നിലം ഉഴുവുന്നത് നിർത്തി ഒഴിഞ്ഞുപോകാൻ ആവശ്യപ്പെടുകയായിരുന്നുവെന്ന് മുൻ ഐ.പി.എസ് ഓഫീസറും ആൾ ഇന്ത്യ പീപ്പിൾസ് ഫ്രണ്ട് പ്രസിഡന്റുമായ എസ്.ആർ. ദാരാപൂരി ചൂണ്ടിക്കാട്ടുന്നു. 

			രാജ്യത്തെ ആദിവാസി സമൂഹങ്ങളെ ഹൈന്ദവവത്കരിക്കാനുള്ള പദ്ധതിയുമായി ഹിന്ദുത്വർ മുന്നോട്ടുപോകവെ പരമ്പരാഗത ആചാരവും മതവും തനത് വിശ്വാസവും പുലർത്തി വരുന്ന ആദിവാസികൾ അവരുടെ സ്വത്വത്തിൽ ഉറച്ചുനിൽക്കുന്നത് ആദിത്യനാഥ് സർക്കാറിന് ഇഷ്ടമുള്ള കാര്യമല്ലെന്നും അതിനുള്ള ശിക്ഷയാണ് കുടിയിറക്കിലൂടെ നടപ്പാക്കുന്നതെന്നും ദാരാപുരി കൂട്ടിച്ചേർത്തു.

			നഃ സ്ത്രീ സ്വാതന്ത്ര്യമർഹതി

			''നമ്മുടെ ശാസ്ത്രങ്ങളിൽ സ്ത്രീകളുടെ മഹത്വം വാഴ്ത്തിപ്പറയുന്നുണ്ട്.അതേ സമയം അവരുടെ പ്രാധാന്യവും മാന്യതയും കുലീനതയുമെല്ലാം പരിഗണിച്ച് അവർക്ക് നൽകേണ്ട സംരക്ഷണത്തെക്കുറിച്ചും പ്രതിപാദിക്കുന്നുണ്ട്. 

			ഊർജത്തെ നിയന്ത്രണമില്ലാതെ സ്വതന്ത്രമായി വിട്ടയച്ചാൽ അത് പ്രയോജനരഹിതവും നാശകാരിയുമാവുന്നതു പോലെ ശക്തി സ്വരൂപ സ്ത്രീ- ശക്തിയുടെ ആൾരൂപമായ സ്ത്രീക്ക് സ്വാതന്ത്ര്യമല്ല, മറിച്ച് സംരക്ഷണവും മാർഗവും നൽകി അർഥസമ്പുഷ്ടമായ ഒരു കർത്തവ്യമാണ് നൽകേണ്ടത്.

			അത്തരത്തിൽ നിയന്ത്രിതവും സംരക്ഷിതവുമായ സ്ത്രീശക്തിക്ക് മാത്രമേ മഹാന്മാരായ മനുഷ്യർക്ക് ജന്മം നൽകാനും അവശ്യഘട്ടത്തിൽ പടക്കളത്തിലിറങ്ങി ദുഷ്ടശക്തികളെ നിഗ്രഹിക്കാനും കഴിയൂ. അതേ സമയം, ബോധമില്ലാത്ത പടിഞ്ഞാറൻ സ്ത്രീസ്വാതന്ത്ര്യവാദം അവരെ കൂടുതൽ വിനാശകരമായ അവസ്ഥകളിലേക്ക് തള്ളിവിടുകയും സൃഷ്ടിയേയും വീടിന്റെയും കുടുംബത്തിന്റെയും സുസ്ഥിരതയെ തകിടംമറിക്കുകയും ചെയ്യും. 

			അതു വഴി രാഷ്ട്രത്തിന്റെയും മാതൃഭൂമിയുടെയും തിളക്കമാർന്ന പുനനിർമാണവും തടസ്സപ്പെടും - യോഗി ആദിത്യനാഥ് എഴുതി ഔദ്യോഗിക വെബ്സൈറ്റിൽ പ്രസിദ്ധീകരിച്ച മാതൃശക്തി - ഭാരതീയ ശക്തി കേ സന്ദർഭ് മേ എന്ന ലേഖനത്തിലെ വരികളാണിത്. പുരുഷന്മാർ സ്ത്രീകളെ സംരക്ഷിക്കുകയും നിയന്ത്രിക്കുകയും സാമൂഹിക വ്യവസ്ഥക്ക് ഭീഷണിയാവുന്ന പടിഞ്ഞാറൻ സ്ത്രീവാദ ചിന്തകളിൽ നിന്ന് അവരെ കാത്തുരക്ഷിക്കുകയും വേണമെന്ന വിശ്വാസക്കാരനാണ്.

			സ്ത്രീകളെക്കുറിച്ചുള്ള ആദിത്യനാഥിന്റെ ലോക വീക്ഷണം ഹിന്ദുത്വ പ്രത്യയശാസ്ത്രത്തിൽ രൂഢമൂലമായതാണ്. വീടിനു പുറത്ത് അവർക്ക് ചെയ്യാനൊന്നുമില്ലെന്ന നാസി കാല ജർമനിയിലെ സങ്കൽപത്തിന് സമാനമാണീ ചിന്തകൾ. 

			സ്ത്രീയുടെ പരമപ്രധാനമായ ദൗത്യം നല്ല ഭാര്യയായി, ആര്യൻ വംശവർധനക്ക് മുതൽക്കൂട്ടേകി പിതൃഭൂമിക്ക് വേണ്ടി പൊരുതാൻ കരുത്തുള്ള ആൺമക്കളെ വളർത്തിയെടുക്കലാണെന്നായിരുന്നല്ലോ അവർ പറഞ്ഞിരുന്നത്. പാർലമെന്റിൽ സ്ത്രീകൾക്ക് 33ശതമാനം സംവരണം ഏർപ്പെടുത്താനുള്ള ബില്ലിനെയും ആദിത്യനാഥ് എതിർത്തു. 

			കുടുംബ വ്യവസ്ഥയിൽ സ്ത്രീകളുടെ പങ്കിനെ ഇത് ബാധിക്കും എന്നായിരുന്നു യോഗിയുടെ പക്ഷം. സജീവ രാഷ്ട്രീയത്തിലും പൊതുജീവിതത്തിലും പുരുഷന്മാരെപ്പോലെ ഇറങ്ങി പ്രവർത്തിക്കുന്ന സ്ത്രീകൾക്ക് അമ്മ, മകൾ, സഹോദരി തുടങ്ങിയ സുപ്രധാന റോളുകൾ വേണ്ടവിധം നിറവേറ്റാൻ കഴിയുന്നുണ്ടോ എന്ന് വിശകലനം ചെയ്ത് തീരുമാനിക്ക ണമെന്നും അദ്ദേഹം എഴുതിയിരുന്നു. 

			എന്നാൽ, വിവിധ തെരഞ്ഞെടുപ്പുകളിൽ സ്ത്രീകൾ സുപ്രധാനമായ ഭാഗഥേയം നിർണയിക്കുന്നുവെന്നതിനാൽ പിന്നീട് ഈ ലേഖനം വെബ്സൈറ്റിൽ നിന്ന് ഒഴിവാക്കുകയായിരുന്നു.

			നാഷനൽ ക്രൈം റെകോഡ്സ് ബ്യൂറോയുടെ കണക്ക് പ്രകാരം രാജ്യത്തെ സ്ത്രീകൾക്കെതിരായ കുറ്റകൃത്യങ്ങളിൽ മുന്നിൽ നിന്നിരുന്ന യു.പി ആദിത്യനാഥിന്റെ ഭരണകാലത്ത് ഇക്കാര്യത്തിൽ വൻവർധന രേഖപ്പെടുത്തി. 

			ജാതി-മത ഭേദമന്യേ സ്ത്രീകൾ ഹീനമായ കുറ്റകൃത്യങ്ങളെ നേരിടേണ്ടി വന്നു. അധികാരമേറ്റ് മൂന്ന് മാസം തികയുമ്പോഴേക്ക് ബി.ജെ.പി എം.എൽ.എ കുൽദീപ് സെൻഗറും കൂട്ടാളികളും ചേർന്ന് 17 വയസുള്ള പെൺകുട്ടിയെ കൂട്ടബലാത്സംഗത്തിനിരയാക്കി. പെൺകുട്ടിയുടെ കുടുംബം നിരന്തര ഭീഷണികളിൽ കഴിയവെ ആരോപിതനായ എം.എൽ.എയെ രണ്ടു വർഷക്കാലം മുഖ്യമന്ത്രി സംരക്ഷിച്ചു നിർത്തി.

			പീഡനത്തെ അതിജീവിച്ച പെൺകുട്ടി നീതിക്കായുള്ള പോരാട്ടത്തിന്റെ ഭാഗമായി മുഖ്യമന്ത്രിയുടെ വസതിക്ക് മുന്നിൽ സ്വയം തീകൊളുത്തിയിട്ടും യോഗി ഗൗനിച്ചതേയില്ല. പകരം അവളുടെ അച്ഛനെ അറസ്റ്റു ചെയ്തു കൊണ്ടുപോയി. കസ്റ്റഡിയിൽ അദ്ദേഹത്തിന്റെ ജീവനും അവസാനിച്ചു. 

			കുടുംബത്തെ വേട്ടയാടിക്കൊണ്ടേയിരുന്നു. അവളുടെ ചെറിയച്ഛനെ അറസ്റ്റു ചെയ്തു. ദുരൂഹ സാഹചര്യത്തിൽ വാഹനങ്ങൾ വന്നിടിച്ച് രണ്ട് അമ്മായിമാർ മരണപ്പെട്ടു. പീഡനമേറ്റ പെൺകുട്ടിക്കും വക്കീലിനും ഈ അപകടത്തിൽ ഗുരുതര പരിക്കേറ്റിരുന്നു. 

			ഒടുവിൽ സുപ്രിം കോടതി ഇടപെടുകയും പ്രതിപക്ഷ പാർട്ടികൾ പാർലമെന്റിൽ വിഷയം ഉന്നയിക്കുകയും ചെയ്ത ശേഷമാണ് എം.എൽ.എയെ അറസ്റ്റ് ചെയ്യുകയും 2019 ഡിസംബറിൽ കുറ്റക്കാരനെന്ന് കണ്ടെത്തുകയും ചെയ്തത്.

			2020 സെപ്റ്റംബറിൽ ലഖ്നോവിൽ നിന്ന് 380 കിലോമീറ്റർ അകലെയുള്ള ഹാഥ്റസിൽ 19 വയസുള്ള ഒരു ദലിത് യുവതി നാല് മേൽജാതി യുവാക്കളാൽ ബലാത്സംഗത്തിനിരയായി. സംഭവം നടന്ന് 10 ദിവസത്തേക്ക് അറസ്റ്റുകളൊന്നുമുണ്ടായില്ല. 

			അതിക്രമത്തിൽ അവളുടെ സ്പൈനൽകോഡ് തകർന്ന് ഇടതുഭാഗം തളർന്നു പോയിരുന്നു. നാവ് മുറിച്ചെടുക്കപ്പെട്ടിരുന്നു. രണ്ടാഴ്ച ഈ മുറിവുകളോടും വേദനകളോടും മല്ലിട്ട് ഡൽഹിയിലെ ആശുപത്രിയിൽ അവൾ ജീവൻ വെടിഞ്ഞു. 

			കുടുംബത്തിന്റെ സമ്മതം പോലും തേടാതെ രായ്ക്ക് രാമാനം മൃതദേഹം സംസ്ഥാന സർക്കാർ ബലാൽക്കാരമായി ദഹിപ്പിച്ചു കളഞ്ഞു. സംഭവം വ്യാപക മാധ്യമ ശ്രദ്ധ നേടുകയും രാജ്യമൊട്ടുക്ക് പ്രതിഷേധങ്ങളുയരുകയും ചെയ്തു.

			തന്റെ സർക്കാർ കൈവരിച്ച നേട്ടങ്ങളിൽ അസ്വസ്ഥത പൂണ്ടയാളുകൾ ഹാഥ്റസ് സംഭവം ചൂഷണം ചെയ്യുകയാണെന്നും ജാതിക്കലാപം സൃഷ്ടിക്കാനാണ് അവർ ശ്രമിക്കുന്നതെന്നും ആദിത്യനാഥ് പ്രതികരിച്ചു. 

			സംഭവത്തിലേക്ക് ശ്രദ്ധക്ഷണിച്ചവർക്കെതിരെ സമാധാനത്തിന് ഭംഗം വരുത്തൽ, രാജ്യദ്രോഹം, ഗൂഢാലോചന, മത വിഭാഗങ്ങൾക്കിടയിൽ വൈരം പടർത്തൽ തുടങ്ങിയ വകുപ്പുകളിൽ 19 കേസുകളാണ് ഒരാഴ്ചക്കുള്ളിൽ ചുമത്തിയത്. 

			സംഭവം റിപ്പോർട്ട് ചെയ്യാൻ പോയ മാധ്യമ പ്രവർത്തകൻ സിദ്ദീഖ് കാപ്പനെ അറസ്റ്റ് ചെയ്ത് യു.എ.പി.എ ചുമത്തി ഒന്നര വർഷത്തോളമായി ജയിലിലടച്ചിട്ടിരിക്കുന്നു. ഹാഥ്റസ് പെൺകുട്ടി ബലാത്സംഗത്തിനിരയായിട്ടില്ല എന്ന് അന്താരാഷ്ട്ര മാധ്യമങ്ങളിൽ പ്രചരിപ്പിക്കുന്നതിനായി മുംബൈയിൽ നിന്നുള്ള പി.ആർ കമ്പനിയെ ചുമതലയേൽപ്പിക്കുകയും ചെയ്തു.

			''ആദിത്യനാഥിന് സ്ത്രീകളുടെ വളർച്ചയിലോ ശാക്തീകരണത്തിലോ താൽപര്യമില്ല, ഹിന്ദു സ്ത്രീകൾ മുസ്‌ലിംപുരുഷന്മാർക്കൊപ്പം നിൽക്കുന്നുണ്ടോ എന്നതിൽ മാത്രമാണ് ശ്രദ്ധ''- സി.പി.എം പോളിറ്റ് ബ്യൂറോ അംഗവും മുൻ പാർലമന്റെംഗവുമായ സുഭാഷിണി അലി പറയുന്നു. 

			2009ലെ പൊതുതെരഞ്ഞെടുപ്പു കാലത്ത് ആദിത്യനാഥ് നടത്തിയ പ്രസംഗത്തിൽ പറഞ്ഞത് 'അവർ ഒരു ഹിന്ദു പെൺകുട്ടിയെ പിടിച്ചുകൊണ്ടുപോയാൽ, നമ്മൾ നൂറ് മുസ്‌ലിം പെൺകുട്ടികളെ പിടിച്ചുകൊണ്ടു വരണമെന്നാണ്. 

			ഹിന്ദു സ്ത്രീകളും മുസ്‌ലിം പുരുഷന്മാരും തമ്മിലെ ബന്ധത്തെ ലവ്ജിഹാദ് എന്ന് വിളിച്ച് ശക്തമായി എതിർക്കുന്നു യോഗി.

			ലവ്ജിഹാദ് എന്ന ആരോപണത്തിൻമേൽ നിരവധി ഭരണകൂട ഏജൻസികൾ അന്വേഷണം നടത്തിയെങ്കിലും സംഘടിതമായി അത്തരമെന്തെങ്കിലും നടക്കുന്നതു സംബന്ധിച്ച് യാതൊരു തെളിവും കിട്ടിയിട്ടില്ല. വർഗീയമായ പ്രചാരണമാണിതെന്നതിന് പുറമെ ഹിന്ദു സ്ത്രീകളുടെ ബുദ്ധിയേയും ചിന്താശേഷിയേയും സ്വയംനിർണയ അവകാശത്തെയും സമ്മതത്തെയും തീരുമാനങ്ങളെയുമെല്ലാം വിലകുറച്ച് കാണുക കൂടി ചെയ്യുന്നുണ്ട് ഈ സിദ്ധാന്തക്കാർ.

			2017ൽ അധികാരമേറ്റതിന് പിന്നാലെ ആന്റി റോമിയോ സ്ക്വാഡ് എന്ന പേരിൽ ഒരു സദാചാര പൊലീസിങ് ഏർപ്പാടിനും ഇദ്ദേഹം തുടക്കമിട്ടിരുന്നു. സ്ത്രീകളെ പീഡനങ്ങളിൽ നിന്ന് സംരക്ഷിക്കാൻ എന്ന പേരിൽ പൊതുസ്ഥലങ്ങളിൽ ഒരുമിച്ചിരിക്കുന്ന യുവതിയുവാക്കളിൽ നിന്ന് ബലമായി തിരിച്ചറിയൽ രേഖകൾ വാങ്ങിയെടുക്കും. ഹിന്ദു യുവതികൾ മുസ്‌ലിം ചെറുപ്പക്കാർക്കൊപ്പം ഒരുമിച്ചിരിക്കുകയാണോ എന്ന് പരിശോധിക്കാനാണിത്. 2017 മാർച്ച് 22നും 2020 നവംബർ 30നുമിടയിൽ 14,454 പേരെയാണ് ആന്റി റോമിയോ സ്ക്വാഡ് അറസ്റ്റ് ചെയ്തത്.

			2020 നവംബറിൽ ഉത്തർ പ്രദേശ് നിയമവിരുദ്ധ മതംമാറ്റം നിരോധന ഓഡിനൻസ് (The Uttar Pradesh Prohibition of Unlawful Religious Conversion Ordinance) നടപ്പാക്കി. 

			തെറ്റിദ്ധരിപ്പിച്ചോ, പ്രലോഭിപ്പിച്ചോ നടത്തുന്ന മതംമാറ്റത്തെ പത്തു വർഷം വരെ തടവ് ശിക്ഷ ലഭിച്ചേക്കാവുന്ന, ജാമ്യം ലഭിക്കാത്ത കുറ്റമാക്കി പ്രഖ്യാപിച്ച നിയമം അറിയപ്പെടുന്നത് ലവ്ജിഹാദ് നിയമം എന്ന പേരിലാണ്. വിവാഹ ആവശ്യത്തിന് മതം മാറുന്നതിന് ജില്ലാ മജിസ്ട്രേറ്റിന്റെ അനുമതി വേണമെന്നും യു.പിയിൽ വ്യവസ്ഥയുണ്ടിപ്പോൾ. 2021ഡിസംബറില്‍ കാൺപൂരിൽ നിന്നുള്ള മുസ്‌ലിം യുവാവിന് ഈ നിയമ പ്രകാരം പത്തുവർഷ തടവും 30000 രൂപ പിഴയും വിധിച്ചു. 

			ഈ നിയമം മുസ്‌ലിം യുവാക്കളെ അറസ്റ്റ് ചെയ്യാനും ഹിന്ദു സ്ത്രീകളെ തങ്ങളുടെ വരുതിയിൽ നിർത്തുവാനും ലക്ഷ്യമിട്ടുള്ളതാണ്. സമുദായത്തിന്റെ സ്വത്താണ് സത്രീകളെന്നും അവർക്ക് പങ്കാളിയെ സ്വയം തീരുമാനിക്കാൻ അവകാശമില്ല എന്നുമാണ് അവർ പറഞ്ഞുവെക്കുന്നത്- സുഭാഷിണി അലി ചൂണ്ടിക്കാട്ടുന്നു.

			തളരുന്ന നാട്, പിഴുതെടുക്കപ്പെടുന്ന നാവ്

			കോവിഡ് മഹാമാരിയുടെ രണ്ടാം തരംഗ വേളയിൽ നിരവധി മനുഷ്യർക്കാണ് യു.പിയിൽ ജീവനറ്റുപോയത്. സർക്കാർ പറഞ്ഞതിലും എത്രയോ അധികമായിരുന്നു മരണസംഖ്യ. 

			ഗംഗാ നദീ തീരത്ത് കാണപ്പെട്ട എണ്ണമറ്റ കോവിഡ് ജഡങ്ങളെക്കുറിച്ച് 2021 മേയ് മാസം ഹിന്ദി ദിനപത്രമായ ദൈനിക് ഭാസ്കർ റിപ്പോർട്ട് ചെയ്തു. രണ്ടു മാസങ്ങൾക്ക് ശേഷം ഈ പത്രത്തിന്റെ രാജ്യമൊട്ടുക്കുമുള്ള ബ്യൂറോകളിൽ ആദായ നികുതി വകുപ്പ് റെയ്ഡ് നടത്തി. മാധ്യമങ്ങളെ ഭയപ്പെടുത്തി നിശബ്ദമാക്കാനുള്ള ശ്രമമായിരുന്നു ഇതെന്ന് പ്രതിപക്ഷ പാർട്ടികൾ ആരോപിച്ചിരുന്നു.

			വളർന്നു വരുന്ന ഒരു ഏകാധിപതിയെപ്പോലെ വിവരങ്ങളുടെ ഒഴുക്കിനെ അയാൾ നിയന്ത്രിക്കുന്നു. അഭിപ്രായ-ആവിഷ്കാര സ്വാതന്ത്ര്യത്തെ ഇല്ലാതാക്കിക്കൊണ്ട് വിമർശനം കടന്നുവരാൻ സാധ്യതയുള്ള ജാലകങ്ങൾ അടച്ചിടുന്നു. സമൂഹമാധ്യമങ്ങളിൽ യോഗിയേയോ സർക്കാറിനേയോ വിമർശിച്ചതിന് 200 ലേറെ പേരാണ് അറസ്റ്റിലായിരിക്കുന്നത്.

			ഗോരഖ്പൂരിലെ ബാബാ രാഘവ് ദാസ് മെഡിക്കൽ കോളജിൽ ശിശുചികിത്സാ വിഭാഗം ലക്ചറർ ആയിരുന്നു ഡോ. കഫീൽ ഖാൻ. ആശുപത്രിയിൽ ഓക്സിജൻ ക്ഷാമം മൂലം 63 കുഞ്ഞുങ്ങൾ മരണപ്പെട്ട സംഭവം ദേശീയ ശ്രദ്ധയിലെത്തിച്ചിരുന്നു. 

			സ്വന്തം കൈയിൽ നിന്ന് പണം ചെലവിട്ട് ഓക്സിജൻ വാങ്ങി പ്രശ്ന പരിഹാരത്തിന് ശ്രമിച്ച ഡോ. ഖാനെ മാധ്യമങ്ങൾ ധീരനായകനായി വിശേഷിപ്പിച്ചു. എന്നാൽ, ഓക്സിജൻ ഇല്ലാത്തതു മൂലം മരണമൊന്നുമുണ്ടായിട്ടില്ല എന്ന് വാദിച്ച സർക്കാർ ദേശീയ സുരക്ഷാ നിയമം ഉൾപ്പെടെ വിവിധ വകുപ്പുകളും കുറ്റങ്ങളും ചുമത്തി കഫീൽ ഖാനെ അറസ്റ്റ് ചെയ്ത് 500 ദിവസത്തിലേറെ ജയിലിലിട്ടു. ജോലിയും കളഞ്ഞു.

			കോവിഡ് രണ്ടാം തരംഗകാലത്ത് ഓക്സിജൻ ക്ഷാമത്തെക്കുറിച്ച് പറഞ്ഞ ആശുപത്രികൾക്കെതിരെയെല്ലാം ദേശസുരക്ഷാ നിയമം ചുമത്താനും വസ്തുവകകൾ കണ്ടുകെട്ടാനും ഉത്തരവുമിട്ടു. 

			2020മേയിൽ സംസ്ഥാനത്തെ തൊഴിൽ സംബന്ധിയായ നിയമങ്ങൾ മൂന്നു വർഷത്തേക്ക് മരവിപ്പിച്ചതായി പ്രഖ്യാപിച്ചു. നിയമനവും പിരിച്ചുവിടലും അതോടെ ഉദ്യോഗദാതാക്കൾക്ക് അവരുടെ ഇഷ്ടത്തിന് ചെയ്യാമെന്നായി. സംഘടിക്കുകയും മെച്ചപ്പെട്ട തൊഴിൽ സൗകര്യങ്ങൾ ആവശ്യപ്പെടുകയും ചെയ്യുന്നതു പോലും അസാധ്യമായി.

			യു.പിയിലെ നഗരങ്ങളുടെ പേരു മാറ്റം തുടർന്നു കൊണ്ടേയിരിക്കുന്നു. മുഗൾ സരായി പണ്ഡിത് ദീൻ ദയാൽ ഉപാധ്യായ നഗർ ആക്കി മാറ്റി, അലാഹാബാദിെന പ്രയാഗ് രാജും ഫൈസാബാദിനെ അയോധ്യയുമാക്കി. 

			പ്രതിശീർഷ വരുമാന കാര്യത്തിൽ ഇന്ത്യയിലെ സംസ്ഥാനങ്ങളുടെയും കേന്ദ്രഭരണപ്രദേശങ്ങളുടെയും പ്രതിശീർഷ വരുമാന പട്ടികയിൽ 36 ൽ 32-ാം സ്ഥാനമാണ് ആദിത്യനാഥ് മുഖ്യമന്ത്രിയായിരിക്കെ യു.പിയുടേത്. മുൻസർക്കാറിന്റെ കാലത്ത് 6.92 ശതമാനമായിരുന്നു അഭ്യന്തര ഉൽപാദനത്തിന്റെ വാർഷിക വളർച്ചാ നിരക്കെങ്കിൽ ഇപ്പോഴത് 1.95 ശതമാനമായി. സംസ്ഥാനത്തെ തൊഴിലില്ലായ്മ രണ്ടര ഇരട്ടി വർധിച്ചു. യുവാക്കൾക്കിടയിലെ തൊഴിലില്ലായ്മ 2012നെ അപേക്ഷിച്ച് അഞ്ചിരട്ടിയായി ഉയർന്നു.

			2020 മാർച്ചിൽ പൗരത്വ സമരക്കാരെ അപമാനിക്കാൻ അവരുടെ വ്യക്തിസുരക്ഷ അപകടത്തിലാക്കും വിധം ചിത്രങ്ങളും പേരും വിലാസവും സഹിതം ലഖ്നോ നഗരത്തിലെമ്പാടും ബോർഡുകൾ സ്ഥാപിച്ചു. അന്ന് അറസ്റ്റിലായവർക്ക് ഭക്ഷണവും മരുന്നും കണ്ണട പോലും നിഷേധിച്ചിരുന്നുവെന്ന് മൂന്നാഴ്ച ജയിലിൽ കഴിയേണ്ടി വന്ന എസ്.ആർ ദാരാപുരി പറയുന്നു. പൗരത്വ സമരക്കാരുടെ സ്വത്ത് കണ്ടുകെട്ടാനുള്ള യു.പി സർക്കാർ നടപടിക്കെതിരെ സുപ്രിംകോടതി തന്നെ രംഗത്തുവരേണ്ടിവന്നു.

			യു.പിയിലെ ക്രമസമാധാന തകർച്ചയെ ജംഗിൾ രാജ്, ബുള്ളറ്റ് രാജ് എന്നൊക്കെ വിളിക്കാറുണ്ടായിരുന്നു. എന്നാൽ ഇപ്പോൾ അക്രമവും കൈയേറ്റവുമെല്ലാം കൈമുതലാക്കി നടക്കുന്ന ഭരണമാണ്. മുഖ്യമന്ത്രിക്ക് ബുൾഡോസർ നാഥ് എന്ന വിളിപ്പേര് പോലും ലഭിച്ചിരിക്കുന്നു. 

			അടിച്ചമർത്തലുകൾ നിറഞ്ഞ കഠിനകാലത്തിലൂടെയാണ് നാം കടന്നുപോകുന്നത്. ഇവിടെ നിയമവാഴ്ചയല്ല, വാഴുന്നവന്റെ നിയമമാണ് പ്രാബല്യത്തിൽ - ദാരാപുരി വ്യക്തമാക്കുന്നു.

			മോദിയേക്കാൾ കേമൻ?

			എം.പി എന്ന നിലയിൽ ഗോരഖ്പൂരിന്റെ വികസനത്തിന് ഒന്നും ചെയ്തിട്ടില്ല യോഗി. മുഖ്യമന്ത്രിയായ ശേഷം വാഗ്ദാനങ്ങളും പാലിച്ചില്ല. ഉപതെരഞ്ഞെടുപ്പുകളിൽ ബി.ജെ.പിയുടെ തോൽവിക്ക് പോലും ഇത് കാരണമായി- ഒമർ പറയുന്നു. 

			എന്നിരിക്കിലും ബി.ജെ.പിയുടെ താരപ്രചാരകൻ തന്നെയാണ് യോഗി. 2016ൽ ഡോണൾഡ് ട്രംപ് യു.എസ് പ്രസിഡന്‍റ് ആയി തെരഞ്ഞെടുക്കപ്പെട്ട വേള യോഗി ആഘോഷഭരിതമാക്കിയിരുന്നു- തനിക്ക് ഇവിടെ മാത്രമല്ല, ആഗോള രാഷ്ട്രീയത്തിലുമുണ്ട് സ്വരവും സ്വാധീനവും എന്ന് കാണിക്കാൻ നടത്തിയ ശ്രമമായാണ് അത് വിലയിരുത്തപ്പെട്ടത്. 

			യോഗിയുടെ ആഗോള വീക്ഷണം അഖണ്ഡഭാരത സങ്കൽപമാണ്. അത് യു.പി അസംബ്ലിയിലും ഉദ്ഘോഷിക്കപ്പെട്ടിരുന്നു. നിലവിലെ ഇന്ത്യക്ക് പുറമെ പാകിസ്താൻ, അഫ്ഗാനിസ്താൻ, ബംഗ്ലാദേശ്, നേപ്പാൾ, ഭൂട്ടാൻ, ടിബറ്റ്, ശ്രീലങ്ക, ബർമ എന്നിവ ചേർന്ന ഒരു ബ്രഹ്മാണ്ഡ ഹിന്ദുരാഷ്ട്രം സാധ്യമാക്കാൻ യത്നിക്കണമെന്നാണ് സംഘ്പരിവാറുകാർ അണികളോട് ആഹ്വാനം ചെയ്യുന്നതും.

			മോദിയുടെ പിൻഗാമിയാവും ആദിത്യനാഥ് എന്ന് വിശ്വസിക്കുന്നവരുണ്ട്. എന്നാൽ അതിലേറെ പേർ കരുതുന്നത് ഗുജറാത്തിലെ കുപ്രസിദ്ധമായ മുസ്‌ലിം വിരുദ്ധ വംശഹത്യയിലൂടെ ഹിന്ദുത്വത്തിന്റെ മുഖമായി മാറിയ മോദിയേക്കാൾ മിടുക്കനും കണിശക്കാരനും സമർപ്പിതനുമാണ് യോഗി എന്നാണ്. അതു സംഭവിച്ചാൽ നമ്മുടെ ഭരണഘടന തന്നെ ഇല്ലാതാക്കി ഹിന്ദു മേൽകോയ്മ അടിച്ചേൽപ്പിക്കപ്പെടും. പിന്നീട് ജനാധിപത്യം എന്നൊന്ന് അവശേഷിക്കില്ല, സ്വേച്ഛാധിപത്യം മാത്രമാകും ബാക്കിയെന്ന് ദാരാപൂരി പറയുന്നു.

			മനുഷ്യാവകാശ ലംഘനങ്ങളെച്ചൊല്ലി യോഗി സർക്കാറിന് തെല്ലും സങ്കോചമില്ല; പുതിയ നയങ്ങളും നിയമങ്ങളും ശിക്ഷാരീതികളും ശക്തിയുമുപയോഗിച്ച് ശിക്ഷിച്ചു നാട് നന്നാക്കാമെന്നാണ് അവർ കരുതുന്നത്. 

			മൂല്യങ്ങളെക്കുറിച്ചോ ജനങ്ങളെക്കുറിച്ചോ ചിന്തയില്ലാത്ത, അധികാരം മാത്രം മനസ്സിൽ കൊണ്ടുനടക്കുന്ന രാഷ്ട്രീയമോഹികൾക്ക് ആദിത്യനാഥിന്റെ രാഷ്ട്രീയ സഞ്ചാരപഥം ഒരു മാതൃകാപുസ്തകമാണ്. തരിമ്പ് വികസനം നൽകാതെ വർഗീയ വിഷം മാത്രം വിളമ്പി അനുയായികളെയും ജനക്കൂട്ടത്തെയും ഒപ്പം നിർത്താനാകുമെന്ന് അയാൾ തെളിയിച്ചിരിക്കുന്നു- സുഭാഷിണി അലി ചൂണ്ടിക്കാട്ടുന്നു.

			ഭരണഘടനാപരമായ ഒരു നിയന്ത്രണങ്ങളും ഗൗനിക്കാതെ സമ്പൂർണ പരമാധികാരം ആസ്വദിക്കുകയാണിദ്ദേഹം. സാമൂഹിക സാമ്പത്തിക അടിയന്തരാവസ്ഥയിലാണ് യു.പി. 

			അതിന് കാരണഭൂതനായയാൾ ദേശീയ രാഷ്ട്രീയത്തിന്റെ മുഖ്യപദത്തിലെത്തിയാൽ പിന്നീടുള്ള കാര്യങ്ങൾ അചിന്ത്യമാണ്. ഒരു മതം, ഒരു രാഷ്ട്രീയം, ഒരു ഭാഷ ഇതൊക്കെയാവും വന്നു ഭവിച്ചേക്കുക- സുശിൽ മുന്നറിയിപ്പ് നൽകുന്നു.

			അവലംബം:  നേഹ ദീക്ഷിത് www.jgnt.co

		

		

			അരുത് ടീച്ചർ, 

			കുട്ടികളെ വെറുപ്പ് പഠിപ്പിക്കരുത്

			വർഗീയ വിദ്വേഷ പ്രചാരണങ്ങൾ സകല സീമകളും ലംഘിച്ച് കടന്നുകയറുകയാണ് രാജ്യത്തിന്റെ സകല മേഖലകളിലും. കുഞ്ഞുങ്ങൾക്ക് നേരും നെറിയും പറഞ്ഞു കൊടുത്ത്, അവർ അരുതായ്മ കാണിച്ചാൽ തിരുത്തിക്കൊടുക്കേണ്ട അധ്യാപകർപോലും വിദ്വേഷത്തിന്റെ പ്രചാരകരാവുന്ന കെട്ടകാലം. ഒരു സ്കൂൾ വിദ്യാർഥിനി അയച്ച കത്ത് വായിച്ച് മഗ്സസെ അവാർഡ് ജേതാവും ജനകീയ മാധ്യമ പ്രവർത്തകനുമായ എൻ.ഡി.ടി.വി സീനിയർ എക്സിക്യൂട്ടിവ് എഡിറ്റർ രവിഷ് കുമാർ നടത്തുന്ന അഭ്യർഥന ഏറ്റവും അറിഞ്ഞിരിക്കേണ്ടതാണ്.

			ഒരു സ്കൂൾ വിദ്യാർഥിനി അയച്ച സന്ദേശം കണ്ട് ഞാൻ നാണംകെട്ടുപോയി. ക്ലാസ് ഗ്രൂപ്പിൽ ഒരു ടീച്ചർ പങ്കുവെച്ച വർഗീയസന്ദേശത്തെക്കുറിച്ചാണ് ആ കുട്ടി എനിക്കെഴുതിയത്. മറ്റുള്ളവരുടെ ചെയ്തികളുടെ പേരിൽ ഇത്രയേറെ നാണക്കേട് തോന്നിയ മറ്റൊരു സന്ദർഭം എന്റെ ഓർമയിലില്ല. നമുക്കിടയിലെ വെറുപ്പിന്റെ വ്യാപാരികളെ തിരിച്ചറിയാനും അവർ പടർത്തുന്ന വിദ്വേഷത്തെ തടയാനും പ്രാപ്തിയില്ലെങ്കിൽ നമുക്ക് നമ്മുടെ കുഞ്ഞുങ്ങളുടെ കൺകളിലേക്ക് നോക്കാൻപോലുമാവില്ല. ചെറിയ ക്ലാസിലെ ഹിന്ദുക്കളും മുസ്‌ലിംകളും ഉൾപ്പെടെയുള്ള കുട്ടികൾക്കാണ് അസ്വസ്ഥപ്പെടുത്തുന്ന ഒരു വിഡിയോ വർഗീയത പരത്തുന്ന അടിക്കുറിപ്പ് സഹിതം അധ്യാപിക അയച്ചു കൊടുത്തിരിക്കുന്നത്.

			ഒരു പയ്യൻ ഒരു പെൺകുട്ടിയുടെ കഴുത്തിനുനേരെ കത്തിയോങ്ങി നിൽക്കുന്നതാണ് വിഡിയോ. മതംമാറ്റത്തിന് വിസമ്മതിച്ചതിന് ആ പെൺകുട്ടിയെ അവൻ കൊല്ലാൻ ശ്രമിക്കുകയാണെന്നും ഹിന്ദു ഉണർന്നെണീറ്റ് ഒരുമിച്ച് നിൽക്കേണ്ട സമയമാണെന്നും അധ്യാപിക അയച്ച സന്ദേശത്തിന്റെ സ്ക്രീൻഷോട്ടുമുണ്ട്. ''ഞാനത് പരിശോധിച്ചു, അത് മുസ്‌ലിം പയ്യനുമേൽ വ്യാജമായി ആരോപണം ചുമത്തുകയാണ് എന്ന് വ്യക്തമാണ്. എന്നിട്ടും ആ വ്യാജവാർത്ത പ്രചരിപ്പിച്ച് വിദ്യാർഥികൾക്കിടയിൽ വർഗീയ വേർതിരിവ് സൃഷ്ടിക്കുകയാണ് ടീച്ചർ, ഈ വിഷയത്തിൽ താങ്കളുടെ ഇടപെടൽ പ്രതീക്ഷിക്കുന്നു'' - ഇതായിരുന്നു പെൺകുട്ടി എനിക്കയച്ചത്.

			അധ്യാപകരെ ബഹുമാനപുരസ്സരം ആദരിക്കുകയും എല്ലാ വർഷവും അധ്യാപകദിനം ആചരിക്കുകയും ചെയ്യുന്ന ഒരു രാജ്യത്ത് ഒരു ടീച്ചർ വിദ്യാർഥികൾക്കിടയിൽ മതത്തിന്റെ പേരിൽ വേർതിരിവ് പടർത്തുന്നു.

			ഡൽഹിയിലെ സ്കൂളിൽ പ്രചരിപ്പിക്കപ്പെട്ട ഗുജറാത്തിൽ നിന്നുള്ള വിഡിയോയുടെ സത്യാവസ്ഥ ആ ചെറിയ പെൺകുട്ടി പരിശോധിച്ചുനോക്കിയെന്ന് പറയുമ്പോൾ അത് അവളുടെ മനസ്സിലുണ്ടാക്കിയ ആഘാതം ഒന്നാലോചിച്ചുനോക്കൂ. കുട്ടികളിലേക്ക് കൈമാറുംമുമ്പ് വിഡിയോയുടെ സത്യാവസ്ഥ പരിശോധിച്ചുനോക്കാൻ ആ ടീച്ചർക്ക് തോന്നിയില്ലല്ലോ. ഏതു ഭയാനകപ്രവൃത്തിയിലും രണ്ടു സമുദായങ്ങളിൽനിന്നുള്ള ആളുകൾ ഉൾപ്പെട്ടേക്കാം. അതിനർഥം കുട്ടികളെ സ്വാധീനിക്കാൻ അത് ഇവ്വിധത്തിൽ ഉപയോഗിക്കാമെന്നാണോ?

			പിന്നീട് സ്കൂളിന്റെ പ്രിൻസിപ്പൽ തെറ്റ് സംഭവിച്ചു, അത് ആവർത്തിക്കില്ലെന്ന് അധ്യാപിക വരുത്തിയ അപരാധത്തിന് ക്ഷമചോദിച്ചു; ടീച്ചറും ക്ഷമാപണം നടത്തിയിട്ടുണ്ട്. അവർക്ക് ഒരു അവസരം നൽകാമെന്ന് ഞാൻ കരുതുന്നു.

			ടീച്ചർ കുട്ടികളോട് ക്ഷമാപണം നടത്തിയ സ്ഥിതിക്ക് അവരെ വിശ്വസിക്കാൻ ഞാൻ ആഗ്രഹിക്കുന്നു. നമ്മളെല്ലാവരും ഗ്രൂപ്പുകളിലേക്ക് സന്ദേശങ്ങൾ തെറ്റി അയക്കാറുണ്ട്. എന്നാൽ, അവ പരിശോധിക്കപ്പെടണം. ആ ടീച്ചറോ മറ്റ് അധ്യാപകരോ കുട്ടികളോട് വർഗീയ കമന്റുകളോ നിർദേശങ്ങളോ മുമ്പ് നടത്തിയിട്ടുണ്ടോ എന്ന്, സ്കൂൾ ഗ്രൂപ്പിൽ ഇത്തരം സന്ദേശങ്ങൾ അയക്കുന്നുണ്ടോ എന്ന് പ്രിൻസിപ്പൽ അന്വേഷിക്കണം. ഇത്തരം കാര്യങ്ങളിൽ അധ്യാപകരുടെ മനോഗതിയെക്കുറിച്ച് ഒരു റിപ്പോർട്ട് കാർഡ് തന്നെ തയാറാക്കണം.

			കുട്ടികൾക്ക് സന്ദേശമയച്ച അധ്യാപികയുടെയോ കുട്ടിയുടെയോ അവളുടെ സ്കൂളിന്റെയോ പേര് ഞാൻ വെളിപ്പെടുത്തുന്നില്ല. എന്നാൽ, ആ മകൾ അയച്ച സന്ദേശത്തിലെ 'ഞാൻ താങ്കളുടെ ഇടപെടൽ പ്രതീക്ഷിക്കുന്നു' എന്ന അവസാന വരി മറച്ചുപിടിക്കാൻ സാധിക്കില്ല.

			പ്രിയപ്പെട്ട മാഡം, നിങ്ങൾക്ക് അത്തരം വിദ്വേഷ സന്ദേശങ്ങൾ അയച്ചുതരുന്ന ആളുകളിൽ നിന്ന് അകലം പാലിക്കുക, അത് സ്വന്തം ഭർത്താവാണെങ്കിൽ പോലും. മറ്റുള്ള ആളുകളെ ഇത്രമാത്രം വെറുക്കുന്ന ഒരാൾക്ക് നിങ്ങളെയും സ്നേഹിക്കാനാവില്ല. ഈ വിദ്യാർഥികൾ അവർ ഹിന്ദുക്കളോ മുസ്‌ലിംകളോ ആരുമായിക്കോട്ടെ, നിങ്ങളുടെ മക്കളാണ്. അവരെ ഹൃദയത്തോട് ചേർത്തുപിടിക്കുക. ഒരു വിദ്യാർഥിക്ക് അധ്യാപകരോടുള്ള സ്നേഹം ജീവിതകാലം മുഴുവൻ നിലനിൽക്കും.

			പട്നയിൽ ഞങ്ങളുടെ സ്കൂളിൽ പഠിപ്പിച്ചിരുന്ന ഉദയ്പുരിൽ നിന്നുള്ള ഒരു ടീച്ചർ പഴയ അധ്യാപകരുടെ ഒരു ചിത്രം എനിക്കയച്ചുതന്നു. എന്നെ അഞ്ചാം ക്ലാസിൽ പഠിപ്പിച്ച ഗ്രേസി മൈക്കൾ ടീച്ചറുമുണ്ടായിരുന്നു അതിൽ. ടീച്ചറുടെ മുഖം കണ്ട മാത്രയിൽതന്നെ എന്റെ പുഞ്ചിരി തിരികെയെത്തി. അതാണ് അധ്യാപകരും വിദ്യാർഥികളും തമ്മിലെ ബന്ധത്തിന്റെ ആഴം. എന്നോട് പരുക്കരായി പെരുമാറിയിരുന്നവരെ കാണുമ്പോൾ പോലും ഞാൻ വികാരാധീതനാവുന്നു. അതുകൊണ്ടുകൂടിയാണ് ഞാൻ താങ്കളോട് അപേക്ഷിക്കുന്നത്, ഇത്തരം ചെയ്തികളിൽനിന്ന് വിട്ടുനിൽക്കണമെന്ന്.

			കടപ്പാട്: എന്‍.ഡി.ടി.വി. ബ്ലോഗ്

		

		
		
			ഇന്ത്യയുടെ ദേശീയ വികാരമായി 

			വെറുപ്പ് മാറിയോ?

			വെറുപ്പിന്റെ രാഷ്ട്രീയ സംഘാടനത്തെകുറിച്ചുള്ള വിശദമായ ഒരു പഠനം അല്ല ഇത്. അത്തരം ഒരു പഠനത്തിന് സഹായകമായേക്കാവുന്ന ചില സൂചകങ്ങൾ ഉള്ള ഒരു ചെറു കുറിപ്പാണിത്. വെറുപ്പിന്റെ സാമൂഹിക പ്രയോഗങ്ങളെ കുറിച്ചുള്ള വിചാരങ്ങളിൽ പ്രധാനമായും രണ്ടു കാര്യങ്ങൾ ആണ് ഊന്നൽ നൽകിക്കാണുന്നത്.

			ഒന്നാമതായി, വാർപ്പുമാതൃകകളിലൂടെ അപരത്വം എങ്ങനെയാണ് സൃഷ്ടിക്കപ്പെടുന്നത് എന്നതാണ്. ഇതിൽ മാധ്യമങ്ങൾ, കല- സാഹിത്യരൂപങ്ങൾ, കുടുംബത്തിലും ചുറ്റുവട്ടത്തിലും നടക്കുന്ന സാമൂഹീകരണ പ്രക്രിയകൾ എന്നിവയുടെ പങ്ക് വിശദമായി പഠിക്കപ്പെട്ടിട്ടുണ്ട്. അങ്ങനെ അപരനോട് തോന്നുന്ന വെറുപ്പ് വംശഹത്യയിലേക്ക് നയിക്കുന്നത് എങ്ങനെ എന്നതാണ് രണ്ടാമതായി ശ്രദ്ധിക്കപ്പെട്ട വിഷയം. 

			ഭരണകൂടത്തിന്റെയും രാഷ്ട്രീയ പാർട്ടികളുടെയും സൈനികവത്കരിക്കപ്പെട്ട കൂട്ടങ്ങളോടൊപ്പം അക്രമത്തിൽ പങ്കുചേരാൻ 'സാധാരണക്കാരെ' പ്രേരിപ്പിക്കുന്ന ഘടകം എന്താണ് എന്നാണ് ഈ പഠനങ്ങളിൽ പരിശോധിക്കുന്നത്. വെറുപ്പിൽനിന്ന് ക്രൂരതയിലേക്കുള്ള ഈ ചുവടുവെപ്പ് ആണ് കൂടുതൽ ഉത്കണ്ഠ ഉളവാക്കുന്നത്. ഈ പ്രക്രിയകളെ കുറിച്ച് നാസി ജർമനി, റുവാണ്ട, ഫലസ്തീൻ, ശ്രീലങ്ക, ഇന്ത്യ എന്നിവിടങ്ങളിൽ നടന്ന വംശഹത്യകളുടെ സാഹചര്യത്തിൽ നിരവധി ആലോചനകൾ ഉണ്ടായിട്ടുണ്ട്. 

			എന്നാൽ വംശഹത്യയിലേക്ക് ചുവടുവെക്കാത്ത വെറുപ്പ് വെറുക്കുന്നവരുടെയും വെറുക്കപ്പെടുന്നവരുടെയും സാധാരണ ജീവിതത്തെ എങ്ങനെയാണ് സ്വാധീനിക്കുന്നതും മാറ്റുന്നതും? വ്യക്തിഗതവും പ്രാദേശികവുമായ തലങ്ങളിൽ നടക്കുന്ന വെറുപ്പിന്റെ സംഘാടനത്തിൽ ദേശീയവും സാർവദേശീയവുമായ സാഹചര്യങ്ങളുടെ സ്വാധീനം എന്താണ്?

			ഇന്ത്യയിൽ ജാതിയിൽനിന്ന് സമുദായങ്ങൾ രൂപപ്പെടുന്ന ഘട്ടവും ദേശീയത രൂപപ്പെടുന്ന ഘട്ടവും പരസ്പരപൂരിതമായിരുന്നിരിക്കെ അപരത്വം എന്നത് ഈ രൂപവത്കരണങ്ങളുടെ വളരെ പ്രധാനപ്പെട്ട ഘടകം ആയിരുന്നു. പത്തൊമ്പത്- ഇരുപത് നൂറ്റാണ്ടുകളിൽ നടക്കുന്ന ഹിന്ദുമത രൂപവത്കരണത്തിൽ മുസ്‌ലിം അപരത്വം എന്നത് നിർണായക ഘടകം ആയിരുന്നു എന്നും ജാതി ഭിന്നതയുടെ ചോദ്യത്തെ മറികടക്കുന്നത് അപര ഭീതി സൃഷ്ടിച്ചുകൊണ്ട് ആണെന്നും നമുക്കറിയാം. എന്നാൽ, സ്വാതന്ത്ര്യത്തിന് ശേഷം ഗുജറാത്ത് വംശഹത്യപോലുള്ള സവിശേഷ സന്ദർഭങ്ങളിൽ അല്ലാതെ സമുദായ മതബന്ധങ്ങളിൽവന്ന മാറ്റങ്ങളെക്കുറിച്ച് വിശദമായ പഠനങ്ങൾ ധാരാളമായി നടന്നിട്ടില്ല. 

			രണ്ടു തലത്തിലും തരത്തിലും നടക്കുന്ന സംഘാടനങ്ങൾ ആണ് വെറുപ്പിനെ ഒരു വ്യക്തിഗത വികാരം എന്നതിൽനിന്ന് ഒരു സാമൂഹിക മാനസികാവസ്ഥ ആയി മാറ്റുന്നത്. അമൂർത്തമായ തലത്തിൽ ഉള്ള ദേശസ്നേഹി / ദേശത്തിന്റെ ശത്രു, സ്വദേശി / വിദേശി തുടങ്ങിയ വിപരീത ഇരട്ടകളുടെ വിന്യാസം ആണ് ഒരു തലം. ഭൗതിക ആവശ്യങ്ങളുടെ അസമമായ വിതരണത്തിന്റെയും പ്രാദേശിക സംസ്കാര വൈവിധ്യങ്ങളുടെയും സാമൂഹിക അനീതിയുടെയും മൂർത്തമായ തലം ആണ് മറ്റൊന്ന്.

			ദേശരാഷ്ട്രം എന്ന സങ്കൽപം അമൂർത്തമായതുകൊണ്ടുതന്നെ, അത് പലതരം ഭാവനകൾക്ക് സാധ്യത തുറക്കുന്നു. എന്നാൽ വികാരപ്പെടുക എന്നത് ഒരു സ്വാഭാവിക പ്രക്രിയ അല്ല എന്നിരിക്കേ പരിശീലനത്തിലൂടെ മാത്രം സാധ്യമാകുന്ന ഒന്നാണ് എന്നിരിക്കേ ദേശത്തെ സ്നേഹിക്കാനും നിരന്തരമായ പരിശീലനം ആവശ്യമാണ്; അതുപോലെ തന്നെ ദേശത്തിന്റെ ശത്രുക്കളെ വെറുക്കുന്നതിനും. 

			അമൂർത്തമായ ഈ ശത്രുവിനെ ഒരിക്കലും സ്വന്തം ജീവിതത്തിൽ കണ്ടിട്ടില്ല എങ്കിലും, ആ ശത്രു എന്താണ് നിരന്തരം ചെയ്യുന്നത് എന്ന് ഈ പരിശീലനത്തിലൂടെ നാം ഉറപ്പാക്കുന്നു. പലപ്പോഴും സൂചിപ്പിക്കാറുള്ള ഉദാഹരണംതന്നെ പരിശോധിക്കാം. നിങ്ങൾക്ക് നേരിട്ട് പരിചയമുള്ള എല്ലാ മുസ്‌ലിം വ്യക്തികളോടും നിങ്ങൾക്ക് ഒരു വിരോധവും ഇല്ല എങ്കിലും, നിങ്ങൾ ശത്രു എന്നു കരുതി മുസ്‌ലിം സമുദായത്തിന് ചാർത്തിക്കൊടുക്കുന്ന വിശേഷണങ്ങൾ ചേരുന്ന ഒരു മുസ്ലിമിനെയും നിങ്ങൾക്ക് പരിചയം ഇല്ല എങ്കിലും, അങ്ങനെ ഒരു ശത്രു എവിടെയോ ഉണ്ട് എന്നു വിശ്വസിക്കാൻ നിങ്ങൾക്കാവുന്നു. ഇതിന് ഒരു കാരണം ദേശത്തിനോടുള്ള സ്നേഹം എന്നതും അതുകൊണ്ടുതന്നെ അതിന് എതിർവികാരമായ ശത്രുത/വെറുപ്പ് എന്നതും അമൂർത്ത തലത്തിൽ ആണ് നിലനിൽക്കുന്നത് എന്നതാണ്. ദൈനംദിന ജീവിതത്തിൽനിന്ന് അതിന് എതിരായ എത്ര തന്നെ തെളിവുകൾ ലഭിച്ചാലും അത് നിങ്ങളുടെ വികാരത്തെ ബാധിക്കുന്നില്ല. മറിച്ച് അമൂർത്ത ശത്രുവിനോട് എത്രതന്നെ വെറുപ്പുണ്ടെങ്കിലും അത് അയൽക്കാരനായ മുസ്‌ലിം വ്യക്തിയെ സ്നേഹിക്കുന്നതിന് തടസ്സം ആകുന്നില്ല.

			ഇന്ത്യയിൽ ദേശീയത, പ്രത്യേകിച്ചും വെള്ളക്കാരായ ശത്രുക്കൾ ഇല്ലാതായ ശേഷം, ഹിന്ദു മുസ്‌ലിം അപരത്വത്തിലൂടെ ആണ് ദൈനംദിനം നിർമിച്ചുകൊണ്ടിരിക്കുന്നത് എന്ന് നമുക്കറിയാം. കഴിഞ്ഞ ഒരു ദശകത്തിൽ ദേശദ്രോഹ പദവി മുസ്‌ലിം സമുദായത്തിന് പുറത്തേക്കും വ്യാപിക്കുന്നുണ്ടെങ്കിലും അത് മൂർത്തമായ തലത്തിൽ, അതായത് പ്രത്യേക സമരങ്ങളുടെയോ നിയമനിർമാണങ്ങളുടെയോ സന്ദർഭത്തിൽ ആണ് സംഭവിക്കുന്നത്. അമൂർത്തമായ തലത്തിൽ ഇപ്പോഴും അത് മുസ്‌ലിം സമുദായത്തിനെ എതിർ നിർത്തികൊണ്ടുതന്നെ ആണ് സ്വയം നിർവചിച്ചുകൊണ്ടിരിക്കുന്നത്. 

			പൗരത്വനിയമ വിരുദ്ധ സമരത്തിലും കർഷകസമരത്തിലും ഉണ്ടായ പ്രതികരണങ്ങളുടെ വ്യത്യാസം സൂക്ഷ്മമായി പരിശോധിച്ചാൽ ഇത് വ്യക്തമാകും. ആദ്യത്തേത് ദേശദ്രോഹികളുടെ സമരമായി വ്യാഖ്യാനിക്കപ്പെട്ടു എങ്കിൽ, രണ്ടാമത്തേത് ദേശദ്രോഹികൾ സമരത്തിൽ ഇടപെടാൻ ശ്രമിക്കുന്നു എന്ന തരത്തിലാണ് വിവരിക്കപ്പെട്ടത്. ''പാകിസ്താനിലേക്ക് പോ'' എന്ന ആക്രോശമാണ് ദേശീയതയുടെയും ദേശീയമായ വെറുപ്പിന്റെയും മുഖമുദ്ര. പാകിസ്താനോടുള്ള വെറുപ്പ് ചൈനയോട് ഉള്ളതുപോലെ അല്ല. ആ വെറുപ്പാണ് ഇന്ത്യയെ നിർവചിക്കുന്നതിന് അടിസ്ഥാന ഘടകം. 

			നിങ്ങൾ കമ്യൂണിസ്റ്റുകാരനോ അംബേദ്കറൈറ്റോ സ്ത്രീ വിമോചനവാദിയോ എന്തുമായിക്കൊള്ളട്ടെ, നിങ്ങൾ ദേശദ്രോഹി ആവുന്ന നിമിഷം നിങ്ങൾ മുസ്ലിമായി മാറുന്നു. നിങ്ങൾ പാകിസ്താനിലേക്ക് പോകാൻ അർഹനാകുന്നു. സമരങ്ങളെ ദേശദ്രോഹപരം എന്നു വിളിക്കുന്നതിന് പകരം ജിഹാദ് ചേർത്ത് ആ സമരങ്ങളെ വ്യാഖ്യാനിക്കുന്നതും ഇതേ യുക്തിയിൽതന്നെ ആണ്.

			അമൂർത്തമായ ഒന്നിനോടുള്ള വെറുപ്പിനെ നേരിടാൻ, ആ വെറുപ്പ് ഉൽപാദിപ്പിക്കുന്ന പരിശീലനത്തെ ചോദ്യംചെയ്യണം. ഇന്ത്യയിലുള്ള മുസ്‌ലിംകൾ ശത്രുക്കളല്ല എന്നും അവർക്കും ഇവിടെ ആത്മാഭിമാനത്തോടെ ജീവിക്കാൻ തുല്യ അവകാശം ഭരണഘടന നൽകുന്നുണ്ട് എന്നുമുള്ള വസ്തുതകൾ ഉയർത്തിപ്പിടിക്കുക എന്നത് ഇതിന്റെ ഒരു ഭാഗം ആണ്. എന്നാൽ അത് പലപ്പോഴും വിജയിക്കാതെപോകുന്നത് അത് ഒരു പ്രത്യേക ശത്രുവിനെ ഉണ്ടാക്കുന്ന പ്രക്രിയയെ മാത്രമേ ചോദ്യംചെയ്യുന്നുള്ളൂ എന്നതുകൊണ്ടും അപരത്വം അടിസ്ഥാനമാക്കി നിർമിക്കുന്ന ദേശീയതയെ അത് ചോദ്യംചെയ്യുന്നില്ല എന്നതുകൊണ്ടുമാണ്. 

			എല്ലാ ഇന്ത്യക്കാരനെയും നിങ്ങൾ സ്നേഹിച്ചാലും പാകിസ്താൻകാരനെ വെറുക്കാൻ നിങ്ങൾ പരിശീലിക്കുന്നു എങ്കിൽ അത് ഇന്ത്യൻ മുസ്ലിമിലേക്ക് തിരിയാൻ പാകിസ്താൻ ഇസ്‍ലാമിക രാജ്യമാണെന്ന സങ്കൽപമോ, ഇസ്‍ലാം ഉദ്ഭവിച്ചത് വിദേശത്ത് ആണ് എന്ന യുക്തിയോ മാത്രം മതി.

			വ്യത്യസ്തതയെ കുറിച്ചുള്ള കാഴ്ചപ്പാടാണ് ദേശീയത ഉൽപാദിപ്പിക്കുന്ന വെറുപ്പിന്റെ മറ്റൊരു കാരണം. ഒരു രാഷ്ട്രീയ സമൂഹം എന്ന നിലക്കല്ലാതെ ഒരേ ചരിത്രം പങ്കിടുന്ന അല്ലെങ്കിൽ പൊതു സംസ്കാരം പങ്കു വെക്കുന്ന ഒരു സമൂഹം എന്ന നിലക്ക് ദേശീയ സമൂഹത്തെ നിർവചിക്കുമ്പോൾ എത്രതന്നെ മൂർത്തമായ നാനാത്വങ്ങളുടെ അനുഭവത്തിനിടയിലും ഏകത്വത്തിന് വേണ്ടിയുള്ള അന്വേഷണം നിർബന്ധമാകുന്നു. ഏകത്വം അമൂർത്തമായിരിക്കെ അതിനെ ദേശഭക്തി, ദേശത്തെ കുറിച്ചുള്ള അഭിമാനം തുടങ്ങിയ മറ്റ് അമൂർത്ത വികാരങ്ങളിലൂടെ മാത്രമേ അനുഭവിക്കാൻ ആകൂ. 

			അമൂർത്തമായ ഈ ഏകത്വത്തിന് വേണ്ടിയുള്ള ത്വര, വ്യത്യസ്തതകളെ ഭയക്കുന്നതിലേക്കും പിന്നെ വെറുക്കുന്നതിലേക്കും നയിക്കുന്നു. ഒരു ജനാധിപത്യ സമൂഹം ഉണ്ടാക്കുന്നതിന് ഒന്നിക്കുന്ന വ്യത്യസ്ത വിഭാഗങ്ങൾ എന്നതിന് പകരം, ഏകമാന സംസ്കാരം ഉള്ള ഒരു സമൂഹം എന്ന നിലക്ക് ദേശീയ സമൂഹത്തെ നിർവചിക്കുമ്പോൾ വ്യത്യസ്തതയെ അംഗീകരിക്കാൻ പ്രയാസമാണ്. വ്യത്യസ്തതയെ ഒരു ബന്ധമായി കാണുന്നതിന് പകരം വേർപെടൽ ആയി മനസ്സിലാക്കുമ്പോൾ അത് ഏകത്വത്തിന് എതിരായി സ്ഥാപിക്കപ്പെടുന്നു.

			ഭയം എന്ന വികാരത്തിന്റെ ഉൽപാദനം ആണ് ഏകത്വത്തിന്റെയും അതുവഴി നിർവചിക്കുന്ന ദേശീയതയുടെയും മറ്റൊരു പ്രത്യേകത. മേധാവിത്വം പുലർത്തുന്ന വിഭവങ്ങൾ നടത്തുന്ന തങ്ങൾ അരക്ഷിതർ ആണെന്ന് സ്ഥാപിക്കാൻ ഉള്ള ശ്രമങ്ങളും പലപ്പോഴും അതിലുള്ള വിശ്വാസവും ഈ ഭയനിർമിതിയുടെ അടിസ്ഥാനമാണ്. ഈ ഭയത്തിന്റെ പ്രകടിത രൂപമാണ് പട്ടാളക്കാർ ചോദ്യം ചെയ്യപ്പെടാൻ പാടില്ലാത്തവർ ആണെന്ന വിശ്വാസം ഉണ്ടാകുന്നത്. ശത്രുവിനെ നിരന്തരമായി ഭയന്ന് ജീവിക്കുമ്പോൾ, യുദ്ധമൊന്നുമില്ലെങ്കിലും പട്ടാളക്കാർ എപ്പോഴും ശത്രുവിനോട് യുദ്ധം ചെയ്തുകൊണ്ടിരിക്കുക ആണെന്ന് വിഭാവനം ചെയ്യാൻ നമുക്കാവുന്നു. ഈ ഭയം അഫ്സ്പ പോലുള്ള കരിനിയമങ്ങളെ നിർമിക്കുന്നതിലേക്കും അതിനെ പിന്തുണക്കുന്നതിലേക്കും നയിക്കുന്നു. ഭയവും വെറുപ്പും എപ്പോഴും അടുത്തടുത്ത വികാരം ആവണം എന്നില്ല. എന്നാൽ ദേശീയതയുടെ അടിസ്ഥാനമായി ഭയവും വെറുപ്പും പ്രവർത്തിക്കുന്നു എന്നതാണ് ഇന്ത്യയിലെ അനുഭവങ്ങളിൽനിന്ന് നമുക്ക് മനസ്സിലാക്കാൻ സാധിക്കുക.

			ദേശീയതയിൽനിന്നും വ്യത്യസ്തമായി ജാതി മൂർത്തമായ തലത്തിൽ വെറുപ്പ് പരിശീലിക്കുന്ന ഒരു സംവിധാനം ആണ്. ഇവിടെ വെറുപ്പ് എന്നത് പലപ്പോഴും വംശഹത്യയിലേക്കോ കൊലപാതകങ്ങളിലേക്കോ അല്ല (അവയും സംഭവിക്കാറുണ്ടെങ്കിലും) മറിച്ച് നിരന്തരമായ ദൈനംദിന അതിക്രമങ്ങളിലേക്ക് ആണ് നയിക്കുന്നത്. 

			അയിത്തം മുതൽ പലതരത്തിലുള്ള വിവേചനങ്ങൾ ജീവിതചര്യയായി മാറ്റാൻ പരിശീലിപ്പിക്കുന്ന പദ്ധതി എന്ന നിലക്ക് ജാതിവെറുപ്പിന്, മുന്നിൽ കാണുന്ന ഒരാളെ നിർമാനവീകരിക്കാൻ പോന്ന ന്യായീകരണ പദ്ധതികൾ ആണുള്ളത്. 

			കൊളോണിയൽ മാതൃകകളുടെ സ്വീകരണത്തിലൂടെ മുമ്പുണ്ടായിരുന്ന തരത്തിൽ ജാതിവെറുപ്പിനെ ആചാരത്തിന്റെയും വിധിവാദത്തിന്റെയും അടിസ്ഥാനത്തിൽ അല്ലാതെ തന്നെ സെക്കുലർ എന്നു പറയാവുന്ന രീതികളിൽ തർജമ ചെയ്യുന്നതിന് സവർണസമൂഹം സ്വയം പരിഷ്കരണത്തിലൂടെ പരിശീലിച്ചെടുത്തു. 

			അറിവില്ലാത്തവർ, വൃത്തിയില്ലാത്തവർ, ബുദ്ധിയെ അടിസ്ഥാനപ്പെടുത്തി ഉള്ള തൊഴിലുകൾ ചെയ്യാൻ കഴിയാത്തവർ, ഭംഗി ഇല്ലാത്തവർ എന്നിങ്ങനെ പലതരത്തിലുള്ള വാർപ്പുമാതൃകകളിലൂടെ 'താഴ്ന്ന' ജാതിയിൽ പെട്ടവരെ കുറഞ്ഞ മനുഷ്യരായി കണക്കാക്കുന്നതിനുള്ള പരിശീലനം ആണ് അത്. ഇവിടെ വെറുപ്പ് എന്നത് സഹതാപം, പുച്ഛം, അറപ്പ് എന്നിങ്ങനെ (ചിലപ്പോൾ അനുകമ്പപോലും ഉൾപ്പെടുത്താവുന്ന) മറ്റു വികാരങ്ങളിലൂടെ ആണ് നിർമിക്കപ്പെടുന്നത്.

			ദേശീയതയിൽനിന്ന് വിഭിന്നമായി ജാതി വ്യത്യസ്തതകളെ അംഗീകരിക്കുന്നതായി തോന്നാം. എന്നാൽ ഇവിടെയും വ്യത്യസ്തമായ പല വിഭാഗങ്ങൾ ഉണ്ടായിരിക്കും എന്ന് അംഗീകരിക്കുമ്പോഴും, ആ വ്യത്യസ്തതയെ സ്വന്തം സ്ഥലങ്ങളിൽനിന്ന് പുറന്തള്ളിയും സ്വന്തം സ്ഥലത്തെ പരിശുദ്ധമാക്കി നിലനിർത്തിയും ആണ് ജാതി ഇന്ന് നിലനിൽക്കുന്നത്. 

			ഇവിടെ വെറുപ്പ് പ്രകടമാവുന്നത് പലപ്പോഴും സ്വയം വിട്ടുനിൽക്കാൻ ഉള്ള പ്രയത്നങ്ങളിലൂടെ ആണ്. കീഴ്ജാതിക്കാർ പഠിക്കുന്ന പൊതുവിദ്യാലയങ്ങളിൽനിന്ന്, അവർ ഉണ്ടാകാൻ സാധ്യത ഉള്ള പൊതു ഇടങ്ങളിൽനിന്ന്, അവർ താമസിക്കുന്ന പ്രദേശങ്ങളിൽനിന്ന് ഒഴിഞ്ഞുമാറൽ ഇതിന്റെ ഭാഗമാണ്. തങ്ങൾ ഉള്ള ഇടങ്ങളിൽ ഈ വിഭാഗങ്ങളിൽനിന്നുള്ളവർ വരാതിരിക്കാൻ ഉള്ള ശ്രമങ്ങളും ഇതിന്റെ ഭാഗംതന്നെ. 

			സംവരണത്തെ എതിർക്കുന്നതുപോലുള്ള അഭിപ്രായങ്ങൾ മാത്രമല്ല തങ്ങളുടെ സ്ഥലങ്ങളിൽ പ്രവേശിക്കുന്നവരെ ആക്രമിക്കുന്നതും ഇതിന്റെ ഭാഗമാണ്. അതുകൊണ്ട് തന്നെ ഈ വെറുപ്പ് സവർണ അഗ്രഹാരങ്ങളുടെ പുതിയ പതിപ്പുകൾ സൃഷ്ടിക്കുന്നു. സവർണർ തങ്ങളുടേതെന്ന് കരുതുന്ന സാംസ്കാരിക ചിഹ്നങ്ങൾ മറ്റു ജാതിയിൽ ഉള്ളവർ ഉപയോഗിക്കുമ്പോൾ നേരിട്ടുള്ള ശാരീരിക ആക്രമണത്തിലൂടെ ഇതിനെ നേരിടുന്നതിന്റെ നിരവധി ഉദാഹരണങ്ങൾ നമുക്കറിയാം.

			വെറുപ്പ് ആഹ്ലാദമായി മാറുന്ന അവസ്ഥകൾ ആണ് പരിശോധിക്കേണ്ട മറ്റൊരു ഘടകം. ഉദാഹരണത്തിന് നമ്മുടെ സമൂഹത്തിലെ ആണത്തത്തിന്റെ നിർമിതിയെ പരിശോധിക്കുമ്പോൾ അത് പ്രധാനമായും ആക്രമണത്തിലൂടെ ഉള്ള അധികാരം സ്ഥാപിക്കലിൽ കൂടിയും അതിൽ ആഹ്ലാദം കണ്ടെത്തുന്നതിൽ കൂടിയും ആണ് രൂപപ്പെടുന്നത് എന്നു കാണാം. ഈ ആണത്താധികാര പ്രയോഗത്തിൽ സ്നേഹവും രക്ഷകമനോഭാവവും ഒക്കെ തന്നെ ആക്രമണോത്സുകമായി ആണ് പ്രയോഗിക്കുന്നത്. 

			പ്രത്യക്ഷത്തിൽ വെറുപ്പിന്റെ അടിസ്ഥാനത്തിൽ അല്ലാത്ത ഇത്തരം ഹിംസാത്മക മനോഭാവം അപരത്വ വെറുപ്പിനോട് കൂടിച്ചേരുമ്പോൾ അതിഭയാനകമായ ഹിംസയിലേക്ക് നയിക്കുന്നത് രാജ്യത്തിന്റെ പല ഭാഗത്ത് കീഴ്ജാതിയിലോ ന്യൂനപക്ഷവിഭാഗങ്ങളിലോ ഉള്ള പെൺകുഞ്ഞുങ്ങൾക്ക് നേരെ നടന്ന ലൈംഗികാക്രമണങ്ങളിൽ നമ്മൾ കണ്ടു. ഗുജറാത്ത് വംശഹത്യപോലുള്ള സന്ദർഭങ്ങളിലും മണിപ്പൂരിലും കശ്മീരിലും പട്ടാളം നടത്തിയ കൂട്ട ബലാത്സംഗങ്ങളിലും വെറുപ്പും ആണത്താധികാര പ്രകടനവും ഒന്നിക്കുന്നതിന്റെ ഭീകരതക്ക് നാം സാക്ഷ്യംവഹിച്ചു.

			അധികാരവും വെറുപ്പും ഒന്നിക്കുന്നതിന്റെ ഏറ്റവും ഹിംസാത്മകമായ രാഷ്ട്രീയ രൂപമാണ് ഫാഷിസം. മേൽപ്പറഞ്ഞ അമൂർത്തവും മൂർത്തവുമായ വെറുപ്പുൽപാദന പ്രക്രിയകളും ആണത്ത അധികാര പ്രയോഗങ്ങളും ഇവിടെ ഒന്നിക്കുന്നു. വെറുപ്പ് ഒരു മാന്യമായ വികാരമല്ല എന്ന ധാരണയിൽ ഉള്ളിൽ ഒതുക്കിയിരുന്നവർ പോലും അതിന് ദേശീയ വികാരത്തിന്റെ പദവി ലഭിക്കുന്നതോെട മടികൂടാതെ അതെടുത്തു പ്രയോഗിക്കുന്നു. 

			ദേശീയഭാഷയുടെ അടിച്ചേൽപ്പിക്കൽപോലെ ദേശീയവികാരവും നിർബന്ധപൂർവം പരിശീലിപ്പിക്കപ്പെടുന്നു. രാഷ്ട്രീയ പ്രസംഗങ്ങളിൽ, സാമൂഹിക മാധ്യമങ്ങളിൽ, വാർത്താറൂമുകളിലെ അന്തിചർച്ചകളിൽ, ആക്രമണോത്സുക മായ വെറുപ്പ് വളരെ ന്യായമായ വികാരമായി പ്രത്യക്ഷപ്പെടുന്നു. 'ചുവരിൽ തേച്ച് ഒട്ടിക്കലുകൾ' ഫലവത്തായ ചർച്ചയുടെ രൂപകങ്ങൾ ആകുന്നു. മുസ്‌ലിംകൾക്ക് ദേശത്തോട് കൂറു തെളിയിക്കാൻ നിരന്തരമായി യഥാർഥത്തിലോ ഭാവനയിലോ ലോകത്തെവിടെയെങ്കിലും ഉള്ള ഏതെങ്കിലും മുസ്‌ലിം ആക്രമണകാരിക്ക് എതിരായ വെറുപ്പ് പ്രകടിപ്പിച്ചു കാണിക്കേണ്ടിവരുകയും ചെയ്യുന്നു.

			വെറുപ്പിന്റെ സാമൂഹികനിർമിതിയുടെ ഭയാനകമായ മറ്റൊരു വശം എന്നത്, വെറുപ്പ് തുടർച്ചയായി നിലനിർത്തുന്നതിന്, തൊട്ട് മുന്നത്തേതിനെക്കാൾ ശക്തിയുള്ള ആക്രമണങ്ങൾ ആവശ്യം ആണെന്നുള്ളതാണ്. 

			വിദ്വേഷ പ്രസംഗങ്ങൾ ഫലവത്താകണമെങ്കിൽ മുൻപ് പറഞ്ഞതിനെക്കാൾ കൂടുതൽ ആക്രമണോത്സുകമായി അടുത്തവട്ടം സംസാരിക്കണം. കേൾവിക്കാരന്റെ മനസ്സിലെ വെറുപ്പുമായി നേരിട്ട് സംവദിക്കുന്ന ഇത്തരം ആക്രോശങ്ങളെ അവയിലെ വസ്തുതാവിരുദ്ധതയോ യുക്തി ഇല്ലായ്മയോ ചൂണ്ടിക്കാട്ടി അസാധുവാക്കാൻ ആകില്ല. 

			നേരത്തേ സൂചിപ്പിച്ചതുപോലെ ഇത്തരം പ്രസംഗങ്ങൾ വെറുപ്പിനെ ആഹ്ലാദമാക്കി മാറ്റുന്നതുകൊണ്ടുകൂടിയാണ് അവ ഫലവത്താകുന്നത്. അതുപോലെ തന്നെ വെറുപ്പിനെതിരായി മൂർത്തമോ അമൂർത്തമോ ആയ സ്നേഹത്തെ പ്രതിഷ്ഠിക്കുന്നതും പ്രശ്നകരം ആണ്. സ്നേഹമെന്നതും ഹിംസാത്മകമായി അധികാരരൂപമായി പ്രയോഗിക്കപ്പെടുമ്പോൾ വെറുപ്പിന് ബദൽ ആകുന്നില്ല.

			വികാരപ്പെടലുകളുടെ പരിശീലനത്തിൽ ജനാധിപത്യത്തിനും സാമൂഹികനീതിക്കും വ്യത്യസ്തതക്കും പ്രഥമ പരിഗണന കൊടുക്കുന്നതിലൂടെ ആണ് വെറുപ്പിന്റെ സാമൂഹിക സംഘാടനത്തെ ഒരു പരിധിവരെ എങ്കിലും തടയാൻ ആവുക. വ്യത്യസ്തതയുടെ അനുഭവം ആഹ്ലാദമാക്കാൻ പരിശീലിക്കുക എന്നതും ഏകത്വം എന്നത് അഭികാമ്യമല്ലാത്ത ഒരു സാമൂഹികാവസ്ഥയെ വിഭാവനംചെയ്യുക എന്നതും ആണ് ഇതിനുള്ള മാർഗം. വെറുപ്പിനെ ഒറ്റ തിരിച്ച് കാണാതെ ദേശീയത, ആണത്തം, ഭയം തുടങ്ങി മറ്റു പല ആശയങ്ങളോടും വികാരങ്ങളോടും ഉള്ള അതിന്റെ കൂടിച്ചേരലുകളിൽ ആണ് നാം ശ്രദ്ധിക്കേണ്ടത്. 

			വ്യത്യസ്തരായിതന്നെ ഒന്നിച്ചിരിക്കുക എന്നത് അസാധ്യമാണ് എന്ന രീതിയിൽ ആണ് ഇന്ന് പലപ്പോഴും നാം ചിന്തിക്കുന്നത്. എന്നാൽ ഒരു പരിധിവരെ എങ്കിലും അങ്ങനെ ഒന്നിച്ചിരിക്കാൻ നാം നിർബന്ധിതരുമാകുന്നു. അതിനെ ഒരു നിർബന്ധമായി അനുഭവിക്കാതെ സാധ്യതയായി മനസ്സിലാക്കാൻ നാം പരിശീലിക്കേണ്ടിയിരിക്കുന്നു. 

			വെറുപ്പിനെ വെറുക്കാനോ മറിച്ച് ശത്രുവിനെ സ്നേഹിക്കാനോ പഠിക്കുന്നതിൽ അല്ല, വ്യത്യസ്തതകളെ ഉച്ചനീചത്വത്തിൽ തളച്ചിടാതെ, അംഗീകരിക്കാനും ബഹുമാനിക്കാനും അതിൽ ആഹ്ലാദം കണ്ടെത്താനും പഠിക്കുന്നിടത്ത് ആണ് സാമൂഹിക നീതി സാധ്യമാവുക.

			കടപ്പാട്: സുനന്ദൻ കെ. എൻ -മാധ്യമം ആഴ്ചപ്പതിപ്പ്

		

		

			’തൊട്ടുപോവരുത്’

			വർത്തമാനകാലത്ത് വെറുപ്പ് അതിവേഗം പടർത്തിക്കൊണ്ടിരിക്കുകയാണ് ഹിന്ദുത്വ ഫാഷിസ്റ്റുകൾ. രാമനവമി, ഹനുമാൻ ജയന്തി ആഘോഷങ്ങളുടെ മറവിൽ മുസ്‌ലിംകളുടെ ആരാധനാലയങ്ങൾ ആക്രമിക്കപ്പെടുന്നു. ഐക്യത്തിന്റെ ആഘോഷമായിരുന്ന ഉത്സവങ്ങൾ എങ്ങനെയാണ് നമുക്ക് അങ്ങനെ അല്ലാതായി തീർന്നത്? നമുക്ക് മുന്നിലെ മാതൃക ആരാണ്?

			ഒന്ന്

			''കഥകളെഴുതി, നാടകങ്ങളെഴുതി, പാട്ടുകളെഴുതി, തിരക്കഥകളെഴുതി... അങ്ങനെ പലതും. സ്വന്തം മാധ്യമമെന്താണെന്ന് തിരിച്ചറിയാനുള്ള ശ്രമത്തിൽ എഴുതിപ്പോയ കഥകളാണിവ'' - കെ.ടി. മുഹമ്മദ് (കെ.ടിയുടെ കഥകൾ)

			നാടകപ്രതിഭയെന്ന നിലയിൽ, മലയാളിസമൂഹത്തിൽ നിറഞ്ഞുനിൽക്കുന്ന കെ.ടിയുടെ, 'കണ്ണുകൾ' എന്ന കഥയാണ്, കഥാകൃത്ത് എന്ന നിലയിൽ കെ.ടിയെക്കുറിച്ച് പരാമർശിക്കുമ്പോൾ പൊതുവിൽ എടുത്തുപറയാറുള്ളത്. 1951ൽ ലോക കഥാമത്സരത്തിൽ ഒന്നാംസമ്മാനം ലഭിച്ചതോടുകൂടിയാണ്, ആ കഥ അത്രമേൽ പ്രശസ്തമായത്. എന്നാൽ ഇന്ത്യ-പാക് വിഭജന പശ്ചാത്തലത്തിൽ കെ.ടി എഴുതിയ, കഥയെന്ന അർഥത്തിൽ അത്രമേൽ അന്ന് ശ്രദ്ധിക്കപ്പെടാതിരുന്ന, മതവും ചെണ്ടയും ഇന്ന്, അന്നത്തേക്കാളേറെ ശ്രദ്ധാപൂർവം വായിക്കപ്പെടേണ്ട കഥകളിലൊന്നായി മാറിയിരിക്കുന്നു. കാലപ്രവാഹത്തിൽ എന്തിന്റെയും പ്രാധാന്യവും പ്രസക്തിയും കൂടുകയും കുറയുകയും ചെയ്യാമെന്ന സാമൂഹികശാസ്ത്ര തത്ത്വത്തിന്റെ സ്ഥിരീകരണമാണ്, മറ്റെന്തുമെന്നപോലെ ആ കഥയുടെ സ്ഥാനക്കയറ്റവും!

			കെ.ടിയുടെ മറ്റ് കഥകളിൽനിന്ന് ആ കഥയെ മാത്രം കാലം പ്രത്യേകം തിരഞ്ഞെടുക്കാനിടയാക്കിയത്, ഉത്സവങ്ങൾക്കിടയിൽനിന്നു പോലും ബുൾഡോസറുകൾ ചിരിക്കുന്ന ഒരവസ്ഥയാണ്. രാമനവമി, ഹനുമാൻ ജയന്തി ആഘോഷങ്ങളുടെ മറവിൽ രാജസ്ഥാനിലെ കരൗലിയിൽനിന്നും മധ്യപ്രദേശിലെ ഖാർകോണിൽനിന്നും ഡൽഹിക്കടുത്തുള്ള ജഹാംഗീർപുരിയിൽനിന്നും വരുന്ന വാർത്തകൾ അസ്വസ്ഥതകൾ മാത്രം വിതച്ചാണ് മുന്നേറുന്നത്. 

			മുമ്പ് വർണശബളമായ കരിമരുന്ന് പ്രയോഗങ്ങൾക്കും കുഴൽവിളികൾക്കും വാദ്യമേളങ്ങൾക്കും ഒത്തുചേരലുകൾക്കും അവസരമൊരുക്കി മനസ്സുകളിൽ ആഹ്ലാദം മുളപ്പിച്ച് കടന്നുപോയ അതേ ഉത്സവങ്ങൾ തന്നെയാണ് ഇപ്പോൾ ത്രിശൂലവും വാളും കൊലവിളിയുമായി തെരുവിൽ നവഫാഷിസ്റ്റ് ശക്തികളുടെ നേതൃത്വത്തിൽ മാർച്ച് നടത്തുന്നത്. പൂക്കളങ്ങൾ കൊലക്കളങ്ങളാവുമ്പോൾ, വിസ്മയം സൃഷ്ടിക്കുന്ന വാദ്യമേളങ്ങൾ കുറ്റവാളികളാകും. കെ.ടിയുടെ കഥയിലെ ചെണ്ടയെ വില്ലനാക്കിയത് മതമാണ്. എന്നാൽ, അത്ഭുതം! സംഘർഷമുണ്ടാവാൻ സാധ്യതയുണ്ടായിരുന്ന ഒരവസ്ഥയെപ്പോലും മനുഷ്യജീവിതത്തിെന്റ അനാവശ്യഭാരം കുറയ്ക്കുന്നൊരു നർമത്തിലൂടെ, സൗഹൃദമാക്കി ആ കഥക്ക് മാറ്റാനായി! മലപോലെ വന്നത് മഞ്ഞുപോലെ പോയി എന്നൊരാശ്വാസം പങ്കുവെക്കാൻ, കെ.ടി സ്വന്തം കഥക്ക് ആദ്യം ഇടാനുദ്ദേശിച്ചിരുന്ന പേര്, മലയും മഞ്ഞും എന്നായിരുന്നു. എന്നാലൊരു രണ്ടാംവട്ട ആലോചനയിലാണ് ആ പേര് മതവും ചെണ്ടയും എന്നായി മാറിയത്.

			കുറച്ച് കൊല്ലങ്ങൾക്കു മുമ്പ് ഞങ്ങളുടെ നാട്ടിൽ നടന്ന ഒരു സംഭവമാണ് ഈ കഥ. ഇതിൽ മതവും ചെണ്ടയുമുണ്ട്. സംഭവം രണ്ടിെന്റയും പരസ്പര സംഘട്ടനമാണ്. മറ്റു ചിലതുകൂടി നിങ്ങളിതിൽ കണ്ടേക്കും; കുറെ കത്തികളും കഠാരകളും വടികളും. പിന്നെ ഹിന്ദുക്കളെന്നും മുസ്‌ലിംകളെന്നും പറയുന്ന കുറെ മനുഷ്യരും. എന്നാൽ നിങ്ങളിവിടെ മതത്തിെന്റ മാഹാത്മ്യവും ചെണ്ടയുടെ ശബ്ദവും മാത്രം ശ്രദ്ധിച്ചാൽ പോരാ; ആ സംഘട്ടനത്തിെന്റ അനന്തര ഫലത്തെക്കൂടി നോക്കേണ്ടതുണ്ട്. എന്നുവെച്ചാൽ കട്ടപിടിച്ച മനുഷ്യരക്തവും കുറെ മൃതശരീരങ്ങളും മാത്രം പ്രതീക്ഷിച്ചുകൊണ്ടിരുന്നാൽ പോരാ എന്നർഥം. അതിെന്റ അപ്പുറത്തേക്കും കാര്യങ്ങളുണ്ടാവാം. തീർച്ചയായും കാര്യങ്ങളുണ്ട്... (മതവും ചെണ്ടയും)

			വിശ്വാസികളാവൂ മനുഷ്യരാവൂ എന്നോ, മതം ഉപേക്ഷിക്കൂ മനുഷ്യരാകൂ എന്നോ അല്ല, എങ്ങനെയായാലും മനുഷ്യരാവൂ എന്നാണ് കെ.ടി കഥ ആവിഷ്കരിക്കുന്നത്. നിങ്ങളുടെ നേർച്ച പോലുള്ള ഉത്സവങ്ങളുടെ ഭാഗമായി നിങ്ങൾക്ക് ബഹളംവെക്കാമെങ്കിൽ, ഞങ്ങൾക്ക് ഞങ്ങളുടെ ക്ഷേത്ര ഉത്സവകാലത്തും ബഹളം വെക്കാൻ അവകാശമുണ്ടെന്ന ന്യായമായ തർക്കമാണ് കഥയിൽ വിവരിക്കുന്ന കാര്യങ്ങളെ സംഘർഷത്തിലേക്ക് നയിച്ചത്.

			അപരം സൃഷ്ടിക്കപ്പെടുന്നതോടെ ന്യായം പോലും അന്യായവും തുടർന്ന് ആക്രമവുമായി തീരുന്നതാണ്, ആ കഥയിൽ ആദ്യം കാണുന്നതെങ്കിൽ, സഹൃദയത്വം അതിനെ എപ്രകാരം അതിവർത്തിക്കുന്നു എന്നതാണ് പിന്നീട് അതിൽ കാണുന്നത്! കൊള്ളരുതായ്മ പള്ളിക്കാകാമെങ്കിൽ, ക്ഷേത്രത്തിനുമാവാമെന്ന് പറയുന്നതിലൂടെ, കൊള്ളരുതായ്മക്ക് കരുത്ത് ഇരട്ടി വർധിക്കുകയാണെന്ന, നീതിബോധത്തിെന്റ കണക്കാണ്, കെ.ടി കഥയിൽ കവിതയായി നിറയുന്നത്!

			നിങ്ങളുടെ ഭാഗത്തു ന്യായമില്ല. പാടില്ലെങ്കിൽ ആർക്കും പാടില്ല. കുട്ടികൾ പറയുന്നത് ശരിയാ... എന്നും, ഞങ്ങളുടെ ഉത്സവത്തിന്റന്ന് ഈ പള്ളിയുടെ മുമ്പീക്കൂടി ഞങ്ങള് ഹിന്ദുക്കളാണെങ്കി ഇതു സത്യം...ഞങ്ങള് മുട്ടീംകൊണ്ട് പോകാതിരിക്കൂല എന്ന് പ്രത്യക്ഷത്തിൽ ഭീഷണി മുഴക്കുന്ന ശങ്കരൻകുട്ടി നായരാണ്, തെന്റ സഹൃദയത്വംകൊണ്ട്, ഹിന്ദു-മുസ്‌ലിം സംഘർഷത്തെ സൗഹൃദത്തിലേക്കുയർത്തുന്നത്. കെ.ടിയുടെ കഥയിൽ മതവും ചെണ്ടയും പള്ളിയും ക്ഷേത്രവും നേർച്ചയും ഉത്സവവും, മരിച്ചാളീം മക്കളെ... എന്ന് ആഹ്വാനം ചെയ്യുന്ന അബ്ദുറഹിമാൻ ഹാജിയും, ഒന്നും വിട്ടുകൊടുക്കാത്ത അപ്പുക്കുട്ടനും, വേലായുധനും കലഹത്തിനപ്പുറം നിലകൊള്ളുന്ന പള്ളി ഇമാമായ അസ്സയിൻ കുട്ടി മുസ്‍ല്യാരും എല്ലാമുണ്ടായിട്ടും, കഥയിൽ കെ.ടി ഒരൊറ്റയാളെക്കുറിച്ച് മാത്രമാണ്, സഹൃദയൻ എന്ന് പറഞ്ഞിട്ടുള്ളത്. അത് പള്ളിക്ക് മുമ്പിൽ ചെണ്ടമുട്ടാൻ സമ്മതിക്കുകയില്ലെന്ന് ശഠിച്ചവരോട്, ഞങ്ങൾ ഹിന്ദുക്കളാണെങ്കി മുട്ടീംകൊണ്ട് പോവും എന്ന് പറഞ്ഞ ശങ്കരൻ നായരെ മാത്രമാണ്.

			കഥയിലെ നാടകീയമായ വഴിത്തിരിവാണ് ആ ''മുട്ടീംകൊണ്ട് പോവും'' എന്ന ധീരപ്രയോഗത്തിൽ വിസ്മയപ്പെട്ടത്. ഒടുവിൽ പ്രതീക്ഷിക്കപ്പെട്ട ആ സംഘർഷ സമയമായി. എട്ടുമണി. അതാ ശങ്കരൻകുട്ടി നായരുടെ നേതൃത്വത്തിൽ വാദ്യമേളങ്ങളുമായി ഘോഷയാത്ര വരുന്നു. ആകെ വല്ലാത്തൊരു നിശ്ശബ്ദത. അപ്പോഴാണ് കൊല്ലിനും കൊലക്കും വേണ്ടി പള്ളിക്കുമുമ്പിൽ തടിച്ചുകൂടിയവരുടെ ചുണ്ടിൽ ചിരി പടർന്നത്. അതിലൊരാൾ ആഹ്ലാദത്തോടെ വിളിച്ചു പറഞ്ഞു. ''അതാ ശങ്കരൻകുട്ടിനായർ പള്ളീെന്റ മുമ്പിൽകൂടി മുട്ടീംകൊണ്ട് പോണ്...'' അപ്പോൾ ശങ്കരൻകുട്ടിനായരും പറഞ്ഞു. ഞാൻ പണ്ടും അേത്ര പറഞ്ഞുള്ളൂ. പള്ളിയുടെ മുമ്പിൽകൂടി മുട്ടീംകൊണ്ട് ഞാൻ പോകും. അതു ഞാൻ ചെയ്തു. കഥ അവസാനിക്കുന്നിടത്ത് ഇങ്ങനെ: അയാളുടെ തലയിൽ ഒരു മാവിെന്റ മുട്ടിയാണുണ്ടായിരുന്നത്.

			അപ്രസക്തമായ മതകലഹമെന്ന കീറാമുട്ടിയെ വികാരഭീകരതയുടെ മഴു എടുക്കാതെയും സുഖമായി കീറാനാവുമെന്ന് ഒരു കഥയിലൂടെ പതിറ്റാണ്ടുകൾക്കു മുമ്പ്, അനുഭൂതിസാന്ദ്രമായി, നർമമധുരമായി കെ.ടി ആവിഷ്കരിച്ചു.

			എന്നാലിന്നും കേരളം ചേട്ടയെ അകത്തിരുത്തി ഭഗവതിയെ പുറത്താക്കി വാതിലടയ്ക്കുകയും അതേ ചേട്ടക്ക് ശക്തിപകരുംവിധമുള്ള ബോർഡ് വെക്കുകയും ചെയ്യുന്ന തിരക്കിലാണ്. അഹിന്ദുക്കൾക്ക് പ്രവേശനമില്ല, അമുസ്‌ലിംകൾക്ക് പ്രവേശനമില്ല എന്ന ബദലുക്കുബദൽ ബോ ർഡുകൾ ദേവാലയത്തിെന്റ മുമ്പിലുയരുമ്പോൾ, ദൈവകാരുണ്യം രണ്ടിടത്തും കുറയാനാണ് സാധ്യത! അഹിന്ദുക്കൾ എന്ന ബോർഡ് ചിലയിടങ്ങളിൽ വ്യക്തതക്കു വേണ്ടിയാവാം, ഒന്നുകൂടി കുറുകി മുസ്‌ലിംകൾ എന്ന് കൃത്യമായി തീർന്നിരിക്കുന്നു! സാധാരണഗതിയിൽ, ഒരു മതവിശ്വാസിയും ഇതര മതവിശ്വാസികളുടെ ആരാധനാലയങ്ങളിലേക്ക്, സർവർക്കും സ്വാഗതം എന്ന ബോർഡ് വെച്ചാൽപോലും കയറില്ല. എന്നിട്ടല്ലേ, അല്ലാതെ കയറുന്നത്?

			പിന്നെ ഈയടുത്ത് പുറത്തിറങ്ങിയ സുജിത്ലാൽ സംവിധാനവും, ബിനുലാൽ ഉണ്ണി തിരക്കഥയും എഴുതിയ ശ്രദ്ധേയമായ രണ്ട് എന്ന സിനിമയിൽ പറയുംവിധം വല്ല പ്രാഥമിക ആവശ്യങ്ങളും നിർവഹിക്കാൻ, അത്രമേൽ അനിവാര്യമായതിനാലും, വേറൊരു വഴിയില്ലാത്തതിനാലും കയറിയതാണെങ്കിൽ, അതിെന്റപേരിൽ അവരോട് കയർക്കുന്നത് അങ്ങേയറ്റം നിന്ദ്യവുമാകും.

			ഇടശ്ശേരി മുമ്പെഴുതി: വെളിച്ചം തൂകീടുവോളം പൂജാർഹം താനൊരാശയം..! എന്നിട്ടും ചിലർ ആരാധനാലയങ്ങളിൽനിന്ന് ഉള്ള വെളിച്ചത്തെപ്പോലും തല്ലിയിറക്കി അവിടെ അവരവരുടെ സ്വന്തം ഇരുട്ടിനെ കുടിയിരുത്തുന്ന തിരക്കിലാണ്.

			സാധാരണ മുട്ടികളെപ്പോലും, കീറാമുട്ടികളാക്കാനുള്ള തീവ്ര ശ്രമത്തിലാണ് അവർ വ്യാപൃതരാവുന്നത്. എന്നാൽ സങ്കുചിതമാവുന്ന വിശ്വാസത്തിന് സ്വപ്നം കാണാനാവാത്ത വിസ്തൃതിയിലേക്കാണ്, സൗന്ദര്യശാസ്ത്രം വഴി തുറക്കുന്നത്. വികാരഭീകരതകളുടെ കീറാമുട്ടി അതോടെ പരസ്പരം കെട്ടിപ്പുണരുന്ന കൃഷ്ണൻകുട്ടിയും മമ്മൂട്ടിയുമായി മാറും! അപ്പോഴുണ്ടാവുന്നൊരു അപൂർവ സൗരഭ്യമാണ് കെ.ടിയുടെ കഥ പകുക്കുന്നത്. എല്ലാ ആരാധനാലയങ്ങളും എല്ലാവർക്കും എന്ന് പറയാനാവുംവിധമെങ്കിലും മനുഷ്യർ വളർന്നാൽ വെറും കെട്ടിടങ്ങളായി ചുരുങ്ങാതെ, ആരാധനാലയങ്ങളും കോരിത്തരിക്കും!

			ഉൗർജം ഉൽപാദിപ്പിക്കേണ്ട, ഉത്സവങ്ങൾ പോലും ചോരയും കണ്ണീരുമൊഴുക്കുന്നൊരു, ഇപ്പോഴത്തെ ഇന്ത്യനവസ്ഥകൂടി കണ്ടതിനു ശേഷമായിരുന്നെങ്കിൽ, ചോംസ്കി, ഇന്ത്യ ഇത് അതിഭയാനകം എന്ന് കുറച്ചുമുമ്പ് പറഞ്ഞതിനുമപ്പുറം പറയേണ്ടിവരുമായിരുന്നു. രണ്ടു കൈയുമില്ലാത്ത വാസംശേഖ് മധ്യപ്രദേശിലെ ഖാർഗോണിൽ, പൊലീസിനെ കല്ലെറിഞ്ഞതിെന്റ പേരിൽ അറസ്റ്റ് ചെയ്യപ്പെടുന്നു! പതിറ്റാണ്ടുകളായി ദുരിതനടുവിൽ കഷ്ടപ്പെട്ടു ജീവിക്കുന്ന വീടുകളെ ബുൾഡോസറുകൾ ഇടിച്ചുവീഴ്ത്തുന്നു! 

			റോഹിങ്ക്യൻ മോഡൽ മുസ്‌ലിം വംശഹത്യ നടത്തുന്നവർക്ക്, ആത്മീയ മാഫിയ തലവന്മാർ ഒരു കോടിരൂപ സമ്മാനമായി പ്രഖ്യാപിക്കുന്നു. ഇതെല്ലാം കണ്ടിട്ടും ഒന്നും കാണാതെ അശ്ലീലമായി മാറുന്ന മൗനങ്ങളിൽ അധികാരികൾ അഭിരമിക്കുന്നു. അപ്പോഴാണ് മതനിരപേക്ഷതയെ തൊട്ടുപോകരുത് എന്ന നീതിയുടെ ശബ്ദം തലസ്ഥാനനഗരിയെ മഹത്ത്വപ്പെടുത്തിയത്. ആയൊരു ശബ്ദം കേൾക്കാനായി പീഡിത മതസമൂഹങ്ങൾ എത്രയോ കാലമായി പ്രതീക്ഷാപൂർവം കാത്തിരിക്കുകയായിരുന്നു. ആ സ്വപ്നശബ്ദമാണ്, ജഹാംഗീർപുരിയിൽ ഫാഷിസ്റ്റ് മുരൾച്ചകൾക്കും ബുൾഡോസർ അലർച്ചകൾക്കും മുകളിൽ സഖാവ് വൃന്ദാകാരാട്ട് ഉയർത്തിയത്. 

			സംഘർഷകാലത്ത് ഇന്ത്യൻ മതനിരപേക്ഷത നിർവഹിച്ച പ്രതീകാത്മക പ്രതിരോധത്തിെന്റ കവിതയായി ആ തൊട്ടുപോകരുത് എന്നുള്ളതിനെ ഭാവികാലവും അഭിമാനത്തോടെ നിവർന്നുനിന്ന് അഭിവാദ്യം ചെയ്യും. എന്നാൽ, പ്രതീകാത്മക പ്രതിരോധങ്ങൾ, മതനിരപേക്ഷത സംരക്ഷിക്കാനുള്ള നിരന്തര ജനകീയ സമരങ്ങളായി വളരുന്നില്ലെങ്കിൽ, നമ്മുടെ ജീവിതം, ഭയങ്ങളിൽ സ്തംഭിക്കും.

			രണ്ട്

			ടി.പി. വേണുഗോപാലന്റെ ഭയപ്പാടം എന്ന ശ്രദ്ധേയമായ കഥാസമാഹാരം പങ്കുവെക്കുന്നത്, അങ്ങനെയുണ്ടാവാനിടയുള്ളൊരു ഭയസംഭ്രമങ്ങളുടെ ഇരുണ്ട ലോകമാണ്. ജനാധിപത്യം ഭയാധിപത്യമായി മാറുമ്പോ ൾ, നട്ടെല്ലിലേക്കുവരെ ഭീതിയുടെ മരവിപ്പ് പടരും. പഴയ തർക്കശാസ്ത്രം അനശ്വരമാക്കിയ ആ കയറിൽ മാത്രമല്ല, വാക്കുകളിൽപോലും പുതിയകാലം അപ്പോൾ പാമ്പുകളെ കണ്ടുതുടങ്ങും.

			ക്രയവിക്രയങ്ങൾക്ക് ഇനി മുതൽ പണത്തിനു പകരം ഭയം ഉപയോഗിക്കണമെന്നും, അവശ്യവസ്തുക്കളുടെ വിലയിടിയുന്നത് കൺമുന്നിൽ കാണാമെന്നും ഉള്ള രാജവിളംബരം പാതിരക്കാണ് പറകൊട്ടി പ്രജകളെ അറിയിച്ചത്. പണമിടപാട് സ്ഥാപനങ്ങൾ അതോടെ ഭയമിടപാട് സ്ഥാപനങ്ങളായി.

			ഭയച്ചാക്കുകൾ അട്ടിവെച്ച കൂറ്റൻ കണ്ടെയ്നറുകൾ ഖജനാവ് ലക്ഷ്യമാക്കി പാഞ്ഞു. രാജസേവകർക്കും പരികർമികൾക്കും വേതനം കിട്ടിയത് റബർബാന്റിട്ട ഭയക്കെട്ട്. പാടത്തും പറമ്പത്തും പണിയെടുക്കുന്നവർക്ക് അന്തിക്ക് കൂലി ഭയപ്പൊതി. പലഹാരക്കടയിലും പലചരക്കു കടയിലും പോകുന്നവർ പേഴ്സിൽ ഭയം കുത്തിത്തിരുകി. മരുന്നുശാലക്കുമുന്നിൽ രോഗികൾ ഭയവുമായി വരിനിന്നു. പിച്ചക്കാർക്ക് നൽകാനായി വീട്ടുകാർ ഭയം ചില്ലറയാക്കി വെച്ചു.

			മുറുക്കാൻ കടക്കാരൻ മുകുന്ദേട്ടെന്റ പെട്ടിയിൽ വൈകീട്ട് നിറഞ്ഞത് ഭയം. ബാഹുലേയൻ മുതലാളി കളത്തിലിറക്കിയത് നിലവറയിൽനിന്നെടുത്ത പൂത്ത ഭയം. മനോരോഗ വിദഗ്ധൻ വാരിജാക്ഷെന്റ തുകൽബാഗിൽ വിയർപ്പിലും കണ്ണീരിലും കുതിർന്ന ഭയം. ബിവറേജസിെന്റ മേശവലിപ്പിൽ, നുരഞ്ഞു പൊന്തിയ ഭയം.

			പത്രക്കാരനും പാൽക്കാരനും മാസാവസാനം രശീതിനൽകി വാങ്ങിയത് ഭയം. ക്ഷേത്രഭണ്ഡാരത്തിലും വഴിപാട് കൗണ്ടറിലും ഭയത്തിെന്റ കൂമ്പാരം. കുട്ടികൾക്ക് പോക്കറ്റ്മണിയായി കിട്ടിയത് ഭയം. പട്ടാളക്കാരനായ മകൻ പോേസ്റ്റാഫിസു വഴി അമ്മക്കയച്ചുകൊടുത്തത് ഭയം. എഴുത്തുകാർക്ക്, കഥക്കും കവിതക്കും റോയൽറ്റി കിട്ടിയത് ഭയം.

			ഭയാധിപത്യത്തിെന്റ ലഹരിയിൽ നാടും നഗരവും ഉണർന്നു.

			രാജവിളംബരം അക്ഷരംപ്രതി നടപ്പായതിൽ അധികാരികൾ ഊറ്റം
കൊണ്ടു. ചുരുങ്ങിയ നാളുകൾക്കുള്ളിൽ, അവശ്യവസ്തുവായി മാറിക്കഴിഞ്ഞ മനുഷ്യമാംസം മാർക്കറ്റുകളിൽ സുലഭമായും സൗജന്യമായും കിട്ടിത്തുടങ്ങിയല്ലോ. (ഭയാധിപത്യം ടി.പി. വേണുഗോപാലൻ: ഭയപ്പാടം)

			കക്ക നീറ്റിക്കൊടുക്കപ്പെടും, കുതിർത്ത അരി വറുത്ത് പൊടിച്ച് കൊടുക്കപ്പെടും, ഹരജികൾ തയാറാക്കി കൊടുക്കപ്പെടും എന്നിങ്ങനെയുള്ള അറിയിപ്പുകളാണ് മുമ്പ് നാം വായിച്ചിരുന്നത്. അതൊരു സമാധാന കാലമായിരുന്നു. കുരുതിക്കളങ്ങൾക്ക് കുറുകെപോലും അന്ന് സ്നേഹക്കിളികൾ പറന്നിരുന്നു. ആ കാലം അപ്രത്യക്ഷമാവുകയാണ്.

			മനുഷ്യരെ ചുട്ട് കൊടുക്കപ്പെടും, ഭ്രൂണം കുന്തത്തിൽ കോർത്ത് കൊടുക്കപ്പെടും, തല വെട്ടിപ്പിളർത്തി കൊടുക്കപ്പെടും, ഏത് മൂത്രപ്പുരയിലും കാമറകൾ വെച്ചുകൊടുക്കപ്പെടും എന്നിങ്ങനെയുള്ള അജ്ഞാത കേന്ദ്രങ്ങളിൽനിന്നുള്ള അറിയിപ്പുകളാണ് പിറകെ വന്നത്. അന്ന് കളിക്കളങ്ങളിൽ, ഭയങ്ങൾ മാത്രം കളിക്കാനിറങ്ങി, പിന്നെ അവിടെനിന്ന് പുളകത്തിെന്റ പൂക്കളൊന്നും വിരിഞ്ഞതേയില്ല. അനുരാഗികളുടെ ആകാശങ്ങളിൽ പോലും നക്ഷത്രങ്ങൾ തെളിഞ്ഞില്ല. കുഞ്ഞുങ്ങളുടെ കൊഞ്ചലുകളിലെ ഈണംവരെ വിതുമ്പലുകൾക്കിടയിൽ മുറിഞ്ഞുപോയി. ഒരിക്കൽ ഉള്ളം കുളിർപ്പിച്ചിരുന്ന വാക്കുകളൊക്കെയും കഴുത്തറുക്കുന്ന വാളുകളായി! സമാധാനത്തെക്കുറിച്ചുള്ള അസ്വസ്ഥ സ്വപ്നങ്ങൾ ബാക്കിവെച്ച് അക്കാലവും നിലവിളിച്ച് കടന്നുപോയി.

			താടി വളർന്നത് പെെട്ടന്നായിരുന്നു

			നെറ്റിയിൽ ഭസ്മവും കുങ്കുമവും പ്രത്യക്ഷപ്പെട്ടു

			ഉടുപ്പും പുതപ്പും കാവിനിറമായി

			കൈയിൽ ത്രിശൂലവും വന്നുചേർന്നു

			ചുണ്ടിൽ രാമനാമവും.

			പിന്നീടാണ് ആഹാരരീതി മാറിയത്.

			അത്താഴം, ശിശുക്കളുടെ മാംസമായി

			ദാഹം തീർക്കാൻ മുതിർന്നവരുടെ രക്തവും

			അങ്ങനെയാണ് ഞങ്ങളുടെ നഗരങ്ങളെല്ലാം കാടുകളായത്

			ഗുഹകളിലിരുട്ടകറ്റാൻ

			ഇപ്പോൾ ഞങ്ങൾ മനുഷ്യരെ കത്തിക്കുന്നു

			ഹാ, എന്തൊരു കൊതിപ്പിക്കുന്ന സുഗന്ധം 

			(നരഭോജികൾ- സച്ചിദാനന്ദൻ)

			സത്യം ശ്വസിച്ചും സമത്വമാർന്നും / സ്നേഹസത്തു നുകർന്നും കൃതാർഥരായി/ സദ്ധർമത്തൂടെ ചരിക്കട്ടെ മാനവ–/രിദ്ധര സ്വർഗമായ് തീർന്നിടട്ടേ എന്ന് പതിറ്റാണ്ടുകൾക്ക് മുമ്പ് മലയാളത്തിെന്റ മഹാകവി കുമാരനാശാൻ ജാതികാലുഷ്യങ്ങൾക്ക് നടുവിൽനിന്നുകൊണ്ടുതന്നെ സർവർക്കും ഒരു നവജീവിതം ആശംസിച്ചു.

			അങ്ങനെ തുളസിച്ചെടിയും ആൽമരവും ഹിന്ദുവായി/ ഈന്തപ്പനയും മൈലാഞ്ചിയും മുസ്ലിമുമായി / ആനയും പശുവും ഹൈന്ദവനായ
പ്പോൾ/ ആടും പോത്തും മുസൽമാനായി... വിഭജിക്കാൻ ബാക്കി, ഇനിയീ ആകാശവും ഭൂമിയും/ വെള്ളവും വെളിച്ചവും മാത്രമെന്ന് യുവകവികളിൽ ശ്രദ്ധ അർഹിക്കുന്ന നാസർ ഇരിമ്പിളിയം നമ്മുടെ അടിതെറ്റുന്ന കാലത്തെ ആശങ്കാപൂർവം അടയാളപ്പെടുത്തി! അപ്പോഴും പ്രത്യാശയുടെ ഭാനുമാനിൽനിന്ന് കാറ്റിൽ കടപൊട്ടി പറന്നെത്തിയ കതിരുപോലെ ഉത്സവങ്ങൾ ഇടവേളകളിലെങ്കിലും അനൗപചാരികമായ വലിയൊരു ആശംസാവാക്യമായി നമുക്കിടയിൽ നിർവൃതി പകർന്നു.

			വ്യത്യസ്ത അനുഷ്ഠാനങ്ങൾക്കൊപ്പം ഉത്സവങ്ങളെന്നും സുഭിക്ഷതയുടെയും സൗഹൃദത്തിെന്റയും ഭാഷ സംസാരിച്ചു. പുതുവസ്ത്രങ്ങളും അധികഭക്ഷണവും പലതരം കളികളും യാത്രകളും പൊടി പറത്തുന്ന തെരുവ് കച്ചവടവുമായി അതെന്നും, ജീവിതത്തിനു മുകളിൽ മനോഹരമായൊരു മഴവില്ലുപോലെ വിടർന്നുനിന്ന് മന്ദഹസിച്ചു. കാവിലായാലും പള്ളിയിലായാലും ഉത്സവചടങ്ങളുകളിൽ വ്യത്യാസങ്ങളുണ്ടായിരുന്നെങ്കിലും, ഉത്സവച്ചിട്ടകളെല്ലാം ഏറക്കുറെ ഒരുപോലെയായിരുന്നു! 

			എവിടെനിന്നൊക്കെയോ വലിയ പൊരിച്ചാക്കുകളും പലനിറങ്ങളിലുള്ള ബലൂണുകളും അപ്പപ്പോൾ ചുട്ടെടുക്കുന്ന ചൂടൻ പലഹാരങ്ങളും കിലുങ്ങും കുപ്പിവളകളും കുലുക്കിക്കുത്തും മുച്ചീട്ടും ചട്ടികളിയും സൗഹൃദംപുതുക്കലും എല്ലാമായാണത്, പൊടി പൊടിച്ചത്. വൈവിധ്യങ്ങളുടെ വർണശബളമായ വേറൊരു ലോകത്തെത്തിയതുപോലെ സ്വയം വിസ്മയപ്പെട്ടൊരു സ്വന്തം കുട്ടിക്കാലമാണ് ഉത്സവങ്ങൾ ഞങ്ങളുടെയൊക്കെ സ്മരണകളിൽ ഇന്നും നിറയ്ക്കുന്നത്. ഇപ്പോൾ പക്ഷേ തലസ്ഥാനത്തുനിന്ന് വരുന്നത്, ആ സ്മരണകളെയൊക്കെ പിളർക്കുന്ന പുതിയ വാർത്തകളാണ്. തനിനിറം മറ്റൊന്നായിരുന്നുവോ എന്ന് സങ്കടപ്പെടുത്തുംവിധം കാര്യങ്ങളാകെ കീഴ്മേൽ മറിയുകയാണ്. ആശിക്കാനില്ലൊരു മന്ദഹാസം/ ചേച്ചിക്ക് മറ്റൊരു ചുണ്ടിൽനിന്നും എന്നതുപോലുള്ളൊരു കണ്ണീരാശംസ!

			സർവ ആശംസകളും ഇനിയും നിലവിൽ വന്നിട്ടില്ലാത്ത ഒരു നല്ല സാമൂഹികാവസ്ഥക്കുവേണ്ടിയുള്ള നിലവിളികളാണ്. ചീത്തയായ ഇന്നിെന്റ നടുവിൽനിന്നും, നല്ല നാളെകളിലേക്ക് തുറന്നിരിക്കുന്ന ജീവിത സങ്കടങ്ങളുടെ സംഗ്രഹമാണത്. എത്ര വീഴുമ്പോഴും പിന്നെയുമെഴുന്നേൽക്കുന്ന പിടങ്ങാനറിയാത്ത ഒരിച്ഛയാണതിൽനിന്നും ചങ്ങലകൾ പൊട്ടിക്കുന്നത്. മനസ്സിെന്റ ഇരുൾമടക്കുകളിൽ മറഞ്ഞിരിക്കുന്ന അസ്വസ്ഥമോഹങ്ങളുടെ മന്ദഹാസങ്ങളിൽവെച്ചാണ് ആശംസകൾ, ആഘോഷവേദികളാവുന്നത്. 

			ഒരൽപസമയം കഴിയുന്നതോടെ ഈയൊരാഹ്ലാദം അവസാനിക്കുമെന്ന ആശങ്കാപൂർണമായ തിരിച്ചറിവും, ഒരിക്കലുമവസാനിക്കാത്ത ഒരാഘോഷമായി ജീവിതത്തെ മാറ്റാനുള്ള തിരക്കുമാണ് ആശംസകളിൽ കണ്ണുനീർ തിളക്കങ്ങളായി തീരുന്നത്. പൊള്ളയായ ശുഭാപ്തി വിശ്വാസങ്ങൾക്കും വന്ധ്യമായ അശുഭാപ്തി വിശ്വാസങ്ങൾക്കുമപ്പുറം കടക്കു
മ്പോഴാണ് ആശംസകൾക്ക് സ്വന്തം കാലത്തെ അഭിമുഖീകരിക്കാനുള്ള ശക്തി ലഭിക്കുന്നത്. ഭൗതികസമൃദ്ധിയും ആത്മീയ സാധ്യതകളും സർഗാത്മകമായി സമന്വയിക്കുന്ന, ഒരു പുതിയ ലോകത്തെയാണ് ഉത്സവങ്ങളൊക്കെയും സ്വപ്നം കാണുന്നത്. 

			കൂട്ടായ്മയുടെ നൃത്തവേദിയായി മനുഷ്യർ പരിണമിക്കുന്ന ഒരു കാലത്തിലേക്കാണത് മിഴികൾ തുറന്നു വെച്ചിരിക്കുന്നത്. ഇന്നത്തെ വിഭജിതമായ മനുഷ്യാവസ്ഥ സൃഷ്ടിക്കുന്ന വിള്ളലുകൾക്കിടയിൽ വീണവർക്ക് ആശംസകളുടെ ലോകത്തിലേക്കൊരിക്കലും വിടരാനാവില്ല. ആശംസകൾക്കാവട്ടെ അവരുടെ സങ്കുചിതത്വങ്ങളെ ഒരിക്കലും ആശ്ലേഷിക്കാനുമാവില്ല. പറഞ്ഞുവരുന്നത് പ്രത്യയശാസ്ത്ര സങ്കീർണതകളൊക്കെയും നിലനിൽക്കെതന്നെ, ആഘോഷങ്ങളൊക്കെയും ആശംസകൾ കൂടിയാണെന്ന പ്രാഥമിക വസ്തുതയാണ്.

			അനുഭവങ്ങളും ആഗ്രഹങ്ങളും അനുഭൂതികളും സ്മരണകളും അധികാരവും വേർതിരിച്ചറിയാനാവാത്തവിധം കുടിച്ചേർന്നാണ് ചരിത്രത്തിൽ ഉത്സവങ്ങളോരോന്നും ഉയർന്നുവന്നത്. ഒരുത്സവവും ഇതിനൊരപവാദമല്ല. മനുഷ്യരാരും ഉത്സവങ്ങളോടൊപ്പം ജനിക്കുകയല്ല, മറിച്ച് സാമൂഹികവികാസത്തിെന്റ സവിശേഷഘട്ടങ്ങളിൽ അനിവാര്യവും യാദൃച്ഛികവുമായ വസ്തുനിഷ്ഠ-ആത്മനിഷ്ഠ സമ്മർദങ്ങളുടെ ഭാഗമായി ഉത്സവങ്ങളോരോന്നും ഉയർന്നുവരുകയാണ്.

			ഉത്സവങ്ങൾ ബോധപൂർവമായ തീരുമാനങ്ങളുടെ മാത്രം ഭാഗമല്ലാത്തതുപോലെ കേവല അബോധ അടിയൊഴുക്കുകളുടെയും ഭാഗമല്ല. ബോധാബോധങ്ങളുടെ അതിർത്തി തന്നെയും ദീർഘകാലാടിസ്ഥാനത്തിൽ നിശ്ചലവുമല്ല. ഉത്സവം രൂപംകൊണ്ടതുപോലെ തന്നെ, ചരിത്ര വളർച്ചക്കിടയിൽ പലവിധ രൂപാന്തരങ്ങൾക്കുമത് ഇനിയും വിധേയമാവുകയും ചെയ്യും. പക്ഷേ അപ്പോഴൊന്നും വാളും ത്രിശൂലവും പകയും ഉത്സവങ്ങളുടെ ഭാഗമായി കൊലവിളി നടത്തുന്ന ഒരു ദുരവസ്ഥ വന്നുചേരുമെന്ന് നമുക്ക് കരുതാനാവുമായിരുന്നില്ല. ബുൾഡോസറുകൾക്ക് മാമൻ പദവി കിട്ടുമെന്ന് അത്രപോലും പ്രതീക്ഷിക്കാൻ അന്നൊന്നും കഴിയുമായിരുന്നില്ല.

			യാത്രക്കിടയിൽ മഹാനായ കൺഫ്യൂഷിയസ് കാട്ടിൽ ഒറ്റക്കിരുന്ന് കരയുന്നൊരു മനുഷ്യനെ കണ്ടുമുട്ടിയത്രെ. എന്തിനാണ് താങ്കൾ കരയുന്നതെന്ന് അദ്ദേഹം തിരക്കി. കാട്ടിൽവെച്ച് കൂടെയുണ്ടായിരുന്ന ഭാര്യയെയും മക്കളെയും പുലി പിടിച്ചു. ഞാനൊറ്റയായി. ഇനിയും ഇവിടെ ഇങ്ങനെ കരഞ്ഞുകൊണ്ടിരുന്നാൽ താങ്കളെയും പുലി പിടിക്കില്ലേ, അതുകൊണ്ട് നാട്ടിലേക്ക് പോയ്ക്കൂടെ. കൺഫ്യൂഷിയസ് ചോദിച്ചു. കണ്ണീരോടെ അയാൾ പറഞ്ഞത് നാട്ടിൽ സർക്കാർ ഉണ്ടെന്നായിരുന്നു! ജീവിതം നഷ്ടപ്പടുന്നതിനെക്കാൾ ഭയാനകമാണ്, ജീവിതത്തെ രക്ഷിക്കാൻ ബാധ്യതപ്പെട്ടവർ അതിനെ അകാരണമായി ശിക്ഷിക്കുന്നതെന്ന തത്ത്വമാണ് മേൽചൊന്ന ആ പഴയ പുലിക്കഥാ വിവരണത്തിൽ തെളിയുന്നത്. നീതിനിഷേധം മാത്രമല്ല, നീതിയുടെ വിളംബവും വിവേചനവുമാണ്, ഉത്തരേന്ത്യയിൽ ചില സ്ഥലങ്ങളിലെങ്കിലും ഒരമ്ലമഴപോലെ പെയ്തിറങ്ങുന്നത്.

			സല്‍ഭരണമുണ്ടാകുമ്പോൾ ആകാശത്തുനിന്നും മധുരമഞ്ഞ് പൊഴിയുമെന്ന് പഴയൊരു ചൈനീസ് പഴമൊഴി! നാവിൻ തുമ്പത്തെ മധുരം നിമിഷങ്ങൾക്കകം തീരും. എന്നാൽ സ്മരണയിലെ മധുരങ്ങൾ മരണമില്ലാത്ത കോരിത്തരിപ്പുകളായി തുടരും. സത്യ-സ്വപ്നങ്ങളെ സമകാലികതയുമായി നിരന്തരം ബന്ധിപ്പിക്കുന്ന സ്മരണകൾ സർഗരചനകളുടെ േസ്രാതസ്സാവുമ്പോൾ, ജീവിതം സജീവമാകും. വെറുപ്പിന് സൂചികുത്താനിടമില്ലാത്തവിധം, എവിടെയൊക്കെയോ നിന്ന് സൗഹൃദങ്ങൾ അപ്പോൾ ആ ജീവിതത്തിലേക്ക് ഇരച്ചുവരും.

			നവഫാഷിസം ഉത്സവങ്ങളെപ്പോലും സംഘർഷേസ്രാതസ്സാക്കും. സ്വകാര്യ അഭിരുചികളിലേക്കും വ്യത്യസ്ത വിശ്വാസങ്ങളിലേക്കും ബുൾഡോസറുകൾ ഇടിച്ചു കയറ്റും. മുട്ടതർക്കത്തിനും തട്ടതർക്കത്തിനുമിടയിലിട്ടവർ മതനിരപേക്ഷതയെ നാണം കെടുത്തും. കർണാടകയിലെ ചില പ്രദേശങ്ങളെ ആഴ്ചകളോളം ഇരുട്ടിലാഴ്ത്തിയ ഒരു തർക്കം സ്കൂൾ കുട്ടികൾക്ക് സർക്കാർ ആഴ്ചയിൽ മൂന്നുദിവസം പുഴുങ്ങിയ കോഴിമുട്ട നൽകാൻ തീരുമാനിച്ചതാണ്! ആവശ്യമുള്ളവർ മാത്രം കഴിച്ചാൽ മതി. എന്നിട്ടും ആവശ്യമില്ലാത്തവർ ആജ്ഞാപിച്ചത് ആരും കഴിച്ചുപോകരുതെന്നാണ്. കുറെ ദിവസങ്ങൾ, 'The Raw over boiled eggs' എന്ന പേരിൽ ലോകം ആ വാർത്ത വായിച്ചിരിക്കും. ഇങ്ങനെയുമൊരു സർക്കാറും ലോകത്തുണ്ടോ എന്നോർത്തവർ ആർത്താർത്തു ചിരിച്ചിരിക്കും. 

			തട്ടപ്രശ്നത്തിൽകൂടി തൊട്ടുകൊണ്ടാണ് ഇന്ത്യനവസ്ഥയെക്കുറിച്ച് നോംചോംസ്കി ഭയാനകം എന്ന് പറഞ്ഞുപോയത്. അനാഥമായിപ്പോകുന്ന പീഡിതരുടെ നിലവിളിയെ ഒന്നാശ്ലേഷിക്കാൻപോലുമാകാതെപോവുന്ന ഇന്ത്യനാകാശത്തുനിന്നും മധുരമഞ്ഞല്ല, കാര്യമായി ഒന്നും പ്രതീക്ഷിക്കാനില്ല. പിന്നെ ആകെ ബാക്കിയാവുന്നത് പ്രതീക്ഷിക്കാനാകായ്മയിൽ നിന്നുള്ള പ്രതീക്ഷകളാണ്. സിനിമകളായും നോവലുകളായും പാട്ടുകളായും ദീർഘനിശ്വാസങ്ങളായും കഥകളായും കവിതകളായും ചങ്കിടിപ്പായും, പറയപ്പെടാതെ പോവുന്ന ഉത്കണ്ഠകളായും അതുണ്ടായികൊണ്ടിരിക്കുന്നുണ്ട്. ആകാശത്തുനിന്ന് മധുരമഞ്ഞൊന്നും വീഴുന്നില്ലെങ്കിലും ഭൂമിയിൽ വെറുപ്പിെന്റ ചോര ഒഴുകരുതെന്ന് കൊതിച്ചുകൊണ്ട്!

			കടപ്പാട്: കെ.ഇ.എൻ -മാധ്യമം ആഴ്ചപ്പതിപ്പ്

		

		

			ട്രാഡ്സ്, റൈറ്റാസ്, കാസ; എവിടേക്കാണ് ഈ പോക്ക്

			വെറുപ്പിന്റെ വളർച്ച സംഘ്പരിവാർ ഉദ്ദേശിച്ചിരുന്ന തലങ്ങളെയും കടന്നു മുന്നോട്ടുപോയിക്കഴിഞ്ഞു എന്ന ഞെട്ടിക്കുന്ന വിവരങ്ങളാണ് പുതിയ ചില സംഘടനകളുടെ ആവിർഭാവം നൽകുന്ന സൂചന. 

			ആർ. എസ്.എസ്-ബി.ജെ.പി സംഘടനകൾ ഹിന്ദു രാഷ്ട്രം സ്ഥാപിക്കുന്നതിൽ കാലതാമസം വരുത്തുന്നുണ്ടെന്നും മുസ്‍ലിം വെറുപ്പിന്റെ കാര്യത്തിൽ അവരുടെ ‘പ്രകടനം’ വേണ്ടത്ര പോരെന്നും അഭിപ്രായമുള്ള പുതിയ സംഘങ്ങൾ രൂപപ്പെട്ടുകഴിഞ്ഞു. പരസ്യ ഹിന്ദുത്വ പ്രചാരകനായ പ്രധാനമന്ത്രി നരേന്ദ്ര മോദിയും അമിത് ഷായും രാജ്യം ഭരിച്ചിട്ടുപോലും ഈ കൂട്ടർ തൃപ്തരല്ല. 

			ഒരു വിഭാഗത്തോടുള്ള വെറുപ്പിലും എതിർപ്പിലും തീവ്രത പോരാ എന്നാണ് ഇവരുടെ വാദം. ഒരളവ് കടന്ന് മോദിയെ പോലും ‘മൗലാന മോദി’ എന്നാണ് ഇവർ വിളിക്കുന്നത്. ട്വിറ്റർ അടക്കമുള്ള സമൂഹ മാധ്യമങ്ങൾ വഴിയാണ് ഇവരുടെ പ്രചാരണങ്ങൾ. ട്രാഡ് സംഘങ്ങൾ എന്നാണ് ഇവർ അറിയപ്പെടുന്നത്. 

			പുതിയ ഹിന്ദുത്വ തീവ്ര സംഘങ്ങളെ സംബന്ധിച്ച് പഠനം നടത്തിയിട്ടുള്ള വ്യക്തിയാണ് മാധ്യമ പ്രവർത്തക ഐശ്വര്യ അയ്യർ. ഞെട്ടിക്കുന്ന വിവരങ്ങളാണ് ഐശ്വര്യ പുറത്തുവിട്ടത്. “ട്രാഡുകളെക്കൂടാതെ ഒരു ഹിന്ദുരാഷ്ട്രം സാധ്യമാണോ?’’ എന്നാണ് സംഘം സമൂഹ മാധ്യമങ്ങൾ വഴി ഉന്നയിക്കുന്ന ചോദ്യം. 

			ട്വിറ്റർ സ്പേസിൽ ചർച്ചക്ക് ആതിഥേയത്വം വഹിച്ചിരുന്ന പാർത്ഥസാരഥി എന്ന ഹാൻഡിൽ ‘ട്രാഡു’കളെപ്പറ്റി (TRADS) പറയുന്നത് കേൾക്കുക, “അടിസ്ഥാന ശാസ്ത്രങ്ങളിലോ അല്ലെങ്കിൽ മതഗ്രന്ഥങ്ങളിലോ പരാമർശിച്ചിരിക്കുന്ന യഥാർത്ഥ ഹിന്ദുമതത്തിൽ വിശ്വസിക്കുന്ന യാഥാസ്ഥിതിക ഹിന്ദുക്കളായ പാരമ്പര്യവാദികളാണ് “ട്രാഡു”കൾ എന്നറിയപ്പെടുന്നത്”. മുസ്‍ലിം സ്ത്രീകളുടെ ചിത്രങ്ങൾ വച്ച് “ബുള്ളി ബായ്” എന്ന ആപ്പിലൂടെ ഓൺലൈൻ ലേലം സംഘടിപ്പിച്ചതിന് 2022 ജനുവരിയിൽ ഡൽഹിയിലും മുംബൈയിലും ആറ് പേരെ പൊലീസ് അറസ്റ്റ് ചെയ്തപ്പോഴാണ് ഹിന്ദു തീവ്ര വലതുപക്ഷത്തിന്റെ ഈ നിഴൽ വിഭാഗം ദേശീയ ശ്രദ്ധയിൽ വരുന്നത്. 

			ട്രാഡ്സിന്റെ ഓൺലൈൻ നെറ്റ്വർക്കുകളാണ് ഇത് സംഘടിപ്പിച്ചതെന്ന് പറയപ്പെടുന്നു. “സുള്ളി ഡീൽസ്” എന്ന മറ്റൊരു ആപ്പിലൂടെ കഴിഞ്ഞ വർഷം നടന്ന സമാനമായ “ലേലത്തിന്” പിന്നിലും ഇവരായിരുന്നു. 
“വത്തിക്കാൻ നഗരത്തിന്റെ ചരിത്രത്തിലൂടെയാണ് ഹിന്ദു രാഷ്ട്രത്തിലേക്കുള്ള പാത കടന്നുപോകുന്നത്. നമ്മെ യഥാർത്ഥത്തിൽ ഭരിക്കുന്നത് പോപ്പാണ്. കാരണം നമ്മുടെ ഭരണഘടന ക്രിസ്ത്യാനികൾ നമുക്ക് നൽകിയതാണ്. അത് നമ്മുടേതല്ല’’ -പാർത്ഥസാരഥിയുടെ വാദങ്ങൾ ഇങ്ങനെ പോകുന്നു.

			‘ഹിന്ദു രാഷ്ട്രത്തിന്റെ അടിസ്ഥാനം പരമ്പരാഗത ഹിന്ദു തത്വങ്ങളായ സ്മൃതികളും ശ്രുതികളും ആകണം’ -അഗ്നി എന്ന ഗ്രൂപ്പ് പറയുന്നു. സമൂഹത്തിൽ സംഘർഷങ്ങൾ ഉണ്ടായാൽ മാത്രമേ ഹിന്ദു രാഷ്ട്ര സങ്കൽപം യാഥാർത്ഥ്യമാകൂ എന്നും ഗ്രൂപ്പിൽ പറയുന്നു. ട്വിറ്റർ, ക്ലബ്ഹൗസ്, റെഡ്ഡിറ്റ്, ഇൻസ്റ്റാഗ്രാം എന്നീ മാധ്യമങ്ങളിലാണ് ട്രാഡുകൾ പ്രധാനമായും തങ്ങളുടെ ആശയ പ്രചാരണം സാധ്യമാക്കുന്നത്. 

			മുസ്‌ലിംകളെയും ദലിതരെയും സ്ത്രീകളെയും ലൈംഗിക ന്യൂനപക്ഷങ്ങളെയും കീഴ്പ്പെടുത്താനുള്ള അവരുടെ അക്രമാസക്തമായ ഫാന്റസികൾ ആവിഷ്കരിക്കുന്നതിനായി അവർ അമേരിക്കൻ അൾട്ട്-റൈറ്റുകളുടെ (Alt-Right) മാർഗവും പിന്തുടരാൻ ആഗ്രഹിക്കുന്നുണ്ട്. 

			ഹിന്ദു രാഷ്ട്രമെന്ന ലക്ഷ്യത്തിലേക്ക് വളരെ വേഗം സഞ്ചരിക്കാത്തതിന് ഭാരതീയ ജനതാ പാർട്ടിയെയും അതിന്റെ മാതാവായ രാഷ്ട്രീയ സ്വയംസേവക് സംഘത്തെയും വെറുക്കത്തക്കവണ്ണം അക്ഷമരാണ് ഈ സംഘം.

			“ബുള്ളി ബായ്” കേസിൽ അറസ്റ്റിലായവർ “ട്രാഡ് മഹാസഭ” എന്ന് സ്വയം വിളിക്കുന്ന ഒരു ഓൺലൈൻ ഗ്രൂപ്പിന്റെ ഭാഗമായിരുന്നു. അറസ്റ്റിലായ ആറിൽ അഞ്ച് പേരും ഉയർന്ന ജാതിക്കാരായ യുവാക്കളാണ്. ആറാമത്തേത് ഉത്തരഖണ്ഡിൽ നിന്നുള്ള 18 കാരിയായ യുവതിയാണ്.
അവർ “വിദ്യാർത്ഥികളായ ചെറുപ്പക്കാർ” ആണെന്നും കൗൺസിലിംഗ് ആവശ്യമാണെന്നുമുള്ള കോടതി നിരീക്ഷണത്തെത്തുടർന്ന്, ഏപ്രിലിൽ ആറ് പ്രതികളിൽ മൂന്ന് പേർക്കും മുംബൈ കോടതി ജാമ്യം അനുവദിക്കുകയും ചെയ്തു.

			“ഹിന്ദു രാഷ്ട്ര നിയമങ്ങൾ” പ്രധാനമായും മുസ്‍ലിം പുരുഷന്മാരുടെയും സ്ത്രീകളുടെയും മേലുള്ള ലൈംഗിക ആധിപത്യവുമായി ബന്ധപ്പെട്ടതാണ്. പൊതുസ്ഥലത്ത് മുസ്‍ലിം സ്ത്രീകളുടെ വസ്ത്രം വലിച്ചൂരി കൂട്ടബലാത്സംഗത്തിന് ഇരയാക്കുന്നത് സംബന്ധിച്ച് ഗ്രാഫിക് ചിത്രങ്ങൾ അടക്കം ഇവർ പങ്കുവെക്കുന്നു. ഹിന്ദു രാഷ്ട്രത്തിൽ മുസ്‍ലിം പെണ്ണുങ്ങൾ എങ്ങനെയാണെന്നറിയാൻ ഇതു കണ്ടോളൂ എന്നാണ് കൂട്ട ബലാത്സംഗ വീഡിയോക്ക് ഇവർ നൽകിയിരിക്കുന്ന അടിക്കുറിപ്പ്. 

			“ജയ് ശ്രീറാം” എന്ന് വിളിക്കാൻ വിസമ്മതിക്കുന്ന ഏതൊരു സ്ത്രീയെയും ബലാത്സംഗം ചെയ്യുമെന്ന് ഇതിൽ ഭീഷണിപ്പെടുത്തുന്നുണ്ട്. 
Slaves of HR (ഹിന്ദു രാഷ്ട്ര) എന്ന ഗ്രൂപ്പാണ് ഏറ്റവും അപകടകരം. ഹിന്ദു രാഷ്ട്രത്തിനുള്ള നിയമങ്ങൾ നിർദ്ദേശിക്കാൻ ഇതിന്റെ മോഡറേറ്റർ അംഗങ്ങളോട് ആവശ്യപ്പെടുന്നു. 

			നൂറുകണക്കിന് സ്ത്രീകളുടെ ചിത്രങ്ങൾ അവരുടെ സമ്മതമില്ലാതെ ഈ പോസ്റ്റുകളിൽ ഉപയോഗിച്ചിട്ടുണ്ട്. അതിന്റെ കൂട്ടത്തിൽ, ഹിന്ദു പുരുഷന്മാരുടെ ജനനേന്ദ്രിയത്തിന്റെ ചിത്രങ്ങളും, അവയിൽ മതചിഹ്നങ്ങളുടെ ചിത്രങ്ങളും കാണാനാവും.

			ഹിന്ദു വലതുപക്ഷ ആവാസ വ്യവസ്ഥയിൽ, “ട്രാഡ്സ്” എന്ന് സ്വയം വിളിക്കുന്നവരും ‘റൈറ്റാസ്’ എന്ന് ബ്രാൻഡ് ചെയ്യുന്നവരും തമ്മിൽ വ്യത്യാസമുണ്ട്. രണ്ടാമത്തേതിൽ ഇന്ത്യയുടെ രാഷ്ട്രീയ മുഖ്യധാരയുടെ ഭാഗമായി മാറിയ സംഘടിത ഹിന്ദു വലതുപക്ഷ അംഗങ്ങളായ രാഷ്ട്രീയ സ്വയംസേവക് സംഘും ബി.ജെ.പിയും ഉൾപ്പെടുന്നു. ട്രാഡ്സ് ആണ് തീവ്രം. മുസ്‍ലിം വിദ്വേഷത്തിൽ ആർ.എസ്.എസിനും ബി.ജെ.പിക്കും തീവ്രത പോരാ എന്നാണ് ഇവരുടെ മുഖ്യ പരാതി. ആർ.എസ്.എസ് അംഗങ്ങളെ ‘നാഗ്പുരിയ ചദ്ദികൾ’ എന്നാണ് ഇവർ പരിഹസിച്ച് വിളിക്കുന്നത്. നാഗ്പൂരിലെ ആർ.എസ്.എസ് ആസ്ഥാനത്തെ കളിയാക്കിയാണ് ഇങ്ങനെ വിളിക്കുന്നത്. 

			ഗഗൻ എന്ന ട്വിറ്റർ ഉപയോക്താവ് ബി.ജെ.പിക്ക് ഒരു രാഷ്ട്രീയ ബദൽ എങ്ങനെ സംഘടിപ്പിക്കാമെന്നതിനെക്കുറിച്ചുള്ള ആലോചനകൾ പങ്കുവെക്കുന്നുണ്ട്. “ഇസ്ലാമിന്റേത് പോലെ, ട്രാഡ്സിന് കീഴിൽ ഒരു രാഷ്ട്രീയ വ്യവസ്ഥ ഉണ്ടാക്കിയാൽ, നമ്മൾ രാഷ്ട്രീയമായി വികസിച്ചാൽ നമുക്ക് യഥാർത്ഥ ഫലങ്ങൾ ലഭിച്ചു തുടങ്ങും’’ -ഗഗൻ പറയുന്നു. ബി.ജെ.പിക്ക് വോട്ട് ചെയ്താൽ അവർ മദ്രസകൾക്ക് 1000 കോടിയുടെ ഗ്രാന്റ് കൂടി നൽകുമെന്ന് മറ്റൊരു ട്രാഡ് ഗ്രൂപ്പ് ആശങ്കപ്പെടുന്നു. 

			ബി.ജെ.പിയെ ‘ഭീം ജിഹാദി പാർട്ടി’ എന്നാണ് ട്രാഡ്സ് വിളിക്കുന്നത്. 
സംവരണത്തിനെതിരെയും വ്യാപക വിമർശനമാണ് ഇവർ ഉയർത്തുന്നത്. “ജുഡീഷ്യറിയിൽ ഇതുവരെ സംവരണം ഇല്ലാത്തതിനാൽ നമുക്ക് പിടിച്ചെടുക്കാൻ കഴിയുന്ന ഇടം ജുഡീഷ്യറിയാണ്’’ -ആപ്ക ഭായ് എന്ന ഹാൻഡിൽ പറയുന്നു. ട്രാഡ്സിന്റെ നിലപാട് പ്രകാരം, ദലിതരെ ക്ഷേത്രങ്ങളിൽ പ്രവേശിപ്പിക്കരുത്. ബ്രാഹ്മണരെ മാത്രമേ പൂജാരികളാക്കാവൂ.
ഫെമിനിസ്റ്റുകളെ ഗ്യാസ് ചേമ്പറുകളിലേക്ക് നയിക്കണമെന്നാണ് ഒരുകൂട്ടരുടെ ആവശ്യം. 

			ആർ.എസ്.എസ്-സംഘ്പരിവാർ സംഘടനകളിൽനിന്നുതന്നെ ഉൾഭവിച്ച അതിതീവ്ര വെറുപ്പിന്റെ വക്താക്കളാണ് ട്രാഡുകൾ. വംശീയതയിൽ അതിതീവ്ര ഹിന്ദുത്വയെ പോലും നാണിപ്പിക്കുമാറ് കേരളത്തിലും ഒരു വിഭാഗം ഉദയം ചെയ്തിട്ടുണ്ട്. കാസ എന്ന പേരിലാണ് ഈ സംഘം അറിയപ്പെടുന്നത്. ക്രിസ്ത്യൻ അസോസിയേഷൻ ആൻഡ് അലയൻസ് ഫോർ സോഷ്യൽ ആക്ഷൻ എന്നാണ് മുഴുവൻ പേര്. ‘എന്റെ രാജ്യം എന്റെ വിശ്വാസം, ദേശീയതയോടൊപ്പം വിശ്വാസ സംരക്ഷണവും’ എന്നാണ് കാസയുടെ മുദ്രാവാക്യം. വിവിധ ക്രിസ്ത്യൻ സഭകളുടെ ഏകീകൃത സംഘടന എന്നാണ് കാസ അവകാശപ്പെടുന്നത്. 

			ആർ.എസ്.എസ് മാതൃക പിൻപറ്റിയാണ് പ്രചാരണങ്ങൾ നടത്തുന്നതെങ്കിലും വ്യവസ്ഥാപിത രൂപം കൈക്കൊണ്ടതായി അറിവില്ല. ലവ് ജിഹാദ്, ഹലാൽ, ലാൻഡ് ജിഹാദ്, ബ്യൂറോക്രസിയിലെ മുസ്‍ലിം മുന്നേറ്റം എന്നിവയെ കുറിച്ചാണ് കാസ അധികവും ചർച്ച ചെയ്യുന്നത്. ട്രാഡ്സ്, റൈറ്റാസ്, കാസ എന്നീ തീവ്ര വെറുപ്പ് ഫാക്ടറികളായ സംഘടനകളിൽനിന്ന് കൊടിയ വിഷമാണ് പുതുതലമുറയിലേക്ക് പ്രവഹിക്കുന്നത്.

			കടപ്പാട്: ഐശ്വര്യഅയ്യര്‍

			വിവ: ശുഐബ് മുഹമ്മദ് ആര്‍.വി.

		

		

			വെറുപ്പ് പടരുന്നതെങ്ങനെ? 

			വെറുപ്പിന്റെ സാമൂഹ്യ മനഃശാസ്ത്രം സംബന്ധിച്ച് ആധുനിക കാലത്ത് ധാരാളം പഠനങ്ങൾ നടന്നിട്ടുണ്ട്. ആരോഗ്യമുള്ള ഒരു സമൂഹത്തിൽ വെറുപ്പ് വിതക്കുന്ന അനാരോഗ്യ പ്രവണതകൾ സംബന്ധിച്ച് ഇന്ത്യൻ പശ്ചാത്തലത്തിൽ ആഴത്തിലുള്ള പഠനങ്ങൾ ഒന്നും നടന്നിട്ടില്ല. 

			അതേസമയം, വെറുപ്പിനെ ശാസ്ത്രീയമായി അപഗ്രഥിച്ച് നിരവധി പഠനങ്ങൾ പുറത്തുവന്നിട്ടുണ്ട്. ഇതര രാജ്യങ്ങളിൽനിന്നും ഏറെ ഭിന്നമായ രാഷ്ട്രീയ-സാമൂഹിക-സാംസ്കാരിക പശ്ചാത്തലമുള്ള രാജ്യമാണ് ഇന്ത്യ. നാനാത്വത്തിൽ ഏകത്വം മുഖമുദ്രയാക്കിയ ഭിന്നസമൂഹ-സാംസ്കാരിക വ്യക്തിത്വമുള്ള ഒരു രാജ്യത്തെ വെറുപ്പ് എങ്ങനെ കീഴടക്കുന്നു എന്നത് ബൃഹത്തായ പഠനം ആവശ്യപ്പെടുന്നുണ്ട്. 

			വൈകിയെങ്കിലും സാമൂഹ്യ ശാസ്ത്രജ്ഞർ അതിനുള്ള ശ്രമങ്ങൾ തുടങ്ങും എന്ന് പ്രത്യാശിക്കാം. മനുഷ്യ സമൂഹത്തിൽ വെറുപ്പ് എങ്ങനെയാണ് രൂപപ്പെടുന്നതെന്നും പടരുന്നതെന്നും മനുഷ്യനെ കീഴ്പെടുത്തുന്നതെന്നും ആഴത്തിൽ മനസിലാക്കാൻ ഡോ. ഷമീര്‍ വി. കെ, ഡോ. ദീപു സദാശിവന്‍ എന്നിവർ ചേർന്ന് ഇൻഫോ ക്ലിനിക്കിൽ എഴുതിയ ‘വെറുപ്പ് പടരുന്നതെങ്ങനെ? -വെറുപ്പിന്റെ സാമൂഹ്യ മനഃശാസ്ത്രം’ എന്ന ലേഖനത്തിൽ നിന്നും മനസിലാക്കാം. 

			ലേഖനത്തിൽ നിന്ന്: 

			1968ൽ മാർട്ടിൻ ലൂതർ കിംഗിന്റെ കൊലപാതകത്തിനു ശേഷം വളരെ കലുഷിതമായിരുന്ന യുനൈറ്റഡ് സ്റ്റേറ്റ്സ് ഓഫ്  അമേരിക്കയിലെ ഒരു സ്കൂളിൽ ജയ്ൻ ഏലിയറ്റ് എന്ന് പേരുള്ള ഒരു ടീച്ചർ ഒരു കൊച്ച് കുസൃതി കാണിച്ചു. 

			ആദ്യം തന്റെ ക്ലാസിലെ കുട്ടികളെ നീല കണ്ണുള്ളവരും ബ്രൗൺ കണ്ണുള്ളവരും ആയി തരം തിരിച്ചു. ശേഷം ചെറിയ ചില ശാസ്ത്രീയ വിശദീകരണങ്ങളിലൂടെ ബ്രൗൺ കണ്ണുള്ളവർ നീലക്കണ്ണുള്ളവരേക്കാൾ ബുദ്ധിയുള്ളവരും മികച്ചവരും ആണെന്ന് സ്ഥാപിച്ചു. വേർതിരിച്ച് കാണാൻ നീലക്കണ്ണുള്ളവരുടെ കയ്യിൽ ഒരു ചരട് കെട്ടി കൊടുക്കാൻ ബ്രൗൺ കണ്ണൻമാരോട് ആവശ്യപ്പെട്ടു.

			മണിക്കൂറുകൾ കൊണ്ട് ക്ലാസിൽ രണ്ട് ഗ്രൂപ്പ് രൂപപ്പെട്ടു. നീലക്കണ്ണുള്ളവർ എല്ലാ കാര്യത്തിലും തരംതാഴ്ത്തപ്പെട്ടു. നേരത്തേ നല്ല പ്രകടനം കാഴ്ച്ചവെച്ച നീലക്കണ്ണുള്ള കുട്ടികൾ പോലും ഉത്തരങ്ങളും കണക്കുകളും തെറ്റിച്ചു തുടങ്ങി. ‘നീലക്കണ്ണൻ’ എന്ന വിളിപോലും ഒരു അപമാനമായി. 

			ജൻമനാ കിട്ടിയ കഴിവുകളും അധികാരത്തിന്റെ പിന്തുണയും (ടീച്ചർ) തങ്ങളുടെ കൂടെയാണെന്ന അഹങ്കാരം ബ്രൗൺ കണ്ണൻമാർ പ്രകടിപ്പിച്ചു. എന്തിലുമേതിലും ബ്രൗൺ കണ്ണൻമാർ നീലക്കണ്ണൻമാരെ കുറ്റപ്പെടുത്തിത്തുടങ്ങി. ഏറെ താമസിയാതെ ശാരീരിക ആക്രമണങ്ങളും തുടങ്ങി. എണ്ണത്തിൽ കുറവുള്ള നീലക്കണ്ണുള്ള കുട്ടികൾ ബ്രൗൺ കുട്ടികളുടെ അടിയും തൊഴിയും വാങ്ങാൻ തുടങ്ങി.

			ഒരു ദിവസത്തിനു ശേഷം ടീച്ചർ രണ്ട് ഗ്രൂപ്പിന്റേയും റോളുകൾ  നേരെ തിരിക്കുകയും ചെയ്തു. സാമൂഹിക മനശ്ശാസ്ത്രപഠനത്തിൽ നാഴികക്കല്ലായ ഒരു പരീക്ഷണമായി ഈ “കുസൃതി” പിന്നീട് മാറി. 

			ഒരു സമൂഹത്തിൽ എത്ര എളുപ്പത്തിൽ വേർതിരിവ് ഉണ്ടാക്കാൻ കഴിയുമെന്നും, ഈ വേർതിരിവ് എത്ര കണ്ട് വിവേചനത്തിന് വഴിവെക്കുമെന്നും, എത്ര കണ്ട് വെറുപ്പെന്ന വികാരം വളർത്താൻ കഴിയുമെന്നും ഇതിനാൽ തെളിയിക്കപ്പെട്ടു. സമാനമായ മറ്റൊരു സാമൂഹിക പരീക്ഷണം കൂടി ചരിത്രത്തിലിടം നേടിയിട്ടുണ്ടായിരുന്നു.

			1967ൽ കാലിഫോർണിയ ഹൈസ്കൂൾ ചരിത്ര അധ്യാപകൻ റോൺ ജോൺസ് സൃഷ്ടിച്ച ഒരു പരീക്ഷണാത്മക സാമൂഹിക പ്രസ്ഥാനമാണ് “തേർഡ് വേവ്’’. നാസി ഭരണകൂടത്തിന്റെ പ്രവർത്തനങ്ങൾ ജർമ്മൻ ജനതക്ക് എങ്ങനെ അംഗീകരിക്കാൻ കഴിഞ്ഞു എന്ന് വിശ്വസിക്കാൻ കുട്ടികൾക്ക് കഴിയാതിരുന്നപ്പോൾ, വിശദീകരിക്കാൻ ജോൺസിന് ബുദ്ധിമുട്ടായി. അത് വിശദീകരിക്കാനും ഫാസിസത്തോടുള്ള ആകർഷണം പ്രത്യക്ഷത്തിൽ കൊണ്ടുവരാനും കുട്ടികൾക്കിടയിൽ ഒരു “തേർഡ് വേവ്” എന്ന സാമൂഹിക പ്രസ്ഥാനം സൃഷ്ടിക്കാൻ അദ്ദേഹം തീരുമാനിച്ചു.

			ഇതിന്റെ ഭാഗമായി ജോൺസ് തന്റെ ക്ലാസ് മുറിയിൽ നാസി പ്രസ്ഥാനത്തിന്റെ ചില പ്രത്യേകതകളെ അനുകരിക്കുന്ന അച്ചടക്കത്തിനും സമൂഹത്തിനും പ്രാധാന്യം നൽകിക്കൊണ്ട് നിരവധി വ്യായാമങ്ങൾ നടത്തി. ജനാധിപത്യം വ്യക്തിത്വത്തിന് പ്രാധാന്യം നൽകുന്നു എന്ന ആശയം ഒരു പോരായ്മയായി കണക്കാക്കപ്പെട്ടു. അത് ഉന്മൂലനം ചെയ്യേണ്ട ദൗർബല്യമാണെന്നു പറഞ്ഞു. “അച്ചടക്കത്തിലൂടെ ശക്തി, അംഗങ്ങളുടെ ഒത്തൊരുമയിലൂടെ ശക്തി, പ്രവർത്തനത്തിലൂടെ ശക്തി, അഭിമാനത്തിലൂടെ ശക്തി” എന്നിങ്ങനെ മുദ്രാവാക്യങ്ങൾ കൊണ്ടു വന്നു.

			പ്രസ്ഥാനം തന്റെ ക്ലാസിന് പുറത്തേക്ക് വളരുകയും ആളുകളുടെ എണ്ണം നൂറുകണക്കിന് വർദ്ധിക്കുകയും ചെയ്തപ്പോൾ, കാര്യങ്ങൾ നിയന്ത്രണാതീതമായി എന്ന് ജോൺസിന് തോന്നിത്തുടങ്ങി. 

			ക്ലാസ് റൂം പദ്ധതി രാജ്യവ്യാപകമായി നടക്കുന്ന പ്രസ്ഥാനത്തിന്റെ ഭാഗമാണെന്നും തേർഡ് വേവ് പ്രസിഡന്റ് സ്ഥാനാർത്ഥിയുടെ പ്രഖ്യാപനം ടെലിവിഷനിൽ സംപ്രേക്ഷണം ചെയ്യുമെന്നും അവകാശപ്പെടുന്ന ഒരു റാലിയിൽ പങ്കെടുക്കാൻ അദ്ദേഹം വിദ്യാർത്ഥികളെ ബോധ്യപ്പെടുത്തി.

			അവിടെയെത്തിയപ്പോൾ വിദ്യാർത്ഥികൾക്ക് ഒരു ശൂന്യമായ ചാനൽ സമ്മാനിച്ചു. ഫാസിസത്തിലെ ഒരു പരീക്ഷണമെന്ന നിലയിൽ പ്രസ്ഥാനത്തിന്റെ യഥാർത്ഥ സ്വഭാവത്തെക്കുറിച്ച് ജോൺസ് തന്റെ വിദ്യാർത്ഥികളോട് പറഞ്ഞു, നാസി ജർമ്മനിയുടെ പ്രവർത്തനങ്ങളെക്കുറിച്ച് ചർച്ച ചെയ്യുന്ന ഒരു ഹ്രസ്വചിത്രം അവർക്ക് സമ്മാനിച്ചു. ഇതിനെ ആസ്പദമാക്കി നിർമ്മിച്ച Die Welle (The Wave) എന്ന സോഷ്യോ പൊളിറ്റിക്കൽ ത്രില്ലർ സിനിമ എറെ ജനശ്രദ്ധ ആകർഷിച്ചതാണ്.

			എന്തൊക്കെയാണ്  വെറുപ്പിന്റെ മന:ശാസ്ത്രം?

			മറ്റ് ഏത് മാനസിക പ്രശ്നങ്ങളും പോലെ വെറുപ്പിനും മനുഷ്യ മനസ്സിന്റെ വികാസവുമായി ബന്ധപ്പെടുത്തി പല തിയറികളും നിലവിലുണ്ട്.

			1. മറ്റുള്ളവരോടുള്ള ഭയം

			ഇൻ ഗ്രൂപ്പ് ഔട്ട് ഗ്രൂപ്പ് തിയറി (ഹെന്റി ടാജ്ഫെൽ) – പുറത്ത് നിന്നുള്ള ഒരു സമൂഹത്തെ നമ്മൾ ഭയത്തോടെ വീക്ഷിക്കുമ്പോൾ, അവർ നമുക്ക് ഭീഷണി ആണെന്ന തോന്നൽ വരുമ്പോൾ, നമ്മൾ സ്വന്തമായി നമുക്ക് സമക്കാർ എന്ന് തോന്നുന്നവരുമായി ഐക്യത്തിലെത്തുകയും അവിടെ ഒരു കൂട്ടായ്മ വളർത്തിയെടുക്കാൻ ശ്രമിക്കുകയും ചെയ്യുന്നു. 

			ഈ തിയറി പ്രകാരം വെറുപ്പിന് രണ്ട് ഘടകങ്ങൾ ആവശ്യമാണ്, ഒന്ന് സ്വന്തം സംഘത്തിനോടുള്ള സ്നേഹം, രണ്ട് പുറത്ത് എന്ന് വിശ്വസിക്കുന്ന സംഘത്തോടുള്ള ദേഷ്യം.

			2. സ്വയം പേടി

			ഡാന ഷാരൺ എന്ന സൈക്കോളജിസ്റ്റിന്റെ അഭിപ്രായത്തിൽ മറ്റുള്ളവരോടുള്ള ഭയം യഥാർത്ഥത്തിൽ ഒരാൾക്ക് അവനവനോട് തന്നെ ഉള്ളതാണ്. ഫ്രോയ്ഡ് സിദ്ധാന്തങ്ങളിൽ ഊന്നിയുള്ള ഒരു ഡിഫൻസ് മെക്കാനിസത്തിൽ പെടും ഇത്. 

			നമുക്ക് താൽപ്പര്യമില്ലാത്ത നമ്മുടെ തന്നെ സ്വഭാവരീതികൾ നമ്മൾ അംഗീകരിക്കാതിരിക്കുകയും ആ രീതി മറ്റുള്ളവരുടെ മേൽ ആരോപിക്കുകയും ചെയ്യുന്നതിനെ പ്രൊജക്ഷൻ എന്നാണ് ഫ്രോയ്ഡ് വിളിച്ചത്. അതായത് നമ്മുടെ ഉള്ളിലെ ചീത്ത ഭാവങ്ങളെ ഒരു സിനിമാസ്ക്രീനിൽ എന്ന പോലെ മറ്റുള്ളവരിൽ കാണുന്നു.

			പരിണാമത്തിന്റെ ഭാഗമായി, നമ്മുടെ വളർച്ചക്കിടയിൽ നമുക്ക് അഭിമതമല്ലാതിരുന്ന സ്വഭാവസവിശേഷതകൾ നമ്മുടെ ഉള്ളിലേക്ക് ഒതുക്കുകയും അത് മറ്റുള്ളവരിൽ കാണാൻ ശ്രമിക്കുകയും ചെയ്യുന്നു.

			3. സ്വയം സഹാനുഭൂതിയുടെ അഭാവം

			വെറുപ്പിന്റെ മരുന്ന് സഹാനുഭൂതി ആണല്ലോ. അത് മറ്റുള്ളവരോട് മാത്രമല്ല, സ്വയവും തോന്നേണ്ട ഒരു വികാരമാണ്. ഇതിന് നമുക്ക് നമ്മെ മൊത്തമായി അംഗീകരിക്കാൻ കഴിയണം. 

			നമ്മുടെ ഏതെങ്കിലും ഒരു ഭാഗം നമുക്ക് തന്നെ അംഗീകരിക്കാൻ കഴിയുന്നില്ലെങ്കിൽ  ഒരു അരക്ഷിതാവസ്ഥ സംജാതമാവുകയും ആ ഭീഷണിയെ നേരിടാൻ നാം പുറത്തുള്ളവരെ ആക്രമിക്കാൻ തുടങ്ങുകയും ചെയ്യുന്നു. 

			നമ്മുടെ സ്വഭാവസവിശേഷതകളിൽ നമുക്ക് പൂർണ്ണ ആത്മവിശ്വാസം ഉണ്ടെങ്കിൽ മറ്റുള്ളവരേയും നമുക്ക് അവരായി തന്നെ കാണാൻ കഴിയുകയും അവരോട് സഹാനുഭൂതിയോടെ പെരുമാറാൻ കഴിയുകയും ചെയ്യുന്നു. റീഡിയുടെ അഭിപ്രായത്തിൽ നമുക്ക് നമ്മോട് തന്നെ തോന്നുന്ന വെറുപ്പാണ് പലപ്പോഴും മറ്റുള്ളവരോടുള്ള വെറുപ്പായി പരിണമിക്കുന്നത്.

			4. സിൽവിയ ഡറ്റ്ചവിസി

			സിൽവിയ ഡറ്റ്ചവിസിയുടെ (Silvia M. Dutchevici)  സിദ്ധാന്തപ്രകാരം വെറുപ്പിന്റെ ഉത്ഭവം ഒരാളുടെ  സ്വന്തം മനസ്സിലോ അയാളുടെ കുടുംബത്തിലോ മാത്രമല്ല അയാളുടെ സാമൂഹിക പരിതസ്ഥിതിയിലും രാഷ്ട്രീയ പശ്ചാത്തലത്തിലും കൂടിയാണ്. 

			എന്നും മത്സരാധിഷ്ഠിതവും യുദ്ധങ്ങളെ പ്രോത്സാഹിപ്പിക്കുന്നതും ആയ ഒരു സാമൂഹ്യ അന്തരീക്ഷത്തിൽ ആണ് നമ്മൾ ജീവിക്കുന്നത്. ശത്രു നമ്മുടെ കൂടെയുള്ളവർ ആണെങ്കിലും പുറത്തുള്ളവരാണെങ്കിലും അവരെ എതിർക്കാനാണ്  നമ്മുടെ സമൂഹം പഠിപ്പിക്കുന്നത്. 

			ശത്രുവിനെ മനസ്സിലാക്കി അവരോട് സന്ധി ചെയ്യുന്നതിനേക്കാൾ എത്രയോ എളുപ്പമാണ് ശത്രുവിനെ എതിർത്തു തോൽപ്പിക്കുന്നത്?!! Hate എന്ന് ഇംഗ്ലീഷിൽ ഉപയോഗിക്കുന്ന വെറുപ്പ്  എന്നതുകൊണ്ട് വളരെ കടുത്ത ഇഷ്ടക്കുറവ്, ദേഷ്യം, അവജ്ഞ തുടങ്ങിയവയാണ് ഉദ്ദേശിക്കുന്നത്.

			വെറുപ്പിന്റെ അനാട്ടമി

			മറ്റേത്  വികാരങ്ങളും പോലെ വെറുപ്പിന്റെ സമയത്തും മസ്തിഷ്കത്തിലെ ചില ഭാഗങ്ങൾ ഉത്തേജിതമാകുന്നതായി പഠനങ്ങളിൽ കണ്ടെത്തിയിട്ടുണ്ട്. ഇതിൽ അത്ഭുതകരമായ കാര്യം സ്നേഹത്തിലും വെറുപ്പിലും തലച്ചോറിൽ ഏതാണ്ട് ഒരേ ഭാഗങ്ങളാണ് ഉത്തേജിതമാകുന്നത്. പക്ഷേ വെറുപ്പിൽ തലച്ചോറിലെ ഫ്രോണ്ടൽ കോർട്ടക്സ് കൂടുതൽ ഉത്തേജിതമാകുന്നതായി കാണുന്നു. 

			ഈ ഭാഗങ്ങൾ സ്നേഹത്തിൽ ഒട്ടും ഉത്തേജിതമല്ല താനും. ഫ്രോണ്ടൽ കോർട്ടക്സ് പൊതുവേ കാര്യങ്ങൾ ആസൂത്രണം ചെയ്യാനും ആസൂത്രണം ചെയ്തവ പ്രാവർത്തികമാക്കാനുമാണ് ഉപയോഗിക്കപ്പെടുന്നത് എന്ന കാര്യം ശ്രദ്ധേയമാണ്. 

			അതിൽ നിന്ന് മനസ്സിലാവുന്നത് വെറുപ്പ് എന്നത് ഒരു നൈമിഷികമായ പ്രതികരണമല്ല മറിച്ച് നേരത്തേ മസ്തിഷ്കത്തിൽ നടത്തിവെച്ച കണക്കുകൂട്ടലുകളുടെ ആകെത്തുകയുടെ പ്രതിഫലനമാണ്. എന്നാൽ സ്നേഹം ക്ഷണികവും കണ്ടീഷനുകളില്ലാത്തതുമാകുന്നു.

			വെറുപ്പിന്റെ സാമൂഹ്യമനഃശാസ്ത്രം

			ഒരു സമൂഹത്തിന്റെ അരക്ഷിതാവസ്ഥ, ഭാവിയെ കുറിച്ചുള്ള ആശങ്ക, ഭയം, പരാജയഭീതി, മോഹഭംഗം തുടങ്ങിയവ ചൂഷണം ചെയ്യപ്പെടുന്നതാണ് സാധാരണ വെറുപ്പിന്റെ വിത്തുപാകുന്നത്. 

			അവരുടെ പ്രശ്നങ്ങളുടെ കാരണങ്ങളായി മറ്റൊരു സമൂഹത്തെ ചൂണ്ടി കാണിക്കപ്പെടുന്നു. തങ്ങളുടെ സൗകര്യങ്ങൾ, ആനുകൂല്യങ്ങൾ അല്ലെങ്കിൽ മൂലധനം വേറൊരു കൂട്ടരാൽ അപഹരിക്കപ്പെടുന്നു എന്ന് ഒരു സമൂഹത്തെ ബോദ്ധ്യപ്പെടുത്താൻ സാധിക്കുന്നു. 

			പ്രത്യേകിച്ചും ഒരു സമൂഹത്തിലെ പാർശ്വവൽക്കരിക്കപ്പെട്ട കൂട്ടരെ. അനുദിനം മാറിക്കൊണ്ടിരിക്കുന്ന, അസ്ഥിരമായ ഈ ലോകത്തിൽ തങ്ങളുടെ രക്ഷ മറ്റൊരു സമൂഹത്തിന്റെ ഉൻമൂലനത്തിലാണെന്ന് വിശ്വസിപ്പിക്കുക എന്നതാണ് ഒരു സമൂഹത്തിൽ വെറുപ്പ് വളർത്താൻ ഏറ്റവും എളുപ്പം എന്നു കാണാൻ കഴിയുന്നു.

			പുരോഗമിച്ച ലോകവും വർദ്ധിച്ചു വരുന്ന വെറുപ്പും

			ശാസ്ത്ര സാങ്കേതിക വിദ്യ ഇത്രയും വികസിച്ചു, രാജ്യങ്ങൾ തമ്മിൽ, ആളുകൾ തമ്മിലുള്ള അകലം കുറഞ്ഞു, ലോകം ഒരു വിരൽ തുമ്പിലേക്കൊതുങ്ങി. പക്ഷേ ഇതൊന്നും ജനങ്ങളുടെ ഇടയിൽ ഉണ്ടാകുന്ന വെറുപ്പെന്ന വികാരത്തെ കുറക്കാൻ സഹായിച്ചില്ല. 

			മാത്രമല്ല വെറുപ്പിനെ സമൂഹത്തിൽ നിലനിർത്താനോ അല്ലെങ്കിൽ വർദ്ധിപ്പിക്കാനോ സഹായിക്കുകയും ചെയ്തു. വെറുപ്പെന്ന വികാരം ഒരു സമൂഹത്തിൽ വേരുറപ്പിക്കാൻ ഏറ്റവും നല്ലത് കഥകളാണെന്ന് നൂറ്റാണ്ടുകൾക്ക് മുൻപേ തെളിഞ്ഞതായിരുന്നു.  

			ശത്രുവിന്റെ ദോഷങ്ങൾ അക്കമിട്ടു നിരത്താതെ പരോക്ഷമായി പറഞ്ഞു പോകുന്ന കഥകളും പാട്ടുകളും പല കുടിപ്പകകളിലും യുദ്ധങ്ങളിലും എത്ര പങ്കു വഹിച്ചിട്ടുണ്ടെന്ന് ചരിത്രം തെളിയിച്ചതാണ്. ശാസ്ത്രം വികസിച്ചപ്പോൾ ഈ സാദ്ധ്യതയുടെ വൈവിദ്ധ്യങ്ങളായ ചൂഷണങ്ങളും കാണാൻ തുടങ്ങി. 

			ആദ്യം പുസ്തക രൂപത്തിൽ വന്ന വെറുപ്പ് പിന്നീട് നാടകങ്ങളും സിനിമകളും ആയി മാറി. ഇന്റർനെറ്റിന്റെ സാർവ്വത്രികമായ ലഭ്യതയോടെ ഇതിന്റെ എല്ലാ പരിധികളും ഇല്ലാതായി. ചാറ്റ്റൂമുകൾ വെറുപ്പ് പടർത്തുന്ന കേന്ദ്രങ്ങളായി ഉപയോഗിച്ചു. സോഷ്യൽ മീഡിയയുടെ കടന്നുകയറ്റം വെറുപ്പ് വ്യാപിപ്പിക്കാനുള്ള ഏറ്റവും എളുപ്പമുള്ള ഉപാധിയായി. ഉപയോഗിക്കുന്നവർ അറിയാതെ തന്നെ അവരുടെ മനസ്സുകൾ വെറുപ്പിന്റെ വിളനിലങ്ങളായി.

			വെറുപ്പിന്റെ ചികിത്സ ?

			ഒന്നാം ഘട്ടമായി തങ്ങളുടെ മനസ്സിലുള്ളിലെ വെറുപ്പെന്ന വികാരത്തെ കുറിച്ചും വെറുപ്പ് കൊണ്ട് സ്വയവും സമൂഹത്തിനും ദേശത്തിനും ഉണ്ടാവുന്ന നാശനഷ്ടങ്ങളെ കുറിച്ചും സ്വയം ബോദ്ധ്യം വരണം.

			രണ്ടാം ഘട്ടം നമ്മുടെ മനസ്സിൽ, വാക്കുകളിൽ, പ്രവർത്തനങ്ങളിൽ ആവർത്തിച്ചു വരുന്ന വെറുപ്പിന്റെ പ്രതിരൂപങ്ങളെ സ്വമേധയാ ചെറുത്തു തോൽപ്പിക്കാൻ ശ്രമിക്കണം. ഒരാളെ അല്ലെങ്കിൽ ഒരു സംഘത്തെ കുറ്റപ്പെടുത്തുമ്പോൾ, അതിനെ വെറും ഒരു തോന്നൽ എന്നതിന് ഉപരിയായി വസ്തുനിഷ്ഠമായി ചിന്തിക്കുക. എന്ത് തെളിവുകളാണ് അവർക്കെതിരെ നമ്മുടെ കൈവശം ഉള്ളത്. ഇവരുമായി നമ്മുടെ വ്യക്തിപരമായ അനുഭവങ്ങൾ നമ്മുടെ ചിന്തകളെ ന്യായീകരിക്കുന്നുണ്ടോ? ന്യൂനപക്ഷത്തിന്റെ പ്രവർത്തനങ്ങൾ നമ്മൾ ഭൂരിപക്ഷത്തെ കുറ്റപ്പെടുത്താൻ കാരണമാക്കുന്നുണ്ടോ?

			എന്നു മുതൽ ആയിരിക്കാം ഈ ചിന്തകൾക്ക് മനസ്സിൽ പ്രതിഷ്ഠ ലഭിച്ചത്? എന്തായിരുന്നിരിക്കാം കാരണം? സ്വന്തം അനുഭവങ്ങൾ? കേട്ടുകേൾവി? പുസ്തകം? ഇന്റർനെറ്റ്? സോഷ്യൽ മീഡിയ ?

			ഈ വ്യക്തി അല്ലെങ്കിൽ സംഘവുമായി നമുക്ക് നേരിട്ടുണ്ടായ അനുഭവങ്ങളെ പോസിറ്റീവും നെഗറ്റീവുമായി ഒന്ന് അക്കമിട്ട് നിരത്തി നോക്കുക. ഇതിൽ എത്രമാത്രം വെറുപ്പ് അവർ അർഹിക്കുന്നു എന്ന് ശാസ്ത്രീയമായി വിശകലനം ചെയ്യുക. 

			വ്യക്തിപരമായ അനുഭവങ്ങൾക്കപ്പുറം വിശ്വസനീയമായ ഉറവിടങ്ങളിൽ നിന്നും യാഥാർത്ഥ്യങ്ങൾ വായിക്കുക. പക്ഷപാതപരം എന്നു സംശയം തോന്നുന്നതോ, നമ്മുടെ സ്വന്തം വിശ്വാസങ്ങൾ വളർത്തുന്നതോ ആയത് മാത്രം വായിക്കാതിരിക്കാൻ പ്രത്യേകം ശ്രദ്ധിക്കണം. ഇതിനോടൊപ്പം എതിർ ഗ്രൂപ്പിൽ പെട്ട ആളുകൾക്ക് സംസാരിക്കാനുള്ളത് ക്ഷമയോടെ കേൾക്കാൻ ശ്രമിക്കണം. 

			ഒരു തർക്കത്തിന് വേണ്ടി ശ്രമിക്കരുത്. തന്റെ അഭിമാനത്തിന് ക്ഷതമേൽക്കുന്നു എന്ന തോന്നലിന് പകരം കാര്യങ്ങൾ മനസ്സിലാക്കാനുള്ള ശ്രമം മാത്രമായി ഇതിനെ കാണണം.

			സമൂഹത്തിലെ മാറ്റങ്ങൾ സ്വന്തം മനസ്സിലേ തുടങ്ങൂ എന്ന തിരിച്ചറിവുണ്ടാകണം. പല കാര്യങ്ങളിലും നമുക്ക് യോജിക്കാൻ കഴിയുന്നില്ലെന്ന് വരാം. നമുക്ക് നമ്മുടെ, അവർക്ക് അവരുടെ വിശ്വാസം എന്ന തീരുമാനത്തിലെത്താൻ എളുപ്പം സാധിക്കും. ഇതുവരെ മനസ്സിൽ സൂക്ഷിച്ച വെറുപ്പ് അശാസ്ത്രീയവും അസ്ഥാനത്തും ആയിരുന്നു എന്നും ബോദ്ധ്യപ്പെടും.

			Homo erectus, Homo luzonensis, Homo floresiensis ഇത്യാദി പല ആദിമ മനുഷ്യ സ്പീഷീസുകളുണ്ടായിരുന്നിട്ടും, 300,000 ത്തോളം വർഷമായി ഹോമോ സാപ്പിയൻ എന്ന നമ്മുടെ മനുഷ്യ വർഗ്ഗം അതിജീവിക്കുകയും ഭൂമി അടക്കി ഭരിക്കുന്ന നിലയിലെത്തുകയും ചെയ്തതിന്റെ മൂല കാരണങ്ങളിലൊന്ന് ഒരു കൂട്ടമായി സഹവസിക്കാനുള്ള സഹകരണ ശേഷിയാണ്.

			പ്രപഞ്ച വ്യാപ്തിയുമായി തുലനം ചെയ്താൽ പൊട്ടു പോലുള്ള ഭൂമിയിൽ സൂക്ഷ്മജീവി സമാനമാണ് മനുഷ്യർ. നോക്കൂ നാം ശാസ്ത്ര വിപ്ലവത്തിലൂടെ മനുഷ്യജീവിതങ്ങൾ മെച്ചപ്പെടുത്തിയത് താരതമ്യേന ചുരുങ്ങിയ കാലയളവിലൂടെയാണ്. 

			ഇലക്ട്രിസിറ്റി ഇല്ലായെങ്കിൽ ഇന്ന് നമ്മൾ രാവിലെ തൊട്ട് ഉപയോഗിച്ച എത്ര സംവിധാനങ്ങൾ ഈ ഫോണും, ഇന്റർനെറ്റും ഉൾപ്പെടെ ഉപയോഗയുക്തമാക്കാൻ കഴിയുമായിരുന്നു. ഇതെല്ലാം സാധ്യമായതും അഭംഗുരം തുടരുന്നതും ശാസ്ത്രത്തിന്റെ അറിവുകളും നേട്ടങ്ങളും വിശ്വമാനവികതയ്ക്ക് ഉതകുന്ന പോലെ രാജ്യാതിർത്തികൾ ഭേദിച്ച് കൈമാറ്റം ചെയ്യുന്നതിനാലാണ്.

			വീണ്ടു വിചാരമില്ലാത്ത വെറുപ്പിന്റെ പ്രത്യയശാസ്ത്രങ്ങൾ മനുഷ്യകുലത്തിന്റെ തന്നെ പിന്നോട്ടടിക്കലിനും, ഒരു വേള ഉന്മൂലനത്തിനും വരെ കാരണമായേക്കാം. വെറുപ്പ് നാടിന്റെയും മനുഷ്യരുടെയും നാശത്തിലേ അവസാനിച്ചിട്ടുള്ളൂ എന്നാണ് ചരിത്രം നമ്മെ പഠിപ്പിക്കുന്നത്. ചരിത്രത്തിൽ നിന്ന് പാഠം പഠിക്കാത്തവർ സ്വയം നാശത്തിന്റെ പാത തിരഞ്ഞെടുക്കുകയാണ് എന്ന് മറന്നുകൂടാ.

			കടപ്പാട്: ഇൻഫോ ക്ലിനിക് ഡോട്ട് ഇൻ

		

		

			വെറുപ്പ് ചീറ്റുന്നവരെഎങ്ങനെ നേരിടാം

			കേരളമോ അല്ലെങ്കിൽ ഇന്ത്യയുടെ മറ്റേതെങ്കിലും ഭാഗമോ വെറുപ്പിന്റെ രാഷ്ട്രീയത്തിന്റെ കാര്യത്തിൽ പുതിയതല്ല. ചില പ്രത്യേക വാക്കുകളുടെ ഉപയോഗം, അധിക്ഷേപ വാക്കുകളുടെ സാധൂകരണം, പിന്നെ വളരെ എളുപ്പത്തിൽ പ്രത്യേക ലക്ഷ്യം വെച്ചുള്ള ആക്രമണങ്ങൾ എളുപ്പത്തിൽ നടത്താവുന്ന തരത്തിൽ സൂക്ഷ്മമായോ അല്ലാതെയോ ‘അന്യരാക്കലി'ന് ഒരു പ്രത്യയശാസ്ത്ര നിറം കൊടുക്കുന്നു. 

			ആഗോള തലത്തിലുള്ള ഇസ്ലാമോഫോബിയക്ക് ഇന്ത്യൻ മണ്ണിൽ സാധൂകരണം കിട്ടുന്നുണ്ടെങ്കിൽ, നമ്മെ ഭരിക്കുന്ന മതഭ്രാന്തിന്റെ പ്രത്യയശാസ്ത്രം ക്രിസ്ത്യൻ വിരുദ്ധ വെറുപ്പും അതിലേക്ക് ചേരുന്ന മിശ്രിതമാക്കുന്നു.

			നിയമ, മാധ്യമ വിദ്യാർത്ഥികളോടുള്ള പ്രഭാഷണങ്ങളിൽ ഈ പ്രതിഭാസത്തെ വിശദീകരിക്കാൻ ഞാൻ നിരവധി മണിക്കൂറുകൾ ചെലവിടാറുണ്ട്. ഇന്ത്യയുടെ ഏറ്റവും കുഴപ്പം പിടിച്ച മുഖത്തെ തുറന്നുകാട്ടുന്ന (വർഗീയതയും ജാതീയ വെറുപ്പും, സ്ത്രീവിരുദ്ധതയും) ആശങ്കാജനകമായ പ്രവണത, വർഗീയ കലാപങ്ങൾ അന്വേഷിച്ച ജുഡീഷ്യൽ കമ്മീഷനുകളും ഭരിക്കുന്ന സർക്കാരിനോടല്ലാതെ ഭരണഘടനയോട് കൂറുപുലർത്തുന്ന പൊലീസുകാരെയും (ഗുജറാത്തിൽ നിന്നുള്ള ആർ. ബി ശ്രീകുമാറിനെയോ ഹാഷിംപുര സംഭവത്തിലെ വിഭൂതി നാരായൺ റായിയെയോ പോലുള്ളവർ) വല്ലാതെ ആകുലപ്പെടുത്തിയ പ്രശ്നമാണിത്. 

			വെറുപ്പും ശത്രുതയും ഉണ്ടാക്കുന്ന തരത്തിലുള്ള പ്രസംഗങ്ങളും എഴുത്തുമാണ് വർഗീയ കലാപങ്ങൾക്കും വംശഹത്യകൾക്കും മുമ്പായി ചിട്ടയായി പ്രചരിപ്പിക്കപ്പെടുന്നത്. 

			ഇതിനെതിരെ നമുക്ക് നിയമങ്ങളുണ്ട്. എന്നാൽ വളരെ അപൂർവമായേ ഇവ ഉപയോഗിക്കപ്പെടുന്നുള്ളൂ. ഈ വിഷച്ചെടിയെ പറിച്ചുകളയാൻ നമ്മുടെ കോടതികളും വിമുഖരാണ്.

			വെറുപ്പ് പടർത്തുന്ന പ്രസംഗങ്ങൾക്കെതിരെ CJP (Citizens for Justice and Peace) നീണ്ട നാളുകളായി പ്രചാരണം നടത്തുന്നു. ഇപ്പോൾ Hate Hatao App ഇറക്കാൻ തുടങ്ങുകയാണ്. ഞങ്ങളുടെ ദൗത്യത്തിൽ പങ്കാളികളാകാനും മനുഷ്യാവകാശങ്ങളെ സംരക്ഷിക്കാനുള്ള പോരാട്ടത്തിൽ പങ്കുചേരാനും CJP യുടെ സുഹൃത്തായി ചേരാൻ അഭ്യർത്ഥിക്കുകയാണ്. (https://cjp.org.in/friend/).

			വർഗീയതയുടെയും അതിൽ നിന്നുണ്ടാകുന്ന വെറുപ്പിന്റെയും അപകടങ്ങൾ ഇന്ത്യ പലതവണ അനുഭവിച്ചിട്ടുണ്ട്. 1992 ഡിസംബർ ആറിന് ബാബരി മസ്ജിദ് തകർത്തപ്പോൾ വർഗീയ കലാപത്തിൽ മുംബൈ ആളിക്കത്തി. 

			2017 ഡിസംബർ ആറിനു 30 പ്രമുഖ വ്യക്തികൾക്കൊപ്പം CJP അയോധ്യ കേസിൽ കക്ഷിചേരാൻ സുപ്രീം കോടതിയിൽ ഹരജി നൽകി. ഈ തർക്കം വെറുമൊരു വസ്തുതർക്കമോ, ഹിന്ദു-മുസ്‌ലിം വിഷയമോ അല്ലെന്നും മറിച്ച് ഇന്ത്യയുടെ ആത്മാവിനെ ബാധിക്കുന്ന ഒന്നാണെന്നുമുള്ള വിശ്വാസത്തിലായിരുന്നു അത്.

			വെറുപ്പ് പടർത്തുന്ന പ്രസംഗങ്ങൾക്കെതിരെ പ്രതിജ്ഞാബദ്ധരായ പൗരന്മാരുടെ ഒരു സംഘത്തെ ഉണ്ടാക്കണമെന്ന് ഞങ്ങൾ കരുതുന്നു. ഈ വർഷം ആദ്യം സുപ്രീം കോടതി അയോധ്യ തർക്കം കേൾക്കുന്നതിനിടയിലും ആർ.എസ്.എസും അതിന്റെ സഹോദരസംഘടനകളും ആസൂത്രണം ചെയ്ത വർഗീയ രഥ യാത്രക്കെതിരെ CJP ശബ്ദമുയർത്തി. ഇപ്പോൾ ബംഗാളാണ് അവരുടെ അടുത്ത ലക്ഷ്യം.

			നിർഭാഗ്യവശാൽ ഇന്ത്യയുടെ നിലവിലെ സാമൂഹ്യ-രാഷ്ട്രീയ പരിസ്ഥിതിയനുസരിച്ച് വെറുപ്പ് പടർത്തുന്ന പ്രസംഗങ്ങളും സംഘര്‍ഷമുണ്ടാകുന്നതിനുള്ള അവയുടെ വലിയ ശേഷിയോടുള്ള അവഗണനയും പെരുകുകയാണ്. 

			2018 ഏപ്രിലിൽ Association of Democratic Reforms (ADR), National Election Watch (NEW) എന്നിവ ചേർന്ന് വിദ്വേഷ പ്രസംഗങ്ങളുടെ പേരിൽ കേസെടുത്തിട്ടുള്ള എം.പിമാരുടെയും എം.എൽ.എ മാരുടെയും പട്ടിക പ്രസിദ്ധീകരിച്ചു. ഇതിൽ മിക്കവരും ഭാരതീയ ജനതാ പാർട്ടിയിൽ-ബി.ജെ.പിയിൽ നിന്നാണ്. റിപ്പോർട്ടിൽ പറയുന്ന 15-ൽ 10 എം.പിമാരും ബി.ജെ.പിക്കാരാണ്. എം.എൽ.എമാരിൽ 43ൽ 27ഉം ബി.ജെ.പി.

			വിദ്വേഷ പ്രസംഗങ്ങൾക്കെതിരെ മാധ്യമങ്ങളിലടക്കം പൊതു സംവാദങ്ങളെ CJP നിരീക്ഷിക്കുന്നുണ്ട്. ഇക്കഴിഞ്ഞ മാസങ്ങളിൽ നിരവധി ഉദാഹരണങ്ങൾ ഞങ്ങൾ ചൂണ്ടിക്കാണിച്ചിട്ടുമുണ്ട്.

			സാമുദായിക ഐക്യത്തിന്റെയും കാശ്മീരിയത്തിന്റെയും (Kashmiriyat) പ്രതീകമായ അമർനാഥ് യാത്ര അവസാനിപ്പിക്കുന്നതിനെക്കുറിച്ച് പ്രതിപക്ഷ നേതാവ് ഉമർ അബ്ദുല്ല പറഞ്ഞുവെന്നതിന്റെ പേരിൽ ബി.ജെ.പിയുടെ യുവവിഭാഗത്തിന്റെ വെബ് പേജ് വ്യാജ വാർത്ത നൽകിയതിനെക്കുറിച്ച്  2018 ജൂണിൽ CJP’s Hate Watch എഴുതിയിരുന്നു. ഈ വ്യാജപ്രചാരണം അതിനുശേഷം പൊളിഞ്ഞു. ഇതിനുശേഷം ബി.ജെ.പിയുടെ തെലങ്കാന എം.എൽ.എ ടി. രാജ സിങ് ഫേസ്ബുക് ലൈവിൽ പ്രതികരണവുമായെത്തി.

			സാമൂഹ്യമാധ്യമങ്ങളിലെ വലതുപക്ഷ വ്യാജ പ്രചാരണ പ്രവർത്തനങ്ങളും ഞങ്ങൾ നിരീക്ഷിക്കുന്നു. വലതുപക്ഷവുമായി ചേർന്ന് പ്രവർത്തിക്കുന്ന ദീപക് ശർമയെ നോക്കൂ. അയാൾ നൽകിയ പല ദൃശ്യങ്ങളും ഫേസ്ബുക് നീക്കം ചെയ്തിട്ടില്ല. അതുകൊണ്ടുതന്നെ വെറുപ്പും വിദ്വേഷവും പടർത്തുന്നവർക്കെതിരെ നാം ഒരു മുന്നേറ്റം തുടങ്ങേണ്ടതല്ലേ?

			വെറുപ്പിനെ ചെറുക്കൽ സാമൂഹികപ്രവർത്തകരുടെയും മാധ്യമങ്ങളുടെയും മാത്രം ചുമതലയല്ല. സാധാരണ പൗരന്മാർക്കും അതിനെതിരെ നേരെനിന്നു പോരാടാനാകും. 

			ക്രിമിനൽ നടപടി ചട്ടം 154-ാം വകുപ്പ് പ്രകാരം ഏതു പൗരനും വിദ്വേഷ പ്രസംഗത്തിനെതിരെ നിയമനടപടിയെടുക്കാന്‍ ആവശ്യപ്പെടാം. പ്രസംഗം പൂർണമായും വീഡിയോയിലോ അല്ലാതെയോ രേഖപ്പെടുത്തുക, പകർത്തുക എന്നതാണ് ആദ്യപടി. ഇത്തരത്തിൽ കുറ്റം ചെയ്തവരെ വിചാരണ ചെയ്യാൻ ഇന്ത്യൻ ശിക്ഷ നിയമ വകുപ്പുകൾ 153 A , 153 B എന്നിവ അനുസരിച്ച് സർക്കാരിന് ചുമതലയുണ്ട്.

			ക്രിമിനൽ നടപടി ചട്ടങ്ങൾ 295-ാം വകുപ്പ് അനുസരിച്ചും സാമുദായിക ഐക്യം തർക്കാനുള്ള ശ്രമങ്ങൾക്കെതിരെ നടപടിയെടുക്കാം. 

			കൂടുതൽ സാമാധാനപരമായ സംവാദങ്ങൾ സാധ്യമാക്കുന്നതിന് വിദ്വേഷ പ്രസംഗങ്ങൾക്കെതിരെ നടപടികളെടുക്കാൻ CJP നിങ്ങളോട് അഭ്യർത്ഥിക്കുന്നു. 

			കടപ്പാട് : ടീസ്റ്റ സെറ്റല്‍വാദ്

		

	cover.jpeg
nileRlno - &ENalo - ERWISI B0

mlod a3@3im








OEBPS/image/logo_for_book-01-01.png
BOOKS





OEBPS/image/isbn_9789394056121.png
9 78939A“D>6121“>





OEBPS/font/Gayathri-Regular_u1.otf



